
ᓂᐢᑕᑦ ᐃᑭᑐᐃᐧᐣ: 
 
ᑭᑭᓇᐊᐧᐨ ᐱᑯ ᓂᑲᐅᒋ ᐊᐧᐃᐧᑕᓇᐣ ᑫᑯᓇᐣ ᐅᒪ ᓇᓇᑕᐃᐧᑭᑫᒋᑫᐃᐧᓂᐠ. ᓂᐃᐧᑕᐣ ᑲᐃᐧᔑᐊᐧᐃᐧᑕᒪᑫᔭᐣ ᓂᑲᐃᑭᐟ 
ᐊᓂᐣ ᑲᑭᐃᔑᓇᓂᓯᑐᑕᒪᐣ ᑲᑭᐊᐧᐃᐧᒋᑲᑌᑭᐣ ᒥᓇ ᑫᑯᓀᐣ ᐅᓇᔓᐁᐧᐃᐧᑭᒪᔑᔕᐠ ᑲᑭᐅᒋᐅᓀᑕᒧᐊᐧᐨ ᒋᑭᔭᓂ 
ᐊᓄᑲᑌᑲᐧᐸᐣ ᑫᑯᓇᐣ. ᐅᐁᐧ ᒪᔭᑦ ᑲᑭᐅᒋᐃᓇᐧᑌᐠ ᐃᐧᑕᒪᑫᐃᐧᐣ ᒋᑭᐃᐧᒋᐦᐃᑯᐨ ᑲᐊᔭᒥᑐᐨ ᑲᑭᐃᔑᒥᑭᑫᐊᐧᐨ ᒥᓇ 
ᑲᑭᐃᑭᑐᐊᐧᐨ ᑫᑭᔭᓂ ᐊᓄᑲᑌᑲᐧᐸᐣ ᐅᓇᔓᐁᐧᐃᐧᑭᒪᔑᔕᐠ. ᐅᐁᐧ ᐃᐧᑕᒪᑫᐃᐧᐣ ᑲᐃᐧᐣ ᐃᓇᑌᓯᐣ ᑫᒋᐊᐧᐠ ᒪᔭᑦ 
ᐁᑭᐃᔑᐁᐧᐸᐠ ᑲᑭᐃᓇᒋᒧᓇᓂᐊᐧᐠ ᐃᒪ ᓇᓇᑕᐃᐧᑭᑫᒋᑫᐃᐧᓇᐣ ᑲᑭᑕᔑᔭᓂᒧᒋᑲᑌᑭᐣ ᒥᓇ ᑲᐃᐧᐣ ᒋᐅᒋ 
ᑲᑫᐧᐸᑲᓇᒋᑲᑌᓂᑭᐣ ᐅᓇᔓᐁᐧᐃᐧᑭᒪᔑᔕᐠ ᑲᑭᐃᔑᒥᑭᑫᐊᐧᐨ. 
 
 
ᑲᑭᐃᓇᓄᑲᑌᐠ ᓇᓇᑕᐃᐧᑭᑫᒋᑫᐃᐧ ᐊᓄᑭᐃᐧᐣ 
ᑭᓇᑕᐁᐧᑕᑲᐧᐣ ᓇᓇᑕᐃᐧᑭᑫᒋᑫᐃᐧᐣ ᑭᒋᒪᐡᑭᑭᐃᐧᓂ ᓂᐳᐃᐧᓂ ᑲᓇᓇᑲᒋᒋᑐᐨ ᑲᐊᐸᑕᐠ ᐸᑫᐱᐦᐃᑲᐣ 20 ᓂᐳᐃᐧᐣ 
ᓇᓇᑕᐃᐧᑭᑫᒋᑫᐃᐧᐣ ᐅᓇᔓᐁᐧᐃᐧᐣ, ᐊᐱ ᐊᓂᔑᓇᐯ ᐊᐢᑭ ᐅᑭᒪᐃᐧᓂᐠ ᑲᑭᐅᒋ ᑲᑫᐧᑌᐧᓇᓂᐊᐧᑭᐸᐣ. 
 
ᐅᐁᐧ ᓇᓇᑕᐃᐧᑭᑫᒋᑫᐃᐧᐣ ᐅᒋᐸᑭᑎᓂᑲᑌ ᓂᐳᐃᐧᐣ ᓇᓇᑕᐃᐧᑭᑫᒋᑫᐃᐧᐣ ᐅᓇᔓᐁᐧᐃᓂᐠ ᐱᑯ ᐊᐃᐧᔭᐠ ᒋᔭᑕᐃᐧ 
ᓇᑐᑕᒧᐊᐧᐨ. ᐃᓇᐧᑌ ᐅᐁᐧ ᐅᐣᑌᕑᐃᔪ ᓇᓇᑕᐃᐧᑭᑫᒋᑫᐃᐧᐣ ᒋᑲᑫᐧᑌᓇᓂᐊᐧᐠ ᐊᓂᐣ ᑲᐃᔑᐁᐧᐸᐠ 
ᑲᑭᐅᒋᐳᓂᐱᒪᑎᓯᐨ, ᒋᓇᓇᑕᐃᐧᑭᑫᒋᑲᑌᐠ ᑲᑭᐃᔑᐁᐧᐱᓯᐨ, ᐁᑲᐧ ᒥᓇ ᒋᑭᐅᓇᑌᑲᐧᐸᐣ ᑫᐊᓄᑲᑌᑭᐣ ᒋᓇᑲᓂᑫᒪᑲᑭᐣ 
ᐁᑲ ᒥᓇᐊᐧ ᐯᔑᑲᐧᐣ ᒋᔑᐁᐧᐱᓯᐊᐧᐸᐣ ᑲᑭᐅᒋᐳᓂᐱᒪᑎᓯᐊᐧᐨ ᓇᐣᑕ ᒥᓇ ᑯᑕᑭᔭᐣ ᑲᑭᐅᒋᒧᑭᓭᑭᐣ 
ᓇᓇᑕᐃᐧᑭᑫᒋᑫᐃᐧᓂᐠ. ᑲᐃᐧᐣ ᐊᐃᐧᔭ ᐅᒪ ᑎᐸᑯᓇᑲᓂᐃᐧᓯᐣ. ᑭᒋᒪᐡᑭᑭᐃᐧᓂ ᓂᐳᐃᐧ ᑲᓇᓇᑲᒋᑐᐨ ᑫᐃᐧᐣ ᐃᒪ 
ᐊᔑᑕᐱ, ᒥᓇ ᐅᑕᔭᒥᑕᒪᑫᒪᐣ ᐅᐱᒥᐃᐧᑐᐣ ᓇᓇᑕᐃᐧᑭᑫᒋᑫᐃᐧᓂ. ᑭᒋᒪᐡᑭᑭᐃᐧᓂ ᒪᐡᑯᐨ ᐸᐯᔑᐠ ᐊᐃᐧᔭᐣ 
ᐅᑲᐸᑭᑎᓇᐣ ᒋᑎᐸᒋᒧᓂᐨ ᓇᐣᑕ ᒥᓇ ᐊᓄᑭᐃᐧ ᐱᒧᒋᑫᐃᐧᓇᐣ ᑲᐊᔑᒋᓭᐊᐧᐨ ᐃᓯᓭᐃᐧᓇᐣ ᐅᒪ ᓇᓇᑕᐃᐧᑭᑫᒋᐃᐧᓂᐠ, 
ᐁᑲᐧ ᒥᓇ ᒋᐅᒋ ᐊᔭᔑᑌᒪᐊᐧᐨ ᑲᐊᔭᐨ ᑎᐸᒋᒧᐃᐧᓂ ᑲᑭᐃᓇᐱᔑᓄᐊᐧᐨ, ᑲᐃᐧᑕᒧᐊᐧᐨ ᐊᐧᐸᑕᐦᐃᐁᐧᐃᐧᓂ, ᒥᓇ 
ᑲᐃᐧᐊᔭᒥᑕᒪᑫᐨ. ᑲᐃᐧᑎᐸᑐᑕᐠ ᐊᐧᐸᑕᐦᐃᐁᐧᐃᐧᓂ ᐃᒪ ᓇᓇᑕᐃᐧᑭᑫᒋᑫᐃᐧᓂ ᐃᐁᐧᓂ ᐱᑯ ᐁᑕ ᑲᔭᓂᒧᒋᑲᑌᓂᐠ 
ᒋᔑᑎᐸᒋᒧᐨ, ᐃᓀᐧᓂᐊᐧᐣ ᑲᓇᓇᑕᐃᐧᑭᑫᑕᑲᐧᑭᐣ ᑲᑭᐅᓀᑕᑭᐣ ᑭᒋᒪᐡᑭᑭᐃᐧᓂ ᒪᐧᔦ ᒪᒋᒋᑲᑌᐠ ᑲᑭᐃᑭᑐᐊᐧᐨ ᐊᐃᐧᔭᐠ 
ᒋᐸᑭᑎᓇᒧᐊᐧᐨ ᐅᑎᐸᒋᒧᐃᐧᓂᐊᐧᐨ. ᐁᑲᐧ ᒥᓇ ᓇᓇᑲ ᑯᑕᑭᔭᐣ ᑲᔭᓂᒧᒋᑲᑌᑭᐣ, ᐅᓀᐧᓂᐊᐧᐣ ᓇᓇᑕᐃᐧᑭᑫᒋᑫᐃᐧᓇᐣ 

ᑕᑭᐃᔑᐱᒥᔭᓂᒧᒋᑲᑌᐊᐧᐣ: 
 

1. ᐊᓂᐣ ᑲᑭᐃᔑᐁᐧᐱᓯᐨ ᑲᑭᐅᒋᐳᓂᐱᒪᑎᓯᐨ? 
2. ᐊᓂᐣ ᑫᑭᑐᑕᒪᑭᐸᐣ ᒋᑭᓇᑲᓇᒪᑭᐸᐣ ᐁᑲ ᒥᓇᐊᐧ ᒋᐅᒋᐳᓂᐱᒪᑎᓯᐊᐧᐨ ᐊᓂᓂᑲᐣ? 

 
ᓇᓇᑕᐃᐧᑭᑫᒋᑫᐃᐧᐣ ᑲᑐᒋᑲᑌᐠ ᑲᐃᐧᐣ ᐃᓇᑌᓯᐣ ᒋᐅᒋ ᓇᓇᑲᒋᐦᐃᑕᐧ ᐊᐃᐧᔭᐠ ᓇᐣᑕ ᐊᓄᑭᐃᐧᑲᒥᑯᐣ. ᑲᐃᐧᐣ ᐊᐃᐧᔭ 
ᑎᐸᑯᓇᓯᐣ ᒥᓇ ᑲᐃᐧᐣ ᑲᑫᐧᒪᒥᔑᒪᓯᐣ. ᐃᓇᐧᑌ ᒋᐅᒋ ᑭᑫᒋᑲᑌᑭᐣ ᑫᑯᓇᐣ ᑲᑭᐱᓯᓭᑭᐣ ᐅᑕᓇᐠ, ᐁᑲ ᒋᐅᒋ 
ᓇᓀᐯᐃᐧᐦᐃᐁᐧᓇᓂᐊᐧᐠ ᒥᓇ ᒋᐊᓇᒣᒋᑲᓄᐊᐧᐠ, ᐁᑲᑫᐧ ᒥᓇᐧᒋᑲᑌᐠ ᐱᑯ ᐊᓂᓂᑲᐣ. 
 
ᓇᓇᑕᐃᐧᑭᑫᒋᑫᐃᐧ ᐅᓇᔓᐁᐧᐃᐧᑭᒪᔑᔕᐠ ᐅᑐᑎᓇᓇᐊᐧ ᐅᒥᑭᑫᐃᐧᓂᐊᐧ “ᑫᑲᐟ ᐃᑯ ᑌᐯᐧ ᐁᑭᐃᔑᐁᐧᐸᓄᑫᐧᐣ,” 
ᐁᑭᑐᐊᐧᐨ ᐅᓇᔓᐁᐧᐃᐧᑭᒪᔑᔕᐠ ᐁᔑᑌᐯᐧᑕᒧᐊᐧᐨ ᑫᒋᓇᐨ ᐁᑭᐃᔑᐁᐧᐸᐨ ᐊᐱᐨ ᐃᐧᐣ ᑲᐃᐧᐣ, ᐁᑭᐅᑎᓇᒧᐊᐧᐨ ᑲᐧᔭᐠ 
ᓇᓇᑕᐃᐧᑭᑫᒋᑫᐃᐧᓂᐠ. ᐅᒪ ᐃᓀᑫ ᐅᑎᓂᑫᐃᐧᓂᐠ, ᑲᐃᔑᐱᒥᔭᐸᑕᐠ ᑲᓇᓇᑕᐃᐧᑭᑫᒋᑲᓄᐊᐧᐠ ᒥᓇ ᑯᑕᑭᔭᐣ 
ᑎᐸᑯᓂᑫᐃᐧᓂᐠ, ᑭᐅᒋᐅᓇᑌᐸᐣ ᑲᓇᑕ ᑭᒋᑎᐸᑯᓂᑫᐃᐧᑲᒥᑯᐠ ᐃᒪ ᑲᑭᐅᓇᔓᐊᐧᓇᑲᓄᐸᐣ ᐁᑊ. ᐁᐨ ᒥᓇ ᒪᐠᑐᑯᓫ, 
2008 SCC 53 (“ᒥᐠᑐᑯᓫ”). ᑲᐃᐧᐣ ᐃᐧᐣ ᑲᑐᒋᑲᑌᐠ ᑲᑭᒪᒪᓂᐨ ᑲᓇᓇᑕᐃᐧᑭᑫᓂᒥᐨ, ᐁᑲᐧ ᐃᐧᐣ ᒥᑭᑫᐃᐧᓇᐣ 
ᓇᓇᑕᐃᐧᑭᑫᒋᑫᐃᐧᓂᐠ ᑲᐃᐧᐣ ᑲᑕᐨ ᑕᑭᑫᒋᓇᐁᐧᑕᑯᒋᑲᑌᐊᐧᐣ ᐁᔭᓇᑭᑌᐯᐧᔦᑕᑲᐧᐠ. 
 
ᓇᓇᑕᐃᐧᑭᑫᒋᑫᐃᐧᐣ ᐅᓇᔓᐁᐧᐃᑭᒪᔑᔕᐠ, ᑐᑲᐣ ᑭᒋᒪᐡᑭᑭᐃᐧᓂᐊᐧᐠ ᓂᐳᐃᐧᓂ ᑲᓇᓇᑲᒋᑐᐊᐧᐨ, 
ᐅᓇᓇᑕᐃᐧᑭᑫᑕᓇᐊᐧ ᓂᔭᓇᐧᔦᐠ ᑲᐅᒋᐳᓂᐱᒪᑎᓯᓇᓄᐊᐧᐠ: ᑲᑭᔑᐱᓭᐠ ᐱᒪᑎᓯᐃᐧᐣ, ᑲᐱᐦᒋᔑᐠ, ᓂᓯᑎᓱᐃᐧᐣ, 
ᓂᐸᑕᑫᐃᐧᐣ ᒥᓇ ᐁᑲ ᑲᑭᑫᑕᑲᐧᐠ. ᐸᐯᔑᐠ ᐅᓀᐧᓂᐊᐧᐣ ᐃᐧᐣᒋᑫᒪᑲᓄᐣ. ᒥᐅᓄ ᑲᐃᒋᑲᑌᑭᐣ1: 
 
ᑲᑭᔑᐱᓭᐠ ᐱᒪᑎᓯᐃᐧᐣ ᑲᐃᒋᑲᑌᐠ ᐊᐱᐣ ᐊᐃᐧᔭ ᑲᐅᒋᒋᓭᓂᐠ ᒋᔭᓂ ᐳᓂᐱᒪᑎᓯᐨ 
ᑭᐱᐦᒋᔑ ᐣ ᑲᐃᒋᑲᑌᐠ ᐊᐃᐧᔭ ᑲᑭᐅᒋᐳᓂᒋᑲᑌᐠ ᑲᑭᐱᐦᒋᔑᐠ ᓇᐣᑕ ᑫᑯ ᑲᐃᔑᐁᐧᐸᓂᐠ, ᐁᑲ ᑲᐃᓀᑕᑲᐧᓂᑭᐸᐣ 
ᒋᓯᓭᓂᐠ. ᓂᓯᑕᐃᐧᓂᑲᑌ ᐅᐁᐧ ᑲᐃᔑᐁᐧᐱᓯᐨ ᒥᓇ ᑲᐃᐧᐣ ᐃᓀᒋᑲᑌᓯᐣ ᐊᐃᐧᔭ ᐁᑭᑐᑕᐠ ᒥᓇ ᐊᓄᑭᐃᐧᓂᐠ. 
ᓂᓯᑎᓱᐃᐧᐣ ᑲᐃᒋᑲᑌᐠ ᑲᑭᐳᓂᐱᒪᑎᓯᐨ ᐁᑭ ᑭᔑᐱᓇᐠ ᐅᐱᒪᑎᓯᐃᐧᐣ 
ᓂᐸᑕᑫᐃᐧᐣ ᑲᐃᒋᑲᑌᐠ ᑲᑭᐳᓂᐱᒪᑎᓯᐨ ᐁᑭᓂᓯᑯᐨ ᐊᐃᐧᔭᐣ. ᐁᑲᐧ ᑕᐡ ᓂᓯᑕᐃᐧᓂᑲᑌ ᑲᐊᐧᐸᒋᑲᑌᐠ, ᑲᐃᐧᐣ ᐃᒪ 
ᐅᓇᔓᐁᐧᐃᐧᓂᐠ ᓇᐣᑕ ᐊᓇᒣᒋᑫᐃᐧᓂᐠ ᒋᔑᑲᓇᐊᐧᐸᒋᑲᑌᐠ. 
ᐁᑲ ᑲᑭᑫᑕᑲᐧᐠ ᑲᐃᒋᑲᑌᐠ ᐃᐁᐧ ᐊᐧᐸᑕᐦᐃᐁᐧᐃᐧᐣ ᑲᐃᐧᐣ ᓇᐦᐃ ᐃᓂᑯᐠ ᒋᑭᑫᒋᓇᐁᐧᑕᑲᐧᐠ ᐅᓇᔓᐁᐧᐃᐧᓂ (ᒪᐠᑐᑯᓫ) 
ᒋᑭᐃᔑᓂᑲᑌᐠ ᐁᑭᔑᐱᓭᓂᐠ ᐅᐱᒪᑎᓯᐃᐧᐣ, ᐁᑭᐱᐦᒋᔑᐠ, ᐁᑭᓂᓯᑎᓱᐨ, ᓂᐸᑕᑫᐃᐧᓂᐠ ᐁᑭᐅᐣᑕᐱᓀᐨ. ᒪᐡᑯᐨ ᑕᐡ 
ᐁᑲ ᐁᑭᑫᒋᑲᑌᐠ ᐊᓂᐣ ᑲᑭᐃᓇᐱᓀᑫᐧᐣ, ᓇᐣᑕ ᒥᓇ ᑲᑭᐃᔑᒥᑭᑲᓂᐊᐧᐠ ᓂᔐᐧᐠ ᓇᐣᑕ ᐊᐊᐧᔑᒣ ᐸᐯᔑᑲᐧᐣ 
ᐁᔑᓇᑲᐧᑭᐣ. ᐁᑲ ᑲᑭᑫᑕᑲᐧᐠ ᒥᑭᑫᐃᐧᐣ ᒥᐦᐅᐁᐧᓂ ᑲᐊᐸᒋᑐᐊᐧᐨ ᐅᓇᔓᐁᐧᐃᐧᑭᒪᔑᔕᐠ ᑲᐊᐧᐸᑎᓂᐁᐧᐊᐧᐨ ᐁᑕᑲᐧᐠ 
ᐊᐧᐸᐦᐃᐁᐧᐃᐧᐣ. ᑌᐯᐧ ᐁᓇᑲᐧᐠ ᐊᐃᐧᔭ ᐁᑭᐳᓂᐱᒪᑎᓯᐨ, ᑲᐧᔭᐠ ᑲᑭᐱᔑ ᓇᓇᑕᐃᐧᑭᑫᒋᑲᑌᐠ. ᑲᐃᐧᐣ ᑕᐡ 
ᒋᐸᓇᐦᐊᒧᐊᐧᐨ ᑲᐃᔑᓇᑯᒧᐊᐧᐨ ᐊᓂᐣ ᑲᑭᐃᓀᑕᒧᐊᐧᐨ ᑲᑭᐃᔑᐁᐧᐱᓯᓂᐨ, ᓇᐣᑕ ᒥᓇ ᑲᑭᔑ ᐱᒥᔭᓄᑲᑌᓂᐠ 
ᑲᑭᓇᓇᑲᒋᒋᑲᑌᐠ ᓂᐳᐃᐧᐣ. 
 
ᑲᐃᓇᔓᐊᐧᑌᐠ ᓂᐳᐃᐧᐣ ᓇᓇᑕᐃᐧᑭᑫᒋᑫᐃᐧᐣ ᐅᓇᔓᐁᐧᐃᐧᐣ, ᐸᑫᐱᐦᐃᑲᐣ 31 (2), ᓇᓇᑕᐃᐧᑭᑫᒋᑫᐃᐧ 
ᐅᓇᔓᐁᐧᐃᐧᑭᒪᔑᔕᐠ “ᑲᐃᐧᐣ ᐅᓇᔓᐁᐧᐃᐧᓂᐠ ᑕᐅᒋᐅᓇᔓᐊᐧᒋᑫᐊᐧᐠ ᐅᒥᑭᑫᐃᐧᓂᐊᐧ ᓇᐣᑕ ᒥᓇ ᒋᐅᒋ 
ᑭᔕᑯᓂᑫᐊᐧᐨ.” ᑲᐃᐧᐣ ᒥᓇ ᐅᑲᑐᑕᓇᐊᐧ ᒋᐅᒋᐊᐸᒋᑐᐊᐧᐨ ᐃᑭᑐᐃᐧᓇᐣ, ᑲᑭᐃᔑᒥᑭᑫᐊᐧᐨ ᐊᓂᐣ 
ᑲᑭᐃᔑᐊᐧᐸᒪᐊᐧᐨ ᑲᑭᐱᑕᑎᐸᒋᒧᐊᐧᐨ ᐸᐯᔑᐠ ᐊᐃᐧᔭᐠ ᓇᐣᑕ ᐱᒥᐃᐧᒋᑫᐃᐧᓂᐠ ᑲᐃᔑᐊᓄᑭᑕᒪᑫᐊᐧᐨ. 
 
 
  

 
1 ᑭᑭᓇᐊᐧᒋᐃᐧᒋᑲᑌᐊᐧᐣ. ᑲᓂᑲᓂᓯᐨ ᐅᓇᔓᐁᐧᐃᐧᑭᒪᔑᐡ ᑲᒥᓂᐨ ᒪᔭᑦ ᐃᒪ ᐊᐧᐃᐧᐣᒋᑲᑌᐊᐧᐣ. 

ᓇᓇᑕᐃᐧᑭᑫᒋᑫᐃᐧᓂᐠ ᑲᑭᐊᔑᑕᐱᐊᐧᐨ: 
 
ᑭᒋᒪᐡᑭᑭᐃᐧᓂ ᐅᑕᔭᒥᑕᒪᑫᒪᐣ: 
ᒥᐢ ᑫᕑᐊᐣ ᔐᔾ, ᐅᑕᔭᒥᑕᒪᑫ  
ᐊᓄᑭᐃᐧᑲᒥᑯᐠ ᑲᐅᑭᒪᐃᐧᐨ ᑭᒋ ᐅᑭᒪᐃᐧ ᐊᓄᑭᓇᑲᐣ ᐅᑕᓄᑭᐃᐧᓇᐣ (ᓀᓇᐤ ᓀᑲᐱᐦᐊᓄᐠ ᐃᓀᑫ) 
ᐅᑭᒪᐅᐣ ᑭᒋᐅᑕᔭᒥᑕᑫ 
45 Main Street East 
Hamilton, ON L8N 2B7 
 
ᒥᐢᑐᕑ ᒉᐳᕑ ᒍᐠᐢ, ᐅᑕᔭᒥᑕᒪᑫ  
ᐊᓂᔑᓂᓂ ᑎᐸᑯᓂᑫᐃᐧ ᐊᓄᑭᑕᒪᑫᐃᐧᐣ  
ᐅᑭᒪᐅᐣ ᑭᒋᐅᑕᔭᒥᑕᒪᑫ  
720 Bay Street, 4th Floor 
Toronto, ON M7A 2S9 
 
ᒥᐢ ᐁᔾᒥ ᓫᐃᒪᐣ, ᐅᑕᔭᒥᑕᒪᑫ 
ᑭᒋ ᐅᑭᒪᐃᐧ ᐅᓇᔓᐁᐧᐃᐧᐣ - ᐃᓂᓂᓇᐠ ᑲᐅᒋ ᓇᑲᑕᐁᐧᐣᑕᑲᐧᐠ ᐅᓇᔓᐁᐧᐃᐧᐣ  
ᐅᑭᒪᐅᐣ ᑭᒋᐅᑕᔭᒥᑕᒪᑫ 
720 Bay Street, 8th Floor 
Toronto, ON M7A 2S9 
 
ᑲᓇᓇᑕᐃᐧᑭᑫᒋᑫᐊᐧᐨ ᔑᒪᑲᓂᔕᐠ:  
ᐅᐣᑌᕑᔪ  ᐅᑭᒪᐃᐧᐣ ᔑ ᒪᑲᓂᔕᐠ 
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᐱᑐᕑ ᓫᐊᐧᕑᐃ, ᒪᒪᓂᐃᐧ ᓇᓇᑕᐃᐧᑭᑫᒋᑫᐃᐧ ᐊᓄᑭᐃᐧᓂᐠ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᑯᕑᐃᐢ ᓫᐊᐧᕑᐃᐣᐢ, ᒪᒪᓂᐃᐧᓇᐣ ᑲᑲᑫᐧᑭᐱᑎᓂᑲᑌᑭᐣ ᐊᓄᑭᐃᐧᓂᐠ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᑌᔾᓇ ᐁᐧᓫᐊᐧᐠ, ᑭᐁᐧᑎᓄᐠ ᓀᑲᐱᐦᐊᓄᐠ ᐃᓀᑫ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᕑᐊᐣᑎ ᐠᕑᐁᐠ (ᐊᔕ ᑭᐳᓇᓄᑭ), ᑭᒧᒋᒋᑫᐃᐧᐣ ᑲᑲᑫᐧᑭᐱᑎᓂᑲᑌᐠ ᐊᓄᑭᐃᐧᓂᐠ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᑫᐱᐣ ᐱᓫᐃᔪ, ᑭᐁᐧᑎᓄᐠ ᓀᑲᐱᐦᐊᓄᐠ ᐃᓀᑫ  
ᔑᒪᑲᓂᐡ ᔐᓫᐃ ᑲᕑ, ᑭᐁᐧᑎᓄᐠ ᓀᑲᐱᐦᐊᓄᐠ ᐃᓀᑫ   
ᐅᐣᑌᕑᐃᔪ ᔑᒪᑲᓂᐡ ᒉᕑᐃ ᒪᐢᑭᑐ, ᐊᓂᔑᓂᓂᐃᐧ ᔑᒪᑲᓂᔑᐃᐧ ᐊᓄᑭᑕᒪᑫᐃᐧᐣ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᑕᐧᐟ ᑭᐧᐣᓫᐊᐣ, ᐸᐣᐠᕑᐊᑊᐟ ᔑᒪᑲᓂᔑᐃᐧᑲᒥᐠ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᒐᐧᐣ ᐯᓄᕑ, ᐊᐧᐸᓄᐠ ᐃᓀᑫ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᐊᓫ ᒪᐠᑕᐧᓄᐟ, ᒪᒪᓂᐃᐧ ᓇᓇᑕᐃᐧᑭᑫᒋᑫᐃᐧ ᐊᓄᑭᐃᐧᓂᐠ, ᑕᐣᑐᕑ ᐯ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᑊᕑᐊᔭᐣ ᐳᕑᐅᓫᐊ, ᓂᐱᑲᐣ  
ᐅᐣᑌᕑᐃᔪ ᔑᒪᑲᓂᐡ ᐸᐧᓫ ᑕᒧᑕ, ᓇᐧᕑᐳᐠ ᑎᐯᒋᑫᐃᐧᓂᐠ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᑯᕑᐁᐠ ᐣᑐᐊᐧᕑᐟ, ᑭᐁᐧᑎᓄᐠ ᓀᑲᐱᐦᐊᓄᐠ ᐃᓀᑫ    
ᐅᐣᑌᕑᐃᔪ ᔑᒪᑲᓂᐡ ᓫᐊᐧᕑᐃ ᓫᐊᐱᓄᐃᐧᐨ, ᔕᕑᐳᐃᐧᐨ ᓴᑲᐃᑲᐣ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᑲᐧᕑᐟ ᒐᐧᐣᓴᐣ (ᐊᔕ ᑭᐳᓇᓄᑭ), ᔕᐊᐧᓄᐠ ᑊᕑᐅᐢ  
ᐅᐣᑌᕑᐃᔪ ᔑᒪᑲᓂᐡ ᐸᐟ ᒥᐠᑯᓫᐅ ᐢᑕᐧᕑᒪᐧᐣᐟ, ᑕᐣᑕᐢ, ᒥᓇ ᐣᓫᐁᐣᐯᕑᐃ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᑯᕑᐃᐢ ᒥᕑᑎᐣᐢ, ᑕᐣᑐᕑ ᐯ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᐯᔾᐟ ᓫᐃᐣᐠ, ᑕᐣᑐᕑ ᐯ  
ᐅᐣᑌᕑᐃᔪ ᔑᒪᑲᓂᐡ ᐢᑲᐧᐟ ᒥᕑᐠᓫᐃ, ᑕᐣᑐᕑ ᐯ  
ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᐸᐧᓫᐊ ᑭᐣᐠ, ᓀᑲᐱᐦᐊᓄᐠ ᐃᓀᑫ  

ᔑᒪᑲᓂᐡ ᐅᓇᓇᑕᐃᐧᑭᑫᒋᑫ ᓴᐣᑕᕑᐊ ᑲᐧᕑᐟᓂ, ᓀᑲᐱᐦᐊᓄᐠ ᐃᓀᑫ  
ᒥᐢᑐᕑ ᑌᕑᐃᐣ ᑕᐣ, ᒪᒪᓂᐃᐧ ᓇᓇᑕᐃᐧᑭᑫᒋᑫᐃᐧᐣ ᐊᓄᑭᐃᐧᐣ  
ᒥᐢ ᑫᓫᐃ ᐢᐃᐧᑊᐟ - ᐦᐁᐣᑐᕑᓴᐣ ᐅᐣᑌᕑᐃᔪ ᔑᒪᑲᓂᔑᐃᐧ ᐊᓄᑭᐃᐧᓇᐣ  
 
 
 
ᑭᒋᒪᐡᑭᑭᐃᐧᓂ ᐅᔑᒪᑲᓂᔑᒪᐣ:  
ᔑᒪᑲᓂᐡ ᔐᓫᐃ ᑲᕑ 
ᐅᐣᑌᕑᐃᔪ ᐅᑭᒪᐃᐧᐣ ᔑᒪᑲᓂᐡ 
615 James Street South, 2nd Floor 
Thunder Bay, ON P7E 6P6 
807-473-2734 
 
 
ᑎᐸᑯᓂᑫᐃᐧᑲᒥᑯᐠ ᐅᑎᐸᒋᒧᐠ: 
ᒥᐢ ᐟᕑᐅᑎ ᒥᐠᑭᓂᐣ (ᑲᐯᐦᐃ ᒣᑲᐧᐨ ᐁᑲ ᑲᐃᐧᐣ ᓴᑭᐸᑲᐃᐧᐱᓯᑦ 28, 2016) 
353 McIntyre Street 
Thunder Bay, ON  P7A 3B9 
807-627-8426 
 
ᒥᐢ ᑌᐱᐣ ᓫᐊᐧᑭᐟ (ᒣᑲᐧᐨ ᐁᑕ ᓴᑭᐸᑲᐃᐧᐱᓯᑦ 28, 2016) 
Network Court Reporting and Mediation 
100 King Street West, Suite 3600 
Toronto ON M5X 1E3 
416-359-0305 
info@networkcourt.ca 
 
 
ᑲᑭᐃᔕᐊᐧᐨ ᒋᑎᐸᒋᒧᐊᐧᐨ: ᑲᑭ ᑲᓄᒋᑫᑕᒪᑯᐊᐧᐨ:  
  
ᐅᑎᓇᐁᐧᒪᑲᓂᐊᐧ ᒉᐟᕑᐅ ᐊᐣᑐᕑᓴᐣ, ᕑᐁᒋ 
ᐳᐡᐃ, ᕑᐊᐱᐣ ᐦᐊᕑᐳᕑ, ᑲᔪᓫ ᒪᐧᕑᓱ, ᐸᐧᓫ 
ᐸᓇᒋᐢ ᒥᓇ ᒐᐧᕑᑎᐣ ᐊᐧᐸᐢ2 
(‘ᑎᐯᒋᑫᐃᐧᓇᐣ’) 

ᒥᐢ ᑯᕑᐃᐢᑕ ᐱᐠ ᑲᓄ, ᐅᑕᔭᒥᑕᒪᑫ 
ᒥᐢᑐᕑ ᒐᐣᑕᐣ ᕑᐅᑎᐣ, ᐅᑕᔭᒥᑕᒪᑫ 
ᒥᐢ ᑫᓫᐃᐣ ᑲᐢᐳᕑ, ᐅᑕᔭᒥᑕᒪᑫ 
ᒥᐢ ᑫᐟ ᑊᕑᐃᐣᓫᐃ, ᐅᑕᔭᒥᑕᒪᑫ 
Aboriginal Legal Services of Toronto 
Suite 500, 211 Yonge Street 
Toronto, ON M5B 2M1 
 
 

ᐊᓂᔑᓇᐯ ᐊᐢᑭ ᐅᑭᒪᐃᐧᐣ (‘NAN’) 
 

ᒥᐢᑐᕑ ᒍᓫᔭᐣ ᐸᐧᓫᐠᓄᕑ, ᐅᑕᔭᒥᑕᒪᑫ  
ᒥᐢ ᒣᑭᐣ ᑕᐣᔪᐣ, ᐅᑕᔭᒥᑕᒪᑫ 
ᒥᐢᑐᕑ ᒍᓫᔭᐣ ᕑᐊᔾ, ᐅᑕᔭᒥᑕᒪᑫ  
ᑲᐃᐧᑕᓄᑭᒥᑐᐊᐧᐨ  
10 Alcorn Avenue, Suite 204 

 
2 ᑯᕑᐊᐣ ᐢᑕᕑᐊᐣᐠ ᐅᑎᓇᐁᐧᒪᑲᓇᐣ ᐅᑭᐃᐧᒋᑲᐸᐃᐧᑕᓇᐊᐧ ᐅᐁᐧ ᓇᓇᑕᐃᐧᑭᑫᒋᑫᐃᐧᓂ. ᑭᐃᔕᐊᐧᐠ ᒥᓇ ᑭᑎᐸᒋᒧᐊᐧᐠ. ᑲᐃᐧᐣ ᒋᐅᒋᓀᑕᒧᐊᐧᐨ ᒋᑎᐸᑯᓂᐁᐧᐊᐧᐨ. 

mailto:info@networkcourt.ca

Toronto, ON M4V 3A9 
 
 

ᑭᐁᐧᑎᓄᐠ ᐊᓂᔑᓇᐯ ᑭᑭᓄᒪᑫᐃᐧᐣ 
ᑲᐅᓇᔕᐊᐧᑕᒧᐊᐧᐨ (‘NNEC’) 

ᒥᐢᑐᕑ ᐃᑎᐣ ᐃᐢᑫᐧᑲ, ᐅᑕᔭᒥᑕᒪᑫ 
ᐃᐢᑫᐧᑲ ᑎᐸᑯᓂᑫᐃᐧᒋᐁᐧᐃᐧᐣ 
100 Anemki Drive, Suite 104 
Fort William First Nation, ON P7J 1J4 
 
 

ᒪᑕᐊᐧ ᑭᑭᓄᒪᑫᐃᐧᑲᒥᐠ (‘MLC’) ᒥᐢ ᒣᕑᐃ ᑲᐟᕑᐃᐣ ᒉᑦᐳᕑᐢ, ᐅᑕᔭᒥᑕᒪᑫ 
ᐸᐢᐁᐟ ᒥᓇ ᑲᐃᐧᑕᓄᑭᒪᐨ ᑎᐸᑯᓂᑫᐃᐧᒋᐁᐧᐃᐧᐣ 
1121 Barton Street 
Thunder Bay, ON P7B 5N3 
 
 

ᑭᐁᐧᑎᓄᐠ ᐅᑭᒪᑲᓇᐠ (‘KO’) 
 

ᒥᐢᑐᕑ ᑌᕑᐃᐠ ᓇᐧᔾᐢ, ᐅᑕᔭᒥᑕᒪᑫ 
ᐁᕑᐃᐠᓴᐣ ᒥᓇ ᑲᐃᐧᑕᓄᑭᒥᑐᐊᐧᐨ 
291 Court Street South 
Thunder Bay, ON P7B 2Y1 
 
 
 

ᐅᐣᑌᕑᐃᔪ ᐊᓂᔑᓂᓂᐃᐧ ᐅᐡᑲᑎᓴᐠ 
ᑲᐊᔑᑕᐱᐊᐧᐨ ᐅᐣᑌᕑᐃᔪ ᐅᑭᒪᑲᓇᐠ 
(‘OFNYPC’) 
 
 

ᒥᐢᑐᕑ ᑫᐣᐟ ᐁᓫᓴᐣ, ᐅᑕᔭᒥᑕᒪᑫ 
ᒥᐢᑐᕑ ᒪᕑᐃ ᐠᓫᐃᐱᐣᐢᑎᐣ, ᐅᑕᔭᒥᑕᒪᑫ 
ᐠᓫᐃᐱᐣᐢᑎᐣ, ᑎᐸᑯᓂᑫᐃᐧᓂᐠ ᐊᓄᑭᑕᒪᑫᐃᐧᐣ 
160 John Street, Suite 300 
Toronto, ON M5V 2E5 
 

ᑕᐣᑐᕑ ᐯ ᐅᑌᓇᐠ (‘TB’) ᒥᐢᑐᕑ ᐢᑎᐱᐣ ᐅᒋᒍᐢᑭ, ᐅᑕᔭᒥᑕᒪᑫ 
ᒥᐢ ᑕᐧᐣ ᓫᐊᑕ, ᐅᑕᔭᒥᑕᒪᑫ 
ᒥᐢ ᑲᐟᓫᐃᐣ ᐠᕑᐁᑊᐢ, ᐅᑕᔭᒥᑕᒪᑫ 
ᐁᕑᔪ ᑎᐸᑯᓂᑫᐃᐧᐣ ᐊᓄᑭᑕᒪᑫᐃᐧᐣ 
112 Harold Street South 
Thunder Bay, ON P7E 1K4 
 
 

ᑕᐣᑐᕑ ᐯ ᔑᒪᑲᓂᐡ ᐊᐱᑕᒪᑫᐃᐧᐣ, 
ᑲᐅᑭᒪᐃᐧᐨ, ᑲᐊᓂᑫᐅᑭᒪᐃᐧᐨ, ᑫᑌᐅᑭᒪ 
ᐦᐅᕑᒪᐣ, ᒥᓇ ᔑᒪᑲᓂᔑ ᐊᓄᑭᑕᒪᑫᐃᐧᐣ 
(‘TBPS’) 

ᒥᐢᑐᕑ ᑊᕑᐊᔭᐣ ᑯᐳᕑ, ᐅᑕᔭᒥᑕᒪᑫ 
ᒥᐢᑐᕑ ᐁᑐᐊᐧᐟ ᒪᕑᐅᑯ, ᐅᑕᔭᒥᑕᒪᑫ 
ᒥᐢᑐᕑ ᒐᐢᑎᐣ ᓴᐸᔦᓂ, ᐅᑕᔭᒥᑕᒪᑫ 
ᐢᑕᐧᐅᐟ ᑎᐸᑯᓂᑫᐃᐧᐣ ᐊᓄᑭᑕᒪᑫᐃᐧᐣ 
77 King Street West, Suite 4130 
Toronto, ON M5K 1H1 
 
 

ᑕᐣᑐᕑ ᐯ ᔑᒪᑲᓂᐡ ᒪᒪᐊᐧᓄᑭᐃᐧᐣ 
(‘TBPA’) 

ᒥᐢ ᑫᑎ ᕑᐅᐊᐧᐣ, ᐅᑕᔭᒥᑕᒪᑫ 

ᒥᐢᑐᕑ ᑲᕑᐃ ᐦᐊᐧᑊᑭᐣᓴᐣ, ᐅᑕᔭᒥᑕᒪᑫ 
ᑲᐅᕑᓭᓫ ᐱᓫᐃᑊᐢ ᐯᓫᐅᐢ ᐦᐊᐧᑊᑭᐣᓴᐣ ᑎᐸᑯᓂᑫᐃᐧᐣ ᐊᓄᑭᑕᒪᑫᐃᐧᐣ 
555 Richmond Street West, Suite 1200 
Toronto, ON M5V 3B1 
 
 

ᐅᐣᑌᕑᐃᔪ ᐊᐊᐧᔑᐡ ᒥᓇ ᐅᐡᑲᑎᐢ 
ᓇᑕᒪᑫᐃᐧ ᐊᓄᑭᑕᒪᑫᐃᐧᐣ (‘PACY’) 

ᒥᐢ ᔕᐣᑌᓫ ᑊᕑᐊᔾᓴᐣ, ᐅᑕᔭᒥᑕᒪᑫ 
ᐃᐧᓫᐅᕑ, ᒪᓫᐅᓂ, ᓀᓫᓴᐣ 
1001 William Street, Suite 201 
Thunder Bay, ON P7B 6M1 
 
 

 
ᑲᓂᑲᓂᐡᑭᑫᑕᒪᑫᐨ ᐅᐣᑌᕑᐃᔪ ᐊᐦᑭᐠ 
ᑭᒋᐅᑭᒪᑫᐧ  (‘Ontario’) 

 
ᒥᐢ ᓫᐃᓴ ᓫᐊᐦᐊᐧᕑᐃ, ᐅᑕᔭᒥᑕᒪᑫ 
ᒥᐢᑐᕑ ᑌᕑᐅ ᐠᓫᐅᓯ, ᐅᑕᔭᒥᑕᒪᑫ 
ᒥᐢ ᐁᕑᐃᐣ ᕑᐃᓱᐠ, ᐅᑕᔭᒥᑕᒪᑫ 
ᒥᐢᑐᕑ ᐸᕑᓯᐣ ᔪᓭᐱᔭᐣ, ᐅᑕᔭᒥᑕᒪᑫ 
ᑭᒋᐅᑭᒪ ᐃᓂᓂᓇᐠ ᑲᐅᒋ ᓇᑲᑕᐁᐧᑕᑲᐧᐠ ᐅᓇᔓᐁᐧᐃᐧᐣ 
ᑲᓇᑕ ᑭᒋᑎᐸᑯᓂᑫᐃᐧ ᐅᑭᒪᐃᐧᐣ 
720 Bay Street, 8th Floor 
Toronto, ON M7A 2S9 
 

ᑲᓂᑲᓂᐡᑭᑫᑕᒪᑫᐨ ᑲᓇᑕ ᐊᐦᑭᐠ 
ᑭᒋᐅᑭᒪᑫᐧ, ᑲᐅᒋᐊᓄᑭᑕᒪᑯᐨ ᐅᑭᒪᐃᐧᐣ 
ᑲᐊᓄᑲᑕᐠ ᐊᓂᔑᓂᓂᐃᐧ 
ᐃᐧᒋᐦᐃᐁᐧᐃᐧᓇᐣ ᒥᓇ ᑭᐁᐧᑎᓄᐠ 
ᐅᓇᒋᑫᐃᐧᓇᐣ ᑲᓇᑕ (‘Canada’) 
                                                  

ᒥᐢᑐᕑ ᑫᐧᑯᕑᐃ ᓭᒣᓇᑭᐢ, ᐅᑕᔭᒥᑕᒪᑫ 
ᒥᐢ ᐊᓂᑲ ᓴᑯᕑᓴ, ᐅᑕᔭᒥᑕᒪᑫ 
ᑕᐱᑕ ᐅᓇᔓᐁᐧᐃᐧᐣ ᑲᓇᑕ - ᐅᓇᔓᐁᐧᐃᐧ ᒪᐃᐧᓀᐡᑯᑕᑎᐃᐧᐣ  
50 O'Connor Street, Suite 500 
Ottawa, ON K1A 0H8 

 
ᑲᔭᓂᒧᒋᑲᑌᑭᐣ ᐅᒪ ᓇᓇᑕᐃᐧᑭᑫᒋᑫᐃᐧᓂᐠ 
ᑭᐁᐧᑎᓄᐠ ᓀᑲᐱᐦᐊᓄᐠ ᐃᓀᑫ ᐅᐣᑌᕑᐃᔪ ᓄᐱᒪᑲᒥᐠ ᑲᔭᑭᐣ ᐃᐡᑯᓂᑲᓇᐣ ᑲᑲᐯᔑᐊᐧᐨ ᐅᐡᑲᑎᓴᐠ ᑕᓱᔭᑭᐃᐧᐣ 
ᐅᓇᑲᑕᓇᐊᐧ ᐅᑲᐯᔑᐃᐧᓂᐊᐧ ᒥᓇ ᐅᐊᐧᑯᒪᑲᓂᐊᐧ ᐁᔭᑕᐃᐧ ᑕᔑᑭᑭᓄᒪᐃᐧᑕᐧ ᑲᐃᐡᐸᓂᐠ ᑭᑭᓄᒪᑫᐃᐧᓂ ᑕᐣᑐᕑ ᐯ 
ᐊᓂᐡ ᐁᑲ ᐁᑕᑲᐧᓂᐠ ᐅᑕᓇᐱᐃᐧᓂᐊᐧᐠ. ᒥᑕᐡ ᐅᐁᐧ ᓇᓇᑕᐃᐧᑭᑫᒋᑫᐃᐧᐣ ᑲᐅᒋᑐᒋᑲᑌᐠ ᑲᑭᐃᔑᐁᐧᐱᓯᐊᐧᐨ ᓂᓴᐧᐦᓱ 
ᐅᐡᑲᑎᓴᐠ ᑲᑭᐳᓂᐱᒪᑎᓯᐊᐧᐨ ᒣᑲᐧᐨ 2000- 2011 ᑲᐱᒥᔭᑭᐊᐧᓂᐠ ᒣᑲᐧᐨ ᑲᐱᒥ ᑭᑭᓄᒪᑯᓯᐊᐧᐸᐣ ᐁᐧᑎ ᑕᐣᑐᕑ ᐯ, 
ᐁᐃᐧᑲᑫᐧ ᓇᑲᓂᑲᑌᐠ ᐁᑲ ᒥᓇᐊᐧ ᐅᐁᐧ ᒋᔑᓇᑭᐡᑲᒧᐊᐧᐨ ᐊᓂᓂᑲᐣ.    
 
ᐁᑲᐧ ᒥᔑᐣ ᐊᐊᐧᔑᔕᐠ ᑲᑲᐯᔑᐊᐧᐨ ᐅᒪ ᐅᐣᑌᕑᐃᔪ, ᐅᐯᔕᐧᐸᑕᓇᐊᐧ ᐦᐊᔾ ᐢᑯᓫ ᐁᒧᒋᐃᓇᐦᐊᑐᐊᐧᐨ ᓇᐣᑕ ᒥᓇ 
ᐁᐃᐱᓂᑕᐧ ᐅᑕᐸᓂᐠ, ᒥᓇ ᑕᓱᑭᔑᑲ ᑭᐁᐧᐊᐧᐠ ᑲᐳᓂᑭᑭᓄᒪᐃᐧᑕᐧ ᑲᓄᓇᑯᔑᓂᐠ. ᐁᑲᐧ ᐃᐧᐣ ᐊᐊᐧᔑᔕᐠ 
ᓄᐱᒪᑲᒥᐠ ᐃᐡᑯᓂᑲᓂᐠ ᑲᐅᒋᐊᐧᐨ, ᐦᐊᔾ ᐢᑯᓫ ᑲᐃᔕᐊᐧᐨ ᐅᓇᑲᓇᐊᐧᐣ ᐅᐊᐧᑯᒪᑲᓂᐊᐧ ᒥᓇ ᐅᑕᓇᐱᐃᐧᓂᐊᐧ 
ᐁᓇᑕᐃᐧᑲᐯᔑᐊᐧᐨ ᑭᒋᐅᑌᓇᐠ ᑲᐃᐧᐣ ᐁᑕ ᐁᓇᐃᐧᓇᑲᐧᓂᐠ, ᐅᑕᔑᓂᓂᐃᐧ ᑕᓇᐱᐃᐧᓂᐊᐧ ᑲᔦ ᐅᓇᑲᑕᓇᐊᐧ. 
ᐁᑲᐧ ᑲᑭᐱᔑᐊᐧᐸᒋᑲᑌᑭᐣ ᐅᓀᐧᓂᐊᐧᐣ ᓂᓴᐧᐦᓱ ᑲᑭᐳᓂᐱᒪᑎᓯᐊᐧᐨ, ᐊᑎᐟ ᐊᓂᔑᓂᓂᐃᐧ ᐊᐊᐧᔑᔕᐠ ᑲᐃᐧᐣ ᐃᐧᑲ 
ᒋᑭᐅᒋᑭᐁᐧᐊᐧᐨ ᑲᐅᒋᐊᐧᐨ. ᐅᐁᐧ ᓇᓇᑕᐃᐧᑭᑫᒋᑫᐃᐧᐣ ᓇᓇᑕᐊᐧᐸᒋᑲᑌᐊᐧᐣ ᑫᑯᓀᓇᐣ ᑲᑭᐅᒋ 
ᐸᐳᓂᐱᒪᑎᓯᐊᐧᐨ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑭᐁᐧᑎᓄᐠ ᑲᐅᒋᐊᐧᐨ ᐁᐅᒋᐸᑲᓂᓭᐊᐧᐨ ᐊᐱᐨ ᐃᐧᐣ ᑯᑕᑭᔭᐠ 
ᐅᐣᑌᕑᐃᔪ ᐦᐊᔾ ᐢᑯᓫ ᑭᑭᓄᒪᐊᐧᑲᓇᐠ, ᒥᓇ ᐊᓂᐣ ᑫᑭᔑᐊᔭᑲᐧᒥ ᑲᓇᐁᐧᑕᑯᓯᐊᐧᐸᐣ. 

ᐅᐁᐧ ᓇᓇᑕᐃᐧᑭᑫᒋᑫᐃᐧᐣ ᐅᓇᔓᐁᐧᐃᐧᓂᐠ ᐃᓇᑌ ᒋᔑᑲᓇᐊᐧᐸᒋᑲᑌᐠ ᐊᐣᑎ ᒪᔭᑦ ᑲᑭᐅᒋᓭᑭᐣ ᐳᓂᐱᒪᑎᓯᐃᐧᓇᐣ, 
ᒥᓇ ᒋᐅᓇᑌᑭᐣ ᑫᐊᓄᑲᑌᑭᐣ ᐁᑲ ᒥᓇᐊᐧ ᐯᔑᑲᐧᐣ ᒋᔑᐁᐧᐱᓯᐊᐧᐨ. ᐅᐁᐧ ᓇᓇᑕᐃᐧᑭᑫᒋᑫᐃᐧᐣ ᑲᐃᐧᐣ 
ᒋᐅᒋᒪᑲᐠᑲᓇᑕ ᑭᒋᓇᓇᑕᐃᐧᑭᑫᒋᑫᐃᐧᓂᐠ, ᓇᐊᐧᐨ ᐃᐧᐣ ᒥᔑᓇᐧᔦᐠ ᐃᓇᑯᓂᑲᑌᐠ ᑫᐃᓇᓄᑲᑌᐠ. ᑕᑲᐧᓄᐣ 
ᑲᑲᓇᐊᐧᐸᒋᑲᑌᑭᐣ ᐃᓯᓭᐃᐧᓇᐣ, ᑐᑲᐣ ᐊᓂᐣ ᒪᔭᑦ ᑲᑭᔑᐅᓇᒋᑲᑌᐠ ᐦᐊᔾ ᐢᑯᓫ ᑭᑭᓄᒪᑫᐃᐧᐣ ᑫᔭᐸᒋᑐᐊᐧᐨ 
ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ, ᑲᐃᐧᐣ ᒋᐅᒋ ᓇᓇᑲᒋᒋᑲᑌᐠ. ᐁᑲ ᑕᐡ ᑲᑭᐅᒋᐃᓯᓭᐠ ᐃᒪ ᐅᓇᑯᓂᑫᐃᐧᓂᐠ ᑭᑲᑌ ᒥᓇ 
ᑲᐃᓇᐧᑌᐠ ᓇᓇᑕᐃᐧᑭᑫᒋᑫᐃᐧᐣ, ᒥᓇ ᐁᑲ ᑲᑭᐅᒋ ᐊᐧᐃᐧᐣᒋᑲᑌᑭᐣ ᐁᑲ ᒋᓀᒋᑲᑌᑭᐣ ᐁᑲ ᐁᑭᒋᓀᑕᑲᐧᑭᐣ ᓇᐣᑕ 
ᐁᑲᓇᐣᑕ ᐁᓇᐸᑕᑭᐣ ᒋᑭᔭᓂᒧᒋᑲᑌᑭᐣ. 
 
 
 
 
 
 
 
 
ᑭᒋᑫᑯᓇᐣ ᑲᑭᔭᓂᒧᒋᑲᑌᑭᐣ 
ᓇᓇᑐᑭᑫᒋᑫᐃᐧᓂᐠ ᐅᓴᑦ ᐱᑯ ᑲᑭᓇᓇᑕᐃᐧᑭᑫᒋᑲᑌᑭᐣ ᓂᔑᐣ ᑭᒋᑫᑯᓇᐣ: 
 

1. ᐊᓂᐣ ᑲᑭᐅᒋᐳᓂᐱᒪᑎᓯᐊᐧᐨ ᑭᑭᓄᒪᐊᐧᑲᓇᐠ, ᑫᑯᓀᓇᐣ ᑲᑐᒋᑫᒪᑲᑭᐣ ᐦᐊᔾ ᐢᑯᓫ ᑭᑭᓄᒪᐊᐧᑲᓇᐠ ᑭᐁᐧᑎᓄᐠ 
ᐃᐡᑯᓂᑲᓇᐣ ᑲᐱᐅᒋᒪᒐᐊᐧᐨ ᓇᐱᐨ ᐁᑭᒋᓇᓂᓴᓂᓭᐊᐧᐨ ᒋᐊᐧᓂᑐᐊᐧᐨ ᐅᐱᒪᑎᓯᐃᐧᓂᐊᐧ ᐊᐱᐨ ᐃᐧᐣ 
ᑯᑕᑭᔭᐠ ᑭᑭᓄᒪᐊᐧᑲᓇᐠ? ᐁᑲᐧ ᑭᔑᐊᐧᐸᑎᓂᐁᐧᒪᑲᐣ ᓂᐊᐧᔦᐠ ᑭᒋᑫᑯᓇᐣ ᐁᐅᒋᒪᑲᑭᐣ: 
 

a. ᐱᐅᑕᓇᐠ ᒥᓇ ᐅᓇᔓᐁᐧᐃᐣ 
ᑲᔑᐅᓇᑌᐠ 

ᑲᑭᐱᔑ ᐱᒥᑲᓇᐊᐧᐸᒥᑕᐧ ᐊᓂᔑᓂᓂᐊᐧᐠ ᐅᑭᒪᐃᐧᓂᐠ, 
ᑲᑭᐱᓯᓴᐦᐃᐁᐧᒪᑲᐠ ᐊᓂᔑᓂᓂᐃᐧ ᐊᐊᐧᔑᔕᐠ ᑲᑭᐅᑕᐱᓂᑕᐧ ᐊᐧᓴ 
ᒋᑕᔑᑭᑭᓄᒪᐃᐧᑕᐧ, ᑲᐃᓇᔓᐊᐧᑕᒪᐃᐧᑕᐧ ᒥᓇ ᒥᓂᑯᐠ ᑲᐃᔑ 
ᐱᒥᐸᑭᑎᓂᐨ ᑭᑭᓄᒪᑫᐃᐧ ᔓᓂᔭ  
 

b. ᑲᓂᑲᐧᔭᒋᐦᐃᑕᐧ ᐦᐊᔾ ᐢᑯᓫ 
ᒋᔭᓂᔕᐊᐧᐨ 

ᐃᐡᑯᓂᑲᓂᐠ ᑲᑕᔑᐅᐱᑭᓇᓂᐊᐧᐠ ᐃᓯᓭᐃᐧᓇᐣ  
 
 

c. ᐊᓂᒥᓭᐃᐧᐣ ᐅᓇᑭᐡᑲᓇᐊᐧ 
ᒣᑲᐧᐨ ᐦᐊᔾ ᐢᑯᓫ ᑲᑭᑭᓄᒪᐃᐧᑕᐧ  

ᐊᔑᐨ ᐅᑭᑭᓄᒪᑯᐃᐧᓂᐊᐧ, ᐃᐧᑕᑎᓯᒥᑐᐃᐧᐣ, ᒪᐡᑭᑭᐃᐧᒋᐦᐃᑯᐃᐧᐣ, 
ᑲᓇᐁᐧᑕᑯᓯᐃᐧᐣ, ᐁᐅᒋᐊᔭᒥᐦᐊᐧᐨ ᐅᐊᐧᑯᒪᑲᓂᐊᐧ, ᐁᑲᑫᐧ 
ᓇᓇᒪᔦᑕᒧᐊᐧᐨ ᐅᑌᓇᐊᐧᑎᓯᐃᐧᓂ, ᐁᓇᑭᐡᑲᒧᐊᐧᐨ ᒪᒉᒋᑫᐃᐧᓂ, ᒋᑲᑫᐧ 
ᓂᓯᑕᐁᐧᑕᒧᐊᐧᐨ ᒥᓇ ᒋᓇᑲᓇᑲᓱᐊᐧᐨ ᓇᓂᓴᓂᓭᐦᐃᑎᓱᐃᐧᓂ 
 

d. ᑲᐃᔑᑲᓇᐊᐧᐸᒋᑲᑌᐠ 
ᑲᐊᐧᓂᐦᐃᐨ ᑭᑭᓄᒪᐊᐧᑲᐣ ᓇᐣᑕ 
ᑲᑭᐳᓂᐱᒪᑎᓯᐨ 

ᔐᒪᐠ ᐅᑕᓄᑲᑕᓇᐊᐧ ᐊᓄᑭᐃᐧᓇᐣ ᒥᓇ ᑲᐸᐯᔑᑯᐊᐧᐨ ᐊᐃᐧᔭᐠ ᐊᐱ 
ᑲᐃᐧᐣᒋᑲᑌᐠ ᑭᑭᓄᒪᐊᐧᑲᐣ ᑲᐊᐧᓂᐦᐃᐨ, ᓇᐣᑕ ᐁᑭᐳᓂᐱᒪᑎᓯᐨ 

 
2. ᐊᓂᐣ ᑫᑭᑐᑕᒪᐠ ᒋᓂᓯᓂᑲᑌᐠ ᑲᓇᓂᓴᓂᓭᐊᐧᐨ ᐁᐧᑎ ᓂᑲᐣ ᐁᑲ ᒋᐊᐧᓂᑐᐊᐧᐨ ᑭᑭᓄᒪᐊᐧᑲᓇᐠ 

ᐅᐱᒪᑎᓯᐃᐧᓂᐊᐧ ᑭᐁᐧᑎᓄᐠ ᑲᐅᒋᐊᐧᐨ? ᐅᐁᐧ ᑲᑭᐃᔑᒥᑭᑲᑌᐠ ᑭᔭᐸᑕᐣ ᑫᔑᐅᓇᒋᑲᓄᐊᐧᐠ ᑫᔭᐸᑕᑭᐣ, 
ᑲᑭᐅᒋᑎᐸᐸᒋᑲᑌᑭᐣ ᑲᓂᐃᐧᒋᑲᑌᑭᐣ ᐃᑭᑐᐃᐧᓇᐣ: 
 

 ᐃᑭᑐᐃᐧᐣ 
 

ᐅᓇᒋᑲᓇᐣ ᑫᔭᐸᑕᑭᐣ 

a
. 

ᒋᑭᑌᒋᑲᑌᑭᐣ ᐅᑭᒪᐃᐧ ᐊᔓᑕᒪᑫᐃᐧ ᐃᐧᒋᐃᐧᑐᐃᐧᓇᐣ, 
ᐊᓂᔑᓂᓂᐊᐧᑎᓯᐃᐧᐣ ᒥᓇ ᐊᓂᑫᔭᑎᓯᐃᐧᐣ ᒥᓇ 
ᑲᑭᐱᑐᑕᑫᒪᑲᑭᐣ ᐅᑕᓇᐠ ᒥᓇ ᑭᔭᐱᐨ ᐁᑲ ᑲᐧᔭᐠ 
ᑲᑲᓇᐊᐧᐸᒥᑕᐧ ᑎᐸᑯᓂᑫᐃᐧᓂᐠ ᐊᔑᐨ ᒪᒉᓂᒥᐁᐧᐃᐧᓂᐠ 

7, 8, 9, 24, 37, 58, 62, 65, 112, 
116, 118, 119, 121, 126, 127, 
128, 131, 134, 136, 137, 138, 
139, 140, 141, 142 
 

b
. 

ᒋᓇᑯᒋᑲᑌᐠ ᐃᐧᑕᓄᑭᒥᑐᐃᐧᐣ ᑲᓇᑕ, ᐅᐣᑌᕑᐃᔪ 
ᐅᑭᒪᐃᐧᓂᐠ, ᐊᓂᔑᓂᓂᐊᐧᐠ, ᑕᐣᑐᕑ ᐯ, ᔑᒪᑲᓂᔑᐃᐧ 
ᐊᓄᑭᐃᐧᓂᐠ ᒥᓇ ᑯᑕᑭᔭᐠ 

1, 4, 7, 14, 16, 17, 24, 30, 31, 
32, 33, 38, 50, 51, 54, 58, 59, 
76, 77, 90, 91, 92, 94, 102, 105, 
110, 112, 113, 115, 116, 123, 
124, 128, 131, 133, 136, 137 
 

c
. 

ᒋᑎᐸᐸᒋᑲᑌᓂᐠ ᑭᑭᓄᒪᐊᐧᑲᐣ ᐅᐱᒥ ᑭᑭᓄᒪᑯᐃᐧᐣ ᒥᓇ 
ᐁᑲ ᑲᐃᔑᐱᒋᓂᐡᑲᐨ ᐊᓂᐡ ᑭᒋᓀᑕᑲᐧᓂ ᑫᑭᐅᒋ ᑭᑫᑕᑲᐧᑭ, 
ᐃᒪ ᐃᓀᑫ: 
- ᑫᑭᑭᓄᐦᐃᑫᒪᑲᐠ ᑲᐅᓇᑌᐠ ᑫᔭᐸᑕᐠ  
- ᑕᓇᐱ ᓇᓇᑲᑕᐊᐧᐸᒋᑲᑌ ᒋᑭᒥᓄᓭᑫᐧᐣ ᑲᑭᔭᐸᑕᐠ, ᒥᓇ 
- ᑕᐱᒥᓇᑲᑕᐊᐧᐸᒋᑲᑌᐊᐧᐣ ᓇᓇᑕᐃᐧᑭᑫᒋᑫ ᐅᓇᒋᑲᓇᐣ 
ᑫᔭᐸᑕᑭᐣ 
 

14, 15, 24, 28, 31, 32, 35, 54, 
55, 56, 57, 61, 62, 63, 64, 66, 
67, 77, 89, 106, 109, 130, 136, 
137, 138, 143, 144, 145 

d
. 

ᐃᐡᑯᓂᑲᓂᐠ ᑲᑕᓇᓄᑲᑌᑭᐣ ᐊᐊᐧᔑᐡ ᒋᒥᓄᔭᐨ ᒥᓇ ᑲᐧᔭᐠ 
ᒋᐱᒥᑭᐨ 
 

9, 11, 18, 19, 20, 21, 24, 25, 26, 
27, 29, 32, 33, 34, 36, 37, 38, 
40, 44, 63, 66, 81, 82, 87, 89, 
122, 125, 126, 128, 138, 142 
 

e ᒋᑲᐧᔭᒋᐦᐃᑕᐧ ᑭᑭᓄᒪᐊᐧᑲᓇᐠ ᑫᓂᔑᑭᑫᑕᒧᐊᐧᐨ ᐊᐱ 
ᓇᑲᑕᒧᐊᐧᐨ ᐅᑎᐡᑯᓂᑲᓂᐊᐧ ᒋᔭᓂᔕᐊᐧᐨ ᑕᐣᑐᕑ ᐯ  
 

43, 44, 45, 46, 47, 48, 49, 65, 
66, 71, 73, 74, 125, 126 

f
. 

ᐦᐊᔾ ᐢᑯᓫ ᑭᑭᓄᒪᑐᑲᒥᑯᐠ, ᒣᑲᐧᐨ ᒥᓇ ᐃᐡᑲᐧ ᑭᑭᓄᒪᐃᐧᑕᐧ, 
ᒋᐅᒋ ᐃᐧᒋᐦᐃᑯᐊᐧᐨ ᑫᔑᑲᓇᐁᐧᓂᒥᑎᓱᐊᐧᐨ ᒥᓇ 
ᒋᐱᒋᓂᑭᑫᑕᓱᐊᐧᐨ, ᒋᐅᒋᑕᒪᐃᐧᑕᐧ ᐃᐧᒋᐦᐃᐁᐧᐃᐧᓇᐣ 
ᑲᓇᑕᐁᐧᑕᒧᐊᐧᐨ, ᒥᓇ ᑫᐅᒋᓂᓯᓇᒪᓱᐊᐧᐨ 
ᓇᓂᓴᓂᐦᐃᑎᓱᐃᐧᓇᐣ 
 

2, 6, 9, 14, 16, 19, 20, 21, 24, 
25, 26, 32, 33, 36, 37, 38, 40, 
50, 52, 53, 54, 55, 56, 57, 59 - 
129, 138, 140, 142 
 

g
. 

ᑲᐊᐧᓂᐦᐃᐨ ᐊᐃᐧᔭ ᒥᓇ ᐳᓂᐱᒪᑎᓯᐃᐧᐣ 
ᓇᓇᑕᐃᐧᑭᑫᒋᑫᐃᐧᓇᐣ ᐊᔑᐨ ᑲᐃᓇᔓᐊᐧᑌᑭᐣ ᒥᓇ 
ᑲᑭᑭᓄᒪᐃᐧᑕᐧ ᔑᒪᑲᓂᔕᐠ ᒥᓇ ᑭᒋᒪᐡᑭᑭᐃᐧᓂᐊᐧᐠ 
 

91, 92, 93, 94, 130, 131, 132, 
133, 134, 135 

h
. 

ᔓᓂᔭ ᒋᔑᐅᓇᐸᒋᑲᑌᐠ ᑲᐃᔑᓇᑕᐁᐧᑕᑲᐠ, ᒋᑌᐱᓭᐠ, 
ᓂᑲᐣ ᒋᔑᑲᓇᐊᐧᐸᒋᑲᑌᐠ, ᐁᑲ ᒋᓄᑌᓭᐨ ᒥᓇ ᓂᑲᐣ 
ᑫᔑᐱᒪᓄᑲᑌᐠ 
 

3, 5, 7, 8, 9, 10, 11, 12, 13, 14, 
16, 18, 19, 20, 21, 22, 23, 24, 
25, 26, 27, 34, 41, 42, 44, 52, 
53, 54, 55, 56, 57, 59, 61, 62, 
63, 64, 66, 67, 68, 70, 71, 72, 
79, 82, 89, 120, 124, 142 
 

 
 
ᑲᑭᑭᓇᐊᐧᐨ ᐊᐧᐸᑕᐦᐃᐁᐧᐃᐧᓇᐣ ᑲᑭᓄᒋᑲᑌᑭᐣ 

ᓇᓇᑕᐃᐧᑭᑫᒋᑫᐃᐧᐣ ᑭᒪᒋᒋᑲᑌᐸᐣ ᒋᓄᒋᑲᑌᑭᐣ ᐊᐧᐸᐦᐃᐁᐧᐃᐧᓇᐣ ᐅᐱᒪᐊᒧᐃᐧᐱᓯᑦ 5, 2015, ᐁᑲᐧ 
ᐅᓇᔓᐁᐧᐃᐧᑭᒪᔑᔕᐠ ᐅᑭᐸᑭᑎᓇᓇᐊᐧ ᐅᒥᑭᑫᐃᐧᓂᐊᐧ ᓴᑭᐸᑲᐃᐧᐱᓯᑦ 28, 2016. ᐊᐊᐧᔑᒣ 67 ᑕᓱᑭᔑᑲ 
ᑭᓇᓇᑭᐡᑲᑎᓇᓂᐊᐧᐣ, ᐅᑫᐧᓂᐊᐧᐠ ᐅᓇᔓᐁᐧᐃᐧᑭᒪᔑᔕᐠ ᐅᑭᐱᓯᑕᐊᐧᐊᐧᐣ 165 ᑲᑭᑎᐸᒋᒧᐊᐧᐨ, ᐊᑎᐟ ᑭᓇᓇᐱ 
ᑎᐸᒋᒧᐊᐧᐠ. ᐊᐱ ᑲᐃᐡᑲᐧᑭᔑᒋᑲᑌᐠ, ᒥᓇᐊᐧ ᐊᐱᐣ ᓂᐦᓱᑯᐣ ᐅᑭᐱᓯᑕᓇᐊᐧ ᐃᐡᑲᐧᔭᐨ ᐅᑎᐸᒋᒧᐃᐧᓂᐊᐧ ᐅᑕᔭᒥᑕᒪᑫ 
ᒥᓇ ᑭᒋᒪᐡᑭᑭᐃᐧᓂ ᐅᑭᔕᑯᓂᑫᐃᐧᓂᐊᐧ, ᑲᓂᒪᐧᔦ ᓇᓇᑲᑕᐊᐧᐸᑕᒧᐊᐧᐨ 15 ᑕᓱᑯᐣ ᐃᓀᐧᓂᐊᐧᐣ 185 
ᐊᐧᐸᑕᐦᐃᐁᐧᐃᐧᓇᐣ. ᑲᑭᐃᔑᒥᑭᑫᐊᐧᐨ ᓂᔭᓇᑐᐣ ᒥᑭᑫᐃᐧᓇᐣ ᐃᑫᐧᓂᐊᐧᐠ ᐸᐯᔑᐠ ᓂᓴᐧᐦᓱ ᑲᑭᐳᓂᐱᒪᑎᓯᐊᐧᐨ ᐁᑲᐧ 
ᒥᓇ 145 ᐅᓇᒋᑲᓇᐣ ᑫᔭᐸᑕᑭᐣ. 
 
ᒪᔭᑦ ᑲᑭᐃᔑᑭᑫᑕᑲᐧᑭᐣ ᐅᑎᓯᓭᐃᐧᓂᐊᐧ ᒪᐧᔦ ᒥᓇ ᐸᐯᔑᐠ ᐃᓀᐧᓂᐊᐧᐣ ᑲᑭ ᐳᓂᐱᒪᑎᓯᐊᐧᐨ, ᐁᑲᐧ ᒥᓇ ᑲᓇᑲᐧᑭᐣ 
ᐊᐧᐸᑕᐦᐃᐁᐧᐃᐧᓇᐣ ᑲᑭᐅᑎᓂᑲᑌᑭᐣ ᐦᐊᔾ ᐢᑯᓫ ᑭᑭᓄᒪᑫᐃᐧᓂᐠ, ᑲᑭᑭᓇᐊᐧᐨ ᐃᐧᒋᑲᑌᐊᐧᐣ ᒐᐸᔑᐡ. ᑲᓇᑲᐧᑭᐣ 
ᐊᐧᐸᑕᐦᐃᐁᐧᐃᐧᓇᐣ ᓂᐢᑕᑦ ᑭᒪᓯᓇᐦᐃᑲᑌᐊᐧᐣ, ᒋᐅᒋ ᓂᓯᑐᒋᑲᑌᑭᐣ ᐊᓂᐣ ᒪᔭᑦ ᑲᑭᐃᓯᓭᐠ ᐸᐯᔑᐠ 
ᑲᑭᐳᓂᐱᒪᑎᓯᐊᐧᐨ. 
 
 
 
 
ᐊᓂᔑᓂᓂᐊᐧᐠ ᒥᓇ ᐊᑲᒪᑭᐃᐧᓂᓂᐊᐧᐠ ᑲᑭᐱᑕᑯᔑᓄᐊᐧᐨ 
ᑲᒪᐧᔦ ᐱᑕᑯᔑᓄᐊᐧᐨ ᐊᑲᒪᑭᐃᐧᓂᓂᐊᐧᐠ ᒥᓇ ᑭᓀᐧᐡ ᑭᔭᐱᐨ ᑭᔭᓂᓯᓭ ᑲᓂᒪᐧᔦ ᑕᑲᐧᐠ ᑲᓇᑕ ᒥᓇ ᐅᐣᑌᕑᐃᔪ, ᐅᒪ 
ᑭᐁᐧᑎᓄᐠ ᐃᐧᓀᑕᐊᐧ ᐊᓂᔑᓂᓂᐊᐧᐠ ᑭᐱᑲᐯᔑᐊᐧᐠ. ᑭᐱᐅᑭᒪᐃᐧ ᐱᒧᓂᑎᓱᐊᐧᐠ, ᑭᐃᐧᑕᑎᓯᒥᑐᐊᐧᐠ, 
ᐅᐱᒥᓂᔕᐦᐊᓇᐊᐧ ᐅᑕᓂᔑᓂᓂᐊᐧᑎᓯᐃᐧᓂᐊᐧ ᒥᓇ ᐅᑕᓂᑫᐃᔑᒋᑫᐃᐧᓂᐊᐧ. ᐁᑲᐧ ᐊᐱᐣ ᐊᑲᒪᑭᐃᐧᓂᓂᐊᐧᐠ 
ᐅᑭᐅᓇᑕᒪᐊᐧᐊᐧᐣ ᐅᑭᒪᐃᐧ ᐊᔓᑕᒪᑫᐃᐧᓂ ᑲᑭᔑᐸᐱᑭᓯ ᐅᑭᒪᐃᐧᐱᒧᓂᑎᓱᐊᐧᐨ. ᐅᓀᐧᓂᐊᐧᐣ ᐊᔓᑕᒪᑫᐃᐧᓇᐣ 
ᑭᐃᔑᐅᓇᑌᐊᐧᐣ ᒋᐅᓇᔓᐁᐧᐃᐧᓂᐊᐧᑭᐣ ᒋᐃᐧᒋᐃᐧᑐᐊᐧᐨ ᐊᓂᔑᓂᓂᐊᐧᐠ ᒥᓇ ᑲᓇᑕ ᐅᑭᒪᐃᐧᐣ. ᐊᓂᔑᓂᓂᐊᐧᐠ 
ᐅᑕᓀᑕᒥᐦᐃᑯᓇᐊᐧ ᐁᑲ ᑲᐱᒥᓂᔕᐦᐃᑲᑌᓂᐠ ᐅᑕᔓᑕᒪᑯᐃᐧᓂᐊᐧ. ᐁᑲᐧ ᒥᓇ ᑲᓇᑕ ᒥᓇ ᐅᐣᑌᕑᐃᔪ ᐅᑭᒪᐃᐧᐣ 
ᐅᑭᐱᓇᓇᐱ ᐱᑯᓇᓇᐊᐧ ᐁᑲ ᐁᐱᒥᓂᔕᐦᐊᒧᐊᐧᐨ ᐅᑐᑭᒪᐃᐧ ᐊᔓᑕᒪᑫᐃᐧᓂᐊᐧ. ᒥᑕᐡ ᐊᓂᔑᓂᓂᐊᐧᐠ ᐁᑲ 
ᑲᐅᒋᑌᐸᓂᒪᐊᐧᐨ ᒥᓇ ᐊᐧᐊᐧᓀᑕᒥᐦᐃᑯᐊᐧᐨ ᐅᑭᒪᐃᐧᓇᐣ. 
 
ᐊᓂᔑᓇᐯ ᐊᐢᑭ ᐅᑭᒪᐃᐧᐣ 
ᐊᓂᔑᓇᐯ ᐊᐢᑭ ᐅᑭᒪᐃᐧᐣ (“NAN”) ᐅᑭᒪᐃᐧ ᐱᒧᒋᑫᐃᐧᓂᐊᐧᐣ ᐁᑲᐧ 49 ᐃᐡᑯᓂᑲᓇᐣ ᑭᐁᐧᑎᓄᐠ ᐅᐣᑌᕑᐃᔪ 
ᐅᒋᐱᒧᒋᑲᑌᐊᐧᐣ. ᐊᓂᔑᓇᐯ ᐊᐢᑭ ᐅᑐᒋᐱᒥ ᑲᓄᒋᑫᑕᒪᐊᐧᑕᓇᐣ ᐊᔓᑕᒪᑫᐃᐧ ᐃᐧᑕᓄᑭᒥᑐᐃᐧᓇᐣ (ᑲᓇᑕ ᒥᓇ 
ᐅᐣᑌᕑᐃᔪ ᐅᑭᒪᐠ) ᒋᐅᒋ ᑲᓇᐁᐧᑕᑲᐧᑭᐣ ᑕᓇᐱᐃᐧᓇᐣ, ᐁᑲᐧ ᒪᒪᐤ ᐁᑕᓯᓄᐊᐧᐨ (ᐱᐣᒋ ᐃᐡᑯᓂᑲᓇᐣ ᒥᓇ ᐊᑲᐧᒋ 
ᐃᐡᑯᓂᑲᓇᐣ) ᓇᐣᑕ ᐱᑯ 45,000 ᐊᓂᔑᓂᓂᐊᐧᐠ. ᑫᑲᐟ ᑲᑭᓇ ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ ᐅᒋᑎᐯᑕᑲᐧᓄᐣ 
ᓂᓴᐧᐦᓱ ᐅᑭᒪᑲᓇᐠ ᑲᐅᒋᐱᑭᓯ ᐃᐧᑕᓄᑭᒥᑐᐊᐧᐨ. ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ ᐅᒋᑎᐯᑕᑲᐧᓄᐣ ᐯᔑᐠ ᐃᐁᐧ 
ᓂᔑᐣ ᐊᔓᑕᒪᑫᐃᐧ ᒪᓯᓇᐦᐅᑎᓱᐃᐧᓇᐣ. ᐊᔓᑕᒪᑫᐃᐧᐣ 9 ᐁᑲᐧ ᒥᓇ ᐊᔓᑕᒪᑫᐃᐧᐣ 5. ᒥᔑᓀᐧᐠ ᐸᐯᔑᑲᐧᐣ ᑫᑲᐟ 
ᑭᑎᔑᐱᒪᑎᓯᒥᐣ, ᐅᓀᐧᓂᐊᐧᐣ 49 ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ ᑲᐃᐧᐣ ᒋᔑᑲᓇᐊᐧᐸᒋᑲᑌᐠ ᒪᒪᔭᑦ ᐁᔑᓇᑲᐧᑭᐣ. 
ᑲᐃᐧᐣ ᒪᒪᔭᑦ ᒋᔑᓇᑲᐧᑭᐣ ᐅᑕᓇᐠ ᑲᑭᐱᐅᒋᔭᐠ, ᑭᑕᓂᔑᓂᓂᐊᐧᑎᓯᐃᐧᓇᐣ, ᑭᑎᔑᑭᔐᐧᐃᐧᓇᐣ. ᐸᐯᔑᐠ ᑕᓇᐱᐃᐧᐣ 
ᑲᐃᐧᐣ ᑯᑕᐠ ᒋᔑᓇᑲᐧᐠ ᒥᓇ ᑎᐯᐣᑎᓱᒪᑲᐣ. 
 
ᑲᐃᔑᓇᑲᑕᒪᑫᒪᑲᑭᐣ ᐊᓂᔑᓂᓂᐃᐧ ᑭᑭᓄᒪᑎᑲᒥᑯᐣ 
ᐊᓂᔑᓂᓂᐃᐧ ᑭᑭᓄᒪᑫᐃᐧ ᐱᒧᒋᑫᐃᐧᓇᐣ ᐅᐣᒋᑕᐱᑯ ᑫᐃᐧᓇᐊᐧ ᒋᓇᓇᑲᑕᐁᐧᑕᒧᐊᐧᐨ ᑲᑭᐱᓯᓴᐦᐃᐁᐧᒪᑲᑭᐣ 
ᐊᓂᔑᓂᓂᐃᐧ ᐊᐊᐧᔑᔕᐠ ᑲᑭᑕᔑᑲᓇᐁᐧᑕᑯᓯᐊᐧᐨ ᑭᑭᓄᒪᑎᑲᒥᑯᐣ (IRS), ᑲᓇᑕ ᐅᑭᒪᐃᐧᐣ ᑲᑭᐅᓇᑐᐸᐣ ᒥᓇ 
ᐊᔭᒥᐦᐁᐃᐧᑭᒪ ᐱᒧᒋᑫᐃᐧᓇᐣ ᑲᑭᐊᓄᓂᑕᐧ ᒋᐊᓄᑲᑕᒧᐊᐧᐨ. ᐅᐁᐧ ᒪᐊᐧᐨ ᑲᑭᒋᓇᓀᐯᐁᐧᑕᑲᐧᐠ ᑭᑭᓄᒪᑫᐃᐧ 
ᐱᒧᒋᑫᐃᐧᐣ ᐅᑭᓇᓇᑕᐃᐧᑭᑫᑕᓇᐊᐧ ᒥᓇ ᐅᑭᔭᓂ ᒪᒪᓯᓇᐦᐊᓇᐊᐧ ᒥᑭᑫᐃᐧᓇᐣ ᐃᑫᐧᓂᐊᐧᐠ ᑌᐯᐧᐃᐧᓇᐣ ᒥᓇ ᑭᐁᐧ 

ᒥᓄᑲᓇᐊᐧᐸᒥᑐᐃᐧᐣ ᑲᒥᔑᐣ (TRC), ᐁᑲᐧ ᐊᐱᐣ ᑲᑭᐸᑭᑎᓇᒧᐊᐧᐸᐣ ᐅᑎᐸᒥᒧᐃᐧᓂᐊᐧ ᐁᑭᐃᔑᓂᑲᑕᒧᐊᐧᐨ 
“ᐁᑭᑲᓄᒋᑲᑌᐠ ᒋᒪᑕᓄᑲᑌᐠ” ᒣᑲᐧᐨ 2015. 
 
ᐁᑲᐧ ᑲᓇᑕ ᐅᑭᒪᐃᐧᐣ ᐅᑭᔑᐅᓇᑐᐣ ᐅᑭᑭᓄᒪᑫᐃᐧ ᐅᐱᒧᒋᑫᐃᐧᐣ, ᐊᐊᐧᔑᔕᐠ ᒋᒪᒋᐃᐧᓂᑕᐧ ᐅᑎᐡᑯᓂᑲᓂᐊᐧᐠ, ᒥᓇ 
ᒋᔑᐃᐧᓂᑕᐧ ᑭᑭᓄᒪᑎᑲᒥᑯᐠ ᒋᓂᑲᑌᐃᐧᓂᑕᐧ ᐅᐊᐧᑯᒪᑲᓂᑲᐠ ᒥᓇ ᐅᑕᓇᐱᐃᐧᓂᐊᐧᐠ. ᒥᑐᓂ ᑭᑲᑲᐧᑕᑭᐦᐊᐊᐧᐠ 
ᐊᐊᐧᔑᔕᐠ. ᑭᒪᑲᒪᑲᓄᐊᐧᐠ ᐅᑕᓂᔑᓂᓂᐃᐧ ᐱᒪᑎᓯᐃᐧᓂᐊᐧ. ᐸᐸᑭ ᐁᑕ ᑭᑕᑎᐱᒥ ᒥᓇᑲᓄᐊᐧᐠ ᑫᔭᐸᒋᑐᐊᐧᐨ ᒥᓇ 
ᑭᐸᐊᐧᓂᐦᐊᑲᓄᐊᐧᐠ, ᒥᓇ ᑭᐊᐦᑯᑐᑕᐊᐧᐊᐧᐠ ᑲᒥᑭᑭᓄᐦᐊᒪᐃᐧᑕᐧ. ᑭᒪᓯᓇᐦᐃᑲᑌᐊᐧᐣ ᐊᐊᐧᔑᒣ ᐊᐱᑕ 
ᑭᑭᓄᒪᐊᐧᑲᓇᐠ ᐁᑭᐳᓂᐱᒪᑎᓯᐊᐧᐨ ᐊᑎᐟ ᑭᑭᓄᒪᑎᑲᒥᑯᐠ. ᑲᑭᐳᓂᐱᒪᑎᓯᐊᐧᐨ ᒥᓇ ᑯᑕᑭᔭᐣ ᑲᑭ ᑭᒋᐃᓯᓭᐊᐧᐨ 
ᑲᐃᐧᐣ ᒋᑭᐅᒋ ᐃᐧᑕᒪᐃᐧᑕᐧ ᐊᐧᑯᒪᑲᓇᐠ. ᐊᓂᔑᓂᓂᐃᐧ ᑎᐯᒋᑫᐃᐧᓇᐣ ᑭᒪᑲᒪᑲᓂᐃᐧᐊᐧᐠ ᐅᑕᐊᐧᔑᔑᒥᐊᐧᐣ, ᐁᑲᐧ 
ᒥᓇ ᒥᔑᐣ ᑲᐃᐧᐣ ᒥᓇᐊᐧ ᒋᑭᐅᒋᐊᐧᐸᒪᐊᐧᐨ ᒥᓇ ᒋᑭᐅᒋ ᑭᑫᑕᒧᐊᐧᐨ ᐊᓂᐣ ᑲᑭᐃᓯᓭᓂᑫᐧᐣ. ᐊᐊᐧᔑᔕᐠ 
ᑲᑭᔕᐳᐡᑲᒧᐊᐧᐨ ᒥᑐᓂ ᑭᒥᔕᐧᑲᓂᑲᓇᐊᐧᐠ ᒥᓇ ᓀᐱᑕᐱᓀᐊᐧᐠ, ᐱᒪᑎᓯᐃᐧᓂᐠ, ᒥᓇ ᐅᒪᒥᑐᓀᒋᑲᓂᐊᐧᐠ. ᒪᐊᐧᐨ 
ᐃᒪ ᐃᓀᑫ ᑲᑭᒪᒋᐃᐧᓂᑕᐧ ᒣᑲᐧᐨ ᐁᐊᑲᔐᔑᐊᐧᐨ, ᒥᔑᐣ ᑕᐡ ᑲᐃᐧᐣ ᒋᑭᐅᒋ ᓂᓯᑕᐁᐧᑕᒧᐊᐧᐨ ᐊᓂᐣ 
ᑫᐃᔑᐅᓂᑭᐦᐃᑯᒪᐃᐧᐊᐧᐨ. ᒥᓄᐊᐧᐠ ᐊᓂᔑᓂᓂᐊᐧᐠ ᓄᑯᑦ ᑲᑭᔑᑲᓂᐠ ᑭᑲᓇᐁᐧᑕᑯᓯᐊᐧᐠ ᑭᑭᓄᒪᑎᑲᒥᑯᐠ. ᐃᑫᐧᓂᐊᐧᐠ 
ᑕᐡ ᐃᐧᐣ ᐁᑲ ᑲᑭᐅᒋᐃᔕᐊᐧᐨ, ᓇᐣᑕ ᑲᑭᓂᑕᐃᐧᑭᐊᐧᐨ ᐊᐱ ᑲᑭᐃᐡᑲᐧᐳᓂᓭᐠ ᑭᑭᓄᒪᑫᐃᐧᐣ, ᐅᑐᒋᐃᐧᓴᑲᐦᐅᑯᓇᐊᐧ 
ᒥᓂᑯᐠ ᐃᐁᐧ ᑲᑭᐱᔑ ᑲᑲᐧᑕᑭᒋᑫᒪᑲᐠ. ᐱᒥᐊᓂᑫ ᐃᐧᓴᑲᐦᐅᐁᐧᒪᑲᐣ ᐅᐁᐧ ᑲᑭᐱᔑᑲᑲᐧᑕᑭᐦᐊᑲᓄᐊᐧᐨ ᑭᑭᓄᒪᐊᐧᑲᓇᐠ. 
 
ᐯᔑᐠ ᐃᐁᐧ ᑲᑭᑐᑕᐃᐧᑕᐧ ᒪᐊᐧᐨ ᐁᑭᓭᑭᓯᐊᐧᐨ ᒥᓇ ᒥᑯᐡᑲᑌᑕᒧᐊᐧᐨ ᐅᓂᑭᐦᐃᑯᒪᐠ, ᒥᔓᒥᒪᐠ ᒥᓇ ᐅᑯᒥᑲᐠ ᐊᐱ 
ᐅᑕᐊᐧᔑᔑᒥᐊᐧ ᑲᓇᑲᑕᒥᓂᐨ ᐅᑕᓇᐱᐃᐧᓂᐊᐧ, ᓭᑭᓯᐃᐧᐣ ᐁᐅᒋᒪᑲᐠ ᑲᑭᐳᓂᐱᒪᑎᓯᐊᐧᐨ ᓂᓴᐧᓱ ᑭᑭᓄᒪᐊᐧᑲᓇᐠ. 
 
ᐁᑲᐧ ᒥᓇ ᑯᑕᐠ ᑲᑭᑐᒋᑫᒪᑲᐠ ᑭᑭᓄᒪᑫᐃᐧᐣ ᐁᑲ ᑲᑭᐸᑭᑎᓂᑕᐧ ᐅᑕᓂᔑᓂᓂᒧᐃᐧᓂᐊᐧ ᒋᔭᐸᒋᑐᐊᐧᐨ, 
ᐅᑕᓂᔑᓂᓂᐊᐧᑎᓯᐃᐧᓂᐊᐧ. ᐁᑲ ᑕᐡ ᒥᓇᐊᐧ ᐅᐁᐧ ᒋᓯᓭᐠ. ᑭᔑᐅᑕᐱᓂᑲᑌ ᐊᓂᔑᓂᓂᐊᐧᐠ ᑲᓂᐱᒧᑐᐊᐧᐨ 
ᐅᑭᑭᓄᒪᑫᐃᐧ ᐱᒧᒋᑫᐃᐧᓂᐊᐧ ᒋᑭᑭᓂᑲᑌᑭᐣ ᒥᓇ ᒋᑲᓇᑌᑕᑲᐧᑭᐣ ᐊᓂᔑᓂᓂ ᑲᑭᐱᔑᐱᒪᑎᓯᐨ. 
 
ᒪᒉᐣᒋᑫᐃᐧᐣ 
ᐊᓂᔑᓂᓂᐊᐧᐠ ᐅᓇᑭᐡᑲᓇᐊᐧ ᒪᒉᐣᒋᑫᐃᐧᓂ ᐅᑌᓇᐠ ᑲᐊᔭᐊᐧᐨ. ᒥᔑᐣ ᑲᑭᑎᐸᒋᒧᐊᐧᐨ ᐅᑭᐃᐧᐣᑕᓇᐊᐧ 
ᐁᐃᔑᓂᑲᓂᑕᐧ “ᑲᑲᑭᐸᑎᓯᐨ ᑲᔭᑲᐧᑎᓯᐨ” ᓇᐣᑕ ᒥᓇ ᐁᓂᑕᐧ “ᐊᓂᔑᓂᓂ ᑭᐁᐧᐣ.” ᐯᔑᐠ ᑭᐃᑭᑐ, “ᑕᐱᐡᑯᐨ ᑫᑯᐣ 
ᑲᒣᑕᐊᐧᑌᐠ ᓂᑭᑐᑕᑯᐠ.” ᑌᓇᐢ ᑊᕑᐊᑭᓫᐃᐣ ᑲᓫᐊᒧᓫᑎ ᐦᐊᔾ ᐢᑯᓫ ᑭᑭᓄᒪᐊᐧᑲᓇᐠ ᐃᓇᒋᒧᐊᐧᐠ ᑕᔑᓀ 
ᐁᒪᒪᒋᑲᓄᓂᑕᐧ ᒥᓇ ᐁᐸᐱᒪᐧᑎᑲᐧᓇᐦᐃᑕᐧ ᒣᑲᐧᐨ ᑲᐱᒧᓭᐊᐧᐨ. ᑭᑎᐸᒋᒧᓇᓂᐊᐧᐣ ᐁᑭ ᑭᒋᒥᑲᓂᑕᐧ ᒥᓇ ᐁᑭᓂᓯᐣᑕᐧ. 
ᐃᐁᐧ ᑕᐡ ᐁᔑᑭᑫᐣᑕᑲᐧᐠ ᐅᑫᐧᓂᐊᐧᐠ ᑲᒪᓀᓂᒪᐊᐧᐨ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᐁᐧᒥᑎᑯᔑᐊᐧᐠ, ᓇᑕᐁᐧᑕᑲᐣ 
ᒋᑲᓄᒋᑲᑌᑭᐸᐣ ᑲᒥᓯᑌᐡᑲᒪᑲᐠ ᐅᐁᐧ ᐊᓂᒥᓭᐃᐧᐣ. 
 
 
ᐊᓂᔑᓂᓂ ᑭᑭᓄᒪᑫ ᐱᒧᒋᑫᐃᐧᐣ - ᐅᑭᒪ ᐊᔓᑕᒪᑫᐃᐧᐣ ᒥᓇ ᑭᒋᐅᓇᔓᐁᐧᐃᐧᐣ ᑲᐃᓇᑌᐠ 
ᑲᐃᓇᑌᐠ ᑲᓇᑕ ᑭᒋᐅᓇᔓᐁᐧᐃᐧᐣ ᐅᒋᐅᓇᑌ ᐱᑭᓯ ᑎᐯᒋᑫᐃᐧᐣ (ᐅᑭᒪᐃᐧᐣ ᑲᐸᐸᒥᓯᐨ) ᐃᑫᐧᓂᐊᐧᐠ ᑲᓇᑕ ᒥᓇ 
ᐅᐣᑌᕑᐃᔪ ᐅᑭᒪᐠ. ᑭᑭᓄᒪᑫᐃᐧ ᐱᒧᒋᑫᐃᐧᐣ ᐅᐣᑌᕑᐃᔪ ᐅᑭᒪᐃᐧᐣ ᐃᐧᐣ ᐅᒋᐸᐸᒥᓯ, ᐁᑲᐧ ᐃᐧᐣ ᑲᓇᑕ ᐅᑭᒪᐃᐧᐣ 
ᐅᐸᑭᑎᓇᐣ ᑭᑭᓄᒪᑫᐃᐧ ᔓᓂᔭ ᐊᓂᔑᓂᓂᐊᐧᐣ ᐃᐡᑯᓂᑲᓂᐠ ᑲᑲᐯᔑᓂᐨ. ᐅᐣᑌᕑᐃᔪ ᐃᐧᐣ ᑲᐃᐧᐣ ᒋᐸᑭᑎᓇᐨ 
ᔓᓂᔭ, ᒋᐅᓇᔓᐊᐧᑕᐠ ᐃᐡᑯᓂᑲᓂ ᑭᑭᓄᒪᑫᐃᐧᓇᐣ. ᐅᐣᑌᕑᐃᔪ ᐅᑭᒪᐃᐧᐣ ᐸᑲᐣ ᐃᓇᑌᓂ ᐊᓂᔑᓂᓂ 
ᑭᑭᓄᒪᑫᐃᐧᓂ, ᔕᑯᐨ ᐅᑎᓇᓄᑭᑕᒪᑫᐃᐧᐣ ᐸᑲᓇᑌᓂ ᑲᑲᐯᔑᓂᐨ ᐃᐡᑯᓂᑲᓂᐠ ᐊᐱᐨ ᐃᐧᐣ ᑯᑕᑭᔭᐠ ᑲᑲᐯᔑᐊᐧᐨ 
ᐅᐣᑌᕑᐃᔪ, 
 
 
ᐱᒪᑎᓯᐃᐧᐣ ᐃᐡᑯᓂᑲᓂᐠ 
ᐅᒪ ᓇᓇᑕᐃᐧᑭᑫᒋᑫᐃᐧᓂᐠ ᑭᔭᓂᒧᒋᑲᑌ ᐊᓂᐣ ᐁᔑᓇᑲᐧᐠ ᐱᒪᑎᓯᐃᐧᐣ ᐃᐡᑯᓂᑲᓂᐠ, ᐁᒥᓇᐧᔑᐠ ᒥᓇ ᐁᑲ ᐁᒥᓇᐧᔑᐠ. 

ᑲᑭᓇ ᐃᐡᑯᓂᑲᓇᐣ ᑲᑭᐳᓂᐱᒪᑎᓯᐊᐧᐨ ᑲᑭᑕᔑᐅᐱᑭᐊᐧᐨ ᓄᐱᒪᑲᒥᐠ ᐃᔑᑕᑲᐧᓄᐣ. ᐯᔑᐠ ᐁᑕ ᐅᑕᐸᓂᒥᑲᓇ 
ᐃᓇᒧᐣ. ᑯᑕᑭᔭᐣ ᐱᒥᓭᐃᐧᓂᐠ ᐁᑕ ᐅᒋᐃᔕᓂᐊᐧᐣ ᒥᓇ ᒣᑲᐧᐨ ᐁᑕ ᑲᐱᐳᐠ ᐃᓇᒧᐣ. ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ 
ᒥᔑᐣ ᑫᑯᓇᐣ ᐃᔑᐊᓂᒥᓭᐊᐧᐣ ᑲᑭᐅᒋᐊᔑᒋᓭᑭᐣ ᐳᓂᐱᒪᑎᓯᐃᐧᓇᐣ, ᑭᒪᒥᑯᐣᒋᑲᑌᐊᐧᐣ ᑕᐡ ᒥᓇ ᑭᓇᓇᑲᒋᒋᑌᐊᐧᐣ. 
ᒥᐦᐅᐁᐧ ᐯᔑᐠ ᐃᓯᓭᐃᐧᐣ ᑲᓇᑭᐡᑭᑲᑌᐠ ᐱᒪᑎᓯᐃᐧᐣ ᐃᑯᓂᑲᓂᐠ, ᑲᐃᐧᐣ ᑕᐡ ᐁᑕ ᐃᐁᐧ. ᐸᐸᑲᐣ ᐃᔑᐱᒧᓂᑎᓱᐊᐧᐠ 
ᒥᓇ ᑲᐃᐧᐣ ᐅᑌᓇᐊᐧᑎᓯᐃᐧᐣ ᒋᔑᓇᑲᐧᓂᐠ ᑲᐃᔑᐱᒪᑎᓯᐊᐧᐨ ᐃᐧᓇᐊᐧ ᑲᓀᑎᔭᐣᐢ ᑲᐃᓂᑕᐧ ᑲᐃᔑᐱᒪᑎᓯᐊᐧᐨ. 
ᐃᐡᑯᓂᑲᓂᐠ ᑲᑕᔑᐱᒪᑎᓯᓇᓂᐊᐧᐠ ᑲᐃᐧᐣ ᑲᐯᐦᐃ ᒋᒥᓄᓭᓇᓂᐊᐧᐠ ᐊᐱᐨ ᑯᑕᑭᔭᐣ ᑕᓇᐱᐃᐧᓇᐣ, ᔕᑯᐨ 
ᐸᐸᑲᓂᓭᐊᐧᐣ. ᐅᑕᔭᓇᐊᐧ ᒪᐡᑲᐃᐧᓯᐃᐧᐣ ᒥᓇ ᐅᑲᐡᑭᑐᓇᐊᐧ ᐁᒥᓇᐧᑐᐊᐧᐨ ᑫᑯᓇᐣ ᐁᑲ ᑲᐃᔑᓇᐦᐃᓭᐊᐧᐨ, ᑐᑲᐣ ᐃᑯ 
ᑯᑕᑭᔭᐣ ᑲᑭᓇ ᑲᓀᑎᔭᐣ ᑕᓇᐱᐃᐧᓇᐣ ᑲᑐᑕᒧᐊᐧᐨ. ᓇᑕᐁᐧᑕᑲᐧᐣ ᑕᐡ ᒋᐅᒋᒥᓇᐧᒋᑲᑌᑭᐣ ᑌᐯᐧᐃᐧᓂᐠ 
ᒋᔑᓇᓇᑲᑕᐊᐧᐸᒋᑲᓂᐊᐧᐠ ᐊᓂᔑᓂᓂᑲᐠ ᒥᓇ ᐁᐧᒥᑎᑯᔑᑲᐠ ᐊᐣᑎ ᑲᑭᐅᒋᒪᑲᑭᐣ ᐁᑲ ᑲᒥᓄᓭᑭᐣ ᑫᑯᓇᐣ ᒥᓇ ᑫᑯᓀᐣ 
ᑭᔭᐱᐨ ᑲᐅᒋᐱᒥᔭᒪᑲᑭᐣ ᓄᑯᑦ ᑲᑭᔑᑲᐠ, ᒥᓇ ᒋᔑᒪᒪᐃᐧ ᐊᓄᑲᑌᑭᐣ ᒋᐅᒋ ᑲᐡᑭᒋᑲᑌᐠ ᒋᑭᔭᓂ ᒥᓄᑲᐸᐃᐧᒪᑲᑭᐣ.  
 
 
“ᐃᐡᑯᓂᑲᓂᐠ ᑲᐅᑕᑲᓀᓯᐨ” ᐁᑲᐧ ᒥᓇ ᒐᐧᕑᑎᐣ ᐅᑐᓇᑯᓂᑲᐣ 
ᐊᓂᔑᓂᓂ ᑲᐊᓂᔑᓂᓂᐊᐧᑭᓱᐨ ᒪᐡᑯᐨ ᐃᔑᑲᐯᔑ ᑲᐅᒋᑎᐯᑕᑯᓯᐨ ᐅᑎᐡᑯᓂᑲᓂᐠ, ᓇᐣᑕ ᐸᑲᐣ ᐃᐡᑯᓂᑲᓂᐠ, 
ᐊᑲᐧᒋᐠ ᐃᐡᑯᓂᑲᓂᐠ. ᑲᓇᑕ ᒥᓇ ᐅᐣᑌᕑᐃᔪ ᐅᑭᒪᐠ ᐃᐧᓇᐊᐧ ᐅᑐᓀᑕᓇᐊᐧ ᐊᐁᐧᓀᐣ ᐁᔭᓂᔑᓂᓂᐃᐧᐨ  
“ᐃᐡᑯᓂᑲᓂᐠ ᑲᐅᑕᑲᓀᓯᐨ” (“FN-ORR” ᑫᐊᐸᑕᑭᐣ ᐅᒪ ᒪᓯᓇᐦᐃᑲᓂᐠ) ᒥᓇ ᐊᐁᐧᓀᐣ ᐁᑲ ᑲᐅᑕᑲᓀᓯᐨ (“FN-
NORR”). FN-ORR ᒥᓇ FN-NORR ᑭᑭᓇᐊᐧᒋᓂᑲᒋᑲᓇᐣ ᐃᔑᔭᐸᑕᓄᐣ ᐊᓄᑭᐃᐧᓂᐠ. ᑲᐃᐧᓂᐣ ᐃᓇᐧᑌᓯᐣ 
ᐁᐅᒋ ᑭᑭᓇᐊᐧᒋᐃᐧᒋᑲᓱᐊᐧᐨ, ᒥᓇ ᑲᐃᔑᐸᐯᔑᑯᐨ ᐊᓂᔑᓂᓂ ᐃᓇᑭᒋᑲᓱᓯᐣ ᐃᐡᑯᓂᑲᓂᐠ ᑲᐅᑕᑲᓀᓯᐨ 
ᐃᐡᑯᓂᑲᓂᐠ ᓇᐣᑕ ᐊᑲᐧᒋᐠ ᐃᐡᑯᓂᑲᓂᐠ. ᐊᓂᔑᓂᓂ ᑲᐅᒋᑎᐯᑕᑯᓯᐨ ᑲᐃᐧᐣ ᒋᐊᒋᒋᑲᑌᓂᐠ ᐊᐣᑎ ᑲᐃᔑᑲᐯᔑᐨ. 
ᔕᑯᐨ ᐃᓯᓭ ᐁᐅᒋᔭᓂᒥᓭᐊᐧᐨ ᐁᑲ ᐁᑭᑕᑲᐧᓂᑭᐣ ᐃᐧᒋᐦᐃᑯᐃᐧᓇᐣ ᐃᐡᑯᓂᑲᓂᐠ ᒥᓇ ᐊᑲᐧᒋᐠ ᐃᐡᑯᓂᑲᓂᐠ 
ᑲᐃᔑᑲᐯᔑᐊᐧᐨ, ᐊᓂᐡ ᐁᐸᐸᑲᓂᓭᓂᑭᐣ ᑲᓇᑕ ᒥᓇ ᐅᐣᑌᕑᐃᔪ ᐅᑭᒪᐃᐧᐣ ᐅᐸᐸᒥᓯᐃᐧᓇᐣ ᑲᐃᓇᑌᓂᑭᐣ ᐃᒪ ᑭᒋ 
ᐅᓇᔓᐁᐧᐃᐧᓂᐠ. 
 
ᐁᑲᐧ ᐊᐁᐧ ᑲᑎᐸᒋᒥᐨ ᐊᐊᐧᔑᐡ ᒐᐧᕑᑎᐣ ᕑᐃᐳᕑ ᐊᐣᑐᕑᓴᐣ ᒣᑲᐧᐨ 2005, ᓇᐧᕑᐁᐧ ᐦᐊᐤᐢ ᐃᐡᑯᓂᑲᐣ ᒪᓂᑐᐸ, ᒥᔑᓄᔭᑭ 
ᑲᐃᐧᐣ ᑲᐧᔭᐠ ᒋᑭᐅᒋᑕᒪᐃᐧᐨ ᒪᐡᑭᑭᐃᐧᒋᐦᐃᑯᐣ ᐁᑭᐅᑕᒥ ᐊᔭᔑᑌᒥᑎᐊᐧᐨ ᑲᓇᑕ ᒥᓇ ᒪᓂᑐᐸ ᐅᑭᒪᐠ ᐊᐁᓀᐣ 
ᑫᐸᐸᒥᓯᐨ ᔓᓂᔭ ᐃᐧᒋᐦᐃᐁᐧᐃᐧᓂ. ᐁᑲᐧ ᐊᐱ 2007, ᑲᓇᑕ ᐅᑭᒪᐃᐧᑲᒥᑯᐠ ᑭᐸᑭᑎᓂᑲᑌ ᐊᐊᐧᔑᐡ ᓂᑲᐣ 
ᒋᑲᓇᐊᐧᐸᒥᐨ ᐃᐧᒋᐦᐃᑯᐃᐧᓂᐠ ᐁᑲᐧ ᐊᒥ ᑲᐃᔑᓂᑲᑌᐠ ‘ᒐᐧᕑᑎᐣ ᐅᑐᓇᑯᓂᑲᐣ’: ᐊᐱ ᑕᐡ ᐅᑭᒪᐃᐧᓇᐠ ᑲᐊᔭᔑᑌᒥᐊᐧᐨ 
ᐊᐣᑎ ᑫᑭᐅᒋᐃᐧᒋᐦᐃᐨ ᐊᓂᔑᓂᓂ, ᔐᒪᐠ ᐃᓯᓭᓂᐸᐣ ᒋᒥᓂᐨ ᐃᐧᒋᐦᐃᑯᐃᐧᐣ ᒥᓇ ᔓᓂᔭ ᐃᐧᒋᐦᐃᑯᐃᐧᐣ, ᓇᑫ ᑕᐡ 
ᐅᑭᒪᐃᐧᓇᐠ ᒋᓇᑯᒥᑐᐊᐧᐨ ᒋᑕᐱᑕ ᐸᑭᑎᓇᐊᐧᐨ ᔓᓂᔭᐣ. ᐊᓇᐃᐧᐣ ᑲᐅᓇᑐᐊᐧᐨ ᐅᓇᔓᐁᐧᐃᐧᓇᐣ 
ᐁᑭᐊᐧᐸᑕᐦᐃᐁᐧᐊᐧᐨ ᐁᑭᒋᓀᑕᑲᐧᐠ ᐅᐁᐧ ᑲᑭᐊᐧᑲᐃᐧᓇᒧᐊᐧᐸᐣ, ᔕᑯᐨ ᑲᐃᐧᐣ ᐅᓇᔓᐁᐧᐃᐧᓂᐠ ᒋᔑᑭᑲᑌᐠ. ᑲᓇᑕ 
ᒥᓇ ᐱᑭᓯᐊᐦᑭᐃᐧᑭᒪᐃᐧᓇᐣ ᑲᐃᐧᐣ ᒪᔑ ᒋᑭᐅᒋᑭᔑᑐᐊᐧᐨ ᒥᓇ ᑫᐅᒋᒪᒪᐃᐧᐊᓄᑲᑌᐠ, ᒥᓇ ᐊᓄᑭᑕᒪᑫᐃᐧ 
ᐃᐧᒋᐦᐃᐁᐧᐃᐧᓇᐣ ᑭᔭᐱᐨ ᐱᒥᐸᐧᑕᐃᐧᓭᐊᐧᐣ ᐁᑲ ᐅᑭᒪᐃᐧᓇᐠ ᑲᐃᐧᐸᑭᑎᓇᐊᐧᐨ ᐃᐧᒋᐦᐃᐁᐧ ᔓᓂᔭᐣ. ᐅᑫᐧᓂᐊᐧᐠ TRC 
ᑲᑭᑲᓄᑕᒧᐊᐧᐨ “ᐁᑭᑲᓄᒋᑲᑌᐠ ᒋᒪᑕᓄᑲᑌᐠ” ᐊᔕ ᐃᐧᐸᐨ ᒋᑭᑲᑫᐧ ᑭᔑᐅᓇᑌᑭᐸᐣ ᒐᐧᕑᑎᐣ ᐅᑐᓇᔓᐁᐧᐃᐧᐣ. ᐁᑲᐧ 
ᐅᐁᐧ ᐸᑲᐣ ᑲᐃᔑᑲᓇᐊᐧᐸᒋᑫᒪᑲᐠ ᐅᑭᒪᐃᐧ ᐃᐧᒋᐦᐃᐁᐧᐃᐧᓇᐣ ᑲᐃᐧᒋᐦᐃᑕᐧ ᐊᓂᔑᓂᓂᐊᐧᐠ ᐃᔑᑲᓇᐊᐧᐸᒋᑲᑌ 
ᑲᐃᔑᑲᐯᔑᐊᐧᐨ ᑲᐃᐧᐣ ᒋᑭᐅᒋᒥᓇᐧᐸᒋᑲᑌᐠ ᐃᒪ ᐅᓇᔓᐁᐧᐃᐧᓂᐠ ᑲᐃᓇᑌᐠ, ᒥᓯᐁᐧᑲᒥᐠ ᑭᒋᐃᐧᐣᑕᒪᑫᐃᐧᐣ 
ᐅᑌᐸᑫᑕᑯᓯᐃᐧᓂᐊᐧ ᐊᓂᔑᓂᓂᐊᐧᐠ ᐅᓇᑯᓂᑲᐣ, ᒥᓇ ᐊᐊᐧᔑᐡ ᐅᒪᐡᑲᐃᐧᓯᐃᐧᐣ. 
 
 
ᐃᐡᑯᓂᑲᓂᐠ ᑭᑭᓄᒪᑫᐃᐧᐣ 
ᐃᐡᑯᓂᑲᓂᐠ, ᑲᓇᑕ ᐅᑭᒪᐃᐧᐣ ᒥᓇ ᐊᓂᔑᓂᓂᐊᐧᐠ ᐅᒋᒪᒪᐃᐧ ᐸᐸᒥᓯᐊᐧᐠ ᔓᓂᔭ ᒣᑎᓂᑫᐃᐧᓂᐠ, ᑲᐊᓄᑲᑌᐠ ᒥᓇ 
ᑲᐃᓇᔓᐊᐧᑕᒧᐊᐧᐨ ᑭᑭᓄᒪᑫᐃᐧᓂ. ᐁᑲᐧ ᑲᐃᔑᐱᒧᒋᑲᑌᐠ, ᑲᐃᓇᓄᑲᑌᐠ ᒥᓇ ᑲᐃᓇᔓᐊᐧᑌᐠ ᑭᑭᓄᒪᑫᐃᐧᐣ ᐃᐧᓇᐊᐧ 
ᐊᓂᔑᓂᓂᐊᐧᐠ ᐸᐸᒥᓯᐊᐧᐠ ᐁᑲᐧ ᐃᐧᐣ ᑲᓇᑕ ᐅᑭᒪᐃᐧᐣ ᑫᑲᐟ ᒥᓯᐁᐧ ᔓᓂᔭᐣ ᐅᒋᑕᒪᑫ. ᔓᓂᔭᐣ ᑲᐸᑭᑎᓇᐨ ᐊᒋᓇ 

ᑎᐱᓇᒪᑫ ᒥᓇ “ᒥᓂᑯᐠ ᑲᐃᔑᓇᑐᑕᒪᑲᓄᐊᐧᐠ ᔓᓂᔭ” ᐃᐡᑯᓂᑲᓇᐣ ᓇᑕᐁᐧᑕᑲᐧᓄᐣ ᒋᐊᔭᑲᐃᐧ ᒧᐡᑭᓀᐱᐦᐃᑫᐊᐧᐨ 
ᐅᔓᓂᔭᐃᐧ ᓇᑐᑕᒪᑫᐃᐧᓂᐊᐧ. ᐃᐡᑯᓂᑲᓂ ᑭᑭᓄᒪᑎᑲᒥᑯᐣ ᑲᐃᐧᐣ ᒋᑌᐱᓭᐊᐧᐨ ᐅᐱᒥᐊᓄᑭᐃᐧ ᒣᑎᓂᑫᐃᐧᓂᐊᐧ. 
ᔓᓂᔭᐃᐧ ᓇᑐᑕᒪᑫᐃᐧ ᒧᐡᑭᓀᐱᐦᐃᑫᐃᐧᓇᐣ ᑭᓀᐧᐡ ᐃᓯᓭᐊᐧᐣ, ᐁᑲᐧ ᐊᐱᐣ ᐁᑲ ᒪᔭᑦ ᐁᔑᒥᓂᑕᐧ ᔓᓂᔭ 
ᑲᓇᑕᐁᐧᑕᑯᓯᐨ ᐁᑲᐧ ᑕᐡ ᓇᐊᐧᐨ ᒋᑭᔑ ᐊᐸᑎᓯᐸᐣ ᑭᑭᓄᒪᑫᐃᐧᓂᐠ. 
 
ᐃᐡᑯᓂᑲᓇᐣ ᒥᓇ ᑲᓇᑕ ᐅᑭᒪᐃᐧᐣ ᐃᑭᑐᐊᐧᐠ ᐃᐡᑯᓂᑲᓂᐠ ᑭᑭᓄᒪᑫᐃᐧ ᐱᒧᒋᑫᐃᐧᐣ ᐃᓯᓭᐸᐣ ᐯᔑᑲᐧᐣ ᒋᓂᐡᑲᒪᑲᑭᐣ 
ᑯᑕᑭᔭᐣ ᑭᑭᓄᒪᑎᑲᒥᑯᐣ ᐅᒪ ᐅᐣᑌᕑᐃᔪ. ᒣᑲᐧᐨ ᐅᐁᐧ ᑲᐃᐧᐣ ᑲᓇᑕ ᐅᑭᒪᐃᐧᐣ ᓇᐣᑕ ᐃᐡᑯᓂᑲᓇᐣ 
ᒋᐱᒥᒪᐊᐧᑐᓇᒧᐊᐧᐨ ᑲᐅᒋᐱᒥ ᑎᐸᐸᑲᒋᑲᑌᑭᐣ ᑲᐱᒥᔭᐸᑕᑭᐣ ᑭᑭᓄᒪᑫᐃᐧᓂᐠ ᒥᓇ ᑲᓂᔑᐃᐧᒋᒋᑫᒪᑲᑭᐣ. ᑲᐃᐧᐣ ᑕᐡ 
ᑕᑭᐃᔑᓇᑲᐧᐣ ᒋᑭᐅᒋᑎᐸᐸᒋᑲᑌᑭᐣ ᐅᑭᑭᓄᒪᑯᐃᐧᓂᐊᐧ ᑲᓂᐊᐱᒋᑭᑫᑕᓱᐊᐧᐨ ᐸᐸᑲᐣ ᐃᐡᑯᓂᑲᓇᐣ ᓇᐣᑕ 
ᐁᐧᒥᑎᑯᔑᐃᐧ ᑭᑭᓄᒪᑎᑲᒥᑯᐣ. ᐃᔑᑭᑫᑕᑲᐧᐣ ᐃᐡᑯᓂᑲᓂᐠ ᑭᑭᓄᒪᑎᑲᒥᑯᐣ ᐁᑕᐸᓯ ᑭᑫᑕᓱᐊᐧᐨ ᐊᐱᐨ ᐃᐧᐣ 
ᐁᐧᒥᑎᑯᔑ ᑭᑭᓄᒪᑎᑲᒥᑯᐣ. ᒥᑕᐡ ᐃᒪ ᐁᑲ ᑲᑭᐅᒋ ᑌᐱᓇᒧᐊᐧᐨ ᒋᑭᔑᑐᐊᐧᐨ ᐦᐊᔾ ᐢᑯᓫ, ᐊᓂᐡ ᐃᑫᐧᓂᐊᐧᐠ 
ᐃᐡᑯᓂᑲᓂᐠ ᑲᑭᑭᓄᒪᐃᐧᑕᐧ ᑲᓂᒪᒋᑐᐊᐧᐨ ᐦᐊᔾ ᐢᑯᓫ ᑲᐃᐧᐣ ᒪᔑ ᐃᒪ ᐊᐱᒋᐡᑲᓯᐊᐧᐠ. ᐅᒪ ᐃᓀᑫ ᒪᐊᐧᐨ 
ᑲᑭᐃᔑᐊᓂᒥᓭᐊᐧᐨ ᑲᑕᐸᓴᓂᐠ ᐅᑭᑭᓄᒪᑯᐃᐧᓂᐊᐧ ᐁᑲᐧ ᐊᐱᐣ ᑲᓂᐊᐣᒋᐡᑲᐊᐧᐨ ᐦᐊᔾ ᐢᑯᓫ ᐅᑭ ᑭᒋᐊᓂᒥᐦᐃᑯᓇᐊᐧ 
ᑲᑭᓇ ᑲᑭᐳᓂᐱᒪᑎᓯᐊᐧᐨ ᐅᒪ ᓇᓇᑕᐃᐧᑭᑫᒋᑫᐃᐧᓂᐠ. 
 
ᐅᐣᑌᕑᐃᔪ ᐅᑭᒪᐃᐧᐣ ᑲᐃᐧᐣ ᒋᐸᐸᒥᓯᐨ ᐃᐡᑯᓂᑲᐣ ᑭᑭᓄᒪᑫᐃᐧᓂ. ᔕᑯᐨ ᑕᐡ ᒥᔑᐣ ᐊᓂᔑᓂᓂᐊᐧᐠ 
ᐅᓂᓯᑕᐃᐧᓇᓇᐊᐧ ᑲᐃᓇᓄᑭᑕᒪᑫᒪᑲᐠ ᐅᐣᑌᕑᐃᔪ ᐅᑭᒪᐃᐧᐣ ᑭᑭᓄᒪᑫᐃᐧ ᐱᒧᒋᑫᐃᐧᓂᐠ, ᐁᑲᐧ ᐅᑐᒋᐅᑕᐱᓇᓇᐊᐧ 
ᐊᑎᐟ ᐅᐣᑌᕑᐃᔪ ᐅᓇᑯᓂᑲᓇᐣ ᒥᓇ ᐱᒥᓂᔕᐦᐃᑲᓇᐣ. ᐊᑎᑲ ᑐᑲᐣ, ᑭᑭᓄᒪᑫᐠ ᐃᐡᑯᓂᑲᓂᐠ ᐅᑕᔭᓇᐊᐧ ᐯᔑᑲᐧᐣ 
ᑭᑭᓄᒪᑫᐃᐧ ᒪᓯᓇᐦᐃᑲᓇᐣ ᑲᑭᑌᐱᓇᒧᐊᐧᐨ ᑭᒋᒋᓄᒪᑫᐊᐧᐨ ᐱᑯ ᐊᐣᑎ ᐅᐣᑌᕑᐃᔪ, ᒥᓇ ᐦᐊᔾ ᐢᑯᓫ ᑭᑭᓄᒪᑎᑲᒥᑯᐣ 
ᐊᓂᔑᓂᓂᑲᐠ ᑲᐅᒋᐊᓄᑲᑌᑭᐣ ᐅᐱᒥᓂᔕᐦᐊᓇᐊᐧ ᑲᑭᔑᑐᐊᐧᐨ ᑭᑭᓄᒪᐊᐧᑲᓇᐠ ᐦᐊᔾ ᐢᑯᓫ. ᐅᐁᐧ ᐦᐊᔾ ᐢᑯᓫ 
ᑲᑭᔑᑐᐊᐧᐨ ᐅᑐᒋᐃᐧᒋᐦᐃᑯᓇᐊᐧ ᒋᔭᓂᐅᑕᐱᓇᒧᐊᐧᐨ ᐊᐊᐧᔑᒣ ᑲᓂᐡᐸᑭᐣ ᑭᑭᓄᒪᑫᐃᐧᓇᐣ ᒥᓇ ᐊᓄᑭᐃᐧᓇᐣ. 
 
ᐁᐧᑎ ᑕᐡ ᐅᑕᓇᐠ ᑲᐱᐅᒋᓭᑭᐣ ᐃᓯᓭᐃᐧᓇᐣ ᒥᓇ ᐅᑭᒪᐃᐧᓂᐠ, ᒥᔑᐣ ᐃᐡᑯᓂᑲᓇᐣ ᐊᓂᒥᓭᐊᐧᐣ ᐱᒪᑎᓯᐃᐧᓂᐠ ᒥᓇ 
ᔓᓂᔭᓂ, ᐊᔑᐨ ᐁᑲ ᐊᓄᑭᐃᐧᓇᐣ ᐁᔭᑭᐣ ᒥᓇ ᒥᐢᑕᐦᐃ ᑕᑲᐧᐣ ᒥᓂᑫᐧᐃᐣ. ᐊᑎᐟ ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ 
ᑲᓂᓯᑎᓱᐊᐧᐨ ᐅᐡᑲᑎᓴᐠ ᐃᓇᑭᒋᑫᒪᑲᐣ ᒪᐊᐧᐨ ᐁᐃᐡᐸᐠ ᒥᓂᑯᐠ ᐅᒪ ᑲᔭᐱᑕᑲᒥᐠ. ᐅᓀᐧᓂᐊᐧᐣ ᐃᓯᓭᐃᐧᓇᐣ ᒥᑐᓂ 
ᐅᑭᒋᓯᓭᐦᐃᑯᓇᐊᐧ ᑎᐯᐣᒋᑫᐃᐧᓇᐣ ᒥᓇ ᐊᐊᐧᔑᔕᐠ. ᑲᐃᐧᐣ ᑕᑭᑲᐡᑭᒋᑲᑌ ᑭᑭᓄᒪᑫᐃᐧᐣ ᐃᐡᑯᓂᑲᓂᐠ ᒋᒥᓄᓭᐠ 
ᑲᒧᒋᐊᔭᒪᑲᐠ ᐁᒥᓇᐧᔑᐠ ᑭᑭᓄᒪᑎᑲᒥᐠ ᒥᓇ ᑭᑭᓄᒪᑫ ᐊᓄᑭᓇᑲᓇᐠ. ᓇᑕᐁᐧᑕᑲᐧᐣ ᒋᒪᒥᓇᐧᒋᑲᑌᑭᐣ 
ᑲᑭᐱᒪᒋᓭᐦᐃᐁᐧᒪᑲᑭᐣ ᑫᑭᐅᒋ ᐃᐧᒋᐦᐃᑕᐧ ᐊᐊᐧᔑᔕᐠ ᒋᔭᒥᓄᐅᐱᑭᐊᐧᐨ, ᑫᑭᔭᓂᐃᐧᒋᐦᐊᑭᑕᐧ ᒥᓇ ᒋᑭᔭᓂᐱᒋᓂ 
ᑭᑫᑕᓱᐊᐧᐨ. ᐊᑎᑲ ᑐᑲᐣ, ᑭᑫᑕᑲᐧᐣ ᑲᐸᐱᑎᑫᐊᐧᐨ ᑭᑭᓄᒪᐊᐧᑲᓇᐠ ᐁᑲ ᐁᓇᐦᐃᓭᐠ ᐃᐡᑯᓂᑲᓂᐠ. ᐁᐡᑲᐠ ᑲᐃᐧᐣ ᑲᓇᑫ 
ᐊᐱ ᒋᔕᐊᐧᐨ. ᐃᐁᐧ ᑕᐡ ᐁᑲ ᑲᐅᐣᒋᔕᐊᐧᐨ ᒥᔑᓇᐧᔦᐠ ᑫᑯᓇᐣ ᐅᒋ, ᒥᓇ ᑭᑭᓄᒪᑫᐃᐧᑲᒥᑯᐠ ᐅᒋᓭᐊᐧᐣ (ᑐᑲᐣ 
ᒥᓯᑲᒥᑯᐣ ᐱᑯᓭᐊᐧᐣ ᒥᓇ ᐁᑲ ᐁᔭᓄᑭᒪᑲᐠ ᑲᐅᒋᑭᔑᑌᐠ) ᐁᑯᑕᒋᐊᐧᐨ ᐅᑕᓇᐠ ᑲᑭᐱᔑᓇᑭᐡᑲᒧᐊᐧᐨ ᐊᐊᐧᔑᔕᐠ 
ᑭᑭᓄᒪᑎᑲᒥᑯᐠ ᒥᓇ ᐁᑲ ᐁᔕᔑᑭᒪᑲᓄᐊᐧᐨ ᐊᐊᐧᔑᔕᐠ ᒋᐃᐡᑯᓄᐊᐧᐨ.  
 
ᑕᐸᓯᑭᑫᑕᓱᐃᐧᐣ ᑭᑭᓄᒪᑫᐃᐧᐣ (“K-8”) ᐸᑭᑎᓂᑲᑌ ᐃᐡᑯᓂᑲᓂᐠ. ᓇᓇᑲ ᐅᒋ ᐸᑭ ᐁᑕ ᑲᐅᒋᐸᑭᑎᓂᑲᑌᑭᐣ (9-
10 ᑭᑫᑕᓱᓇᐣ) ᐃᐡᑯᓂᑲᓇᐣ ᐁᐧᓴ ᐁᔭᑲᓯᑭᐣ ᒥᓇ ᐁᓇᐃᐧᓇᑲᑭᐣ ᓇᐣᑕ ᒥᓇ ᑲᐃᐧᐣ ᒋᐸᑭᑎᓂᑲᑌᑭᐣ ᑭᐁᐧᑎᓄᐠ 
ᐅᐣᑌᕑᐃᔪ ᑲᐃᔑᑕᑲᐧᑭᐣ. ᐊᓇᐃᐧᐣ ᑕᑲᐧᓄᐣ ᒪᒪᑕᐊᐧᐱᑯ ᐊᐸᒋᒋᑲᓇᐣ ᑫᑭᐅᒋ ᑭᑭᓄᒪᐃᐧᑕᐧ ᐦᐊᔾ ᐢᑯᓫ 
ᑭᑭᓄᒪᑫᐃᐧᓇᐣ ᐃᐡᑯᓂᑲᓂᐠ, ᑲᐃᐧᐣ ᑕᐡ ᒋᑭᓇᐱᓭᑭᐣ ᑲᒪᒪᐊᐧᐱᐦᐃᑕᐧ ᑭᑭᓄᒪᑫᑲᒥᑯᐠ ᒥᓇ ᒋᐅᒋ ᐱᒥ 
ᐊᐧᐃᐧᒋᐦᐃᑯᐊᐧᐨ ᑲᑭᑭᓄᒪᑯᐊᐧᐨ ᐃᒪ ᑫᒋᐊᐧᐠ ᑭᑭᓄᒪᑎᑲᒥᑯᐠ. 
 
ᐁᑲᐧ ᐅᐁᐧ ᒣᑲᐧᐨ ᑲᐱᒥᐃᓯᓭᐊᐧᐨ ᐊᐊᐧᔑᔕᐠ ᑲᓂᐅᐡᑭᒪᒋᑐᐊᐧᐨ ᐦᐊᔾ ᐢᑯᓫ ᑲᑭ ᑭᔑᑐᐊᐧᐨ ᐅᑭᑭᓄᒪᑯᐃᐧᓂᐊᐧ 
ᐃᐡᑯᓂᑲᓂᐠ ᒥᑐᓂ ᐸᑲᓂᓭᓂ ᑲᐃᓇᑌᓂᐠ ᑫᓂᔑᑭᑭᓄᒪᐃᐧᑕᐧ ᐦᐊᔾ ᐢᑯᓫ. ᑲᐃᔑᐱᒥ ᑭᑭᓄᒪᐃᐧᑕᐧ ᓇᑕᐁᐧᑕᑯᓯᐊᐧᐠ 
ᐯᔑᑲᐧᐣ ᒋᔭᓂᐊᐱᒋ ᐱᒋᓂᑭᑫᑕᓱᐊᐧᐨ. ᒥᔑᐣ ᑕᐡ ᑭᐱᔭᓂᒥᓭᐊᐧᐠ ᐅᐱᒪᑎᓯᐃᐧᓂᐊᐧᐠ, ᒥᓇ ᐁᑭᐱᒥᔭᐸᒋᑐᐊᐧᐨ 

ᑲᑭᐊᐧᐡᑫᐧᐡᑲᑫᒪᑲᑭᐣ ᒥᓇ ᒥᓂᑫᐧᐃᐧᓂ. ᒥᑕᐡ ᐅᓀᐧᓂᐊᐧᐣ ᐱᑯ ᑫᑯᓀᓇᐣ ᐦᐊᔾ ᐢᑯᓫ ᑭᑭᓄᒪᑫᐃᐧᓇᐣ ᑫᓂᔑᑭᑭᓄᒪᐃᐧᑕᐧ 
ᒋᔭᓂᔑᑲᐧᔭᒋᑕᒪᐃᐧᑕᐧ ᐅᑫᐧᓂᐊᐧᐠ ᑐᑲᐣ ᑭᑭᓄᒪᐊᐧᑲᓇᐠ ᑫᐃᐧᒋᐦᐃᑯᐊᐧᐨ. 
 
 
 
ᐊᑲᐧᒋᐠ ᐃᐡᑯᓂᑲᓂᐠ ᑭᑭᓄᒪᑫᐃᐧᐣ 
ᐁᑲᐧ ᐃᐧᐣ ᐊᓂᔑᓂᓂᐊᐧᐠ ᑲᑲᐯᔑᐊᐧᐨ ᐊᑲᐧᒋᐠ ᐃᐡᑯᓂᑲᓂᐠ (“FN-NORR”), ᐅᐣᑌᕑᐃᔪ ᐅᑭᒪᐅᐣ ᐅᑲᓇᐊᐧᐸᑕᐣ 
ᑭᑭᓄᒪᑫᐃᐧᓇᐣ. ᐊᑎᑲ, ᐊᓂᔑᓂᓂᐊᐠ ᑲᑲᐯᔑᐊᐧᐨ ᑕᐣᑐᕑ ᐯ ᑲᑭᑭᓄᒪᐃᐧᑕᐧ ᐁᐧᒥᑎᑯᔑᐃᐧ ᑭᑭᓄᒪᑎᑲᒥᑯᐣ ᑲᑕᔑ 
ᑭᑭᓄᒪᐃᐧᑕᐧ ᐁᐧᒥᑎᑯᔑᐊᐧᐠ. ᐅᐣᑌᕑᐃᔪ ᑭᑭᓄᒪᑎᑲᒥᑯᐣ ᑲᐅᒋᑲᓇᐊᐧᐸᒥᑕᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ 
ᑕᐃᔑᑭᑭᓄᒪᐊᐧᐊᐧᐠ ᒥᓇ ᐅᒋᑕᒪᑫᐃᐧᓇᐣ, ᑲᐃᓇᑌᑭᐣ ᑲᐃᔑᐱᒪᑎᓯᐊᐧᐨ ᒥᓇ ᑲᑭᐱᔑᐱᒪᑎᓯᐊᐧᐨ ᐊᓂᔑᓂᓂᐊᐧᐠ. 
 
ᐁᑲᐧ ᐃᔑᐸᑲᓂᓭ ᐃᑫᐧᓂᐊᐧᐠ ᐊᓂᔑᓂᓂᐊᐧᐠ ᐃᐡᑯᓂᑲᓂᐠ ᑲᑲᐯᔑᐊᐧᐨ (“FN-ORR”), ᐊᔑᐨ ᐃᑫᐧᓂᐊᐧᐠ ᓂᓴᐧᐦᓱ 
ᑭᑭᓄᒪᐊᐧᑲᓇᐠ, ᑲᐃᐧᐣ ᒋᐅᒋ ᐃᐧᒋᐦᐃᑕᐧ ᐅᐣᑌᕑᐃᔪ ᐅᑭᒪᐃᐧᓂᐠ ᑲᐅᒋᐸᑭᑎᓂᐨ ᔓᓂᔭ ᑭᑭᓄᒪᑫᐃᐧ ᐃᐧᒋᐦᐃᑯᐃᐧᐣ. 
ᐅᐁᐧ ᐦᐊᔾ ᐢᑯᓫ ᑭᑭᓄᒪᑫᐃᐧ ᐃᐧᒋᐦᐃᑯᐃᐧᐣ ᑲᐃᐧᐣ ᒋᐊᔭᒪᑲᐠ ᐃᐡᑯᓂᑲᓂᐠ. ᐁᑲᐧ ᑕᐡ ᒥᐱᑯ ᐁᑕ ᐁᓯᓭᐊᐧᐨ 
ᒋᓇᑲᑕᒧᐊᐧᐨ ᐅᑲᐯᔑᐃᐧᓂᐊᐧ ᒋᔕᐊᐧᐨ ᐦᐊᔾ ᐢᑯᓫ. ᐅᐁᐧᓂ ᑕᐡ ᑫᑭᔑᐅᑕᐱᓂᑫᐊᐧᐨ: 
 

1. ᑭᐁᐧᑎᓄᐠ ᐊᓂᔑᓇᐯ ᑭᑭᓄᒪᑫᐃᐧ ᑲᐅᓇᔓᐊᐧᑕᒧᐊᐧᐨ (NNEC) ᐅᐱᒧᑐᓇᐊᐧ ᓂᔑᐣ ᐦᐊᔾ ᐢᑯᓫ ᒋᑕᔑ 
ᑭᑭᓄᒪᐃᐧᑕᐧ ᐊᓂᔑᓇᐯ ᐊᐢᑭ ᑭᑭᓄᒪᐊᐧᑲᓇᐠ. ᐅᓀᐧᓂᐊᐧᐣ ᑭᑭᓄᒪᑎᑲᒥᑯᐣ ᐃᔑᐊᑌᐊᐧᐣ 
ᐊᑲᐧᒋᐃᐡᑯᓂᑲᓂᐠ ᐃᒪ ᑕᐣᑐᕑ ᐯ ᒥᓇ ᐯᔓᐨ ᐊᐧᓂᓇᐊᐧᑲᐠ. ᐃᒪ ᐅᐣᑌᕑᐃᔪ ᐅᓇᑯᓂᑫᐃᐧᓂᐠ 
ᐅᒋᐱᒧᒋᑲᑌᐠ ᐁᓇᑌᐠ ᑎᐱᓇᐁᐧ ᑭᑭᓄᒪᑎᑲᒥᑯᐣ, ᐁᓇᑭᑌᑭᐣ ᐦᐊᔾ ᐢᑯᓫ ᐁᐅᒋᐱᒥᓂᔕᐦᐃᑲᑌᑭᐣ 
ᐅᐣᑌᕑᐃᔪ ᐅᓇᑯᓂᑲᓂᐠ, ᔕᑯᐨ ᑲᐃᐧᐣ ᐅᑭᒪᐃᐧᓂᐠ ᒋᐅᒋᐱᒧᒋᑲᑌᑭᐣ. 
 

2. ᑭᑭᒪᐊᐧᑲᐣ ᐊᐣᑎ ᐱᑯ ᐅᐣᑌᕑᐃᔪ ᐅᑭᒪᐃᐧᐣ ᑭᑭᓄᒪᑎᑲᒥᑯᐠ ᑕᑭᐃᔑ ᑭᑭᓄᒪᐊᐧᑲᓄ ᐅᒪ ᐅᐣᑌᕑᐃᔪ, ᑭᐡᐱᐣ 
ᑕᐊᐧᓂᐠ ᒥᓇ ᑎᐸᐦᐃᑲᑌᓂ ᐅᑭᑭᓄᒪᑯᐃᐧᐣ. ᐅᒪ NNEC ᑕᐅᒋᑎᐸᐦᐃᑲᑌᓂ ᐅᑭᑭᓄᒪᑯᐃᐧᐣ. 
 

3. ᐦᐊᔾ ᐢᑯᓫ ᑭᑭᓄᒪᑯᐃᐧᓇᐣ ᐊᔭᐊᐧᐣ ᒪᒪᑕᐊᐧᐱᑯᐠ ᒋᐅᒋ ᑭᑭᓄᒪᐃᐧᐨ ᑲᐃᔑᑲᐯᔑᐨ. 
 

4. ᑭᑭᓄᒪᐊᐧᑲᐣ ᐅᐊᐧᑯᒪᑲᓇᐣ ᑕᑭᐃᔑᑯᓯᐊᐧᐠ ᐅᑌᓇᐠ, ᒋᑭᐅᒋ ᐃᐧᒋᐦᐃᐨ ᐦᐊᔾ ᐢᑯᓫ ᑭᑭᓄᒪᑫᐃᐧᓇᐣ. ᑲᐃᐧᐣ 
ᑕᐡ ᒋᒥᓄᓭᐦᐃᑯᐊᐧᐨ ᐅᐁᐧ ᒋᑭᑐᑕᒧᐊᐧᐨ, ᐊᓂᐡ ᒥᓯᐁᐧ ᑎᐯᒋᑫᐃᐧᐣ ᐊᐧᓴ ᐸᑲᐣ ᑕᐃᐧᓂᐠ ᐃᔑᑯᓯᐊᐧᐠ. 
ᐊᓇᐃᐧᐣ ᐅᑕᓇᒥᓴᐁᐧᑕᓇᐊᐧ ᐅᐁᐧ ᒋᑭᑐᑕᒧᐊᐧᐸᐣ, ᓇᐱᐨ ᓇᐊᐧᒋᓄᐊᐧᐠ ᑭᒋᐃᔑᑲᐡᑭᑐᐊᐧᐨ ᔓᓂᔭᓂᐠ 
ᐃᓀᑫ ᒋᑭᒪᒋᑯᓯᐊᐧᐨ. 

 
ᑲᓇᑕ ᐅᑭᒪᐅᐣ ᐅᐸᑭᑎᓇᐣ ᑭᑭᓄᒪᐊᐧᑲᐣ ᒋᑎᐸᐦᐃᑲᑌᓂᐠ ᐅᑭᑭᓄᒪᑯᐃᐧᐣ, ᑫᐃᔑᑲᐯᔑᐨ ᒥᓇ ᑯᑕᑭᔭᐣ 
ᐅᒣᑎᓂᑫᐃᐧᓇᐣ ᑲᒥᓂᐨ NNEC ᐃᓀᐧᓂᐊᐧᐣ ᓂᔐᐧᐠ ᐅᑕᐱᓂᑫᐃᐧᓇᐣ, ᒥᓇ ᑲᑎᐸᐦᐃᑲᑌᓂᐠ ᐅᑭᑭᓄᒪᑫᐃᐧᐣ. ᑭ 
ᑭᒋᔭᓂᒧᒋᑲᑌ ᐅᐁᐧ ᐁᑲ ᐁᓇᐦᐃᓇᑲᐧᐠ ᒥᓂᑯᐠ ᑲᐱᒥᐸᑭᑎᓂᐨ ᔕᓂᔭ. 
 
 
 
ᑲᐯᔑ ᐦᐃᑯᐃᐧᐣ ᒥᓇ ᑲᑲᐯᔑ ᐦᐃᐁᐧᐊᐧᐨ 
ᐊᔕ ᑲᑭᐃᐧᐣᒋᑲᑌᐠ, ᐦᐊᔾ ᐢᑯᓫ ᑲᓂᔕᐊᐧᐨ ᑭᑭᓄᒪᐊᐧᑲᓇᐠ ᑭᐁᐧᑎᓄᐠ ᐃᐡᑯᓂᑲᓇᐣ ᑲᐅᒋᐊᐧᐨ ᐅᓇᑲᓇᐊᐧᐣ 
ᐅᐊᐧᑯᒪᑲᓂᐊᐧ ᒥᓇ ᐃᔕᐊᐧᐠ ᑕᐣᑐᕑ ᐯ ᒋᑕᔑ ᑭᑭᓄᒪᐃᐧᑕᐧ. ᐃᒪ ᑕᐡ ᑌᓇᐢ ᑊᕑᐊᑭᓫᐃᐣ ᑲᓫᐊᒧᕑᑎ ᐦᐊᔾ ᐢᑯᓫ 
((“DFC”) ᑕᐣᑐᕑ ᐯ, ᑭᑭᓄᒪᐊᐧᑲᓇᐠ ᑲᐯᔑᐦᐊᑲᓄᐊᐧᐠ ᑲᑲᐯᔑᐦᐃᐁᐧᐊᐧᐨ ᐅᐊᐧᑲᐦᐃᑲᓂᐊᐧᐠ, ᑭᐡᐱᐣ ᐁᑕ ᑯᑕᑭᔭᐣ 
ᐸᑲᐣ ᑲᑭᐅᓇᒋᑫᐊᐧᐨ, ᐊᑎᑲ ᑐᑲᐣ ᑲᒪᒪᐃᐧ ᑲᓇᐁᐧᑕᑯᓯᐊᐧᐨ NNEC ᐱᒧᒋᑫᐃᐧᓂᐠ (ᐃᑫᐧᓂᐊᐧᐠ ᑲᐅᐡᑲᑎᓯᐊᐧᐨ 

ᑭᑭᓄᒪᐊᐧᑲᓇᐠ), ᓇᐣᑕ ᐅᐊᐧᑯᒪᑲᓂᐊᐧᐠ ᓇᐣᑕ ᐅᑐᑌᒥᒪᑲᐠ. ᑲᑲᐯᔑᐦᐊᐊᐧᐨ ᑎᐸᐦᐊᒪᐊᐧᐊᐧᐠ, ᒋᐊᔕᒪᐊᐧᐨ, ᒥᓇ 
ᒋᐱᒥᓇᓇᑲᒋᐦᐊᐊᐧᐨ ᐊᐱ ᑫᓂᓴᑲᑭᐊᐧᐨ. ᑲᑲᐯᔑᐦᐃᐁᐧᐊᐧᐨ ᒥᓇ ᑲᑲᓇᐊᐧᐸᑕᒧᐊᐧᐨ (ᐅᑲᓇᐁᐧᒋᑫᐠ) ᓂᑲᐣ 
ᓇᓇᑲᒋᐦᐊᐊᐧᐠ ᒥᓇ ᒪᒪᓂᐃᐧ ᓇᓇᑲᒋᐦᐃᑯᐃᐧᓂᐠ. ᑭᐃᓯᓭᐸᐣ ᐁᑭᑲᐯᔑᐊᐧᐸᐣ ᐊᑎᐟ ᐊᐃᐧᔭᐠ ᑲᑭᐱᒪᒪᓂᐊᐧᐨ ᐃᒪ 
ᑲᑭᐃᔑᑲᐯᔑᐦᐃᑕᐧ ᑭᑭᓄᒪᐊᐧᑲᓇᐠ NNEC ᑫᑭᓇᓇᑲᒋᐦᐊᐸᓂᐣ ᐊᔑᐨ ᒪᒪᓂᐃᐧ ᓇᓇᑲᒋᐦᐃᑯᐃᐧᓇᐣ. ᐊᓇᐃᐧᐣ 
ᑭᐃᔑᒥᑭᑲᑌ ᐁᑲ ᐃᐧᐣ ᐃᒪ ᐁᑭᐅᐣᒋᓭᑭᐣ ᑲᑭᐅᒋᐳᓂᐱᒪᑎᓯᐊᐧᐨ ᑭᑭᓄᒪᐊᐧᑲᓇᐠ, ᔕᑯᐨ ᑭᐃᔑᐊᐧᐸᒋᑲᑌ 
ᐁᐅᒋᓇᓂᓴᓂᐦᐃᑕᐧ ᑭᑭᓄᒪᐊᐧᑲᓇᐠ ᑌᐱᓇᐧᐠ ᑲᐃᔑᑲᐯᔑᐦᐃᑕᐧ ᐁᑲᐧ ᑭᐃᑭᑐᐊᐧᐠ ᐅᓇᔓᐁᐧᐃᐧᑭᒪᔑᔕᐠ ᑲᐧᔭᐠ 
ᒋᐊᓄᑲᑌᐠ ᐅᐁᐧ. 
 
ᓇᐱᐨ ᐸᑭ ᐁᑕ ᑭ ᑭᑭᓄᒪᐊᐧᐊᐧᐠ ᑲᑲᐯᔑᐦᐃᐁᐧᐊᐧᐨ, ᒥᓇ ᑲᐃᐧᐣ ᒋᑭᐅᒋᐱᒥᓇᓇᑲᒋᐦᐃᑕᐧ. ᑲᐃᐧᐣ ᒥᓇ ᒋᑭᐅᒋ 
ᑭᐁᐧᓇᓇᑲᒋᐦᐃᑕᐧ ᑭᐡᐱᐣ ᑲᑭᒋᐃᓯᓭᐨ ᑲᐃᔑᑲᐯᔑᐦᐃᐨ ᑭᑭᓄᒪᐊᐧᑲᐣ. ᐸᐸᑲᐣ ᑭᐃᓇᒋᑲᑌᐊᐧᐣ ᐅᓇᒋᑫᐃᐧᓇᐣ 
ᐸᐱᑭᓯ ᑲᐯᔑᐃᐧᓇᐣ. ᑲᐃᐧᐣ ᑲᑭᓇ ᑭᑭᓄᒪᐊᐧᑲᓇᐠ ᒋᑭᐅᒋ ᐯᔑᑯᐊᔭᐊᐧᐨ ᓂᐯᐃᐧᑲᒥᑯᓂ ᓇᐣᑕ ᑫᐃᔑᐯᔑᑯᐊᔭᐨ 
ᐸᑫᑲᒥᑯᐠ. ᑲᐃᐧᒋᓂᑕᐃᐧᑭᒥᑐᐊᐧᐨ ᑲᐃᐧᐣ ᐯᔑᑲᐧᐣ ᒋᑭᐅᒋᐃᐧᒋᑲᐯᔑᐦᐃᑕᐧ. ᑲᑭᐃᓇᐣᒋᑫᐦᐃᑕᐧ ᑭᒪᔭᑭᓇᑲᐧᓄᐣ. 
ᑲᐃᐧᐣ ᑕᐧᓴ ᒋᑭᐅᒋ ᑲᓇᐁᐧᑕᑯᓯᐊᐧᐨ. ᐊᑎᐟ ᑲᑭᐃᔑᑲᐯᔑᐦᐃᑕᐧ ᑲᐧᔭᐠ ᑭᑲᓇᐁᐧᑕᑯᓯᐊᐧᐠ ᐊᓂᔑᓂᓂᐃᐧ 
ᑭᑭᓄᒪᐊᐧᑲᓇᐠ ᐊᐧᓴ ᑲᑭᐅᒋᒪᒐᐊᐧᐨ, ᐁᑭᐅᒋ ᐃᐧᒋᐦᐊᐧᐊᐨ ᑲᑭᑎᒪᑭᓭᐊᐧᐨ ᑎᐯᒋᑫᐃᐧᓇᐣ. ᐊᑎᐟ ᒥᓇ ᑭᓇᑲᐧᓄᐣ ᐊᐣᑎ 
ᐁᑲ ᑲᐧᔭᐠ ᑲᑭᐊᐧᐃᐧᒋᐦᐊᐊᐧᐨ ᒥᓇ ᐁᑲ ᑲᑭᑲᓇᐁᐧᓂᒪᐊᐧᐨ. 
 
 
 
ᐦᐊᔾ ᐢᑯᓫ ᑭᑭᓄᒪᑎᑲᒥᑯᐣ ᑲᑕᔑ ᑭᑭᓄᒪᑯᓯᐊᐧᐨ ᐊᓂᔑᓇᐯ ᐊᐢᑭ ᑭᑭᓄᒪᐊᐧᑲᓇᐠ 
NNEC ᑭᐅᓇᒋᑲᑌᐸᐣ ᒋᐃᐧᒋᐦᐃᑕᐧ ᐦᐊᔾ ᐢᑯᓫ ᒥᓇ ᑲᐃᐡᐸᑭᐣ ᑭᑭᓄᒪᑫᐃᐧᓇᐣ ᐊᓂᔑᓇᐯ ᐊᐢᑭ ᐅᐡᑲᑎᓴᐠ. 
ᐅᓀᐧᓂᐊᐧᐣ ᓂᔑᐣ ᑲᔭᑭᐣ ᐦᐊᔾ ᐢᑯᓫ: DFCᑭ ᐁᐧᑎ ᑕᐣᑐᕑ ᐯ ᒥᓇ ᐯᓫᐃᑲᐣ ᐸᐧᓫᐢ ᐊᓂᔑᓂᓂ ᐦᐊᔾ ᐢᑯᓫ (“PF”) 
ᐯᔓᐨ ᐊᐧᓂᓇᐊᐧᑲᐠ, ᐸᑭᑎᓂᑲᑌᐊᐧᐣ ᓇᓇᑲ ᐃᐧᒋᐦᐃᐁᐧᐃᐧᓇᐣ ᑲᐃᐧᐣ ᐁᑕ ᑭᑭᓄᒪᑫᐃᐧᐣ ᒥᓇ ᑲᐯᔑᐦᐃᐁᐧᐃᐧᐣ. 
ᐅᓀᐧᓂᐊᐧᐣ ᐃᐧᒋᐦᐃᐁᐧᐃᐧᓇᐣ ᑭᔑᐅᓇᑌᐊᐧᐣ ᒋᐃᐧᒋᐦᐃᑯᐊᐧᐨ ᑭᑭᓄᒪᐊᐧᑲᓇᐠ, ᐊᔑᐨ ᐅᐱᒪᑎᓯᐃᐧᓂᐊᐧᐨ ᒥᓇ 
ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓂᐠ ᑐᑲᐣ ᑲᑭᐊᐧᐡᑫᐧᐡᑲᑫᒪᑲᑭᐣ ᒥᓇ ᒥᓂᑫᐧᐃᐧᐣ.  
 
ᐁᑲᐧ ᒥᓇ NNEC ᐅᒋᑕᒪᑫ ᐊᐧᓴ ᑭᑭᓄᒪᑫᐃᐧᐣ ᒥᓇ ᑲᐃᐡᐸᐠ ᑭᑭᓄᒪᑫᐃᐧᓇᐣ. NNEC ᐅᒋᐅᑭᒪᑲᒋᑲᑌᐠ 
ᐅᑕᐱᑕᒪᑫᐠ ᑲᐅᑭᒪᑲᓂᐃᐧᐊᐧᐨ.  
 
NNEC ᐅᑐᒋᑲᓇᐁᐧᑕᑯᓯᐊᐧᐠ ᐊᐊᐧᔑᔕᐠ ᒣᑲᐧᐨ ᑲᐱᒥᑭᑭᓄᒪᐃᐧᑕᐧ. ᐁᐡᑲᑦ ᐊᓂᒪᐣ ᔐᒪᐠ ᒋᑭᑲᒋᑎᓂᑕᐧ 
ᐅᓂᑭᐦᐃᑯᒪᐠ ᑲᑲᑫᐧᑲᓄᓂᑕᐧ ᐃᐡᑯᓂᑲᓂᐠ ᑲᒪᒋᓭᑭᐣ ᑭᑐᐃᐧᓇᐣ ᒥᓇ ᐃᐡᑯᓂᑲᓂᐠ ᐱᒪᑎᓯᐃᐧᐣ.  
 
ᒣᑲᐧᐨ NNEC ᑲᐊᓄᑲᑕᒪᑫᐨ ᑲᑭᓇ ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ, ᐊᑎᐟ ᐅᑭᒪᑲᓇᐠ ᑲᐱᑭᓯᒪᒪᐊᐧᓄᑭᐊᐧᐨ 
ᐅᑭᐅᒋ ᐅᑕᐱᓇᓇᐊᐧ ᐊᓄᑭᐃᐧᓇᐣ, ᑐᑲᐣ: 
 

1. ᒪᑕᐊᐧ ᑭᑭᓄᒪᑎᐃᐧᑲᒥᐠ (“MLC”) ᐊᑲᓯᐣ ᐅᐁᐧ ᑭᑭᓄᒪᑫᐃᐧᑲᒥᐠ ᑲᑭᐅᓇᑐᐊᐧᐨ ᒪᑕᐊᐧ ᐅᑭᒪᑲᓇᐠ, ᐁᑲᐧ 
ᓴᐣᑲᓱ ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ ᐅᒋᐊᓄᑲᑌᐊᐧᐣ. ᓂᑕᑦ ᑭᐃᓇᐧᑌᐸᐣ ᑭᒋᐦᐊᐃᐧ ᑭᑭᓄᒪᑫᐃᐧᑲᒥᐠ, 
ᐁᑲᐧ ᑭᔭᓂ ᓇᐣᑭᒋᑲᑌᐸᐣ ᒋᑭᑭᓄᒪᐃᐧᑕᐧ ᑲᐅᐡᑲᑎᓯᐊᐧᐨ. ᒥᐦᐃᒪ ᐁᑭᑭᓄᒪᐃᐧᑕᐧ ᐅᐡᑲᑎᓴᐠ ᒥᓇ ᐊᔭᐊᐧᐠ 
ᑭᑭᓄᒪᑫ ᐊᓄᑭᓇᑲᓇᐠ. ᑭᑭᓄᒪᑫ ᐃᐧᒋᐦᐃᐁᐧᐃᐧᓇᐣ ᐁᑕ ᐸᑭᑎᓂᑲᑌᐊᐧᐣ, ᒥᓇ ᑲᐃᐧᐣ ᐊᔭᓯᐊᐧᐠ 
ᐊᐱᑕᒪᑫᐃᐧ ᐅᓀᑕᒧᐃᐧᓇᐣ. ᑭᑭᓄᒪᐊᐧᑲᓇᐠ ᑲᐃᐧᐣ ᒋᓇᔓᐊᐧᓂᑕᐧ ᒋᔕᐊᐧᐨ ᐦᐊᔾ ᐢᑯᓫ, ᐅᑲᑭᐅᓀᑕᓇᐊᐧ 
ᒋᔕᐊᐧᐨ DFC ᓇᐣᑕ ᑯᑕᑭᔭᐣ ᐅᑕᐱᓂᑫᐃᐧᓇᐣ ᐃᐡᐱᒥᐠ ᑲᒪᓯᓇᐦᐃᑲᑌᑭᐣ.  
 

2. ᑭᐁᐧᑎᓄᐠ ᐅᑭᒪᑲᓇᐠ (“KO”) ᐅᑐᒋ ᑲᓇᐊᐧᐸᑕᓇᐊᐧ ᓂᑯᑕᐧᓱ ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ. 
ᐅᒋᐃᐧᒋᐦᐊᐊᐧᐠ ᑭᑭᓄᒪᐊᐧᑲᓇᐠ ᑭᐁᐧᑎᓄᐠ ᐅᑭᒪᑲᓇᐠ ᑕᓇᐱᐃᐧᓇᐣ ᑲᐅᒋᐊᐧᐨ ᒣᑲᐧᐨ ᑲᑭᑭᓄᒪᐃᐧᑕᐧ DFC. 

ᑭᐁᐧᑎᓄᐠ ᐅᑭᒪᑲᓇᐠ ᑲᐃᐧᐣ ᒋᐱᒧᑐᐊᐧᐨ ᑭᑭᓄᒪᑫᐃᐧ ᐃᐧᒋᐦᐃᐁᐧᐃᐧᓇᐣ, ᔕᑯᐨ ᐅᓂᑲᓂᑕᒪᑫᐃᐧᓂᐊᐧᐠ 
ᐅᓇᓇᑲᑕᐁᐧᑕᓇᐊᐧ ᐁᐃᐧᐅᔑᑐᐊᐧᐨ ᐸᑲᐣ ᒋᔑᑲᓇᐁᐧᑕᑯᓯᐊᐧᐨ ᑭᑭᓄᒪᐊᐧᑲᓇᐠ. 

 
 
 
 
ᐅᐡᑲᑎᓴᐣ ᑲᐊᑕᐁᐧᑕᒪᐊᐧᐊᐧᐨ ᒥᓂᑫᐧᐃᐧᓂ ᑲᑎᐱᑕᓱᔭᑭᐃᐧᓀᐊᐧᐨ 
ᓂᑯᑕᐧᓱ ᑲᑭᐳᓂᐱᒪᑎᓯᐊᐧᐨ ᒥᓂᑫᐧᐃᐧᐣ ᑭᐸᐸᒥᓯᒪᑲᐣ. ᒥᓂᑫᐧᐃᐧᐣ ᐅᑭᐱᔭᐸᒋᑐᓇᐊᐧ ᒥᓇ ᐅᓂᑕᔭᐸᒋᑐᓇᐊᐧ ᐦᐊᔾ 
ᐢᑯᓫ ᑭᑭᓄᒪᐊᐧᑲᓇᐠ, ᑭᔭᑦ ᑲᐊᓂᔑᓂᓂᐃᐧᐊᐧᐨ ᒥᓇ ᐁᑲ ᑲᐊᓂᔑᓂᓂᐃᐧᐊᐧᐨ. ᐁᑲᐧ ᐅᒪ ᐅᐣᑌᕑᐃᔪ, ᑲᐃᐧᐣ 
ᐸᑭᑎᓂᑲᑌ ᒋᐊᑕᐁᐧᐨ ᒥᓂᑫᐧᐃᐧᓂ ᐁᑲ ᒪᔑ 19 ᑲᑕᓱᔭᑭᐃᐧᓀᐨ. ᐁᑲᐧ ᑕᐡ ᐊᔭᐊᐧᐠ ᑲᐊᑕᐁᐧᑕᒪᑫᐊᐧᐨ ᐊᐊᐧᔑᒣ 19 
ᑲᑕᓱᔭᑭᐃᐧᓀᐊᐧᐨ ᐁᑲ ᑲᑎᐱᑕᓱᔭᑭᐃᐧᓀᓂᐨ ᒥᓂᑫᐧᐃᐧᓂ ᐁᐧᑎ ᐃᐡᑯᑌᐊᐧᐳ ᐊᑕᐃᐧᑲᒥᑯᐠ ᓇᐣᑕ ᔑᑯᐱᐊᐧᐳ 
ᐊᑕᐃᐧᑲᒥᑯᐠ. ᒥᐦᐃᒪ ᐁᐅᒋᔓᓂᔭᑫᐊᐧᐨ, ᒥᓇ ᐁᐅᑎᓇᒪᓱᐊᐧᐨ ᒥᓂᑫᐧᐃᐧᓂ, ᓇᐣᑕ ᒥᓇ ᑯᑕᐠ ᑫᑯᓂ. ᐅᐁᐧ ᑕᐡ 
ᑲᑐᑕᒧᐊᐧᐨ ᑲᐃᐧᐣ ᐸᑭᑎᓂᑲᑌ ᐅᓇᑯᓂᑲᓂᐠ, ᒪᐊᐧᐨ ᐁᐧᐣᑕᐣ ᐁᐅᒋᒪᒥᓂᑕᐧ ᐁᑲ ᑲᑎᐱᑕᓱᔭᑭᐃᐧᓀᐊᐧᐨ ᐦᐊᔾ ᐢᑯᓫ 
ᑭᑭᓄᒪᐊᐧᑲᓇᐠ ᑲᓇᓇᑕᐃᐧᒥᓂᑫᐧᐊᐧᐨ. ᑲᐃᐧᐣ ᑲᔦ ᒋᑭᑫᑕᒧᐊᐧᐨ ᑲᐊᓄᑭᐊᐧᐨ ᐃᐡᑯᑌᐊᐧᐳ ᐊᑕᐃᐧᑲᒥᑯᐠ ᒥᓇ 
ᔑᒪᑲᓂᔕᐠ ᒋᑭᑭᑫᓂᒪᐊᐧᐨ ᐊᐊᐧᓀᓇᐣ ᒥᓇ ᒋᐊᑭᑕᒪᐊᐧᐊᐧᐨ ᑲᐊᑕᐁᐧᑕᒪᑫᓂᐨ. ᐃᐡᑯᑌᐊᐧᐳ ᐊᑕᐃᐧᑲᒥᑯᐠ 
ᑲᑎᐱᑕᓱᔭᑭᐃᐧᓀᐨ ᐁᑕ ᐸᑭᑎᓇ ᒋᐊᑕᐁᐧᐨ. ᒪᐡᑯᐨ ᑕᐡ ᐅᒋᑭᑫᓂᒪᑐᐠ ᐁᐃᐧᐊᑕᐊᐧᑫᐨ ᒋᐊᑕᒥᑯᐨ ᐅᐡᑲᑎᓴᐣ, 
(ᑐᑲᐣ ᑲᒪᐡᑲᐊᐧᑲᒥᓂᐠ ᒥᓂᑫᐧᐃᐧᓂ ᑲᐊᑕᐁᐧᐨ ᒥᓇ ᑲᐁᐧᐣᑕᑭᑌᓂᐠ) ᐁᔭᑕᐁᐧᐨ ᓇᐣᑕ ᐱᐊᐧᐱᑯᔓᓂᔭᐣ 
ᐁᑎᐸᐦᐃᑲᑫᐨ. ᔕᑯᐨ ᐊᓂᒪᐣ ᒋᑭᑌᐯᐧᔦᑕᑯᒋᑲᑌᐠ ᑎᐸᑯᓂᑫᐃᐧᑲᒥᑯᐠ, ᒥᓇ ᒋᑭ ᑭᑫᑕᑯᐦᐃᑕᐧ 
ᑲᓂᑕᐊᑕᐁᐧᑕᒪᐊᐧᐊᐧᐨ ᐅᐡᑲᑎᓴᐣ ᑕᑭᐃᓇᑭᒋᑲᑌ ᐁᐅᒋᐃᐧᑕᒋᑲᐃᐧᑕᐧ ᓇᐣᑕ ᐁᐱᒥᔭᓇᒣᑕᑯᓯᐨ. ᐁᑲᐧ 
ᑲᑭᒧᒋᒥᓂᑎᐊᐧᐨ ᑲᑎᐱᑕᓱᔭᑭᐃᐧᓀᐨ ᒥᓇ ᐅᐡᑲᑎᐢ ᔓᓂᔭᐣ ᒥᓇ ᒥᓂᑫᐧᐃᐧᓂ ᓂᑲᑌ ᐃᐡᑯᑌᐊᐧᐳ ᐊᑕᐃᐧᑲᒥᑯᐠ ᒥᓇ 
ᐁᑲ ᑫᐃᐧᔑᐊᐧᐸᒥᑕᐧ ᐅᑕᔑᑐᑕᓇᐊᐧ. 
 
 
ᑲᐧᔭᐠ ᒋᔭᓄᑲᑌᐠ ᓇᓇᑕᐊᐧᐸᒋᑫᐃᐧᐣ, ᐱᒪᒋᐦᐃᐁᐧᐃᐧᐣ ᒥᓇ ᒥᑭᑫᐃᐧᐣ 
ᑭ ᑭᒋᓇᓇᑐᓂᑲᓂᐊᐧᐠ ᐅᑫᓂᐊᐧᐠ ᓂᔭᓇᐣ ᐅᐡᑲᑎᓴᐠ ᐊᐱ ᑲᑭᐃᐧᒋᑲᑌᐠ ᐁᐊᐧᓂᐦᐃᑕᐧ. ᑭᐃᓇᒋᒧ ᐅᐣᑌᕑᐃᔪ 
ᔑᒪᑲᓂᐡ ᐊᔕ ᐁᐧᐡᑲᐨ ᑲᑭᐱᐅᐣᒋᐊᓄᑭᐨ ᓇᓇᑐᓂᑫᐃᐧᓂᐠ. ᐊᐱ ᑕᐡ ᓇᓇᑐᓂᑫᐃᐧᐣ ᑲᑐᒋᑲᑌᐠ, “ᐱᒪᒋᐦᐃᐁᐧᐃᐧᐣ” 
ᑲᐃᒋᑲᑌᐠ ᐁᑭᒥᑲᐃᐧᐨ ᐁᐱᒪᑎᓯᐨ, “ᒥᑭᑫᐃᐧᐣ” ᑲᐃᒋᑲᑌᐠ ᑲᑭᐊᐧᓂᐦᐃᐨ ᐁᑭᒥᑭᑲᑌᓂᐠ ᐅᒥᔭᐤ ᐁᑭᐳᓂᐱᒪᑎᓯᐨ. 
ᐃᐧᐸᐨ ᑲᑭᑫᓂᒥᐨ ᐁᐊᐧᓂᐦᐃᐨ ᑕᑭᐃᓯᓭ ᒋᒥᑲᐃᐧᐨ ᐁᐱᒪᑎᓯᐨ, ᒥᓇ ᐃᐧᐸᐨ ᒋᐅᓂᓂᑕᐧ ᐊᐃᐧᔭᐠ ᑫᓇᓇᑐᓂᑫᐊᐧᐨ. 
ᓇᐱᐨ ᐃᐧᐸᐨ ᐃᓯᓭ ᒋᐅᒋᐳᓂᐱᒪᑎᓯᐨ ᑲᐊᐧᓂᐦᐃᐨ ᑭᐡᐱᐣ ᑯᑕᑭᔭᐣ ᑫᑯᓇᐣ ᑲᐊᔑᒋᓭᑭᐣ ᑐᑲᐣ ᒥᓂᑫᐧᐃᐧᐣ 
ᑲᐊᐸᒋᒋᑲᑌᐠ ᒥᓇ ᑲᑕᑲᔭᐠ. ᐱᒪᒋᐦᐃᐁᐧᐃᐧᐣ ᒥᓇ ᒥᑭᑫᐃᐧᐣ ᐊᓄᑭᐃᐧᐣ ᓇᑕᐁᐧᑕᑲᐧᓄᐣ ᑭᒋᐊᐸᒋᒋᑫᐃᐧᓇᐣ. ᐊᐱ 
ᑲᓂᒪᒋᐊᓄᑲᑌᐠ ᓇᓇᑐᓂᑫᐃᐧᐣ, ᐧᐃᐸᐨ ᒋᑲᐧᔭᒋᒋᑲᑌᑭᐣ ᐊᐸᒋᒋᑲᓇᐣ, ᑭᔭᑦ ᐸᐧᑕᐃᐧᓭᐠ ᓇᓇᑐᓂᑫᐃᐧᐣ. ᐁᑲᐧ ᐊᐱ 
ᑲᓇᓇᑐᓂᑲᓂᐊᐧᐠ ᑕᑭᐃᓯᓭ ᐁᑲ ᒋᐱᒪᑎᓯᐨ ᑲᓇᓇᑐᓇᐃᐧᐨ, ᐁᑲᐧ ᑕᐡ ᐊᐱᐣ ᑕᓂᔭᓄᑲᑌ ᒥᑭᑫᐃᐧᐣ. 
ᒋᑲᓇᐊᐧᐸᒋᑲᑌᐠ ᐊᐁᐧ ᑲᑭᐊᐧᓂᐦᐃᐨ ᒥᓇ ᑲᑭᐃᔑᑭᑫᓂᒥᐨ ᐅᑎᓯᓭᐃᐧᐣ.  
 
ᑲᑭᑎᐸᒋᒧᐨ ᐅᓇᓇᑐᓂᑫ ᑭᐃᑭᑐ ᐁᑭᓇᑕᐁᐧᑕᑲᐧᑭᐣ ᑲᐧᔭᐠ ᒋᓂᑲᓂᐡᑭᑲᑌᐠ ᓇᓇᑐᓂᑫᐃᐧᐣ. ᑲᐧᔭᐠ ᑲᐊᓄᑲᑌᐠ 
ᓇᓇᑐᓂᑫᐃᐧᐣ ᐃᔑᐅᓇᑌ ᓂᑕᑦ ᐁᑲᑫᐧᑌᐧᓇᓂᐊᐧᐠ ᐊᐣᑎ ᒪᒋᐨ ᑲᑭᔑᐊᐧᐸᒥᐨ ᑲᐊᐧᓂᐦᐃᐨ ᐁᐱᒪᑎᓯᐨ, ᐁᑲᐧ ᐊᐱᐣ 
ᐁᐅᓇᓯᓇᐦᐃᑲᑌᐠ ᑲᑭᐊᐃᔕᑫᐧᐣ, ᐁᓂᒪᒋᓇᓇᑐᓂᑲᓂᐊᐧᐠ. ᑎᐸᐦᐃᑲᐣ ᒪᐊᐧᐨ ᑭᒋᓀᑕᑲᐧᐣ, ᐊᓂᐡ ᑭᓀᐡ ᐊᐱᐣ 
ᑲᑭᐊᐧᐸᒪᑲᓄᐸᐣ, ᐱᓂᐡ ᐊᐧᓴ ᑕᓂᓯᓭ ᒋᔑᓇᓇᑐᓂᑲᓂᐊᐧᐠ. ᓇᓇᑐᓂᑫᐃᐧᐣ ᓇᑕᐁᐧᑕᑲᐧᐣ ᒋᐱᒥᐅᓇᑌᐠ ᒥᓯᐁᐧ 
ᒋᔑᓇᓇᑐᓂᑲᓂᐊᐧᐠ. ᑲᓇᓇᐱ ᐃᔕᓂᐊᐧᐠ ᒪᐡᑯᐨ ᑕᑭᐅᒋᐊᐧᐸᒋᑲᑌ ᑲᑭᐊᓭᐧᔭᐸᒋᑲᓂᐊᐧᐠ. ᑐᑲᐣ ᑫᑯᓇᐣ 
ᑲᐱᐃᐧᓯᑭᐣ ᑫᐅᒋᐃᐧᒋᐦᐃᐁᐧᒪᑲᑭᐣ ᒋᒪᓇᒋᒋᑲᑌᑭᐣ. ᑲᐃᐧᒋᑕᐧᐊᐧᐨ ᑫᐃᐧᓇᐊᐧ ᑕᑭᐃᐧᒋᐦᐃᐁᐧᐊᐧᐠ. ᑭᒋᓀᑕᑲᐧᐣ ᒥᑐᓂ 
ᑲᐧᔭᐠ ᒋᐱᒥᐅᓇᒋᑲᑌᐠ ᒥᓇ ᐱᒥᓂᔕᐦᐃᑲᑌᐠ. ᒥᓇ ᐁᑲ ᓇᐣᑕ ᒋᐅᒋᒪᒋᓭᐊᐧᐨ ᑲᓇᓇᑐᓂᑫᐊᐧᐨ. ᑭᐱᓯᓭᐊᐧᐠ ᐅᑕᓇ 
ᐁᑭᐅᒋᐳᓂᐱᒪᑎᓯᐊᐧᐨ ᑲᓇᓇᑐᓂᑫᐊᐧᐨ.  

ᑲᑭᐃᓇᐱᓀᐊᐧᐨ ᑲᑭᐳᓂᐱᒪᑎᓯᐊᐧᐨ 
ᐅᓇᔓᐁᐧᐃᐧᑭᒪᔑᔕᐠ ᑭᑎᐸᒋᒧᑕᐊᐧᑲᓄᐊᐧᐠ ᐅᓀᐧᓂᐊᐧᐣ ᓂᓴᐧᐦᓱ ᐳᓂᐱᒪᑎᓯᐃᐧᓇᐣ ᑲᓂᓂᐱᑌᓯᓇᐦᐃᑲᑌᑭᐣ, 
ᑭᐅᑯᐱᐦᐃᑲᑌᐊᐧᐣ ᐯᔑᑲᐧᐣ ᑲᑭᐃᓇᐱᓀᐊᐧᐨ.  
 
A. ᑫᑕᑕᐃᐧᐣ ᑲᑭᐅᒋ ᐳᓂᐱᒪᑎᓯᐨ: 

1. ᐸᐧᓫ ᐸᓇᒋᐢ, ᑭᐳᓂᐱᒪᑎᓯ ᑲᐡᑲᑎᓄᐱᓯᑦ 11, 2006 21 ᑭᑕᓱᔭᑭᐃᐧᓀ 
 
 

B. ᑭᐱᒋᐳ ᑲᑭᐅᒋᐳᓂᐱᒪᑎᓯᐨ: 
2. ᕑᐊᐧᐱᐣ ᐦᐊᕑᐳᕑ, ᑭᐳᓂᐱᒪᑎᓯ ᒉᐣᐁᐧᕑᐃ ᐱᓯᑦ 13, 2007 18 ᑭᑕᓱᔭᑭᐃᐧᓀ 

 
 

C. “ᓯᐱᐠ ᑲᑭᐅᒋᐳᓂᐱᒪᑎᓯᐊᐧᐨ” - ᐅᐡᑲᑎᓴᐠ ᑲᑭᐃᐧᐣᒋᑲᑌᐠ ᐁᐊᐧᓂᐦᐃᑕᐧ, ᑭᔭᓂᒥᑭᑲᑌᓂᐊᐧᐣ ᐅᒥᔭᐃᐧᐊᐧ ᓯᐱᐠ 
3. ᒉᐟᕑᐅ ᐊᐣᑐᕑᓴᐣ, ᑭᐳᓂᐱᒪᑎᓯ ᑲᐡᑲᑎᓄᐱᓯᑦ 11, 2000, 15 ᑭᑕᓱᔭᑭᐃᐧᓀ  
4. ᑯᕑᐊᐣ ᐢᑕᕑᐊᐣᐠ, ᑭᐳᓂᐱᒪᑎᓯ ᐊᐧᑌᐸᑲᐃᐧᐱᓯᑦ 26, 2005, 18 ᑭᑕᓱᔭᑭᐃᐧᓀ 
5. ᕑᐁᒋ ᐳᐡᐃ, ᑭᐳᓂᐱᒪᑎᓯ ᑲᐡᑲᑎᓄᐱᓯᑦ 1, 2007, 15 ᑭᑕᓱᔭᑭᐃᐧᓀ 
6. ᑲᔪᓫ ᒪᕑᓱ, ᑭᐳᓂᐱᒪᑎᓯ ᑲᐡᑲᑎᓄᐱᓯᑦ 10, 2009, 17 ᑭᑕᓱᔭᑭᐃᐧᓀ 
7. ᒐᐧᕑᑎᐣ ᐊᐧᐸᐢ, ᑭᐳᓂᐱᒪᑎᓯ ᒪᑯᐱᓯᑦ 10, 2011, 15 ᑭᑕᓱᔭᑭᐃᐧᓀ 

A. ᑫᑕᑕᐃᐧ ᑲᑭᐅᒋᐳᓂᐱᒪᑎᓯᐨ: 
 

1. ᐸᐧᓫ ᐸᓇᒋᐢ, ᑭᐳᓂᐱᒪᑎᓯ ᑲᐡᑲᑎᓄᐱᓯᑦ 11, 2006 21 ᑭᑕᓱᔭᑭᐃᐧᓀ 
 
ᐸᐧᓫ ᐸᓇᒋᐢ ᐅᐊᐧᑯᒪᑲᓇᐣ ᐅᒋᐊᐧᐣ ᒣᐡᑭᑲᐧᑲᒪᐠ ᐃᐡᑯᓂᑲᓂᐠ, ᑲᐃᔑᑕᑲᐧᐠ ᐯᔓᐨ ᐊᓫᐸᓂ ᓯᐱᐠ ᑲᐅᒋᓴᑭᓯᐠ 
ᓭᐣᐟ ᒍᓴᑊ ᓴᑲᐃᑲᐣ ᑭᐁᐧᑎᓄᐠ ᓀᑲᐱᐊᓄᐠ ᐅᐣᑌᕑᐃᔪ, 500 ᑭᓫᐊᒥᑐᕑᐢ ᑭᐁᐧᑎᓄᐠ ᓀᑲᐱᐊᓄᐠ ᐃᓀᑫ 
ᐊᐱᓯᓇᑲᐧᐣ ᑕᐣᑐᕑ ᐯ. ᒣᐡᑭᑲᐧᑲᒪᐠ ᑎᐱᓇᐁᐧ ᐱᒥᐃᐧᓂᑎᓱᒪᑲᐣ ᐅᒋᐯᐧ ᐊᓂᔑᓂᓂᐃᐧ ᑕᓇᐱᐃᐧᐣ, 
ᐊᓂᔑᓇᐯ ᐊᐢᑭ ᑎᐯᒋᑫᐃᐧᓂᐠ ᐅᒋᑎᐯᑕᑲᐧᐣ, ᑲᐃᐧᐣ ᒋᑕᑭᐧᒪᑲᐠ ᐅᑭᒪᑲᓇᐠ ᑲᐅᒋᐱᑭᓯ ᐱᒧᓂᑎᓱᐊᐧᐨ. 
ᓇᐣᑕ ᐱᑯ 1,000 ᐊᓂᔑᓂᓂᐊᐧᐠ ᑲᐯᔑᐊᐧᐠ ᐃᐡᑯᓂᑲᓂᐠ. ᐊᓇᐃᐧᐣ ᐱᑲᐧᑕᑭᐠ ᐃᔑᑕᑲᐧᐣ, ᒥᐁᑕ ᐅᐁᐧ 
ᐃᐡᑯᓂᑲᐣ ᑲᐃᓇᑕᒧᐠ ᐅᑕᐸᓂᒥᑲᓇ ᐃᒪ ᐯᔑᐠ ᑲᑭᐅᒋᐨ ᑲᑭᐳᓂᐱᒪᑎᓯᐨ. 
 
ᐸᐧᓫ ᑲᐯᐦᐃ ᑭᑕᔑᐅᐱᑭ ᐃᐡᑯᓂᑲᓂᐠ ᒣᐡᑭᑲᐧᑲᒪᐠ, ᐁᑲᐧ ᐯᔑᑲᐧ ᑭᔑᑯᓯᐸᓂᐠ ᐊᒋᓇ ᐊᐧᓂᓇᐊᐧᑲᐠ. ᒣᑲᐧᐨ 7 
ᑲᐊᐱᒋᐡᑲᐨ ᑭᑕᔑ ᑭᑭᓄᒪᐊᐧᑲᓂᐃᐧ ᒣᐡᑭᑲᐧᑲᒪᐠ ᐁᑲᐧ ᒥᓇ ᐁᐧᑎ ᐅᑲᓯᓴᑲᐃᑲᓂᐠ ᒣᑲᐧᐨ 8 ᑲᐊᐱᒋᐡᑲᐨ. 
 
ᒣᑲᐧᐨ 2000 ᑲᔭᑭᐊᐧᓂᐠ, ᑭᒪᒐ ᐁᑭᐊᐣᑕᐃᐧ ᒪᒋᑭᑭᓄᒪᐃᐧᐨ 9 ᑭᑭᓄᒪᑫᐃᐧᓂ ᐁᐧᑎ NNEC ᑲᐱᒧᑐᐨ 
ᑭᑭᓄᒪᑫᑲᒥᑯᓂ3 ᐁᐧᑎ ᐅᑕᐊᐧᑲᐃᐧᐸᐃᐧᑎᑯᐠ, ᐅᐣᑌᕑᐃᔪ. ᒣᑲᐧᐨ 2003, ᑭᐊᐣᑕᐃᐧ ᑭᑭᓄᒪᐊᐧᑲᓄ ᑌᓇᐢ 
ᑲᓫᐊᒧᕑᑎ ᐦᐊᔾ ᐢᑯᓫ (“DFC”) ᑕᐣᑐᕑ ᐯ, ᐊᒥᐁᐧᑎ ᑲᑭᑕᔑᐱᒥ ᑭᑭᓄᒪᐃᐧᐨ ᐱᓂᐡ ᐊᐱᐣ ᑲᑭᐳᓂᐱᒪᑎᓯᐨ 
2006. ᒣᑲᐧᐨ ᑲᑭᐱᒥ ᑭᑭᓄᐦᐊᒪᐃᐧᐨ, ᓂᑕᑦ ᑭᑲᐯᔑᐦᐊᑲᓄ ᑲᐃᔑᑲᐯᔑᐦᐃᑕᐧ ᑭᑭᓄᒪᐊᐧᑲᓇᐠ. ᐁᑲᐧ ᑕᐡ 
ᑲᐃᐧᐣ ᒋᑭᐅᒋᓇᐦᐃᓭᐨ ᑲᑭᑕᔑᑲᐯᔑᐦᐃᐨ, ᐊᒥ ᑕᐊᐧᐨ ᑲᑭᐅᓀᑕᒥᓂᐨ ᐸᐧᓫ ᐅᒪᒪᒪᐣ ᒋᔑᑯᓯᐨ ᑕᐣᑐᕑ ᐯ 
ᒋᔭᐣᑕᐃᐧᑲᓇᐁᐧᓂᒪᐨ ᐅᑯᓯᓴᐣ. 
 
ᒣᑲᐧᐨ ᑲᐡᑲᑎᓄᐱᓯᑦ 10, 2006, ᐸᐧᓫ ᑭᐃᔕ ᐁᑭ ᑭᑭᓄᒪᐃᐧᐨ, ᐁᑲᐧ ᐊᐱᐣ ᐅᑭᐊᐧᐃᐧᒋᐊᐧᐣ ᑲᒥᓄᐃᐧᒋᐊᐧᐨ 
ᐅᑐᑌᒪᐣ. ᑭᐸᐧᑕᐃᐧᑭᐁᐧ ᑲᐃᔑᑲᐯᔑᐨ ᑲᓄᓇᑯᔑᓂᐠ. ᐅᒪᒪᒪᐣ ᐅᑭᓄᑕᑯᐣ ᐁᒪᒪᑌᐧᑐᓂᐨ ᑭᔑᑌᐳᑲᒥᑯᐠ, 
ᓇᑫ ᐅᑭᓄᑕᐣ ᐁᒪᑌᐧᓴᑭᓯᐠ. ᑭᐃᐸᑐ ᑲᑭᐃᔑᓄᐣᑕᐠ ᐁᑲᐧ ᐅᑭᐊᐧᐸᒪᐣ ᒧᒋᓴᐠ ᐁᐱᒥᔑᓂᐨ ᐁᑲ 
ᐁᑭᑫᐣᑕᒥᓂᐨ. ᑭᐃᔑᑭᑐ 911, ᒪᐡᑭᑭᐃᐧᑕᐸᐣ ᑭᐱᒋᐱᑌ, ᑭᐃᐸᐦᐊ ᐊᑯᓯᐃᐧᑲᒥᑯᐠ. ᑲᐃᐧᐣ ᑕᐡ ᒋᑭᐅᒋ 
ᑲᐡᑭᐦᐊᑲᓄᐨ ᒋᐱᒪᒋᐦᐊᑲᓄᐨ ᐊᓇᑭᑲᑫᐧ ᒪᒋᐁᐧᐸᐦᐃᑲᑌᓂᐠ ᐅᑌᐦᐃ, ᐁᑲᐧ ᐊᐱᐣ ᑭᐃᐧᐣᒋᑲᑌᐠ ᐁᑲ 
ᐁᐱᒪᑎᓯᐨ ᐃᐧᐸᐨ ᑲᑭᔐᐸᔭᓂᐠ ᑲᐡᑲᑎᓄᐱᓯᑦ 11. 
 
ᒪᐡᑭᑭᐃᐧᓂ ᓂᐳᐃᐧᐣ ᑲᓇᓇᑲᒋᑐᐨ ᒥᓇ ᔑᒪᑲᓂᔕᐠ ᑭᓇᓇᑲᒋᒋᑫᐊᐧᐠ. ᐸᐧᓫ ᑲᐃᐧᐣ ᑭᐅᒋᑭᑫᑕᑯᓯ ᑫᑯᐣ 
ᒋᑭᑭᐡᑲᑯᐨ ᐃᓇᐱᓀᐃᐧᓂ ᑫᑭᐅᒋ ᑫᑕᑕᐃᐧᐣ ᐳᓂᐱᒪᑎᓯᐨ. ᑭᓇᓇᑲᒋᒋᑲᑌᓂ ᐅᒥᔭᐤ, ᐁᑲᐧ ᑲᐃᐧᐣ 
ᒋᑭᐅᒋᓇᑲᐧᓂᐠ ᑫᑯᓂ ᒋᑭᐅᒋ ᓂᓯᑯᐨ. ᑲᐃᐧᐣ ᒥᓇ ᒋᑭᐅᒋᒥᑭᑲᑌᓂᐠ ᐃᓇᐱᓇᓂᑯᐃᐧᐣ ᑫᑭᐅᐣᒋ 
ᐳᓂᐱᒪᑎᓯᐸᐣ. ᐅᐁᐧ ᓇᓇᑕᐃᐧᑭᑫᒋᑫᐃᐧᐣ ᐅᑭᑭᐁᐧ ᓇᓇᑲᑕᐊᐧᐸᑕᓇᐊᐧ ᑯᑕᑭᔭᐠ ᑲᐃᓇᓄᑭᐊᐧᐨ 
ᑲᓇᓇᑕᐃᐧᑭᑫᑕᒧᐊᐧᐨ ᓂᐳᐃᐧᓂ. ᐊᒥ ᑫᐃᐧᓇᐧᐊ ᐯᔑᑲᐧᐣ ᑲᑭᐃᑭᑐᐊᐧᐨ ᐁᑲ ᐁᑭᐅᒋᒥᑲᒧᐊᐧᐨ ᐊᐣᑎ 
ᑲᑭᐅᐣᑕᐱᓀᑫᐧᐣ. ᐊᐁᐧ ᑭᒋᒪᐡᑭᑭᐃᐧᓂ ᑲᓇᓇᑲᒋᑐᐨ ᓂᐳᐃᐧᓂ ᑭᑎᐸᒋᒧ ᑫᑕᑕᐃᐧᐣ ᑲᐳᓂᐱᒪᑎᓯᐊᐧᐨ 
ᐅᐡᑲᑎᓴᐠ ᑫᐃᐧᓇᐊᐧ ᐅᐁᐧ ᐃᔑᔭᐊᐧᐠ ᐅᐡᑲᑎᓴᐠ, ᒥᓇ ᑲᐃᐧᐣ ᒋᑭᑫᐣᒋᑲᑌᓂᐠ ᑫᑯᓀᐣ ᑲᑐᑕᑯᐊᐧᐨ ᐊᓇᑭ 
ᓇᓇᑕᐃᐧᑭᑫᒋᑲᑌᓂᐠ ᐅᒥᔭᐃᐧᐊᐧ. ᐊᔕ ᑕᐡ ᒥᑕᓱᔭᑭᐃᐧᐣ ᑲᑭᐳᓂᐱᒪᑎᓯᐸᐣ ᒣᑲᐧᐨ 2006, ᐊᔕ 
ᐊᓂᑕᑲᐧᓄᐣ ᒪᐡᑭᑭᐃᐧ ᑭᑫᑕᒪᐃᐧᓇᐣ ᒥᓇ ᒪᒪᑕᐊᐧᐱᑯ ᐊᐸᒋᒋᑲᓇᐣ ᐁᐅᒋ ᑭᑫᒋᑲᑌᑭᐣ ᐊᑎᐟ 
ᐃᓇᐱᓀᐃᐧᓇᐣ, ᐁᑲ ᑲᓂᓯᑕᐁᐧᑕᑲᐧᑭᐣ, ᑫᑕᑕᐃᐧᐣ ᑲᐅᒋᐳᓂᐱᒪᑎᓯᐊᐧᐨ. ᐅᐁᐧ ᓇᓇᑐᑭᑫᒋᑲᐣ ᑲᐃᐧᐣ 
ᒋᑭᐅᒋᑕᑲᐧᑭᐸᐣ ᒣᑲᐧᐨ ᐊᐱ ᐸᐧᓫ ᑲᐳᓂᐱᒪᑎᓯᐨ, ᒥᓇ ᑲᐃᐧᐣ ᒋᑭᐅᒋᐊᔭᒪᑲᑭᐣ ᐅᔕᑲᐠ ᑲᐊᐸᑕᐠ ᒋᐅᒋ 

 
3 ᐅᐁᐧ NNEC ᑭᑭᓄᒪᑫᐃᐧᑲᒥᑯᐠ ᐊᔕ ᑭᑭᐸᐦᐃᑲᑌᐸᐣ. 

ᓇᓇᑕᐃᐧᑭᑫᒋᑲᑌᐠ ᐊᐱ ᑲᐃᐧᓇᓇᑕᐃᐧᑭᑫᒋᑲᓄᐊᐧᐠ. ᑫᑲᐟ ᐃᓯᓭᑐᐠ ᔕᑯᐨ ᑲᐃᐧᐣ ᒋᑫᒋᓇᐁᐧᑕᑲᐧᐠ ᒋᑭ 
ᑭᑫᒋᑲᑌᓂᑭᐸᐣ ᐊᓂᐣ ᐸᐧᓫ ᑲᑭᐃᓇᐱᓀᑫᐧᐣ. ᐅᐊᐧᑯᒪᑲᓇᐣ ᑕᐡ ᑭᐃᐧᑕᒪᐃᐧᒪᐊᐧᐣ ᒋᑭᓇᓇᑐᓇᒧᐊᐧᐸᐣ 
ᒪᐡᑭᑭᐃᐧ ᓇᓇᑲᒋᐦᐃᑯᐃᐧᓂ ᒋᐅᒋᓇᓇᑲᒋᑐᐊᐧᐨ ᐅᒥᓄᔭᐃᐧᓂᐊᐧ.  
 
   ᐅᓇᔓᐁᐧᐃᐧᑭᒪᔑᔕᐠ ᑲᑭᔑᒥᑭᑫᐊᐧᐨ: 
 
   ᐁᔑᓂᑲᓱᐨ ᑲᑭᐳᓂᐱᒪᑎᓯᐨ:  ᐸᐧᓫ ᐸᓇᒋᐢ 
   ᐊᐱ ᑲᑭᐳᓂᐱᒪᑎᓯᐨ:  ᑲᐡᑲᑎᓄᐱᓯᑦ 11, 2006 
   ᑲᑭᑕᔑ ᐳᓂᐱᒪᑎᓯᐨ: ᑕᐣᑐᕑ ᐯ ᐊᑯᓯᐃᐧᑲᒥᑯᐠ 
ᑫᑯᓀᐣ ᑲᑭᓂᓯᑯᐨ: ᑲᐃᐧᐣ ᒋᐅᒋᐊᐧᐸᒋᑲᑌᓂᐠ ᑫᑯᓀᐣ ᑲᑭᓂᓯᑯᐨ 

ᓇᓇᑲᒋᒋᑫᐃᐧᓂᐠ  
   ᑲᐅᒋ ᐳᓂᐱᒪᑎᓯᐨ:  ᑲᐃᐧᐣ ᒋᑭᑫᑕᑲᐧᐠ 
 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐁᑲᐧ ᑲᑭᐃᐧᑕᒪᐃᐧᑕᐧ ᐅᓇᔓᐁᐧᐃᐧᑭᒪᔑᔕᐠ ᑫᑕᑕᐃᐧᐣ ᑲᐳᓂᐱᒪᑎᓯᐨ 
ᐅᐡᑲᑎᐢ, ᐊᓇᐃᐧᐣ ᒥᔭᐤ ᐁᑭᓇᓇᑕᐃᐧᑭᑫᒋᑲᑌᐠ, ᒥᐱᑯ ᐁᑕ ᑫᑭᔑᓂᑲᑌᐠ ᐁᑲ ᒋᑭ ᑭᑫᒋᑲᑌᐠ. ᐊᑎᐟ ᐅᐣᒋᑕ 
ᑲᓂᑭᔑᐱᓭᓂᐠ ᐅᐱᒪᑎᓯᐃᐧᐣ ᑲᐃᐧᐣ ᒋᓇᑲᐧᓂᐠ ᐊᓂᐣ ᑲᐃᓇᐱᓀᐨ ᑲᓇᓇᑲᒋᒋᑲᑌᓂᐠ ᐅᒥᔭᐤ. ᑲᐯᐦᐃ 
ᐅᓇᑭᐡᑲᓇᐊᐧ ᐅᐡᑲᑎᓴᐠ ᐁᐱᒋᐃᓯᓭᐊᐧᐨ, ᒥᑭᑲᑌᓂ ᑕᐡ ᑲᓇᓇᑲᒋᒋᑲᑌᓂᐠ ᒥᔭᐃᐧᐠ. ᐁᑲᐧ ᐸᐧᓫ ᐅᒥᔭᐤ 
ᑲᐃᐧᐣ ᒋᐅᒋᒥᑭᑲᑌᓂᐠ ᒋᑭᐱᒋᐃᓯᓭᐨ ᑫᑯᐣ. ᑲᐃᐧᐣ ᑕᐡ ᒋᑭᐅᒋᐃᓀᒋᑲᑌᓂᐠ ᐅᒪ ᒋᑭᐅᐣᑕᐱᓀᐨ, ᑲᐃᐧᐣ ᑕᐡ 
ᒋᐅᒋᒥᓯᐁᐧ ᐁᑲ ᐊᔑᑎᓂᑲᑌᐠ. ᑲᐃᐧᐣ ᒋᐅᒋᓇᑲᐧᐠ ᓂᓯᑎᓱᐃᐧᐣ ᓇᐣᑕ ᓂᐸᑕᑫᐃᐧᐣ. ᐁᑲᐧ ᒥᓇ ᐁᑲ 
ᑲᑭᑫᒋᑲᑌᐠ ᐊᓂᐣ ᑲᑭᐃᓇᐱᓀᐨ ᐅᑭᐅᒋᐅᓀᑕᓇᐊᐧ ᐅᓇᔓᐁᐧᐃᐧᑭᒪᔑᔕᐠ ᑲᑭᔑᐱᓭᓂᐠ ᐅᐱᒪᑎᓯᐃᐧᐣ 
ᑲᐃᐧᐣ ᐃᐁᐧ ᒋᑭᐅᒋᔑᓭᓂᐠ ᐊᐱᐨ ᐃᐧᐣ ᑲᐱᒋᓯᓭᐨ ᒋᑭᐅᒋ ᑎᐸᐦᐊᑲᑌᓂᐠ ᑲᑭᐃᔑᓇᑕᐁᐧᑕᑲᐧᓂᑭᐸᐣ 
ᒥᐠᑐᑯᓫ ᐅᐳᓂᐱᒪᑎᓯᐃᐧᐣ. 

B. ᑭᐱᒋᐳ ᑲᑭᐅᒋᐳᓂᐱᒪᑎᓯᐨ: 
 
2. ᕑᐊᐧᐱᐣ ᐦᐊᕑᐳᕑ, ᑭᐳᓂᐱᒪᑎᓯ ᒉᐣᐁᐧᕑᐃ ᐱᓯᑦ 13, 2007 18 ᑭᑕᓱᔭᑭᐃᐧᓀ 

ᕑᐊᐧᐱᐣ ᐦᐊᕑᐳᕑ ᐅᐊᐧᑯᒪᑲᓇᐣ ᑲᐯᔑᐊᐧᐣ ᑭᐁᐧᐃᐧᐣ ᑕᓇᐱᐃᐧᓂᐠ, ᓄᐱᒪᑲᒥᐠ ᐃᐡᑯᓂᑲᓂᐠ ᐃᔑᑕᑲᐧᐣ ᔕᐊᐧᓄᐠ 
ᐃᓀᑫ ᓀᑲᐃᐧᓴᑲᐃᑲᓂᐠ, ᑭᒋᓴᑲᐃᑲᓂᐠ ᓇᓴᐤ ᐦᐊᐟᓴᐣ ᐯ ᒥᓇ ᓴᐱᕑᐃᔪᕑ ᑭᒋᓴᑲᐃᑲᓂᐠ. 580 ᑭᓫᐊᒥᑐᕑᐢ 
ᐊᐱᓯᓇᑲᐧᐣ ᑭᐁᐧᑎᓄᐠ ᓀᑲᐱᐊᓄᐠ ᐃᓀᑫ ᑕᐣᑐᕑ ᐯ, ᐅᐣᑌᕑᐃᔪ ᒥᓇ 300 ᑭᓫᐊᒥᑐᕑᐢ ᑭᐁᐧᑎᓄᐠ ᓀᑲᐱᐊᓄᐠ 
ᐃᓀᑫ ᐊᐱᓯᓇᑲᐧᐣ ᐊᐧᓂᓇᐊᐧᑲᐠ. ᓂᔑᐣ ᑭᑭᓄᒪᐊᐧᑲᓇᐠ ᑭᐁᐧᐃᐧᐣ ᐅᒋᐊᐧᐠ ᑲᑭᐳᓂᐱᒪᑎᓯᐊᐧᐨ 
ᑲᑭᓇᓇᑕᐃᐧᑭᑫᒋᑲᑌᓂᐠ ᐅᐳᓂᐱᒪᑎᓯᐃᐧᓂᐊᐧ. ᒥᓇ ᒪᐊᐧᐨ ᑲᑭ ᑭᒋᔭᒥᓂᓭᐊᐧᐨ ᑲᑭᐊᐧᓂᐦᐊᐊᐧᐨ ᐃᒪ 
ᑕᓇᐱᐃᐧᓀᓯᐠ. ᐱᒥᓭᐃᐧᓂᐠ ᐁᑕ ᐅᒋᔕᓂᐊᐧᐣ ᐃᒪ ᑕᓇᐱᐃᐧᓂᐠ ᒥᓇ ᒣᑲᐧᐨ ᑲᐱᐳᐠ ᐊᒋᓇ ᐊᐸᑕᐣ 
ᐱᐳᓂᒥᑲᓇ.  
 
ᕑᐊᐧᐱᐣ ᐃᐧᓀᑕ ᐃᑫᐧᐃᐧ ᒪᒪᐤ ᓂᓴᐧᐦᓱ ᑲᑭᐳᓂᐱᒪᑎᓯᐊᐧᐨ ᑭᑭᓄᒪᐊᐧᑲᓇᐠ. ᑭᐅᑕᐱᓇᐸᐣ ᑲᓂᔕᐱᓯᒣᐨ. 
ᐅᓂᑭᐦᐃᑯᐣ ᒥᓇ ᓂᔑᐣ ᐅᒋᒉᒐᐣ ᑭᐃᔑᑯᓯᐊᐧᐠ ᐁᐧᑎ ᐁᑭᐅᒋᑯᓯᐊᐧᐨ ᐊᐧᓴᑲᒪᐠ ᒪᓂᑐᐸ. ᕑᐊᐧᐱᐣ ᑭᑕᔑᐅᐱᑭ 
ᒥᓇ ᑭᐱᒥ ᑭᑭᓄᐦᐊᒪᐊᐧ ᑭᐁᐧᐃᐧᐣ ᑭᑭᓄᒪᑎᑲᒥᑯᐠ. ᑭᓄᑲᑎᓯ ᒥᓇ ᑭᑭᔐᐊᐧᑎᓯ. 
 
ᐊᐱ ᑲᐃᐡᑲᐧ ᑭᔑᑐᐨ ᐅᑭᑭᓄᒪᑯᐃᐧᐣ ᑭᐁᐧᐃᐧᐣ, ᑭᒪᒐ ᐁᑭᐊᐣᑕᐃᐧ ᑭᑭᓄᒪᐊᐧᑲᓂᐃᐧᐨ NNEC 
ᐅᑕᐊᐧᑲᐃᐧᐸᐃᐧᑎᑯᐠ ᑭᑭᓄᒪᑫᑲᒥᑯᐠ 2004 ᐊᑯᓇᐠ 2006. ᒣᑲᐧᐨ ᒉᐣᐁᐧᕑᐃ ᐱᓯᑦ 10, 2007, ᑭᐃᔕ ᑕᐣᑐᕑ ᐯ 
ᒋᑕᔑᑭᑭᓄᒪᐃᐧᐨ ᐃᒪ DFC. ᑭᑲᐯᔑᐦᐊᑲᓂᐃᐧ ᑲᑲᐯᔑᐦᐊᐨ ᑭᑭᓄᒪᐊᐧᑲᓇᐣ. ᑲᑭᑲᐯᔑᐦᐃᑯᐨ ᑭᐃᔑᔭᓄᑭᐊᐧᐣ 
NNEC ᑲᓄᓇᑯᔑᓂᐠ ᐁᐱᒥᐊᐧᐃᐧᒋᐦᐊᐨ DFC ᑭᑭᓄᒪᐊᐧᑲᓇᐠ. ᕑᐊᐧᐱᐣ ᑭ ᑭᑭᓄᒪᐊᐧᑲᓂᐃᐧ ᒉᐣᐁᐧᕑᐃ ᐱᓯᑦ 
12, ᐁᑲᐧ ᐊᐱᐣ ᑭᐸᐸᒧᓭᐊᐧᐠ ᐅᑐᑌᒪᐣ. ᐅᑭᐊᓄᓇᐊᐧᐣ ᐊᐃᐧᔭᐣ ᒋᐊᑕᐁᐧᑕᒪᑯᐊᐧᐨ ᒥᓂᑫᐧᐃᐧᓂ. ᐁᑲᐧ ᐊᐱᐣ 
ᑭᐃᔕᐊᐧᐠ ᑫᑕᔑᒥᓂᑫᐧᐊᐧᐨ, ᓂᑲᑌᐦᐃ ᒥᑲᓇᐠ. ᐁᑲᐧ ᒥᓇ ᓇᓇᑕᐃᐧᑭᑫᒋᑫᐃᐧᓂᐠ ᑲᑭᑎᐸᒋᒧᓇᓂᐊᐧᐠ ᕑᐊᐧᐱᐣ 
ᒥᑕᐦᐃ ᐃᐧᐸᐨ ᑭᒪᒥᓂᑫᐧ. ᒪᐡᑯᐨ ᑲᑭᐅᒋᑐᑕᐠ ᐁᑲ ᐃᐧᑲ ᓇᐱᐨ ᐁᑭᐱᐅᒋ ᒪᒥᓂᑫᐧᐨ ᐅᑕᓇᐠ, ᒥᓇ ᐸᔦᐡ 
ᐁᑭᑫᓂᒪᐨ ᑲᑭᐃᐧᒋᐊᐧᐨ ᒥᓇ ᐁᑭᓇᑕᐁᐧᑕᐠ ᒋᐃᐧᒋᐊᐧᑲᓂᐃᐧᐨ, ᒥᓇ ᐅᑭᑲᑫᐧᑭᑕᓇᐊᐧ ᒥᓂᑫᐧᐃᐧᓂ ᐁᓂᒪᐧᔦ 
ᑭᐁᐧᐊᐧᐨ. ᕑᐊᐧᐱᐣ ᑭᔭᓂᑭᒋᑭᐊᐧᐡᑫᐧᐱ, ᐁᑲ ᐁᑭᐱᒧᓭᐨ. ᑯᑕᑭᔭᐠ ᑭᔭᓂᒪᒪᒐᐊᐧᐠ, ᐯᔑᐠ ᐁᑕ ᐃᒪ ᑭᐊᔭᐊᐧᐣ, 16 
ᐁᑕᓱᔭᑭᐃᐧᓀᐨ ᐃᑫᐧ, ᑭᐁᐧᐃᐧᐣ ᑫᐃᐧᐣ ᐁᐅᒋᐨ, ᑭᑭᑫᓂᒥᑐᐊᐧᐠ ᑲᒪᐧᔦ ᑕᑯᔑᐠ ᑕᐣᑐᕑ ᐯ. ᐅᑭᐃᔑᐃᐧᒋᐃᐧᑯᐣ 
ᓇᓂᒥᑲᓇᐠ, ᐁᑭᐊᐧᓂᐡᑲᐱᓂᑯᐨ ᒥᓇ ᐱᒥᐃᐧᓂᑯᐨ ᒥᑲᓇᐠ ᐁᑭᐃᔑᐃᐧᓂᑯᐨ ᐅᑕᐸᐣ ᐸᐢ ᑲᐃᔑᑭᐱᒋᐨ, ᓇᐊᐧᐨ 
ᑭᓇᐃᐧᓇᑲᐧᓂ. ᒣᑲᐧᐨ ᑕᐡ ᐁᐱᒧᓭᐊᐧᐨ, ᐊᐃᐧᔭᐠ ᑲᐸᐱᒥᐱᓱᐊᐧᐨ ᐅᑭᐸᐱᒪᐧᑎᑯᓇᐦᐃᑯᐊᐧᐣ ᒥᓇ 
ᐅᑭᒪᒪᒋᐃᓂᑯᐊᐧᐣ. ᐊᐱ ᑲᑕᑯᔑᓄᐊᐧᐨ ᐸᐢ ᑲᐃᔑᑭᐱᒋᐨ, ᐃᓀᐧᓂᐊᐧᐣ ᑲᐱᒥᐃᐧᓂᑯᐨ ᐅᑭᑲᓄᓇᐣ DFC 
ᑲᐅᓇᑯᔑᓂᐠ ᑲᐱᒥᓇᓇᑲᒋᐦᐊᐨ ᑭᑭᓄᒪᐊᐧᑲᓇᐣ ᐊᓄᑭᓇᑲᓇᐣ. ᓂᔑᐣ ᐊᓄᑭᓇᑲᓇᐠ ᑭᐱᑕᑯᐱᓱᐊᐧᐠ. 
ᐅᑭᑭᐁᐧᐃᐧᓇᐊᐧᐣ ᑕᐡ ᑲᐃᔑᑲᐯᔑᓂᐨ.   
 
ᐊᐱ ᑲᑕᑯᐃᐧᓂᐨ ᑲᐃᔑᑲᐯᔑᐨ, ᕑᐊᐧᐱᐣ ᒥᑐᓂ ᑭᑭᐊᐧᐡᑫᐧᐱ, ᑲᐃᐧᐣ ᒋᑭᐅᒋ ᓂᓯᑐᑕᑯᓯᐨ ᐊᓂᐣ ᐁᑭᑐᐨ ᒥᓇ 
ᑲᐃᐧᐣ ᒋᑭᐅᒋ ᑲᐡᑭᑐᐨ ᒋᐱᒧᓭᐨ. ᑭᒧᒋᐱᑎᑫᐃᐧᓇ ᐊᐧᑲᐦᐃᑲᓂᐠ. ᐊᓄᑭᓇᑲᓇᐠ ᐅᑭᐃᓀᑕᓇᐊᐧ ᐁᑲ ᒋᔑᐃᐧᓂᐠ 
ᐅᓂᐯᐃᐧᑲᒥᑯᐠ ᐃᐡᐱᒥᐠ. ᐁᑲᐧ ᐅᑭᐊᑲᐧᓇᐊᐧᐊᐧᐣ ᓂᐸᑲᓇᐣ, ᐁᑭᐊᓴᐊᐧᐨ ᒧᒋᓴᑲᐠ. ᑭᐊᔭᐊᐧᐠ ᑯᑕᑭᔭᐠ 
ᑭᑭᓄᒪᐊᐧᑲᓇᐠ ᒥᓇ ᑲᑭᒋᐦᐊᐃᐧᐊᐧᐨ ᐃᒪ ᐊᐧᑲᐦᐃᑲᓂᐠ. ᑲᐃᐧᐣ ᑕᐡ ᒋᑭᐅᒋᐅᓇᒋᑲᑌᐠ ᐊᐃᐧᔭ ᒋᐅᒋ 
ᐱᒥᓇᓇᑲᒋᐦᐊᐨ. ᑲᑲᓇᐁᐧᓂᒪᐨ ᑭᑭᓄᒪᐊᐧᑲᓇᐣ ᑲᐃᐧᐣ ᐃᒪ ᒋᑭᐅᒋᐊᔭᐨ, ᐁᑭᐅᐣᑕᒪᓄᑭᐨ ᐃᐁᐧ ᑲᑎᐱᑲᓂᐠ 
NNEC ᑭᑭᓄᒪᐊᐧᑲᓇᐠ ᐁᐱᒥᓇᓇᑲᒋᐦᐊᐨ. 
 
ᐃᐧᐸᐨ ᑲᑭᔐᐸᔭᐠ ᒉᐣᐁᐧᕑᐃ ᐱᓯᑦ 13, ᑲᑲᐯᔑᐦᐊᐨ ᑭᑭᓄᒪᐊᐧᑲᓇᐣ ᐅᑭᐊᑕᐃᐧ ᓇᓇᑲᒋᐦᐊᐣ ᕑᐊᐧᐱᐣ, 
ᐅᑭᐊᐧᐸᒪᐣ ᐁᑕᑭᓯᓂᐨ ᒥᓇ ᐁᑲ ᐁᑐᑭᓂᐨ, ᒥᓇ ᐁᑭᐸᑯᒧᐨ. 991 ᑭᐃᔑᑭᑐ. ᒪᐡᑭᑭᐃᐧᑕᐸᐣ ᐊᓄᑭᓇᑲᓇᐠ 
ᐅᑭᓇᓇᑲᒋᐦᐊᐊᐧᐣ, ᑭᐃᑭᑐᐊᐧᐠ ᐁᑲ ᐁᐱᒪᑎᓯᐨ. ᔑᒪᑲᓂᔕᐠ ᒥᓇ ᑭᒋᒪᐡᑭᑭᐃᐧᓂ ᑲᓇᓇᑲᒋᑐᐨ 
ᐳᓂᐱᒪᑎᓯᐃᐧᓂ ᑭᑲᓄᓇᐊᐧᐠ. ᑭᒋᒪᐡᑭᑭᐃᐧᓂ ᐅᑭᐅᑕᒥᐊᓄᑲᑕᓇᐣ ᐅᒪᐡᑭᑭᐃᐧ ᐊᓄᑭᐃᐧᓇᐣ ᑲᐃᐧᐣ ᒋᑭᐅᒋ 

ᐃᓯᓭᐨ ᒋᔕᐨ ᑲᑭᐃᔑᓇᑐᒥᐨ. ᔑᒪᑲᓂᐡ ᑕᐡ ᐅᑭᐃᐧᑕᒪᑯᐣ ᑭᒋᒪᐡᑭᑭᐃᐧᓂᐊᐧᐣ ᑫᑐᑕᒥᓂᐨ, ᒥᓇ ᐅᑭᑐᑕᓇᐣ 
ᓇᓇᑕᐃᐧᑭᑫᒋᑫᐃᐧᓂ ᑲᐊᓄᑲᑕᐠ ᔑᒪᑲᓂᐡ. ᑭᓇᓇᑲᒋᒋᑲᑌ ᒥᔭᐤ. ᒥᑕᐡ ᑲᑭᔑᒥᑭᑲᑌᐠ ᐁᑭᐱᒋᐳᒋᔭᐳᐁᐧᐨ 
ᐃᐡᑯᑌᐊᐧᐳᓂ ᑲᑭᒥᓂᑫᐧᐨ. ᑲᐃᐧᐣ ᒋᑭᐅᒋᔑᒥᑭᑲᑌᐠ ᑲᓂᐱᑎᓭᓂᐠ ᐊᐃᐧᔭ ᒋᔭᓂᐳᓂᐱᒪᑎᓯᐨ. ᑲᐃᐧᐣ 
ᒋᐅᒋᐊᐧᐸᒋᑲᑌᐠ ᓇᒣᓯᐃᐧᐣ ᑫᑭᐅᐣᑕᐱᓀᐸᐣ. 
 
ᑭᐡᐱᐣ ᐃᑫᐧᓂᐊᐧᐠ ᐊᓄᑭᓇᑲᓇᐠ ᑲᐱᒥ ᓇᓇᑲᒋᐦᐊᐊᐧᐨ ᑭᑭᓄᒪᐊᐧᑲᓇᐠ ᐅᓀᑕᒧᐊᐧᐸᐣ ᒋᔑᐃᐧᓇᐊᐧᐨ 
ᐊᑯᓯᐃᐧᑲᒥᑯᐠ ᐊᐱᐨ ᑭᐁᐧᐃᐧᓇᐊᐧᐸᐣ ᐅᑲᐯᔑᐃᐧᓂᐠ, ᐊᐱ ᑲᑭᓇᓇᑲᒋᐦᐊᐊᐧᐸᐣ ᐅᑕᐸᐣ ᑲᐃᔑᑭᐱᒋᐨ, ᑲᐃᐧᐣ 
ᑕᑭᐅᒋ ᐳᓂᐱᒪᑎᓯᐸᐣ. NNEC ᐊᓄᑭᓇᑲᓇᐠ ᑲᐃᐧᐣ ᒋᑭᐅᒋ ᒥᓂᑕᐧ ᑭᑭᓄᒪᑫᐃᐧᓂ ᐊᓂᐣ ᒪᔭᑦ ᑫᑐᑕᒧᐊᐧᐨ 
ᐃᐁᐧ ᐊᐱ ᑫᑭᐅᒋ ᓂᓯᑕᐃᐧᓇᐊᐧᐊᐧᐨ ᑲᑭᒋᑭᐊᐧᐡᑫᐧᐱᓂᐨ ᑭᑭᓄᒪᐊᐧᑲᓇᐣ. 
 
 

……………………………………………………………………………………………. 
 
   ᐅᓇᔓᐁᐧᐃᐧᑭᒪᔑᔕᐠ ᑲᑭᔑᒥᑭᑫᐊᐧᐨ: 
 
   ᐁᔑᓂᑲᓱᐨ ᑲᑭᐳᓂᐱᒪᑎᓯᐨ:  ᕑᐊᐧᐱᐣ ᐦᐊᕑᐳᕑ 
   ᐊᐱ ᑲᑭᐳᓂᐱᒪᑎᓯᐨ:  ᒉᐣᐁᐧᕑᐃ ᐱᓯᑦ 13, 2007 
   ᑲᑭᑕᔑ ᐳᓂᐱᒪᑎᓯᐨ:  366 County Blvd., ᑕᐣᑐᕑ ᐯ 
   ᑫᑯᓀᐣ ᑲᑭᓂᓯᑯᐨ:   ᑭᐱᒋᐳᒋᔭᐳᐁᐧ ᐃᐡᑯᑌᐊᐧᐳᓂ 
   ᑲᐅᒋ ᐳᓂᐱᒪᑎᓯᐨ:  ᑭᐱᒋᐃᓯᓭ 
 
……………………………………………………………………………………………… 
 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑭᐊᐧᐸᒋᑲᑌ ᕑᐊᐧᐱᐣ ᑲᑭᐳᓂᐱᒪᑎᓯᐨ ᒋᑭᓇᑲᓂᑲᑌᓂᑭᐸᐣ, ᑭᐡᐱᐣ 
ᑭᐃᔑᐃᐧᓇᑲᓂᐃᐧᐸᐣ ᐊᑯᓯᐃᐧᑲᒥᑯᐠ ᒋᐃᐧᒋᐦᐃᐨ. ᕑᐊᐧᐱᐣ ᑭᑭᒋᑭᐊᐧᐡᑫᐧᐱ ᑫᑯᐣ ᒋᑭᐃᔑᐅᓀᑕᒪᓱᐨ, ᐁᑲᐧ ᒥᓇ 
ᑲᑭᐅᒋ ᑲᓇᐁᐧᓂᒥᑯᐨ ᑭᐃᑭᑐᐊᐧᐠ ᐁᑲ ᐁᑭᐅᒋᑭᑫᑕᒧᐊᐧᐨ ᐁᑭᓇᓂᓴᓂᓭᐨ ᒋᐳᓂᐱᒪᑎᓯᐨ. ᐅᓀᐧᓂᐊᐧᐣ ᑕᐡ 
ᑲᑭᔑᒥᑭᑲᓂᐊᐧᐠ, ᐅᓇᔓᐁᐧᐃᐧᑭᒪᔑᔕᐠ ᐅᑭᐸᑭᑎᓇᓇᐊᐧ ᑫᑯᓀᓇᐣ ᑫᑭᐅᓇᒋᑲᑌᑭᐣ ᑫᔭᐸᑕᑭᐣ 
ᐱᒥᓂᔕᐦᐃᑫᓇᐣ ᒥᓇ ᑫᔭᐸᑕᑭᐣ ᒋᑭᑭᓄᒪᐃᐧᑕᐧ ᐊᓄᑭᓇᑲᓇᐠ ᐁᑲ ᒥᓇᐊᐧ ᒋᓯᓭᐊᐧᐨ ᐊᓂᓂᑲᐣ. ᑲᑭᒥᑭᑲᑌᐠ 
ᑲᑭᐱᒋᐃᓯᓭᐨ ᓇᓇᑕᐃᐧᑭᑫᒋᑫᐃᐧᓂᐠ ᐃᔑᐃᐧᐣᒋᑫᒪᑲᐣ ᐳᓂᐱᒪᑎᓯᐃᐧᐣ ᐁᑲ ᐁᑭᐅᒋᐃᓀᒋᑲᑌᐠ ᒋᐃᓯᓭᐠ. 
ᐁᑲᐧ ᐃᒪ ᑭᒋᒪᐡᑭᑭᐃᐧᓂ ᓂᐳᐃᐧᐣ ᑲᓇᓇᑲᒋᑐᐨ ᐅᓇᑯᓂᑫᐃᐧᐣ, ᑲᓇᓇᑕᐃᐧᑭᑫᒋᑫᐊᐧᐨ 
ᐅᓇᔓᐁᐧᐃᐧᑭᒪᔑᔕᐠ ᑲᐃᐧᐣ ᐃᐧᓇᐊᐧ ᐸᑭᑎᓇᐊᐧᐠ ᒋᐅᓀᑕᒧᐊᐧᐨ ᒥᑭᑫᐃᐧᓇᐣ ᒪᒪᓂᑲᑕᑫᐃᐧᓇᐣ 
ᑲᑭᐅᒋᓭᑭᐣ ᐅᒪᒪᓂᐃᐧᐣ ᐊᐃᐧᔭ ᓇᐣᑕ ᐊᓄᑭᐃᐧᓂᐠ, ᒥᓇ ᐁᑲ ᐅᓀᑕᒧᐃᐧᓂᐠ ᒋᑭᐅᑎᓂᑲᑌᑭᐣ 
ᐅᓇᔓᐁᐧᐃᐧᑭᒪᔑᔕᐠ ᑲᑭᐅᒋᒥᑭᑫᐊᐧᐨ. 

C. ᓂᔭᓇᐣ “ᓯᐱᐠ ᑲᑭᐅᒋᐳᓂᐱᒪᑎᓯᐊᐧᐨ” 
     
ᐅᓀᐧᓂᐊᐧᐣ ᓂᔭᓇᐣ ᐳᓂᐱᒪᑎᓯᐃᐧᓇᐣ ᒥᔑᓇᑐᐣ ᑭᒋᑫᑯᓇᐣ ᑫᑲᐟ ᐸᐯᔑᑲᐧᐣ ᑲᑭᐃᓯᓭᑭᐣ: 
     i.  ᑲᑭᓇ ᓇᐯ ᐅᐡᑲᑎᓯᐊᐧᐠ ᓄᐱᒪᑲᒥᐠ ᐊᓂᔑᓂᓂᐃᐧ ᑕᓇᐱᐃᐧᓇᐣ ᐁᑭᐱᐅᒋᐊᐧᐨ ᐁᐊᑕᐃᐧ 
 ᑭᑭᓄᒪᐃᐧᑕᐧ ᐦᐊᔾ ᐢᑯᓫ ᑕᐣᑐᕑ ᐯ 
     ii.  ᑕᐣᑐᕑ ᐯ ᔑᒪᑲᓂᔑᑲᐠ ᑭᐃᔑᑎᐸᒋᒧᓇᓂᐊᐧᐠ ᐊᐱ ᑲᐊᐧᓂᐦᐃᑕᐧ 
     iii.  ᑲᑭᓇ ᐅᒥᔭᐃᐧᐊᐧ ᑭᒥᑭᑲᑌᓂᐊᐧᐣ ᓂᐱᑲᐠ     
     iv. ᑲᑭᓇ ᑲᑭᓇᓇᑲᒋᒋᑲᑌᑭᐣ ᑭᐃᔑᒥᑭᑲᑌᐊᐧᐣ ᐁᑭᓂᓴᐸᐁᐧᐊᐧᐨ 
     v.  ᑲᑭᓇ ᑲᐃᐧᐣ ᒋᑭᐅᒋᐊᐧᐸᒥᑕᐧ ᒋᐸᑯᐱᐊᐧᐨ ᓯᐱᐠ 
     vi.  ᑲᑭᓇ ᑲᑭᐳᓂᐱᒪᑎᓯᐊᐧᐨ ᑭᒥᓂᑫᐊᐧᐠ ᐃᐡᑯᑌᐊᐧᐳᓂ, ᑭᑭᐡᑲᐊᐧᐡᑫᐧᐱᐊᐧᐠ ᒪᒋᐨ ᑲᐊᐧᐸᒥᑕᐧ. ᒥᓇ 
 ᑲᑭᓇᓇᑲᒋᒋᑲᑌᑭᐣ ᒥᔭᐊᐧᐣ ᑭᓇᑲᐧᐣ ᐁᑭ ᑭᐊᐧᐡᑫᐧᐱᐊᐧᐨ, ᔕᑯᐨ ᑲᐃᐧᐣ ᐃᒪ ᒋᑭᐅᒋ ᐅᐣᑕᐱᓀᐊᐧᐨ 
     vii. ᑲᑭᓇ, ᐯᔑᐠ ᐁᑕ ᑲᐃᐧᐣ, ᑲᑭᐳᓂᐱᒪᑎᓯᐊᐧᐨ ᐅᐱᒣᐦᐃ ᓂᐱᑲᐠ ᒪᒋᐨ ᑭᐊᐧᐸᒪ ᐁᐱᒪᑎᓯᐨ ᐁᑲᐧ  ᐅᒥᔭᐤ 
ᑭᒥᑭᑲᑌᓂ ᐯᔓᐨ ᓇᐣᑕ ᓇᐊᐧᐨ ᐊᐊᐧᓯᔭᐦᐃᐠ ᒪᒋᐨ ᑲᑭᔑᐊᐧᐸᒥᐨ ᐁᐱᒪᑎᓯᐨ 
 
 
 ᐅᓀᐧᓂᐊᐧᐣ ᓂᔭᓇᐣ ᒪᒪᐤ ᑲᑭᐃᓯᓭᑭᐣ ᑕᑭᓇᑲᓂᑲᑌᐸᓂᐣ ᐁᑲ ᒋᑭᐳᓂᐱᒪᑎᓯᐊᐧᐸᐣ: 
 
      i.  ᓂᓯᑕᐃᐧᓂᑲᑌᑭᐸᐣ, ᓇᐣᑕ ᐃᐧᐸᐨ ᐊᐧᑲᐃᐧᒋᑲᑌᓂᐠ ᑭᑭᓄᒪᐊᐧᑲᐣ ᐁᐊᐧᓂᐦᐊᑲᓂᐃᐧᐨ 
      ii.  ᒋᐅᓇᑌᓂᐠ ᐅᓇᓇᑐᓂᑯᐃᐧᐣ, ᐃᐧᐸᐨ ᐅᓇᒋᑫᐃᐧᐣ, ᐊᐸᒋᒋᑲᓇᐣ, ᑫᓂᔑᐅᓇᒋᑲᑌᐠ ᒥᓇ 
 ᐱᒥᓂᔕᐦᐃᑲᑌᐠ 
      iii.  ᒋᐅᓇᑌᐠ ᐃᐧᑕᓄᑭᒥᑐᐃᐧᐣ ᒥᓇ ᒋᑌᐸᑫᓂᒥᑎᐊᐧᐨ ᔑᒪᑲᓂᔕᐠ ᒥᓇ ᐊᓂᔑᓂᓂᐊᐧᐠ 
      iv.  ᑲᐃᐧᐣ ᒋᑭᒥᓄᓭᐠ ᐊᔭᒥᐦᐃᑐᐃᐧᐣ ᑭᑭᓄᒪᑎᑲᒥᑯᐠ, ᑎᐯᒋᑫᐃᐧᓂᐠ, ᔑᒪᑲᓂᔑᑲᐠ, ᑭᒋᒪᐡᑭᑭᐃᐧᓂᓂᑲᐠ, 

ᑕᓇᐱᐃᐧᓂᐠ ᒥᓇ ᑎᐸᒋᒧᐃᐧᐣ ᑲᐊᓄᑲᑕᒧᐊᐧᐨ ᐊᐱ ᑲᐊᐧᓂᐦᐃᐨ ᐊᐃᐧᔭ ᑫᐃᔑᐊᐧᑲᐃᐧᒋᑲᑌᐠ ᒥᓇ 
ᑲᐳᓂᐱᒪᑎᓯᐨ ᓇᓇᑲᒋᒋᑫᐃᐧᓇᐣ 

3. ᒉᐟᕑᐅ ᐊᐣᑐᕑᓴᐣ, ᑭᐳᓂᐱᒪᑎᓯ ᑲᐡᑲᑎᓄᐱᓯᑦ 11, 2000, 15 ᑭᑕᓱᔭᑭᐃᐧᓀ 
ᒉᐟᕑᐅ ᐊᐣᑐᕑᓴᐣ ᐅᐊᐧᑯᒪᑲᓇᐣ ᑲᐯᔑᐊᐧᐣ ᑲᓴᐸᓇᑲᐠ ᑕᓇᐱᐃᐧᓂᐠ, ᓄᐱᒪᑲᒥᑯᐠ ᐁᒥᓂᑎᑯᐊᐧᐠ 
ᑲᓴᐸᓇᑲ ᓴᑲᐃᑲᓂᐠ, ᓇᐣᑕ ᐱᑯ 575 ᑭᓫᐊᐧᒥᑐᕑ ᑭᐁᐧᑎᓄᐠ ᐃᓀᑫ ᐊᐱᓯᓇᑲᐧᐣ ᑕᐣᑐᕑ ᐯ, ᒥᓇ 450 
ᑭᓫᐊᐧᒥᑐᕑ ᑭᐁᐧᑎᓄᐠ ᐊᐧᐸᓄᐠ ᐃᓀᑫ ᐊᐱᓯᓇᑲᐧᐣ ᐊᐧᓂᓇᐊᐧᑲᐠ. ᐅᐁᐧ ᒥᓂᑎᐠ ᐊᔓᑲᓂᐠ 
ᐅᒋᐊᔓᑕᒧᒋᑲᑌ ᑲᐃᔑᒥᓯᐁᐧᑲᒥᑲᐠ. ᐃᐡᑯᓂᑲᓂᐠ 1,055 ᐃᒪ ᑲᐯᔑᐊᐧᐠ. ᐱᒥᓭᐃᐧᓂᐠ ᐁᑕ 
ᐅᒋᔕᓂᐊᐧᐠ ᓇᐣᑕ ᐱᐳᓂᒥᑲᓇᐠ. ᐊᓂᔑᓇᐯ ᐊᐢᑭ ᑎᐯᒋᑫᐃᐧᓂᐠ ᐃᔑᑕᑭᐧᒪᑲᐣ ᒥᓇ ᐃᒪ ᔑᒪᐸᐧᑲᒪ 
ᐅᑭᒪᑲᓇᐠ ᐅᒋᑕᑭᐧᒪᑲᐣ.  
 
ᒉᐟᕑᐅ ᒥᓇ ᓂᐦᓯᐣ ᐃᐧᒋᓂᑕᐃᐧᑭᒪᑲᓇᐣ ᑭᑕᔑᐅᐱᑭᐊᐧᐠ ᒥᓇ ᑭᑕᔑᑭᑭᓄᒪᐊᐧᐊᐧᐠ ᐊᑯᓇᐠ ᐊᐃᓇᓀᐤ 
ᑲᐊᐱᒋᐡᑲᒪᑲᐠ ᑭᑭᓄᒪᑫᐃᐧᐣ ᑲᓴᐸᓇᑲᐠ. ᒉᐟᕑᐅ ᐅᑭᐃᐧᑕᒪᐊᐧᐣ ᐅᒪᒪᒪᐣ ᐁᒥᓴᐁᐧᑕᐠ ᒋᔕᐨ DFC, 
ᒣᑲᐧᐨ ᐊᐱ ᐱᒥᒧᐡᑭᓀᐱᐦᐃᑲᓂᐊᐧᓄᐸᐣ ᐁᑕᐃᐧᓭᑭᐣ ᒋᐅᑕᐱᓂᑕᐧ ᓂᑕᑦ ᑭᑭᓄᒪᐊᐧᑲᓇᐠ. ᐅᒪᒪᒪᐣ 
ᐅᑭᒧᐡᑭᓀᐱᐦᐃᑫᑕᒪᑯᐣ ᒥᓇ ᐅᑭᐅᓇᑐᐣ ᐅᑐᓯᓴᐣ ᐅᐊᐧᑲᐦᐃᑲᓂᐠ ᒋᔑᑲᐯᔑᐨ, ᑭᑕᑯᔑᐣ ᑕᐣᑐᕑ ᐯ 
ᐊᐧᑌᐸᑲᐃᐧᐱᓯᑦ, 14 ᑲᑕᓱᔭᑭᐃᐧᓀᐨ. 
 
ᒉᐟᕑᐅ ᐅᑭᒥᓄᐃᐧᒋᐊᐧᐣ ᐅᑐᓯᓴᐣ. ᐅᑭᑕᓀᑕᒥᐦᐃᑯᐣ ᐅᑐᔑᒪᐣ ᑲᐱᐅᐡᑭᑕᑯᔑᓂᐨ ᐁᑲ ᐁᑭᑫᑕᐠ 
ᐅᑌᓇᐊᐧᑎᓯᐃᐧᓂ, ᐁᓂᐁᐧᐠ ᐅᑭᐊᐧᐃᐧᒋᐦᐊᐣ ᑫᐃᔑᑲᑭᑫᑕᒥᓂᐨ. ᒣᑲᐧᐨ ᐅᐱᒪᐊᒧᐃᐧᐱᓯᑦ 28, 2000, 
ᑭᓴᑲᐦᐊᑦ ᐅᑐᓯᓴᐣ ᐅᐊᐧᑲᐦᐃᑲᓂᐠ. ᐅᑭᐃᐧᑕᒪᐊᐧᐣ ᐁᔕᐨ ᐃᐣᑐᕑᓯᑎ, ᑲᐃᔑᒥᔑᓄᓯᑭᐣ ᐊᑕᐃᐧᑲᒥᑯᐣ 
ᒥᓇ ᑲᓂᑕᔑ ᓇᓇᑭᐡᑲᑐᐊᐧᐨ ᐅᐡᑲᑎᓴᐠ. ᐁᑲᐧ ᑲᐃᐧᐣ ᒋᑭᐅᒋᑭᑫᑕᐠ ᑕᑲᐧᐨ ᐁᐧᑎ ᐅᑐᑌᒪᐣ 
ᑲᐃᔑᑲᐯᔑᓂᐨ ᐁᑭᐃᔕᐨ ᐁᔭᑕᐃᐧ ᐃᐧᒋᒥᓂᑫᐧᒪᐨ ᐁᑲ ᑲᑎᐱᑕᓱᔭᑭᐃᐧᓀᐊᐧᐨ ᑭᑭᓄᒪᐊᐧᑲᓇᐠ. ᐁᑲᐧ 
ᐊᐱᐣ ᑭᐃᔕᐊᐧᐠ ᐸᐢ ᑲᐃᔑᑭᐱᒋᐨ, ᑯᑕᑭᔭᐠ ᐅᐡᑲᑎᓴᐠ ᐁᑭᓇᑭᐡᑲᐊᐧᐊᐧᐨ ᑭᔭᐱᐨ ᐁᑭᔭᓂᒥᓂᑫᐧᐊᐧᐨ. 
ᑭᔭᓂᓇᐦᐊᑐᐊᐧᐠ ᑕᐡ ᒪᒥᓂᐢᑎᑫᐧᔭ ᓯᐱᐠ ᒥᑲᓇᐠ, ᐯᔓᐨ ᓯᐱ ᐃᓀᑫ ᑕᐣᑐᕑ ᐯ ᔕᑯᐨ ᑲᐃᐧᐣ 
ᒋᐯᑌᓇᑲᐧᑭᐣ ᑲᐃᔑᐱᒪᑕᒧᑭᐣ ᒥᓇ ᐊᐧᑲᐦᐃᑲᓇᐣ. ᑭᓂᓯᑕᐃᐧᓇᐊᐧ ᐁᑭᐊᐧᐡᑫᐧᐱᐨ, ᑭᑭᔑᐊᐧᓱ ᒥᓇ 
ᑭᐃᐧᒥᑲᓱ. ᐸᑭ ᑭᒥᑲᑎᐊᐧᐠ ᔕᑯᐨ ᑲᐃᐧᐣ ᒋᑭᐅᒋ ᑭᒋᒥᑲᑎᐊᐧᐨ ᒋᐅᒋ ᑭᒋᐃᓇᐱᓇᓂᐨ ᒉᐟᕑᐅ ᒥᓇ 
ᑯᑕᑭᔭᐠ. ᐊᐱ ᑲᐱᒥᐅᓇᑯᔑᓂᐠ, ᑯᑕᑭᔭᐠ ᐃᒪ ᑲᑭᐊᔭᐊᐧᐨ ᑭᔭᓂᒪᒪᒐᐊᐧᐠ. ᐊᐱ ᒪᒋᐨ ᑲᐊᐧᐸᒪᑲᓂᐃᐧᐨ, 
ᐯᔓᐨ ᐃᒪ ᓇᓂᓯᐱᐠ ᑭᐊᔭ ᒥᓇ ᑭᑭᐊᐧᐡᑫᐧᐱ. 
 
ᒉᐟᕑᐅ ᐅᑐᓯᓴᐣ ᑭᐃᔑᑭᑐ ᔑᒪᑲᓂᔑᑲᐠ ᐅᐱᒪᐊᒧᐱᓯᑦ 29 ᐁᑭᑎᐸᒋᒧᐨ ᐁᐊᐧᓂᐦᐊᐨ. ᐅᐱᐸᑭᑎᓇᐣ 
ᐅᑎᐸᒋᒧᐃᐧᐣ, ᐁᐧᑎ ᒪᒋᐨ ᐁᑭᐊᔭᐨ ᐃᐣᑐᕑᓯᑎ ᑭᒋᐊᑕᐃᐧᑲᒥᑯᐠ. ᑲᐊᐧᓂᐦᐃᐨ ᐊᐃᐧᔭ ᑎᐸᒋᒧᐃᐧᐣ 
(“MPR”) ᑭᐸᑭᑎᓂᑲᑌ ᐅᐱᒪᐊᒧᐃᐧᐱᓯᑦ 29 ᔕᑯᐨ ᑲᐃᐧᐣ ᒋᑭᐅᒋᐃᔑᐸᑭᑎᓂᑲᑌᐠ ᐅᒪᒪᓂᐃᐧ 
ᓇᓇᑕᐃᐧᑭᑫᒋᑫᐃᐧ ᐊᓄᑭᐃᐧᓂᐠ (“CIB”) ᐃᒪ ᑕᐣᑐᕑ ᐯ ᔑᒪᑲᓂᔑᐃᐧᑲᒥᑯᐠ ᐸᓂᒪ ᓂᑯᑕᐧᓱᑯᐣ 
ᑲᓂᓯᓭᓂᐠ ᑲᐡᑲᑎᓄᐱᓯᑦ 4, ᑲᑭᐊᐧᓂᐃᐧᑕᒧᐊᐧᐨ ᐁᑭᐊᐧᓂᑐᑕᒧᐊᐧᐨ ᓇᓇᑕᐃᐧᑭᑫᒋᑫᐃᐧᓂᐠ. ᐁᑲᐧ 
ᐊᐱᐣ ᑭᒪᒋᓇᓇᑐᓂᑫᐊᐧᐠ ᐃᒪ ᐃᐣᑐᕑᓯᑎ. ᑯᑕᑭᔭᐠ ᑭᑭᓄᒪᐊᐧᑲᓇᐠ ᐅᑭ ᑭᑫᑕᓇᐊᐧ ᐁᐊᐧᓂᐦᐃᐨ, 
ᔕᑯᐨ ᑲᐃᐧᐣ ᔐᒪᐠ ᒋᑭᐅᒋᔑᑎᐸᒋᒧᐊᐧᐨ ᔑᒪᑲᓂᔑᑲᐠ ᒪᒋᐨ ᐁᑭᐊᐧᐸᒪᑲᓂᐃᐧᐨ ᓯᐱᐠ ᒥᓇ ᐁᑲ ᐃᑐᐠ 
ᐁᑭᐅᒋᔕᐨ ᐃᐣᑐᕑᓯᑎ. ᐃᐁᐧ ᑕᐡ ᐁᑲ ᑲᑭᐅᒋᔑᑎᐸᒋᒧᐊᐧᐨ ᔑᒪᑲᓂᔑᑲᐠ ᐃᑫᐧᐊᓂᐊᐧᐠ ᐅᐡᑲᑎᓴᐠ 
ᐁᑭᑯᓴᐊᐧᐨ ᔑᒪᑲᓂᔕᐣ. 
 
ᑕᐣᑐᕑ ᐯ ᔑᒪᑲᓂᔕᐠ ᒥᓇ ᐊᓂᔑᓂᓂᐊᐧᐠ ᑲᑭᐊᐧᐃᐧᒋᑕᐧᐊᐧᐨ ᐃᐧᓇᐊᐧ ᑭᓇᓇᑐᓂᑫᐊᐧᐠ. ᒣᑲᐧᐨ 
ᑲᐡᑲᑎᓄᐱᓯᑦ 11, 2000, ᐅᓇᓇᑐᓂᑫᐠ ᒋᒪᓂ ᑲᑭᔭᐸᒋᑐᐊᐧᐨ ᐃᒪ ᐃᓀᑫ ᒉᐟᕑᐅ ᒪᒋᐨ 
ᑲᑭᔑᐊᐧᐸᒪᑲᓂᐃᐧᐸᐣ ᑭᔑᓇᓇᑐᓂᑫᐊᐧᐠ. ᐅᑭᒥᑲᓇᐊᐧ ᒥᔭᐃᐧᓂ, ᐅᑭᐊᑲᐧᓯᑐᓇᐊᐧ ᔑᒪᑲᓂᔕᐠ 
ᑭᐃᐧᒋᑕᐧᐊᐠ. ᑭᒋᒪᐡᑭᑭᐃᐧᓂ ᑲᓇᓇᑲᒋᑐᐨ ᐳᓂᐱᒪᑎᓯᐃᐧᓂ ᑭᐊᔭ ᐃᒪ ᒥᓇ ᑭᐃᑭᑐ ᒋᓇᓇᑲᒋᒋᑲᑌᐠ 

ᒥᔭᐤ. ᑭᐃᑭᑐᓇᓂᐊᐧᐣ ᒋᐟᕑᐅ ᐃᐧᐣ ᐅᒥᔭᐤ. ᑭᐃᔑᒥᑭᑲᑌ ᐁᑭᓂᓴᐸᐁᐧᐨ ᐊᔑᐨ ᒥᓂᑫᐧᐃᐧᓂ ᐁᑭ 
ᑭᑭᐡᑲᑯᐨ. ᑲᐃᐧᐣ ᒋᐅᒋᓇᑲᐧᓂᐠ ᑲᑎᐱᓭᐠ ᐁᐡᑲᐧᐟ ᒋᐅᒋᐳᓂᐱᒪᑎᓯᐨ. ᒥᐱᑯᐦᐃ ᑲᑭᐊᐧᐸᒋᑲᑌᐠ 
ᑲᑭᓂᓴᐸᐁᐧᐨ ᑲᐃᐧᐣ ᒥᓇ ᑯᑕᐠ ᐅᐣᑕᐱᓀᐃᐧᐣ ᒋᐅᒋᐊᐧᐸᒋᑲᑌᐠ. 
          
………………………………………………………………………………………… 
        
  ᐅᓇᔓᐁᐧᐃᐧᑭᒪᔑᔕᐠ ᑲᑭᔑᒥᑭᑫᐊᐧᐨ: 
 

   ᐁᔑᓂᑲᓱᐨ ᑲᑭᐳᓂᐱᒪᑎᓯᐨ:  ᒉᐟᕑᐅ ᐊᐣᑐᕑᓴᐣ  
   ᐊᐱ ᑲᑭᐳᓂᐱᒪᑎᓯᐨ:  ᑲᐡᑲᑎᓄᐱᓯᑦ 11, 2000 
   ᑲᑭᑕᔑ ᐳᓂᐱᒪᑎᓯᐨ:  ᑲᒥᓂᐢᑎᑫᐧᔭ ᓯᐱᐠ, ᑕᐣᑐᕑ ᐯ 
   ᑫᑯᓀᐣ ᑲᑭᓂᓯᑯᐨ:    ᑭᓂᓴᐸᐁᐧ 
   ᑲᐅᒋ ᐳᓂᐱᒪᑎᓯᐨ:  ᑲᐃᐧᐣ ᒋᑭᑫᐣᑕᑲᐧᐠ 
 
  …………………………………………………………………………………………… 
 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᓇᔓᐁᐧᐃᐧᑭᒪᔑᔕᐠ ᐅᑭᐊᐧᐸᑕᓇᐊᐧ ᒉᐟᕑᐅ ᑲᑭᐅᒋ ᐳᓂᐱᒪᑎᓯᐨ 
ᐁᑭᓂᓴᐸᐁᐧᐨ. ᐊᓇᐃᐧᐣ ᐁᑭ ᑭᑭᐡᑲᑯᐨ ᒥᓂᑫᐧᐃᐧᓂ, ᑲᐃᐧᐣ ᒋᑭᐅᒋ ᑫᒋᓇᐁᐧᒋᑲᑌᐠ ᑭᐡᐱᐣ ᒥᓂᑯᐠ ᑲᑭ 
ᑭᐊᐧᐡᑫᐧᐱᐨ ᒋᑭᐅᒋᓂᓴᐸᐁᐧᑫᐧᐣ ᒋᑭᐃᑭᑐᓇᓂᐊᐧᐠ ᒥᐦᐅᐁᐧᓂ ᑲᑭᓂᓯᑯᐨ. ᑲᐃᐧᐣ ᒥᓇ ᑕᑭᐃᑭᑐᓇᓂᐊᐧᐣ 
ᐁᐡᑲᐧᐟ ᐁᑭᔭᓂᐳᓂᓭᓂᐠ ᒋᐳᓂᐱᒪᑎᓯᐨ. ᐃᔑᓇᑲᐧᐣ ᑕᐡ ᐁᑭᐱᒋᐃᓯᓭᐨ ᑲᑭᐅᒋᐳᓂᐱᒪᑎᓯᐨ. ᑲᐃᐧᐣ ᒥᓇ 
ᓂᓯᑎᓱᐃᐧᐣ ᒥᓇ ᓂᐸᑕᑫᐃᐧᐣ ᑕᑭᐃᑭᑐᓇᓂᐊᐧᐣ ᐁᑲ ᐁᔭᔑᒋᓭᑭᐣ. ᑲᑭᐃᔑᒥᑭᑫᐊᐧᐨ ᐅᓇᔓᐁᐧᐃᐧᑭᒪᐠ 
ᐁᑲ ᑲᑭᑫᐣᑕᑲᐧᐠ ᐃᒪ ᒪᒪᐤ ᓂᐦᓯᐣ ᑫᑯᓇᐣ (ᐁᑭᐱᒋᐃᓯᓭᐨ, ᓂᓯᑎᓱᐃᐧᐣ, ᓂᐸᑕᑫᐃᐧᐣ) ᑲᐃᐧᐣ 
ᒋᑭᐅᒋᐸᔭᑌᓇᑲᑭᐣ, ᑭᑕᐧᑦ ᒋᔑᓇᑲᐧᐠ ᒋᑎᐸᐸᒋᑫᒪᑲᓂᐠ ᒥᐠᑐᑯᓫ ᑌᐯᐧᐃᐧᓇᑯᒋᑫᐃᐧᓂᐠ.  

4. ᑯᕑᐊᐣ ᐢᑕᕑᐊᐣᐠ, ᑭᐳᓂᐱᒪᑎᓯ ᐊᐧᑌᐸᑲᐃᐧᐱᓯᑦ 26, 2005, 18 ᑭᑕᓱᔭᑭᐃᐧᓀ 
ᑯᕑᐊᐣ ᐢᑕᕑᐊᐣᐠ ᐅᐊᐧᑯᒪᑲᓇᐣ ᑭᐅᒋᐊᐧᐣ ᐱᑲᐣᒋᑲᒥᐠ ᑕᓇᐱᐃᐧᓂᐠ, ᐅᒋᐯᐧ ᐃᐡᑯᓂᑲᓂᐠ ᐃᔑᑕᑲᐧᐣ 
ᐊᐧᐸᓄᐠ ᑲᐅᒋ ᑲᓇᐊᐧᐸᒋᑫᒪᑲᐠ ᐊᐧᓂᓇᐊᐧᑲᐠ ᑭᐁᐧᑎᓄᐠ ᓀᑲᐱᐊᓄᐠ ᐅᐣᑌᕑᐃᔪ. ᓇᐣᑕ ᐱᑯ 300 
ᑭᓫᐊᐧᒥᑐᕑᐢ ᑭᐁᐧᑎᓄᐠ ᐊᐧᐸᓄᐠ ᐃᓀᑫ ᐊᐱᓯᓇᑲᐧᐣ ᐃᐧᓂᐯᐠ ᒥᓇ 100 ᑭᓫᐊᐧᒥᑐᕑᐢ ᐊᐱᓯᓇᑲᐧᐣ 
ᒥᐢᑯᓴᑲᐃᑲᓂᐠ. ᐊᓂᔑᓇᐯ ᐊᐢᑭ ᑎᐯᐣᒋᑫᐃᐧᓂᐠ ᐅᒋᑲᓇᐊᐧᐸᒋᑫᒪᑲᐣ ᒥᓇ ᐃᔑᑕᑭᐧᒪᑲᐣ ᑲᑎᐱᓇᐁᐧ 
ᐱᒧᓂᑎᓱᐊᐧᐨ ᐅᑭᒪᑲᓇᐠ. ᓇᐣᑕ ᐱᑯ 2400 ᑕᓯᓄᐊᐧᐠ ᐊᓂᔑᓂᓂᐊᐧᐠ ᐁᑲᐯᔑᐊᐧᐨ ᐃᐡᑯᓂᑲᓂᐠ, 
ᐊᒥᐦᐅᐁᐧ ᐯᔑᐠ ᐃᐡᑯᓂᑲᐣ ᒪᐊᐧᐨ ᐁᒥᔕᐠ ᐅᒪ ᐊᓂᔑᓇᐯ ᐊᐢᑭ ᑎᐯᐣᒋᑫᐃᐧᓂᐠ. ᐱᒥᓭᐃᐧᓂᐠ ᐁᑕ 
ᐅᐣᒋᔕᓂᐊᐧᐣ ᓇᐣᑕ ᐱᐳᓂᒥᑲᓇᐠ. ᑭᑎᐸᑐᑌᐸᐣ ᒥᓯᐁᐧᑲᒥᐠ ᑲᑭᓇᓂᓯᑎᓱᐊᐧᐸᐣ ᐅᐡᑲᑎᓴᐠ, ᒥᓇ 
ᑲᑭᐸᑭᑎᓇᑭᐸᐣ ᐅᑎᐸᒋᒧᐃᐧᐣ ᑭᒋᒪᐡᑭᑭᐃᐧᓂ 2011. 
 
ᑯᕑᐊᐣ ᒥᓇ ᓂᐃᐧᐣ ᐃᐧᒋᓂᑕᐃᐧᑭᒪᑲᓇᐣ ᑭᑕᔑᐅᐱᑭᐊᐧᐠ ᒥᓇ ᑭᑕᔑᑭᑭᓄᒪᐊᐧᐊᐧᐠ ᐱᑲᒋᑲᒥᐠ. 
ᑭᐊᐃᔕ ᐊᔭᒥᐦᐁᐃᐧᑲᒥᑯᐠ, ᒥᓇ ᐅᑭᐊᐧᐃᐧᒋᐊᐧᐣ ᐅᐊᐧᑯᒪᑲᓇᐣ ᑲᑭᐊᐧᓂᐦᐃᑫᐊᐧᐨ. ᒣᑲᐧᐨ 2003, ᐊᒥ 
ᐊᐱ ᑲᑭᔕᐨ ᒋᐊᐣᑕᐃᐧ ᑭᑭᓄᐦᐊᒪᐃᐧᐨ DFC, ᐁᑲᐧ ᑲᐃᐧᐣ ᒋᑭᐅᒋᑭᔑᑐᐨ ᐯᔑᑯᔭᑭ ᒥᓇ ᑭᑭᐁᐧ 
ᐱᑲᐣᒋᑲᒥᐠ. ᐊᐱ 2004, ᑭᑭᐁᐧᐡᑲ  DFC. ᒥᓂᑫᐧᐃᐧᐣ ᒥᓇ ᑯᑕᑭᔭᐣ ᑲᑭᐊᐧᐡᑫᐧᐱᐡᑲᑫᒪᑲᑭᐣ ᑲᐯᐦᐃ 
ᐊᐸᑕᓄᐣ ᐱᑲᐣᒋᑲᒥᐠ ᐁᑲᐧ ᑕᐡ ᑯᕑᐊᐣ ᑭᓂᑕᒥᓂᑫᐧ ᑲᒪᐧᔦ ᓇᑲᑕᐠ ᐅᑕᓇᐱᐃᐧᐣ ᒥᓇ ᒣᑲᐧᐨ ᑕᐣᑐᕑ ᐯ 
ᑲᑭᐊᔭᐨ. 
 
ᒣᑲᐧᐨ ᐊᐧᑌᐸᑲᐃᐧᐱᓯᑦ 22, 2005, ᑯᕑᐊᐣ ᑭᐊᑕᐃᐧ ᑭᑭᓄᒪᐊᐧᑲᓂᐃᐧ, ᑭᑭᐁᐧ ᑲᐃᔑᑲᐯᔑᐦᐊᑲᓂᐃᐧᐨ 
ᐁᑭᐅᓇᑯᔑᐃᐧᓯᓂᐨ, ᐁᑲᐧ ᐊᐱᐣ ᑭᓴᑲᐦᐊᐨ ᓇᐣᑕ 5:30 ᑲᐅᓇᑯᔑᓂᐠ ᐁᐃᐧᒋᐊᐧᐨ ᐃᐧᒋᐅᐡᑲᑎᓴᐣ. ᐁᑲᐧ 
ᒥᓇ ᑯᑕᑭᔭᐠ ᐁᑲ ᑲᑎᐱᑕᓱᔭᑭᐃᐧᓀᐊᐧᐨ ᒋᑭᐊᑕᐁᐧᐊᐧᐨ ᒥᓂᑫᐧᐃᐧᓂ ᑭᒪᒪᐊᐧᐱᑭᓂᑫᐊᐧᐠ 
ᐁᑭᐊᑕᒪᐊᐧᐨ ᐃᐡᑯᑌᐊᐧᐳᓂ ᑲᑎᐱᑕᓱᔭᑭᐃᐧᓀᓂᐨ ᑲᑭᐊᑕᐁᐧᓂᐨ. ᐁᑲᐧ ᐊᐱᐣ ᑭᐃᔕᐊᐧᐠ ᒥᑭᐣᑕᔪᕑ 
ᓯᐱᐠ ᑲᐃᔑᐯᔓᓇᑲᐧᓂᐠ, ᔕᑯᐨ ᑲᐃᐧᐣ ᒋᐯᑌᓇᑲᐧᓂᐠ ᐊᐧᑲᐦᐃᑲᓇᐣ ᒥᓇ ᑲᐃᔑᐱᒪᑕᒧᑭᐣ. ᐅᑭ 
ᑭᑫᑕᓇᐊᐧ ᐃᒪ ᐃᓀᑫ ᐁᓂᑕᑕᔑᒥᓂᑫᐧᐊᐨ. ᒥᑕᐡ ᐃᒪ ᑲᑭᑕᔑ ᒥᓂᑫᐧᐊᐧᐨ ᐁᑲᐧ ᓇᑫ ᑭᔭᓂᒪᒐᐊᐧᐠ. 
ᐊᐱ ᒪᒋᐨ ᑲᑭᐊᐧᐸᒥᐨ ᐁᐱᒪᑎᓯᐨ, ᑭᑭᐊᐧᐡᑫᐧᐱ ᒥᓇ ᐯᔓᐨ ᓯᐱᐠ ᑭᔭᐱ. ᓂᔑᐣ ᑭᑭᓄᒪᐊᐧᑲᓇᐠ 
ᑭᑭᐁᐧᐡᑲᐊᐧᐠ ᑲᓂᑭᔐᐸᔭᓂᐠ ᐁᑭᓇᓇᑐᓇᒧᐊᐧᐨ ᐅᐸᐡᑫᐧᐊᐧᔑᐊᐧᐠ ᑲᑭᓇᑲᑕᒧᐊᐧᐨ, ᐅᑭᐊᐧᐸᑕᓇᐊᐧ 
ᑯᕑᐊᐣ ᐅᑕᑐᑎᐣ ᒥᓇ ᐅᐸᑲᐧᐣ, ᑲᐃᐧᐣ ᑕᐡ ᒋᑭᐅᒋᐊᐧᐸᒪᐊᐧᐨ. 
 
ᑯᕑᐊᐣ ᑲᑲᓇᐁᐧᓂᒥᑯᐨ ᑭᐃᔑᑭᑐᐊᐧᐣ NNEC 11:30 ᑲᓂᑎᐱᑲᓂᐠ ᐊᐧᑌᐸᑲᐃᐧᐱᓯᑦ 22 
ᐁᑭᑎᐸᒋᒧᐨ ᐁᑭᐸᓇᑲᐦᐊᐠ 11 ᑎᐸᐦᐃᑲᐣ ᒋᔑᓴᑲᑭᐨ ᑲᓂᑎᐱᑲᓂᐠ. NNEC ᐅᑕᓄᑭᐠ 
ᐅᑭᐃᐧᑕᒪᐊᐧᐊᐧᐣ ᒥᓇᐊᐧ ᒋᐱᑭᐁᐧᑭᑐᐨ ᑭᔐᐸᔭᓂᐠ ᑭᐡᐱᐣ ᐁᑲ ᐱᑭᐁᐧᓂᐨ. ᑭᑭᐁᐧᐃᔑᑭᑐᐨ 
ᑲᑭᔐᐸᔭᓂᐠ 8 ᑲᑕᓱᑎᐸᐃᑲᓀᔭᓂᐠ ᐊᐧᑌᐸᑲᐃᐧᐱᓯᑦ 23. ᑭᐸᑭᑎᓂᑲᑌ ᑕᐡ ᑲᐊᐧᓂᐦᐊᑲᓂᐃᐧᐨ 
ᐊᐃᐧᔭ ᑎᐸᒋᒧᐃᐧᐣ ᑕᐣᑐᕑ ᐯ ᔑᒪᑲᓂᔑᑲᐠ. 
 
ᐅᐁᐧ ᑕᐡ ᐃᓯᓭᐃᐧᐣ ᒥᓇ ᑯᑕᑭᔭᐣ ᐃᓯᓭᐃᐧᓇᐣ, ᑭᐃᔑᒥᑭᑲᑌ ᒥᔑᐣ ᐁᑭᐊᐧᓂᑐᑕᒧᐊᐧᐨ 
ᐁᑭᐃᓀᑕᒧᐊᐧᐨ ᐁᑲ ᔑᒪᑲᓂᐡ ᒋᑲᓄᓇᑲᓂᐃᐧᐨ ᐸᓂᒪ 24 ᑕᓱᑎᐸᐦᐃᑲᐣ ᑭᐃᓯᓭᓂᐠ ᐊᐱ 
ᑲᑭᓇᐃᐧᐱᐦᐊᑲᓂᐃᐧᐨ ᐅᐡᑲᑎᐢ. ᑭᐯᑌᓇᑲᐧᐣ ᐁᑲ ᐃᐧᐣ ᐁᑕᑲᐧᐠ “24 ᑎᐸᐦᐃᑲᐣ ᐅᓇᑯᓂᑲᐣ.” ᑲᐃᐧᐣ 
ᑕᑭᐱᐦᐅᓇᓂᐊᐧᐣ ᐊᐱᐣ ᑫᑯᐣ ᑲᐃᓯᓭᑫᐧᐣ.   
 
ᒣᑲᐧᐨ ᐊᐧᑌᐸᑲᐃᐧᐱᓯᑦ 26, 2005 ᐅᐣᑌᕑᐃᔪ ᔑᒪᑲᓂᔕᐠ ᐅᑯᑭᐠ ᑭᓇᓇᑐᓂᑫᐊᐧᐠ ᓯᐱᐠ ᒪᒋᐨ 
ᑲᑭᔑᐊᐧᐸᒥᐨ ᑯᕑᐊᐣ ᐁᐱᒪᑎᓯᐨ, ᐁᑲᐧ ᑭᒥᑭᑲᑌᓂ ᐅᒥᔭᐤ 2.5 ᒥᑐᕑᐢ ᐊᓇᒥᐱᐠ. ᑭᒋᒪᐡᑭᑭᐃᐧᓂ 
ᑭᐃᔕ, ᑭᐃᑭᑐ ᒋᓇᓇᑲᒋᒋᑲᑌᐠ ᒥᔭᐤ. ᑭᐃᐧᐣᒋᑲᑌ ᑕᐡ ᑌᐯᐧ ᐃᐧᐣ ᑯᕑᐊᐣ ᐅᒥᔭᐤ. ᑲᑭᓇᓇᑲᒋᒋᑲᑌᐠ 
ᒥᔭᐤ ᐁᑭᓂᓴᐸᐁᐧᐨ ᐃᐁᐧ ᐅᒋ ᑲᑭ ᑭᐊᐧᐡᑫᐧᐱᐨ. ᑲᐃᐧᐣ ᒋᐅᒋᓇᑲᐧᓂᐠ ᑲᑎᐱᓭᐠ ᐁᐡᑲᐧᐟ 

ᒋᐅᒋᐳᓂᐱᒪᑎᓯᐨ. ᑲᐃᐧᐣ ᒥᓇ ᒋᐅᒋᒥᑭᑲᑌᓂᐠ ᒋᓇᓇᒣᔭᐱᓇᓂᐨ ᑫᑭᐅᒋ ᓂᓯᑯᐸᐣ ᓇᐣᑕ 
ᑫᑭᐅᑕᐱᓀᐸᐣ. 
 

  ………………………………………………………………………………………… 
 
ᐅᓇᔓᐁᐧᐃᐧᑭᒪᔑᔕᐠ ᑲᑭᔑᒥᑭᑫᐊᐧᐨ: 

 
    ᐁᔑᓂᑲᓱᐨ ᑲᑭᐳᓂᐱᒪᑎᓯᐨ: ᑯᕑᐊᐣ ᐢᑕᕑᐊᐣᐠ 
    ᐊᐱ ᑲᑭᐳᓂᐱᒪᑎᓯᐨ: ᐊᐧᑌᐸᑲᐃᐧᐱᓯᑦ 26, 2005 
    ᑲᑭᑕᔑ ᐳᓂᐱᒪᑎᓯᐨ: ᒥᑭᐣᑕᔪᕑ ᓯᐱᐠ, ᑕᐣᑐᕑ ᐯ 
    ᑫᑯᓀᐣ ᑲᑭᓂᓯᑯᐨ:  ᑭᓂᓴᐸᐁᐧ, ᐃᐡᑯᑌᐊᐧᐳ ᐅᑭ ᑭᑭᐡᑲᑯᐣ 
    ᑲᐅᒋ ᐳᓂᐱᒪᑎᓯᐨ:  ᑭᐱᒋᐃᓯᓭ            

  ………………………………………………………………………………………… 
 

ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᒥᑭᑫᐃᐧᓂᐊᐧ ᐅᓇᔓᐁᐧᐃᐧᑭᒪᔑᔕᐠ ᐸᑲᓂᓭᓂ ᑲᑭᓇᓇᑲᒋᐦᐃᐨ ᒉᐟᕑᐅ 
ᐊᐣᑐᕑᓴᐣ. ᒉᐟᕑᐅ ᑲᑭᓇᓇᑲᒋᐦᐃᐨ, ᐅᓇᔓᐁᐧᐃᐧᑭᒪᔑᔕᐠ ᑭᐃᔑᒥᑭᑫᐊᐧᐠ ᑯᕑᐊᐣ ᐅᐳᓂᐱᒪᑎᓯᐃᐧᐣ 
ᐁᑭᓂᓴᐸᐁᐧᐨ. ᐁᑲᐧ ᐃᐧᐣ ᒉᐟᕑᐅ ᑲᑭᐃᓯᓭᐨ, ᑭᐃᔑᒥᑭᑫᐊᐧᐠ ᒥᓂᑫᐧᐃᐧᓂ ᑲᑭᐅᒋᐳᓂᐱᒪᑎᓯᐨ ᑯᕑᐊᐣ 
ᑭᐯᑌᓇᑲᐧᓂ, ᒥᑕᐡ ᑲᑭᔑᓂᓯᑕᐃᐧᓇᑲᐧᓂᐠ ᑫᑯᓀᐣ ᑲᑭᓂᓯᑯᐨ. ᐁᑲᐧ ᑕᐡ ᑲᓇᓇᑕᐃᐧᑭᑫᒋᑲᑌᐠ 
ᐅᐣᑕᐱᓀᐃᐧᐣ, ᐅᓇᔓᐁᐧᐃᐧᑭᒪᔑᔕᐠ ᐅᑭᓄᑕᓇᐊᐧ ᐁᐡᑲᐧᐟ ᐳᓂᐱᒪᑎᓯᐃᐧᐣ ᑲᐃᐧᐣ ᑕᑭᐃᓇᑭᒋᑲᑌᓯᐣ. 
ᑭᐃᔑᑌᐯᐧᒋᑲᑌ ᐁᑭᐱᒋᐃᓯᓭᐨ. ᑲᐃᐧᐣ ᒥᓇ ᓂᓯᑎᓱᐃᐧᐣ ᒥᓇ ᓂᐸᑕᑫᐃᐧᐣ ᑕᑭᐃᑭᑐᓇᓂᐊᐧᐣ ᐁᑲ 
ᐁᔭᔑᒋᓭᑭᐣ. ᑲᑭᐃᔑᒥᑭᑫᐊᐧᐨ ᐅᓇᔓᐁᐧᐃᐧᑭᒪᔑᔕᐠ ᐁᑭᐃᔑᓇᑲᐧᓂᐠ ᐁᑭᐱᒋᐃᓯᓭᐨ ᑲᑭᐅᒋᐳᓂᐱᒪᑎᓯᐨ 
ᑭᓇᑲᐧᓂ, ᐁᑭᐃᔑᐊᐧᐸᑎᓂᐁᐧᒪᑲᐠ ᐃᐁᐧ ᒋᔑᑌᐯᐧᓇᑲᐠ.  
 
ᑎᐸᑯᓂᑫᐃᐧᑲᒥᑯᐣ ᑲᑭᐅᒋ ᑭᔕᑯᓂᑲᓄᐊᐧᑭᐸᐣ (ᐯᐠᑭᐣ ᒥᓇ ᔭᐣᐠ (1992 9 O.R.(3d) 256 (O.C.A.)) 
ᐅᓇᓇᑕᐃᐧᑭᑫᒋᑲᓂᐊᐧᐠ ᐅᓇᔓᐁᐧᐃᑭᒪᔑᔕᐠ ᐁᑭᑎᐸᑕᒪᐃᐧᑕᐧ 5 ᒋᑌᐯᐧᒪᑲᓂᑭᐣ ᒥᓇ ᑫᑯᓀᓇᐣ 
ᑫᓇᑐᑕᒪᑫᐊᐧᐨ. ᐅᓇᓇᑕᐃᐧᑭᑫᒋᑫᐃᐧᓂᐊᐧ ᑲᐃᐧᐣ ᒋᑭᐅᒋ ᐃᐧᒋᑫᒪᑲᓂᑭᐣ ᐊᓂᐣ ᑲᑭᔭᓂᓯᓭᓂᐠ ᐊᐱ 
ᑲᓂᐱᒪᑎᓯᐨ, ᓇᐣᑕ ᒋᒪᓯᓇᐦᐃᑲᑌᑭᐣ ᒋᐅᒋᑫᒋᓇᐁᐧᑕᑲᐧᓂᐠ, ᒥᓇ ᑫᑯᓀᐣ ᐅᒋ. ᐁᑲᐧ ᑲᐃᓇᑌᐠ 
ᐅᓇᔓᐁᐧᐃᐧᓂᐠ, ᐅᓇᔓᐁᐧᐃᐧᑭᒪᔑᔕᐠ ᑲᓇᓇᑲᑕᐁᐧᒋᑫᐊᐧᐨ ᑲᐃᐧᐣ ᒋᑭᑫᑕᑯᒋᑲᑌᓂᑭᐣ. ᐁᑲᐧ ᑕᐡ ᑲᐃᐧᐣ 
ᐃᐧᑲ ᑲᑭᐅᒋᑭᑫᑕᓯᒥᐣ ᐊᓂᐣ ᑲᑭᐅᒋᐅᓀᑕᒧᐊᐧᐨ ᐸᐸᑲᐣ ᑫᑯᓇᐣ ᒥᑭᑫᐃᐧᓇᐣ ᐃᒪ ᓂᔭᓇᐣ ᑲᑭᓂᓴᐸᐁᐧᐊᐧᐨ. 
ᑭᑭᑫᑕᒥᐣ ᐁᑭᐅᒋ ᐅᑕᐱᓇᒧᐊᐧᐨ ᐅᑐᓀᑕᒧᐃᐧᓂᐊᐧ ᑲᑭᐃᐡᑲᐧ ᐱᒥᐅᓀᑕᒧᐊᐧᐨ, ᐁᑭ ᑲᑲᓇᐊᐧᐸᑕᒧᐊᐧᐨ 
ᑲᑭᐃᔑ ᒥᑭᑫᓇᓂᐊᐧᑭᐣ, ᑲᑭᐃᓇᒋᒧᐊᐧᐨ ᒥᓇ ᑲᑭᔑ ᐱᒥᑭᑭᓄᐦᐃᑫᑕᒪᑫᔭᐣ. ᐊᓇᐃᐧᐣ ᑫᑲᐟ ᐸᐯᔑᑲᐧᐣ 
ᐁᑭᐃᔑᓇᑲᐧᑭᐣ ᐃᓀᐧᓂᐊᐧᐣ ᓯᐱᐠ ᑲᑭᐅᒋ ᐳᓂᐱᒪᑎᓯᐊᐧᐨ, ᔕᑯᐨ ᐸᐯᔑᐠ ᐸᐸᑲᐣ ᑭᐃᔑᓇᑲᐧᓄᐣ, ᐁᑲᐧ ᑕᐡ 
ᑲᑭᐃᔑᒪᒥᑭᑲᓂᐊᐧᐠ ᑫᑯᓀᐣ ᑲᑭᓂᓯᑯᐊᐧᐨ ᒥᓇ ᑲᑭᐅᒋᐳᓂᐱᒪᑎᓯᐊᐧᐨ ᑭᐸᑭᓇᒪᐊᐧᐊᐧᐠ 
ᐅᓇᔓᐁᐧᐃᐧᑭᒪᔑᔕᐠ ᐸᐯᔑᐠ ᐃᓯᓭᐃᐧᓇᐣ ᒋᓇᓇᑐᓇᒧᐊᐧᐨ ᑫᐃᔑᒥᑭᑫᐊᐧᐨ. 

5. ᕑᐁᒋ  ᐳᐡᐃ, ᑭᐳᓂᐱᒪᑎᓯ ᑲᐡᑲᑎᓄᐱᓯᑦ 1, 2007, 15 ᑭᑕᓱᔭᑭᐃᐧᓀ 

ᕑᐁᒋ ᐳᐡᐃ ᐅᐊᐧᑯᒪᑲᐣ ᑭᐅᒋᐊᐧᐣ ᐅᐸᓴᑎᑲᐠ ᑕᓇᐱᐃᐧᓂᐠ, 522 ᑭᓫᐊᐧᒥᑐᕑᐢ ᐊᐱᓯᓇᑲᐧᐣ ᑭᐁᐧᑎᓄᐠ 
ᓀᑲᐱᐊᓄᐠ ᐃᓀᑫ ᑕᐣᑐᕑ ᐯ ᒥᓇ 120 ᑭᓫᐊᐧᒥᑐᕑᐢ ᐊᐱᓯᓇᑲᐧᐣ ᑭᐁᐧᑎᓄᐠ ᐃᓀᑫ ᒥᐢᑯᓴᑲᐃᑲᓂᐠ. 
ᐅᐸᓴᑎᑲᐠ ᐃᐡᑯᓂᑲᓂᐊᐧᐣ ᐁᑲᐧ 581 ᑕᓯᓄᐊᐧᐠ ᐃᒪ ᐁᑲᐯᔑᐊᐧᐨ. ᐁᐡᑲᐨ ᑭᐱᐃᐧᒋᔭᒥᑎᐊᐧᑯᐸᐣ 
ᐱᑲᐣᒋᑲᒥᐠ ᐊᓂᔑᓂᓂᐊᐧᐠ, ᒥᓇ ᐊᓂᔑᓇᐯ ᐊᐢᑭ ᑎᐯᐣᒋᑫᐃᐧᓂᐠ ᐃᔑᑕᑭᐧᒪᑲᐣ ᒥᓇ ᑭᐁᐧᑎᓄᐠ 
ᐅᑭᒪᑲᓇᐠ ᐃᔑᐃᐧᒋᑕᐧᒪᑲᐣ (“KO”). 
 
ᕑᐁᒋ ᐅᑭᓀᐱᒋᐅᑕᐱᓂᑯᐣ ᐅᑐᓯᓴᐣ, ᐁᑲ ᐁᐅᑕᐊᐧᔑᔑᒥᓂᐨ ᒥᓇ ᐃᐧᓂᑯ ᐅᑭᐅᑕᐱᓇᐣ 
ᐁᑭᐅᑕᐊᐧᔑᔑᒥᐨ. ᐅᑭ ᑭᑫᑕᐣ ᐁᑭᐅᑕᐱᓂᑯᐨ ᒥᓇ ᐅᑭ ᑭᑫᓂᒪᐣ ᒪᔭᑦ ᑲᑭᐅᒪᒪᒥᐨ ᒥᓇ 
ᐃᐧᒋᓂᑕᐃᐧᑭᒪᑲᓇᐣ. ᕑᐁᒋ ᑭᑕᔑᐅᐱᑭ ᒥᓇ ᑭ ᑭᑭᓄᒪᐊᐧᑲᓂᐃᐧ ᐅᐸᓴᑎᑲᐠ ᑲᐱᒥᐅᐱᑭᐨ. 
 
ᒣᑲᐧᐨ ᐊᐧᑌᐸᑲᐃᐧᐱᓯᑦ 2007 ᒥᓇ ᐅᐢᑌᓴᐣ ᑭᒪᒐᐊᐧᐠ ᐁᑭᐊᑕᐃᐧ ᑭᑭᓄᒪᐃᐧᑕᐧ DFC. ᐁᑲᐧ ᓂᑕᑦ 
ᐸᐸᑲᐣ ᑭᔑᑲᐯᔑᐦᐊᑲᓂᐃᐧᐊᐧᐠ. ᐊᐱ ᐅᐱᒪᐊᒧᐱᓯᒧᐣ, ᕑᐁᒋ ᑭᐃᔑᑯᓯᐦᐊ ᐅᐢᑌᓴᐣ ᒥᓇ 
ᐅᐊᐧᑯᒪᑲᓇᐣ ᑲᑭᔑᑲᐯᔑᐦᐃᒪᑲᓂᐃᐧᓂᐨ. 
 
ᒣᑲᐧᐨ ᑲᐱᒥᑭᑭᓄᒪᐃᐧᐨ DFC, ᕑᐁᒋ ᒥᓇ ᑯᑕᑭᔭᐣ ᑭᑭᓄᒪᐊᐧᑲᓇᐠ ᐅᑭᔭᓂᒪᑕᓄᑲᑕᓇᐊᐧ 
ᒋᒪᓯᓂᐱᐦᐊᒧᐊᐧᐨ ᐊᓴᒪᑎᐠ ᑭᑭᓄᒪᑎᑲᒥᑯᐠ, ᐊᓂᔑᓂᓂᐃᐧ ᒪᓯᓂᐱᐦᐃᑫᐃᐧᓂᐠ. ᑭᓄᑌᐳᓂᐱᒪᑎᓯ 
ᐁᒪᐧᔦ ᑭᔑᑐᐊᐧᐨ, ᐁᑲᐧ ᑯᑕᑭᔭᐠ ᑭᑭᓄᒪᐊᐧᑲᓇᐠ ᑲᐃᐧᐣ ᒋᑭᐅᒋᐃᓀᑕᒧᐊᐧᐨ ᒋᑭᔑᑐᐊᐧᐨ ᐁᑲ ᐊᐱᐣ 
ᐁᔭᓂᐨ. ᒣᑲᐧᐨ ᐊᐱ ᓇᓇᑐᑭᑫᒋᑫᐃᐧᐣ ᑲᑭᑐᒋᑲᑌᐠ, ᐊᔑᐨ ᐁᑭᐊᓱᐡᑲᒪᑫᐊᐧᐨ ᑭᑭᓄᒪᑎᑲᒥᐠ 
ᐊᓄᑭᐃᐧᓂᐠ ᒥᓇ ᐅᑌᓇᐠ, DFC ᑭᑭᓄᒪᐊᐧᑲᓇᐠ ᐅᑭᑭᔑᑐᓇᐊᐧ ᒪᓯᓂᐱᐦᐃᑲᓂ. ᐁᑲᐧ ᐃᒪ ᕑᐁᒋ 
ᐁᑭᒪᓯᓇᐦᐊᑭᐸᐣ ᑲᒪᐧᔦ ᐳᓂᐱᒪᑎᓯᐸᐣ ᐁᑲ ᐁᑭᐅᒋᐱᒣᒋᑲᑌᓂᐠ, ᐁᐅᒋ ᑭᑭᓇᐊᐧᑌᑕᑯᒋᑲᑌᓂᐠ ᐁᑲ 
ᑲᑭ ᑭᔑᑐᐨ ᐅᐱᒪᑎᓯᐃᐧᐣ ᒥᓇ ᐅᑕᓄᑭᐃᐧᐣ. ᐅᐁᐧ ᒪᓯᓂᐱᐦᐃᑲᐣ ᑭᐊᐧᐸᑕᐦᐊᐊᐧᐠ 
ᐅᓇᔓᐁᐧᐃᑭᒪᔑᔕᐠ, ᕑᐁᒋ ᐅᐊᐧᑯᒪᑲᓇᐠ ᒥᓇ ᑕᓇᐱᐃᐧᐣ. 
 
ᒣᑲᐧᐨ ᑲᐸᑫᐧᔑᑲᐣᑭᔑᑲᐠ, ᐅᐱᒪᐊᒧᐃᐧᐱᓯᑦ 26, 2007, ᕑᐁᒋ ᒥᓇ ᐅᐢᑌᓴᐣ ᑭᐊᑕᐃᐧ ᑭᑭᓄᒪᐊᐧᐊᐧᐠ 
ᒥᓇ ᑭᑭᐁᐧᐊᐧᐠ ᑲᐃᐡᑲᐧᐳᓂᑭᑭᓄᒪᐃᐧᑕᐧ. ᑲᐃᐡᑲᐧ ᐅᓇᑯᔑᐃᐧᓯᓂᐊᐧᐨ, ᑭᐃᔕᐊᐧᐠ ᐃᐣᑐᕑᓯᑎ, 
ᐁᑭᐊᐣᑕᐃᐧ ᓇᑭᐡᑲᐊᐧᐊᐧᐨ ᑲᒥᓄᒋᐃᐧᐊᐧᐊᐧᐨ. ᑭᒪᒪᐊᐧᐱᑭᓂᑫᐊᐧᐨ ᐅᔓᓂᔭᒥᐊᐧ ᐁᑭᐊᓄᓇᐊᐧᐨ 
ᑲᑎᐱᑕᓱᔭᑭᐃᐧᓀᓂᐨ ᒋᐊᑕᐁᐧᑕᒪᑯᐊᐧᐨ ᐃᐡᑯᑌᐊᐧᐳᓂ ᐁᐧᑎ ᑲᐃᔑᓄᐱᒥᐊᐧᓂᐠ, ᐁᑲ ᒋᐊᐧᐸᒥᑕᐧ 
ᐃᐡᑯᑌᐊᐧᐳ ᐊᑕᐃᐧᑲᒥᑯᐠ. ᐁᑲᐧ ᐊᐱᐣ ᑭᔭᓂᒪᒪᐃᐧ ᒥᓂᑫᐧᐊᐧᐠ ᐃᒪ ᑲᑭᑕᔑᐊᑕᐁᐧᐊᐧᐨ 
ᐃᐡᑯᑌᐊᐧᐳᓂ, ᒥᓇᐊᐧ ᑕᐡ ᑭᔭᓂᒪᒋᐦᐊᑐᐊᐧᐠ ᒣ ᐢᐟᑕᕑᐃᐟ ᐊᔓᑲᓂᐠ, ᑲᐅᒋᐊᔓᒧᐠ ᒥᑭᐣᑕᔪᕑ ᓯᐱᐠ. 
ᒥᑕᐡ ᐃᒪ ᑲᑭᑕᔑᒥᓂᑫᐧᐊᐧᐨ. ᑭᔭᓂᓇᓂᑲᐡᑌᑲᐊᐧᐠ ᓇᑫ. ᐁᑲᐧ ᒪᒋᐨ ᑲᑭᐊᐧᐸᒪᐊᐧᐸᐣ ᐁᐱᒪᑎᓯᐨ 
ᑲᑭᐃᐧᒋᐊᐧᐊᐧᐸᐣ, ᕑᐁᒋ ᒥᓇ ᐅᐢᑌᓴᐣ ᑭᑭᐊᐧᐡᑫᐧᐱᐊᐧᐠ. 
 
ᓇᐣᑕ ᑲᓂᒥᑕᓱᑎᐸᐦᐃᑲᓂᔭᓂᐠ ᒥᓇ ᒥᑕᓯᔭᐱᑕ ᑲᓂᑎᐱᑲᓂᐠ. ᕑᐁᒋ ᐅᐢᑌᓴᐣ ᑭᑕᑯᔑᓄᐊᐧᐣ 
ᑲᐃᔑᑲᐯᔑᐊᐧᐨ, ᐁᑭᒋᓂᐱᐃᐧᐨ ᒥᓇ ᐁᑭᐊᐧᐡᑫᐧᐱᐨ. ᐁᑲᐧ ᑭᐃᑭᑐ ᐁᑭᐸᑯᐱᓭᐨ ᑲᐃᔑᐊᐧᓂᐱᔭᓂᐠ 
ᐁᐱᑭᐁᐧᐦᐊᑐᐨ. ᑭᐃᐧᒋᐦᐊᑲᓂᐃᐧ ᐁᔭᐣᑕᐱᓱᐨ, ᑭᔭᓂᑲᐃᐧᔑᒧ. ᕑᐁᒋ ᑲᐃᐧᐣ ᒋᑭᐅᒋᑭᐁᐧᐨ. 
 
ᑭᑭᓄᒪᐊᐧᑲᓇᐣ ᑲᑲᐯᔑᐦᐊᐨ ᑭᐃᔑᑭᑐ NNEC, ᐁᑲᐧ ᑭᐃᔑᑎᐸᒋᒧ ᑕᐣᑐᕑ ᐯ ᔑᒪᑲᓂᔑᑲᐠ 
ᐁᐊᐧᓂᐦᐃᐨ ᐊᐃᐧᔭ. ᓂᑕᑦ ᑕᐡ ᑭᐊᐧᓂᐃᑭᑐᓇᓂᐊᐧᐣ ᒥᓇ ᑭᐸᐧᑕᐃᐧᓭ ᐊᐁᐧ ᐯᔑᐠ ᑲᑭᑲᐯᔑᐨ ᐃᒪ 
ᑲᐃᔑᑲᐯᔑᐦᐃᑕᐧ ᑭᑭᓄᒪᐊᐧᑲᓇᐠ ᐁᑭᐊᐧᓂᓇᐊᐧᐨ ᕑᐁᒋᐊᐧᐣ ᒥᓇ ᐅᐢᑌᓴᐣ ᐁᑭᐃᑕᒪᐊᐧᐣ ᔑᒪᑲᓂᔕᐣ 
ᐊᔕ ᐁᑭᐱᑭᐁᐧᐨ ᕑᐁᒋ. 

ᐊᐱ ᑕᐡ ᕑᐁᒋ ᐅᐢᑌᓴᐣ ᑲᑭᑲᑫᐧᒋᒥᑯᐸᐣ ᔑᒪᑲᓂᔕᐣ, ᑲᐃᐧᐣ ᒋᑭᐅᒋᐸᑲᑫᐣᑕᐣ ᐃᐁᐧ ᑲᐅᓇᑯᔑᓂᐠ. 
ᑭᑲᓄᑫ ᐁᒥᓂᑫᐧᐊᐧᐨ ᐁᑲᐧ ᐊᐱᐣ ᐁᐅᒋᑯᐢᑯᓯᐨ ᐃᐧᓀᑕ ᓂᐱᑲᐠ ᒥᓇ ᐁᑭᐁᐧᔭᐦᐅᑐᐨ. ᒥᑕᐡ ᐊᐱᐣ 
ᑲᑭᐅᓇᒋᑲᑌᐠ ᑭᒋᓇᓇᑐᓂᑫᐃᐧᐣ, ᐊᔑᐨ ᔑᒪᑲᓂᔕᐠ ᒥᓇ ᐅᑌᓇᐠ ᑲᑲᐱᔑᐊᐧᐨ ᒥᓇ ᐅᐸᓴᑎᑲᐠ 
ᑭᐱᐅᑐᓭᐊᐧᐠ ᑲᑭᐱᐃᐧᒋᐦᐃᐁᐧᐊᐧᐨ. 
 
ᒣᑲᐧᐨ ᑲᐡᑲᑎᓄᐱᓯᑦ 1, 2007, ᐅᐣᑌᕑᐃᔪ ᔑᒪᑲᓂᔕᐠ ᐅᑯᑭᐠ ᐅᑭᒥᑲᓇᐊᐧ ᕑᐁᒋ ᐅᒥᔭᐤ ᐃᒪ ᒥᑭᐣᑕᔪᕑ 
ᓯᐱᐠ. ᑭᒋᒪᐡᑭᑭᐃᐧᓂ ᑭᐃᔕ, ᑭᐃᑭᑐ ᒋᓇᓇᑲᒋᒋᑲᑌᐠ ᒥᔭᐤ. ᑭᐃᐧᐣᒋᑲᑌ ᑕᐡ ᑌᐯᐧ ᐃᐧᐣ ᕑᐁᒋ ᐅᒥᔭᐤ. 
ᑲᑭᓇᓇᑲᒋᒋᑲᑌᐠ ᒥᔭᐤ ᐁᑭᓂᓴᐸᐁᐧᐨ ᐃᐁᐧ ᐅᒋ ᑲᑭ ᑭᐊᐧᐡᑫᐧᐱᐨ. ᑲᐃᐧᐣ ᒋᐅᒋᓇᑲᐧᓂᐠ ᑲᑎᐱᓭᐠ ᐁᐡᑲᐧᐟ 
ᒋᐅᒋᐳᓂᐱᒪᑎᓯᐨ. ᑲᐃᐧᐣ ᒥᓇ ᒋᐅᒋᒥᑭᑲᑌᓂᐠ ᒋᓇᓇᒣᔭᐱᓇᓂᐨ ᑫᑭᐅᒋ ᓂᓯᑯᐸᐣ ᓇᐣᑕ 
ᑫᑭᐅᑕᐱᓀᐸᐣ. 
 
        
………………………………………………………………………………………… 
         

ᐅᓇᔓᐁᐧᐃᐧᑭᒪᔑᔕᐠ ᑲᑭᔑᒥᑭᑫᐊᐧᐨ: 
 

   ᐁᔑᓂᑲᓱᐨ ᑲᑭᐳᓂᐱᒪᑎᓯᐨ:  ᕑᐁᒋ ᐳᐡᐃ 
   ᐊᐱ ᑲᑭᐳᓂᐱᒪᑎᓯᐨ:  ᑲᐡᑲᑎᓄᐱᓯᑦ 1, 2007 
   ᑲᑭᑕᔑ ᐳᓂᐱᒪᑎᓯᐨ:  ᒥᑭᐣᑕᔪᕑ ᓯᐱᐠ, ᑕᐣᑐᕑ ᐯ 
   ᑫᑯᓀᐣ ᑲᑭᓂᓯᑯᐨ:    ᑭᓂᓴᐸᐁᐧ, ᐃᐡᑯᑌᐊᐧᐳ ᐅᑭ ᑭᑭᐡᑲᑯᐣ 
   ᑲᐅᒋ ᐳᓂᐱᒪᑎᓯᐨ:  ᑭᐱᒋᐃᓯᓭ 
 
    …………………………………………………………………………………………. 
 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑲᓇᐊᐧᐸᑕᐣ ᐅᑎᑭᑐᐃᐧᓂᐊᐧ ᐅᓇᔓᐁᐧᐃᐧᑭᒪᔑᔕᐠ ᑲᑭᔑᒥᑭᑫᐊᐧᐨ 
ᐅᑎᐸᒋᒥᑯᐃᐧᐣ ᑯᕑᐊᐣ ᐢᑕᕑᐊᐣᐠ, ᐃᐡᐱᒥᐠ. 

6. ᑲᔪᓫ ᒪᕑᓱ, ᑭᐳᓂᐱᒪᑎᓯ ᑲᐡᑲᑎᓄᐱᓯᑦ 10, 2009, 17 ᑭᑕᓱᔭᑭᐃᐧᓀ 

ᑲᔪᓫ ᒪᐧᕑᓱ ᐅᐊᐧᑯᒪᑲᓇᐣ ᑭᐅᒋᐊᐧᐣ ᑭᐁᐧᐃᐧᐣ ᑕᓇᐱᐃᐧᓂᐠ, ᐯᔑᑲᐧᐣ ᑲᑭᐅᒋᐸᐣ ᕑᐊᐧᐱᐣ ᐦᐊᕑᐳᕑ. ᑲᔪᓫ 
ᐅᒧᔓᒪᐣ ᒥᓇ ᐅᑯᒪᐣ ᑭᐱᓂᑕ ᒪᓯᓂᐱᐦᐃᑫᐊᐧᐣ. ᑲᔪᓫ ᑫᐃᐧᐣ ᑭᐱᓂᑕᒪᓯᓂᐱᐦᐃᑫ, ᒥᓇ ᐅᑭᑭᔑᑐᓇᐣ 
ᒥᓇ ᑭᐊᐧᐸᒋᑲᑌᓂᐊᐧᐣ ᐁᒥᓄᓂᑲᑌᓂᑭᐣ ᑲᑭᐃᔑᒪᒋᐨ. ᒪᐊᐧᐨ ᐅᑭᒥᓀᐧᑕᐣ ᐁᑲᐧᐡᑫᐧᐱᓀᐨ ᒥᓇ 
ᐁᓇᓇᑕᐁᐧᒋᑫᐨ. ᑭᐁᐧᐃᐧᐣ ᑭᐱᑕᔑ ᑭᑭᓄᐊᒪᐊᐧᓂᐃᐧ ᑲᐱᐅᐱᑭᐨ ᒥᓇ ᐁᐧᑎ ᐃᐧᓂᐯᐠ, ᒥᐢᑯᓴᑲᐃᑲᓂᐠ 
ᒥᓇ ᑕᐣᑐᕑ ᐯ. ᐅᑭᐱᑭᑫᑕᐣ ᐅᑌᓇᐃᐧᐱᒪᑎᓯᐃᐧᓂ ᑲᒪᐧᔦ ᐃᔕᐨ ᑕᐣᑐᕑ ᐯ. 
 
ᒣᑲᐧᐨ ᐊᐧᑌᐸᑲᐃᐧᐱᓯᑦ 2009, ᑭᔪᓫ ᑭᐅᒋᒪᒐ ᑭᐁᐧᐃᐧᐣ ᐁᑭᐊᑕᐃᐧ ᑭᑭᓄᒪᐊᐧᑲᓂᐃᐧᐨ DFC ᐁᐧᑎ 
ᑕᐣᑐᕑ ᐯ, ᑭᐅᒋᑎᐸᐦᐃᑲᑌᓂ ᐅᑭᑭᓄᒪᑯᐃᐧᐣ KO. ᑭᑲᐯᔑᐦᐊᑲᓂᐃᐧ ᑲᐃᔑᑲᐯᔑᐦᐃᑕᐧ 
ᑭᑭᓄᒪᐊᐧᑲᓇᐠ. ᒣᑲᐧᐨ ᐅᐱᒪᐊᒧᐃᐧᐱᓯᑦ 26, 2009, ᑭᐊᑕᐃᐧ ᑭᑭᓄᒪᐊᐧᑲᓂᐃᐧ ᐁᑲᐧ ᐊᐱᐣ ᑭᑭᐁᐧ 
ᑲᐃᔑᑲᐯᔑᐨ ᐁᑭᐅᓇᑯᔑᐃᐧᓯᓂᐨ. ᑲᐃᐡᑲᐧᐃᐧᓯᓂᐨ, ᐅᑐᑌᒪᐣ ᐅᑭᔑᑲᐧᐦᐊᓇᐊᐧ ᒪᐡᑭᑭᓂ 
ᐁᑭᐃᑲᐧᓇᑕᒧᐊᐧᐨ ᑐᑲᐣ ᐅᐠᓯᑲᐧᐣᑎᐣ (“Percocet”). ᐁᑲᐧ ᐊᐱ ᑭᒪᒋᐦᐊᑐ. ᐅᑭᓇᑭᐡᑲᐊᐧᐣ ᑯᑕᑭᔭᐠ 
DFC ᑭᑭᓄᒪᐊᐧᑲᓇᐠ ᒥᓇ ᑲᑎᐱᑕᓱᔭᑭᐃᐧᓀᐨ ᒋᐊᑕᐁᐧᐨ ᐃᐡᑯᑌᐊᐧᐳᓂ, ᑫᐊᑕᐁᐧᑕᒪᑯᐊᐧᐨ ᑫᐃᐧᐣ 
ᒥᐡᑲᐧᐨ ᒋᒥᓇᐦᐊᑲᓂᐃᐧᐨ. ᐁᐧᑎ ᑕᐡ ᐊᑲᐧᒋᐠ ᑭᐃᓇᐦᐊᑐᐊᐧᐠ ᐯᔓᐨ ᒥᑭᐣᑕᔪᕑ ᓯᐱᐠ ᐁᑲ 
ᑲᐃᔑᐯᑌᓇᑲᐧᓂᑭᐣ ᐊᐧᑲᐦᐃᑲᓇᐣ ᒥᓇ ᑲᐃᔑᒥᑲᓇᐊᐧᓂᐠ. ᒥᑕᐡ ᐃᒪ ᑲᑭᑕᔑᒪᒪᐃᐧ ᒥᓂᑫᐧᐊᐧᐨ. ᑲᔪᓫ 
ᑭᔭᓂᑭᐊᐧᐡᑫᐧᐱ ᒥᓇ ᑭᐃᑭᑐ ᐁᐃᐧᔭᑕᐁᐧᐨ ᐸᐢᑭᓯᑲᓂ ᒋᐅᒋᐃᐧᒋᐦᐃᑎᓱᐨ. ᑲᐃᐧᐣ ᒥᓇᐧᔑᐣ ᐃᐁᐧ 
ᒋᑐᑕᒪᐣ ᐅᑭᐃᑯᐣ ᐃᒪ ᑲᑭᐃᐧᒋᐃᐧᑯᐨ. ᐸᑭ ᑲᔦ ᑭᒥᑲᑎᐊᐧᐠ, ᔕᑯᐨ ᑲᐃᐧᐣ ᒋᑭᐅᒋ ᑭᒋᐃᓇᐱᓇᓂᑎᐊᐧᐨ. 
ᓇᑫ ᑕᐡ ᑭᔭᓂᒪᒪᒐᐊᐧᐠ. ᑲᔪᓫ ᐅᑭᑲᓄᓇᐣ ᐅᒪᒪᒪᐣ ᐅᒪᒋᑭᑐᐃᐧᓂᐠ 11 ᑲᓂᑎᐱᑲᓂᐠ ᒥᓇ 
ᐅᑭᐃᐧᑕᒪᐊᐧᐣ ᐁᑭᒥᓂᑫᐧᐨ. ᐁᑲᐧ ᐊᐱᐣ ᒪᒋᐨ ᑲᑭᐊᐧᐸᒥᑯᐸᐣ ᐁᐱᒪᑎᓯᐨ ᑯᑕᑭᔭᐠ ᑭᑭᓄᒪᐊᐧᑲᓇᐠ, 
ᑭᑭᐊᐧᐡᑫᐧᐱ ᐃᒪ ᐯᔓᐨ ᓯᐱᐠ ᒥᓇ ᐅᑭᐃᐧᒋᐊᐧᐣ ᑲᑭᐊᑕᐁᐧᑕᒪᑯᐊᐧᐨ ᐃᐡᑯᑌᐊᐧᐳᓂ. ᐊᐁᐧ 
ᑲᑭᐊᑕᐁᐧᑕᒪᑫᐨ ᒥᓂᑫᐧᐃᐧᓂ ᐅᑭᐅᑕᐱᓂᑯᐣ ᔑᒪᑲᓂᔕᐣ, ᑭᑭᐸᐊᐧᑲᓂᐃᐧ ᐯᔑᑯᑎᐱᑲ ᑯᑕᑭᔭᐣ 
ᐅᒪᒪᓂᐃᐧᓇᐣ ᑲᑭᐅᒋᑭᐸᐦᐅᐣᐨ. ᐊᐱ ᑕᐡ ᓇᑫ ᑲᑭᑲᑫᐧᒋᒥᑯᐸᐣ ᔑᒪᑲᓂᔕᐣ, ᐊᒥ ᑲᑭᐃᑭᑐᐨ, ᒪᒋᐨ 
ᑲᑭᐊᐧᐸᒪᐸᐣ ᑲᔪᓫ ᐁᐱᒪᑎᓯᓂᐨ ᐯᔑᑯᐸᐣ ᐃᒪ ᓇᓂ ᓯᐱᐠ. ᑲᐃᐧᐣ ᑫᑯᐣ ᑐᒋᑐᑕᐊᐧᐠ ᑭᐃᑭᑐ. 
 
ᓇᐣᑕ 11 ᑲᔭᓂᑎᐱᑲᐠ ᐊᐸᐊᒧᐃᐧᐱᓯᑦ 26, ᑲᔪᓫ ᑲᑲᓇᐁᐧᓂᒥᑯᐨ ᑭᐃᔑᑭᑐᐊᐧᐣ NNEC ᐁᑭᑲᓄᓇᐨ 
ᐊᓄᑭᓇᑲᓇᐣ ᐁᑲ ᐁᑭᐅᒋᐱᑭᐁᐧᐨ. ᐊᐱ ᑕᐡ ᑲᑭᐃᐡᑲᐧ ᓇᓇᑐᓇᐊᐧᐊᐧᐨ ᐁᑲ ᑲᑭᐅᒋ ᒥᑲᐊᐧᐊᐧᐨ, 
NNEC ᑭᐃᔑᑭᑐᐊᐧᐠ ᑕᐣᑐᕑ ᐯ ᔑᒪᑲᓂᔑᑲᐠ ᐁᑭᑎᐸᒋᒧᐊᐧᐨ ᐁᐊᐧᓂᐦᐃᐨ ᐊᐃᐧᔭ ᒣᑲᐧᐨ 
ᐅᐱᒪᐊᒧᐃᐧᐱᓯᑦ 27. ᑕᐣᑐᕑ ᐯ ᔑᒪᑲᓂᔕᐠ ᑭᔭᓂ ᓇᓇᑐᓂᑫᐊᐧᐠ. ᒥᔑᐣ ᐊᐃᐧᔭᐠ ᑭᐊᐃᔑᑭᑐᐊᐧᐠ 
ᑲᑭᐊᐧᐸᒪᐊᐧᐨ ᑲᔪᓫᐊᐧᐣ ᒪᒋᐨ ᐃᐁᐧ ᐅᐸᐊᒧᐃᐧᐱᓯᑦ 26, ᐊᔑᐨ ᑎᐱᓇᐁᐧ ᑲᑭ ᑭᑫᓂᐊᐧᐨ. ᔑᒪᑲᓂᔕᐠ 
ᒥᓇ ᐅᓇᓇᑐᓂᑫᐠ ᑭᐸᑯᓭᓂᒧᐊᐧᐠ ᒋᒥᑲᐊᐧᐊᐧᐨ ᒋᐱᒪᑎᓯᓂᐨ. ᑭᑭᒋᓇᓇᑐᓂᑫᐊᐧᐠ ᑕᐣᑐᕑ ᐯ 
ᔑᒪᑲᓂᔕᐠ ᒥᓇ ᑲᑭᐱᐃᐧᒋᐦᐃᐁᐧᐊᐧᐨ ᑭᐁᐧᐃᐧᐣ ᐊᓂᔑᓂᓂᐊᐧᐠ. 
 
ᒣᑲᐧᐨ ᑲᐡᑲᑎᓄᐱᓯᑦ 10, ᐊᐃᐧᔭ ᑭᑎᐸᒋᒧ ᐁᑭᐊᐧᐸᑕᐠ ᒥᔭᐃᐧᓂ ᐁᔭᑲᐧᐣᑌᓂᐠ ᒥᑭᐣᑕᔪᕑ ᓯᐱᐠ. ᐁᑲᐧ 
ᑕᐡ ᐅᑕᑕᐁᐧᐦᐃᑫ ᐊᓄᑭᐠ ᐅᑭᐊᑲᐧᓯᐱᑐᓇᐊᐧ ᒥᔭᐃᐧᓂ. ᑭᒋᒪᐡᑭᑭᐃᐧᓂ ᑭᐃᔕ, ᑭᐃᑭᑐ 
ᒋᓇᓇᑲᒋᒋᑲᑌᐠ ᒥᔭᐤ. ᑭᐃᐧᐣᒋᑲᑌ ᑕᐡ ᑌᐯᐧ ᐃᐧᐣ ᑲᔪᓫ ᐅᒥᔭᐤ. ᑲᑭᓇᓇᑲᒋᒋᑲᑌᐠ ᒥᔭᐤ ᐁᑭᓂᓴᐸᐁᐧᐨ 
ᐃᐁᐧ ᐅᒋ ᑲᑭ ᑭᐊᐧᐡᑫᐧᐱᐨ. ᑲᐃᐧᐣ ᒋᐅᒋᓇᑲᐧᓂᐠ ᑲᑎᐱᓭᐠ ᐁᐡᑲᐧᐟ ᒋᐅᒋᐳᓂᐱᒪᑎᓯᐨ. ᑲᐃᐧᐣ ᒥᓇ 
ᒋᐅᒋᒥᑭᑲᑌᓂᐠ ᒋᓇᓇᒣᔭᐱᓇᓂᐨ ᑫᑭᐅᒋ ᓂᓯᑯᐸᐣ ᓇᐣᑕ ᑫᑭᐅᑕᐱᓀᐸᐣ.  

…………………………………………………………………………………………… 
         

ᐅᓇᔓᐁᐧᐃᐧᑭᒪᔑᔕᐠ ᑲᑭᔑᒥᑭᑫᐊᐧᐨ: 
 

 ᐁᔑᓂᑲᓱᐨ ᑲᑭᐳᓂᐱᒪᑎᓯᐨ:  ᑲᔪᓫ ᒪᐧᕑᓱ 
  ᐊᐱ ᑲᑭᐳᓂᐱᒪᑎᓯᐨ:  ᑲᐡᑲᑎᓄᐱᓯᑦ 10, 2009 
  ᑲᑭᑕᔑ ᐳᓂᐱᒪᑎᓯᐨ:  ᒥᑭᐣᑕᔪᕑ ᓯᐱᐠ, ᑕᐣᑐᕑ ᐯ 
  ᑫᑯᓀᐣ ᑲᑭᓂᓯᑯᐨ:    ᑭᓂᓴᐸᐁᐧ, ᐃᐡᑯᑌᐊᐧᐳ ᐅᑭ ᑭᑭᐡᑲᑯᐣ 
  ᑲᐅᒋ ᐳᓂᐱᒪᑎᓯᐨ:   ᑲᐃᐧᐣ ᒋᑭᑫᐣᑕᑲᐧᐠ    
 
……………………………………………………………………………………………. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑲᓇᐊᐧᐸᑕᐣ ᐅᑎᑭᑐᐃᐧᓂᐊᐧ ᐅᓇᔓᐁᐧᐃᐧᑭᒪᔑᔕᐠ ᑲᑭᔑᒥᑭᑫᐊᐧᐨ 
ᐅᑎᐸᒋᒥᑯᐃᐧᓂᐊᐧ ᒉᐟᕑᐅ ᐊᐣᑐᕑᓴᐣ ᒥᓇ ᕑᐁᒋ ᐳᐡᐃ, ᐃᐡᐱᒥᐠ. 

7. ᒐᐧᕑᑎᐣ ᐊᐧᐸᐢ, ᑭᐳᓂᐱᒪᑎᓯ ᒪᑯᐱᓯᑦ 10, 2011, 15 ᑭᑕᓱᔭᑭᐃᐧᓀ 

ᒐᐧᕑᑎᐣ ᐅᐊᐧᑯᒪᑲᓇᐣ ᑭᐅᒋᐊᐧᐣ ᐁᐧᐱᑫᐧ ᑕᓇᐱᐃᐧᓂᐠ, ᐃᔑᑕᑲᐧᐣ ᑭᐁᐧᑎᓄᐠ ᐊᐧᐸᓄᐠ ᒥᓂᑎᑯᐠ ᐃᒪ 
ᐃᐧᓇᐢᐠ ᓴᑲᐃᑲᓂᐠ. ᓇᐣᑕ ᐱᑯ 540 ᑭᓫᐊᒥᑐᕑᐢ ᐊᐱᓯᓇᑲᐧᐣ ᑭᐁᐧᑎᓄᐠ ᐃᓀᑫ ᑕᐣᑐᕑ ᐯ, ᓇᐣᑕ 450 
ᑭᓫᐊᒥᑐᕑᐢ ᑭᐁᐧᑎᓄᐠ ᐃᓀᑫ ᐊᐧᓂᓇᐊᐧᑲᐠ. ᒣᑲᐧᐨ ᐊᐱ ᑲᐡᑲᑎᓄᐱᓯᑦ 2015, 670 ᐊᓂᔑᓂᓂᐊᐧᐠ 
ᑭᑲᐯᔑᐊᐧᐠ ᐃᐡᑯᓂᑲᓂᐠ. ᐱᒥᓭᐃᐧᓂᐠ ᐁᑕ ᐅᒋᔕᓂᐊᐧᐣ ᓇᐣᑕ ᐱᐳᓂᒥᑲᓇᐠ. ᐁᐧᐱᑫᐧ ᐅᒋᑎᐯᑕᑲᐧᐣ 
ᐊᓂᔑᓇᐯ ᐊᐢᑭ ᐅᑭᒪᐃᐧᓂᐠ ᒥᓇ ᐃᒪ ᐃᔑᐸᐸᒥᓯᒪᑲᐣ ᒪᑕᐊᐧ ᐅᑭᒪᑲᓇᐠ. 
 
ᒐᐧᕑᑎᐣ ᑭᑕᔑᐅᐱᑭ ᐁᐧᐱᑫᐧᐠ ᐅᒪᒪᒪᐣ, ᐅᑕᑕᒥᑲᐃᐧᓇᐣ ᒥᓇ ᓂᔑᐣ ᐃᐧᒋᓂᑕᐃᐧᑭᒪᑲᓇᐣ. 
ᐃᐡᑯᓂᑲᓂᐠ ᑭᑕᔑᑭᑭᓄᒪᐊᐧᑲᓂᐃᐧ. ᐅᑭᒥᓀᐧᑕᐣ ᐁᑲᐧᐡᑫᐧᐱᓀᐨ, ᐁᓇᓇᑕᐁᐧᒋᑫᐧᐨ ᒥᓇ 
ᐁᐱᒪᑫᐧᐸᐦᐃᑫᐨ. 
 
ᐊᐱ ᐊᐧᑌᐸᑲᐃᐧᐱᓯᑦ 2011, ᒐᐧᕑᑎᐣ ᑭᒪᒐ ᑕᐣᑐᕑ ᐯ ᑭᐃᔕ ᐁᑭᐊᑕᐃᐧ ᑭᑭᓄᒪᐊᐧᑲᓂᐃᐧᐨ ᐦᐊᔾ ᐢᑯᓫ 
ᐃᒪ ᒪᑕᐊᐧ ᑭᑭᓄᒪᑫᑲᒥᑯᐠ (“MLC”). ᐃᑫᐧᓂᐊᐧᐠ ᒪᒪᐤ ᓂᓴᐧᐦᓱ ᑲᑭᐳᓂᐱᒪᑎᓯᐊᐧᐨ, ᒐᐧᕑᑎᐣ ᐃᐧᓀᑕ 
ᑲᐃᐧᐣ ᒋᑭᐅᒋ ᑭᑭᓄᒪᐊᐧᑲᓂᐃᐧᐨ DFC. ᒐᐧᕑᑎᐣ ᑭᑲᐯᔑᐦᐊ ᑲᐃᔑᑲᐯᔑᐦᐃᑕᐧ ᑭᑭᓄᒪᐊᐧᑲᓇᐠ. ᑭᑕᑭᐧ 
ᐱᒪᑯᐁᐧᐸᐦᐃᑫᐃᐧᓂᐠ, ᒪᐊᐧᐨ ᐅᑭᒋᑫᑕᐣ ᒥᓇ ᑭᓇᐦᐃ ᐃᒪ ᑲᑭᒣᑕᐁᐧᐨ. ᑭᔭᓂ ᓇᓇᑲᑕᐁᐧᑕᑲᐧᓂ ᐁᐧᓴ 
ᐁᑭᔭᓂᐅᑕᒥᐦᐃᑯᐨ ᐅᐱᒪᑫᐧᐸᐦᐃᑫᐃᐧᐣ ᐊᐱᐨ ᐃᐧᐣ ᐅᑭᑭᓄᒪᑯᐃᐧᐣ, ᐁᑲᐧ ᑭᓇᑕᐁᐧᑕᑲᐧᓂ 
ᒋᑭᑭᓄᐃᐧᓂᑯᐨ ᐅᐱᒪᑫᐧᐸᐦᐃᑫ ᑭᑭᓄᒪᑫᐣ ᒥᓇ ᑲᑭᑭᓄᒪᑫᓂᐨ. ᐁᑲᐧ ᒥᓇ ᐃᑫᐧᐊᐧᐣ ᐅᑭᐃᐧᒋᐊᐧᐣ, ᐸᑲᐣ 
ᐃᐡᑯᓂᑲᓂᐠ ᑭᐅᒋᐊᐧᐣ, ᐸᑲᐣ ᐦᐊᔾ ᐢᑯᓫ ᑭᑕᔑ ᑭᑭᓄᒪᐊᐧ ᐃᒪ ᑕᐣᑐᕑ ᐯ. ᐁᐡᑲᑦ ᐅᑭᑕᓀᑕᒥᐦᐃᑯᐣ 
ᑲᑭᒪᒥᓂᑫᐧᓂᐨ. ᑭᔭᓂᐸᑲᓂᓭᓂ ᑕᐡ ᐅᐃᐧᒋᐃᐧᑎᐧᐃᓂᐊᐧ ᐊᐱ ᑲᑭ ᑭᐁᐧᐸᐣ ᐅᑕᓇᐱᐃᐧᓂᐠ. 
 
ᐊᐱ ᑲᐅᐡᑭᑭᔑᑲᓂᐠ, ᑭᔐᐱᓯᑦ 7, 2011, ᒐᐧᕑᑎᐣ ᑭᐅᒋᒪᒐ ᑲᐃᐡᑲᐧ ᑭᑭᓄᒪᐊᐧᑲᓂᐃᐧᐨ MLC ᓇᐣᑕ 
ᑲᓂᔓᑎᐸᐦᐃᑲᓂᔭᓂᐠ. ᐅᑭᐊᑕᐃᐧ ᓇᑭᐡᑲᐊᐧᐣ ᐅᐊᐧᑯᒪᑲᓇᐣ ᐁᐧᑎ ᐃᐣᑐᕑᓯᐱ ᒥᓇ ᑯᑕᑭᔭᐠ 
ᑲᒥᓄᐃᐧᒋᐃᐧᑯᐨ. ᐁᑲᐧ ᓇᐣᑕ 9 ᑲᑕᓱᑎᐸᐃᑲᓀᔭᓂᐠ ᑲᐅᓇᑯᔑᓂᐠ, ᑲᐃᐧᒋᐊᐧᐨ ᐅᑭᒥᓇᐊᐧᐣ 
ᑲᑎᐱᑕᓱᔭᑭᐃᐧᓀᓂᐨ ᒋᐊᑕᐁᐧᑕᒪᑯᐊᐧᐨ ᐃᐡᑯᑌᐊᐧᐳᓂ, ᐁᑭᐊᑕᐃᐧᐊᑕᐁᐧᑕᒪᑯᐊᐧᐨ ᐃᐡᑯᑌᐊᐧᐳ 
ᐊᑕᐃᐧᑲᒥᑯᐠ. ᑭᔭᓂᒥᓂᑫᐊᐧᐠ ᑕᐡ, ᐁᑲᐧ ᐊᐱᐣ ᑭᔭᓂᑲᑭᐁᐧᐊᐧᐠ ᐁᑲᑫᐧᑎᐱᑐᐊᐧᐨ 11 ᑲᓂᑎᐱᑲᓂᐠ 
ᐊᔕ ᒋᓴᑲᑭᐊᐧᐨ. ᒐᐧᕑᑎᐣ ᑲᒥᓄᐃᐧᒋᐃᐧᑯᐨ ᐅᑭᐊᐧᐸᒥᑯᐣ ᐸᐢ ᑲᐃᔑᑲᑭᐱᒋᐊᐧᐨ ᓇᐣᑕ 10 
ᑲᑕᓱᑎᐸᐦᐃᑲᓀᔭᓂᐠ. ᑭᐃᑭᑐᐊᐧᐠ ᐁᑭᐊᐧᐡᑫᐧᐱᐨ, ᒥᓇ ᑭᓂᓯᑕᐃᐧᓇᑯᓯ ᐁᑭᐊᐧᐡᑫᐧᐱᐨ ᑲᑭ 
ᑲᓇᐊᐧᐸᒋᑲᑌᐠ ᒪᓯᓇᑌᓯᒋᑲᓂᐠ ᑲᑭᑲᓇᐊᐧᐸᑕᒧᐊᐧᐨ ᐅᓇᔓᐁᐧᐃᐧᑭᒪᔑᔕᐠ. ᑭᑲᐸ ᑕᐡ ᐃᒪ ᐯᔓᐨ 
ᑲᐃᔑᑲᐯᔑᐨ. ᒥᑕᐡ ᐊᐱ ᒪᒋᐨ ᑲᑭᐊᐧᐸᒪᑲᓂᐃᐧᐨ ᐁᐱᒪᑎᓯᐨ. 
 
ᐊᐱ ᑲᑭᔐᐸᔭᐠ ᑭᔐᐱᓯᑦ 8, ᒐᐧᕑᑎᐣ ᑲᑲᓇᐁᐧᓂᒥᑯᐨ ᑭᐃᔑᑎᐸᒋᒧᐊᐧᐣ ᑕᐣᑐᕑ ᐯ ᔑᒪᑲᓂᔑᑲᐠ 
ᐁᐊᐧᓂᐦᐃᐨ. ᑭᐅᓇᒋᑲᑌ ᐁᑭᓇᓇᑐᓇᐃᐧᐨ ᒐᐧᕑᑎᐣ ᑲᑭᐸᐸᒥᓯᐊᐧᐨ ᑕᐣᑐᕑ ᐯ ᔑᒪᑲᓂᔕᐠ, ᐅᐣᑌᕑᐃᔪ 
ᔑᒪᑲᓂᔕᐠ, ᒥᓇ ᐊᓂᔑᓇᐯ ᐊᐢᑭ ᔑᒪᑲᓂᔕᐠ, ᒥᓇ ᐅᐃᐧᒋᐦᐃᐁᐧᐠ ᑕᐣᑐᕑ ᐯ, ᐁᐧᐱᑫᐧᐠ ᒥᓇ ᑯᑕᑭᔭᐣ 
ᐊᓂᔑᓂᓂᐃᐧ ᑕᓇᐱᐃᐧᓇᐣ ᑭᐅᒋᐊᐧᐠ. 
 
ᐊᐱ ᒪᑯᐱᓯᑦ 10, ᐊᐊᐧᔑᒣ ᓂᐦᓱᐱᓯᑦ ᐊᐱᐣ ᑲᑭᐊᐧᓂᐦᐃᑎᐸᐣ, ᒋᒪᓂᐠ ᐁᐳᓯᐊᐧᐸᐣ ᐊᐃᐧᔭᐠ 
ᑭᑎᐸᒋᒧᐊᐧᐠ ᐁᑭᐊᐧᐸᑕᒧᐊᐧᐨ ᒥᔭᐃᐧᓂᐠ ᐁᐱᒪᐦᐅᑌᓂᐠ ᐃᒪ ᑲᒥᓂᐢᑎᑫᐧᔭ ᓯᐱᐠ. ᑭᒋᒪᐡᑭᑭᐃᐧᓂ ᒥᓇ 
ᔑᒪᑲᓂᔕᐠ ᑭᐃᔕᐊᐧᐠ, ᑭᐅᓇᒋᑲᑌ ᒋᓇᓇᑲᒋᒋᑲᑌᐠ ᒥᔭᐤ. ᑭᐃᐧᐣᒋᑲᑌ ᑕᐡ ᑌᐯᐧ ᐃᐧᐣ ᐧᒐᕑᑎᐣ ᐅᒥᔭᐤ. 
ᑲᑭᓇᓇᑲᒋᒋᑲᑌᐠ ᒥᔭᐤ ᐁᑭᓂᓴᐸᐁᐧᐨ ᐃᐁᐧ ᐅᒋ ᑲᑭ ᑭᐊᐧᐡᑫᐧᐱᐨ. ᓇᐊᐧᐨ ᒥᑕᐦᐃ ᑭᓂᔑᐊᐧᓇᑕᐸᐁᐧ, 
ᒥᑕᐡ ᐁᑲ ᑲᐧᔭᐠ ᑲᑭᐅᒋᒥᑭᑲᑌᐠ ᐃᒪ ᒪᔭᑦ ᑲᐃᔑᓇᓇᑲᒋᒋᑲᓂᐊᐧᐠ. ᑲᐃᐧᐣ ᒋᐅᒋᓇᑲᐧᓂᐠ ᑲᑎᐱᓭᐠ ᐁᐡᑲᐧᐟ 
ᒋᐅᒋᐳᓂᐱᒪᑎᓯᐨ. ᑲᐃᐧᐣ ᒥᓇ ᒋᐅᒋᒥᑭᑲᑌᓂᐠ ᒋᓇᓇᒣᔭᐱᓇᓂᐨ ᑫᑭᐅᒋ ᓂᓯᑯᐸᐣ ᓇᐣᑕ 

ᑫᑭᐅᑕᐱᓀᐸᐣ. ᐁᐧᓴ ᑲᑭᓂᔑᐊᐧᓇᑕᐸᐁᐧᐠ ᒥᔭᐤ, ᐅᔕᑲᐠ ᓇᒣᓯᐃᐧᓂᐠ ᑲᔦ ᑭ ᑭᑭᓇᐊᐧᒋ 
ᐊᐧᐸᑕᐦᐃᐊᐧᓂᐊᐧᐣ. 
 
ᐁᑲᐧ ᐃᒪ ᐸᐢ ᑲᑭᐅᒋᑲᐸᐨ ᒐᐧᕑᑎᐣ ᒪᒋᐨ ᑲᑭᐊᐧᐸᒥᐨ ᐁᐱᒪᑎᓯᐨ ᐊᐊᐧᔑᒣ 2 ᑭᓫᐊᒥᑐᕑᐢ ᑭᐊᐱᓯᓇᑲᐧᐣ 
ᑲᒥᓂᐢᑎᑫᐧᔭ ᓯᐱᐠ. ᐊᐱ ᑕᐡ ᑲᑭᐅᒋᑲᐸᐸᐣ ᐅᑕᐸᓂᐠ, ᑭᑭᐊᐧᐡᑫᐧᐱᑯᐸᐣ ᔕᑯᐨ ᐅᑭᑲᐡᑭᑐᐣ ᒋᐱᒧᓭᐨ 
ᐁᑲ ᒥᓇ ᐊᐃᐧᔭᐣ ᒋᐱᒥᐊᓱᓂᑯᐨ. ᐊᓂᐡ ᒥᑐᓂ ᑭ ᑭᔑᔕᐊᐧᑎᓯ. ᑲᐃᐧᐣ ᒋᑭᑫᒋᑲᑌᐠ ᐊᓂᐣ ᒥᓇ ᑫᑯᓀᐣ 
ᑲᑭᐅᒋᐃᔕᐨ ᐅᑕᐸᓂᐠ ᑲᑭᐅᒋᑲᐸᐨ ᐁᐧᑎ ᓯᐱᐠ ᒥᓇ ᑲᑭᐸᑯᐱᐨ ᓯᐱᐠ. ᔑᒪᑲᓂᔕᐠ 
ᐅᑭᓇᓇᑕᐃᐧᑭᑫᓂᒪᐊᐧᐣ ᐃᓀᐧᓂᐊᐧᐣ ᑲᑭᐃᓇᒋᒪᑲᓂᐃᐧᓂᐨ ᐊᓂᔑᓂᓂᐊᐧᐣ ᐁᑭᐸᑯᐱᐁᐧᐱᓇᐨ ᐃᒪ 
ᑲᒥᓂᐢᑎᑫᐧᔭ ᓯᐱᐠ. ᐊᐁᐧ ᑲᑭᑎᐸᒋᒥᐨ ᒥᓇ ᑯᑕᑭᔭᐠ ᑲᑭᓄᑕᒧᐊᐧᐨ ᑭᑎᐸᒋᒧᐊᐧᐠ. ᐊᐁᐧ 
ᑲᑭᐃᓇᒋᒪᑲᓂᐃᐧᐨ ᑲᐃᐧᐣ ᒋᑌᐯᐧᐊᐧᐠ ᑲᐃᓇᒋᒥᑯᔭᐣ ᑭᐃᑭᑐ. ᑯᑕᑭᔭᐠ ᑲᑭᑎᐸᒋᒧᐊᐧᐨ ᐅᑭᑎᐸᒋᒪᐊᐧᐣ 
ᑲᑭᐃᑭᑐᓂᐨ, ᔕᑯᐨ ᑭᐱᓂᑕ ᐊᐃᓇᒋᒧ ᐁᑲ ᑫᑯᓇᐣ ᑲᑌᐯᐧᐃᐧᓂᐊᐧᓂᑭᐣ ᒋᐅᒋ ᒪᒪᑕᐁᐧᓂᒥᑯᐨ 
ᐅᑐᑌᒪᐣ. ᐃᐁᐧ ᐊᔓᑲᐣ ᐃᐡᐸᒋᑲᑌ ᒥᓇ ᐃᔑᓇᑲᐧᐣ ᑭᐡᐱᐣ ᐊᐃᐧᔭ ᑲᐅᒋᑲᑫᐧ ᐸᔑᒋᐁᐧᐱᓂᐨ ᒥᓇ 
ᑲᐊᐧᐊᐧᑲᐃᐧᐸᓂᐦᐅᐨ ᑲᒪᐡᑲᐃᐧ ᐊᐃᐧᔭ ᑲᐃᐧᐣ ᑕᑭᐁᐧᑕᓄᐸᐣ. ᐊᔕ ᑲᔦ ᑭᐊᑲᐧᑎᐣ ᒣᑲᐧᐨ ᐃᐁᐧ 
ᑭᔐᐱᓯᑦ, ᒥᓇ ᑕᑭᐊᐱᒋᔑᓄᐸᐣ ᐃᐁᐧ ᑲᔭᐱᓯᓇᑲᐧᐠ ᑲᐊᐱᒋᒪᐡᑲᐃᐧᓯᑲᐧᐠ ᑕᑭᐸᐸᓯᑲᓀᔑᓄᐸᐣ. ᑲᐃᐧᐣ 
ᒋᑭᐅᒋᑭᒥᑲᑌᑭᐣ ᒋᑭᐳᑯᑲᓀᔑᐠ ᑲᑭᓇᓇᑲᒋᒋᑲᑌᓂᐠ ᐅᒥᔭᐤ. ᐃᐁᐧ ᑕᐡ ᑲᑭᐃᓇᒋᒧᐨ ᑫᑲᐟ ᑕᑭᐃᓯᓭᐸᐣ, 
ᔕᑯᐨ ᑲᐃᐧᐣ ᒋᑭᐅᒋᔑᓇᑲᐧᑭᐣ ᑲᑭᔑᓇᓇᑲᒋᒋᑲᓂᐊᐧᐠ ᒥᑭᑫᐃᐧᓂᐠ. ᐁᑲᐧ ᑲᐃᓀᒋᑲᑌᐠ ᓂᐸᑕᑫᐃᐧᐣ 
ᐁᑭᑐᑕᐠ ᐊᐃᐧᔭ ᐸᑲᐣ ᐃᓀᑫ, ᐊᔑᐨ ᒥᓇ ᐁᑭᐱᒋᐃᓯᓭᐨ ᒥᓇ ᓂᓯᑎᓱᐃᐧᐣ ᐁᑭᑐᑕᐠ ᐊᐱ ᑲᐸᑯᐱᐨ, ᑭ 
ᑭᑲᒋᑲᑌᐊᐧᐣ ᐃᒪ ᒥᑭᑫᐃᐧᓂᐠ. 
 
       
………………………………………………………………………………………… 
          

ᐅᓇᔓᐁᐧᐃᐧᑭᒪᔑᔕᐠ ᑲᑭᔑᒥᑭᑫᐊᐧᐨ: 
 

  ᐁᔑᓂᑲᓱᐨ ᑲᑭᐳᓂᐱᒪᑎᓯᐨ:  ᒐᐧᕑᑎᐣ ᐊᐧᐸᐢ 
  ᐊᐱ ᑲᑭᐳᓂᐱᒪᑎᓯᐨ:  ᒪᑯᐱᓯᑦ 10, 2011 
  ᑲᑭᑕᔑ ᐳᓂᐱᒪᑎᓯᐨ:  ᑲᒥᓂᐢᑎᑫᔭ ᓯᐱᐠ, ᑕᐣᑐᕑ ᐯ 
  ᑫᑯᓀᐣ ᑲᑭᓂᓯᑯᐨ:    ᑭᓂᓴᐸᐁᐧ 
  ᑲᐅᒋ ᐳᓂᐱᒪᑎᓯᐨ:   ᑲᐃᐧᐣ ᒋᑭᑫᐣᑕᑲᐧᐠ 
 
    ………………………………………………………………………………………… 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑲᓇᐊᐧᐸᑕᐣ ᑲᑭᐃᐧᒋᑲᑌᑭᐣ ᓂᐃᐧᐣ ᐳᓂᐱᒪᑎᓯᐃᐧᓇᐣ. ᒐᐧᕑᑎᐣ 
ᐅᐳᓂᐱᒪᑎᓯᐃᐧᐣ ᐸᑲᓂᓭ ᐊᐱᐨ ᐃᐧᐣ ᑯᑕᑭᔭᐣ ᓯᐱᑲᐠ ᑲᑭᑕᔑ ᐳᓂᐱᒪᑎᓯᐊᐧᐨ ᓂᔐᐧᐠ ᐅᒋ: ᓂᑕᑦ, 
ᑭᓂᔑᐊᐧᓇᑕᐸᐁᐧᓂ ᐅᒥᔭᐤ, ᐁᑲᐧ ᑕᐡ ᑲᐃᐧᐣ ᒋᑭᐅᒋ ᐊᔭᒪᑲᓂᐠ ᐅᔕᑲᐠ ᑲᓇᓇᑲᒋᒋᑲᑌᐠ ᑯᑕᑭᔭᐣ 
ᑲᑐᒋᑲᑌᑭᐣ ᒥᔭᐤ ᑲᓇᓇᑲᒋᒋᑲᑌᑭᐣ. ᐁᑲᐧ ᒥᓇᐊᐧ ᓂᔑᐣ ᑫᑯᐣ, ᐊᐱ ᒪᒋᐨ ᑲᐊᐧᐸᒪᑲᓂᐃᐧᐸᐣ ᐁᐱᒪᑎᓯᐨ, 
ᒐᐧᕑᑎᐣ ᑲᐃᐧᐣ ᒋᐅᒋᐊᔭᐨ ᓂᐱᑲᐠ, ᐁᑲᐧ ᑕᐡ ᑲᐃᐧᐣ ᒋᑭᐅᒋᓀᒋᑲᑌᐠ ᒋᑭᐱᒋᓯᓭᐨ ᑲᑭᓂᓴᐸᐁᐧᐨ ᑐᑲᐣ ᑯᑕᑭᔭᐣ 
ᓂᐃᐧᐣ ᓯᐱᐠ ᑲᑭᑕᔑ ᐳᓂᐱᒪᑎᓯᐊᐧᐨ ᑲᐃᐧᐣ ᒋᐅᒋᐃᓯᓭᐨ ᒐᐧᕑᑎᐣ.  

ᑲᓇᑕᐁᐧᑕᑲᑭᐣ ᑫᐊᓄᑲᑌᑭᐣ 
 
 
 

ᓂᐱᑌᐱᐦᐃᑲᓇᐣ 
 

I. ᒪᒪᐤ ᑫᑯᓇᐣ 
II. ᑭᐁᐧᒥᓄᑲᓇᐊᐧᐸᒥᑐᐃᐧᐣ: ᑲᐃᓇᑌᑭᐣ ᒋᔑᓂᓯᑕᐃᐧᓂᑲᑌᑭᐣ  

III. ᑭᑭᓄᒪᑫᐃᐧᐣ: ᑲᑭᔑᐅᓇᒋᑲᑌᐠ ᐁᑲ ᑲᐃᔑᓇᐦᐃᓭᑭᐣ 
IV. ᑭᑭᓄᒪᑫᐃᐧᐣ: ᐃᐡᑯᓂᑲᓂᐠ 
V. ᑭᑭᒪᑫᐃᐧᐣ ᑲᐃᔑᐱᒧᒋᑲᑌᐠ ᒥᓇ ᑲᑭᔑᐅᓀᑕᑲᐧᐠ ᒋᓇᓄᑲᑌᐠ 
VI. ᑲᐃᔑᓇᑲᐧᐠ ᐱᒪᑎᓯᐃᐧᐣ ᒥᓇ ᒥᓄᔭᐃᐧᐣ ᐃᓯᓭᐃᐧᓇᐣ: ᐃᐡᑯᓂᑲᓂᐠ 

VII. ᒋᐃᐧᒋᐦᐃᑕᐧ ᐃᐡᑯᓂᑲᓂᐠ ᑭᑭᓄᒪᐊᐧᑲᓇᐠ ᒋᑲᐧᔭᒋᐊᐧᐨ ᐸᑲᐣ ᑕᐃᐧᓂᐠ ᒋᑕᔑ ᑭᑭᓄᒪᐃᐧᑕᐧ 
VIII. ᒋᐊᔑᑎᓂᑕᐧ ᐅᐡᑲᑎᓴᐠ ᑫᑯᓇᐣ ᑲᐃᐧᐅᓀᒋᑲᑌᑭᐣ 

IX. ᑭᑭᓄᒪᑫᐃᐧᐣ: ᐊᑲᐧᒋᐠ ᐃᐡᑯᓂᑲᓂᐠ 
X. ᑲᐊᐧᓂᐦᐃᐨ ᐊᐃᐧᔭ ᓇᓇᑲᒋᒋᑫᐃᐧᐣ ᒥᓇ ᑲᓇᓇᑐᓇᐃᐧᐨ 
XI. ᒋᐯᔑᑲᐧᐠ ᑲᐊᐧᓂᐦᐃᐨ ᐊᐃᐧᔭ ᐅᓇᑯᓂᑲᐣ 

XII. ᑫᔭᐸᑕᐠ ᐱᒥᓂᔕᐦᐃᑫᐃᐧᐣ ᑲᐊᐸᒋᐦᐃᑕᐧ ᐅᐃᐧᒋᐦᐃᐁᐧᐠ ᓇᓇᑐᓂᑫᐃᐧᓂᐠ 
XIII. ᑯᑕᑭᔭᐣ ᓇᓇᑲᒋᒋᑫᐃᐧ ᑫᑯᓇᐣ ᒥᓇ ᔑᒪᑲᓂᔑᑲᐠ ᐁᑲ ᑲᓇᐦᐃᓭᑭᐣ 
XIV. ᑯᑕᑭᔭᐣ ᑫᓇᑕᐁᐧᑕᑲᑭᐣ ᑫᐊᓄᑲᑌᑭᐣ ᑫᐃᐧᒋᐦᐃᑯᐊᐧᐨ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑕᐣᑐᕑ ᐯ 
XV. ᑯᑕᑭᔭᐣ ᑫᓇᑕᐁᐧᑕᑲᐧᑭᐣ ᑫᐊᓄᑲᑌᑭᐣ ᐊᐊᐧᔑᒣ ᑫᑭᐊᓄᑭᒪᑲᑭᐣ ᒥᓇ ᐃᒪ ᐃᐧᑕᓄᑭᒥᑐᐃᐧᓂᐠ 

XVI. ᒋᔭᓂᒪᑕᓄᑲᑌᑭᐣ ᑲᓇᑕᐁᐧᑕᑲᐧᑭᐣ ᒋᒪᑕᓄᑲᑌᑭᐣ ᑲᑭᒪᒋᒋᑲᑌᑭᐸᐣ ᑌᐯᐧᐃᐧᐣ ᒥᓇ 
 ᑭᐁᐧᒥᓄᐃᐧᒋᐃᐧᑐᐃᐧᐣ ᑲᒥᔑᐣ “ᒋᔭᓂᒪᑕᓄᑲᑌᑭᐣ” 

XVII. ᔕᓇᐣ ᐅᐸᐊᐧᒧᐃᐧᐣ 
XVIII. ᑲᓇᑕᐁᐧᑕᑲᐧᑭᐣ ᑫᐊᓄᑲᑌᑭᐣ ᑫᑭᐁᐧᑲᓇᐊᐧᐸᒋᑲᑌᑭᐣ 

 
 
 
 

I. ᒪᒪᐤ ᑫᑯᓇᐣ 
 

ᑲᑲᓄᓂᐨ: ᐅᐣᑌᕑᐃᔪ 
 

1. ᐁᑲᐧ ᒋᐸᔭᑌᓇᑯᒋᑲᑌᐠ ᐅᐁᐧ ᐊᓄᑭᐃᐧᐣ, ᓂᑭᓇᑕᐁᐧᑕᒥᐣ ᑲᔭᓂᒧᒋᑲᑌᑭᐣ ᒥᑭᑫᐃᐧ ᐃᐧᐣᒋᑫᐃᐧᓇᐣ 
ᒋᐃᓀᐧᑕᒪᐊᐧᑌᑭᐣ ᐃᓂᓂᒧᐃᐧᓂᐠ, ᐅᒋᐯᐧᒧᐃᐧᓂᐠ ᒥᓇ ᐊᓂᔑᓂᓂᒧᐃᐧᓂᐠ ᒥᓇ ᒋᐅᒋᐁᐧᐣᑕᑕᒪᐃᐧᑕᐧ 
ᒋᐊᐧᐸᑕᒧᐊᐧᐨ ᐊᓂᔑᓂᓂᐊᐧᐠ ᐊᓂᔑᓇᐯ ᐊᐢᑭ ᑎᐯᐣᒋᑫᐃᐧᓂᐠ (“NAN”) ᑲᑲᐯᔑᐊᐧᐨ. 
 

2. ᒋᐅᒋ ᒪᒥᑲᐁᐧᒋᑲᑌᓂᐠ ᐅᐱᒪᑎᓯᐃᐧᓂᐊᐧ ᒉᐟᕑᐅ ᐊᐣᑐᕑᓴᐣ, ᑯᕑᐊᐣ ᐢᑕᕑᐊᐣᐠ, ᐸᐧᓫ ᐸᓇᒋᐢ, ᕑᐊᐧᐱᐣ 
ᐦᐊᕑᐳᕑ, ᕑᐁᒋ ᐳᐡᐃ, ᑲᔪᓫ ᒪᐧᕑᓱ ᒥᓇ ᒐᐧᕑᑎᐣ ᐊᐧᐸᐢ, ᒋᐊᓄᑭᑕᒪᐃᐧᑕᐧ ᑲᑭᐊᐧᑯᒪᐊᐧᐨ ᐅᑫᐧᓂᐊᐧᐠ 
ᓂᓴᐧᐦᓱ ᑭᑭᓄᒪᐊᐧᑲᓇᐠ, ᒥᓇ ᐃᒪ ᑲᑭᐱᑭᑭᓄᒪᐃᐧᑕᐸᐣ ᑌᓇᐢ ᑲᓫᐊᒧᕑᑎ ᐦᐊᔾ ᐢᑯᓫ (“DFCHS”) ᒥᓇ 
ᒪᑕᐊᐧ ᑭᑭᓄᒪᑫᐃᐧᑲᒥᑯᐠ (“MLC”), ᒥᓇ ᑯᑕᑭᔭᐠ ᐃᒪ ᑲᑭᑕᑯᓭᐊᐧᐨ ᒋᐅᓇᑐᐊᐧᐨ 
ᐅᒪᒥᑲᐁᐧᓂᒥᑯᐃᐧᓂᐊᐧ. 

ᑲᑲᓄᓂᐨ: ᑲᓇᑕ ᒥᓇ ᐅᐣᑌᕑᐃᔪ 
 

3. ᑲᐃᔑᐃᐧᐣᒋᑫᒪᑲᑭᐣ “ᐱᒋᐃᐡᑯᓂᑲᓂᐠ” ᒥᓇ “ᐊᑲᐧᒋᐃᐡᑯᓂᑲᓂᐠ” ᑲᐃᐧᐣ ᑕᑭ ᑭᐸᐦᐃᑫᒪᑲᓄᐸᐣ ᐃᒪ 
ᑲᐃᔑᔭᑭᐣ ᐊᓂᔑᓂᓂᐃᐧ ᑭᑭᓄᒪᑫᐃᐧᓂᐠ ᒥᓇ ᒪᐡᑭᑭᐃᐧ ᐱᒧᒋᑫᐃᐧᓂᐠ ᔓᓂᔭ ᑲᐃᔑᐸᑭᑎᓂᐨ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒥᐦᐅᒪ ᐁᐅᒋ ᑲᓇᐊᐧᐸᒋᑫᒪᑲᓂᐠ ᑲᑭᐃᓇᐧᑌᓂᐠ ᒐᐧᐣᑎᐣ ᐅᑐᓇᑯᓂᑲᐣ, 
ᐊᔕ ᑲᑭᐊᐧᐃᐧᒋᑲᑌᐠ ᒥᑭᑫᐃᐧ ᐃᐧᐣᒋᑫᐃᐧᓂᐠ, ᒥᓇ ᑲᑭ ᑭᑭᓇᐊᐧᒋᐃᐧᑕᒧᐊᐧᐨ ᐅᓇᔓᐁᐧᐃᐧᑭᒪᑭᔑᔕᐠ ᐃᒪ 
ᑲᓇᑕᐁᐧᑕᑲᐧᑭᐣ ᒋᐊᓄᑲᑌᑭᐣ.  

 
 
 

4. ᒋᑭᐁᐧ ᐅᐡᑭᐅᓇᒋᑲᑌᑭᐣ ᑲᓇᑕ ᒥᓇ ᐊᓂᔑᓂᓂᐊᐧᐠ ᐅᐃᐧᑕᑎᓯᒥᑐᐃᐧᓂᐊᐧ, ᑲᐃᔑᐸᐱᑭᓯᓄᐊᐧᐨ 
ᐊᓂᔑᓂᓂᐊᐧᐠ, ᑲᓇᑕ ᒥᓇ ᐅᐣᑌᕑᐃᔪ ᐅᑭᒪᐠ ᒋᑭᐱᒥᓂᔕᐦᐊᒧᐊᐧᐸᐣ ᑲᑭᐅᓇᓯᓇᐦᐃᑲᑌᐠ ᒪᓯᓇᐦᐃᑲᓂᐠ 
(ᑭᑭᓇᐊᐧᒋᒋᑲᐣ 144) ᐅᑭᒪᐊᐧᓄᑭᓇᑲᐣ ᑫᕑᐅᓫᐃᐣ ᐯᓀᐟ ᑲᐅᒋᐊᓂᑫᐡᑲᐊᐧᐨ ᑲᓇᑕ ᑭᒋᐅᑭᒪᐣ ᒐᐢᑎᐣ 
ᐟᕑᐅᑐ.  

 
 
 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ ᒥᓇ ᐊᓂᔑᓇᐯ ᐊᐢᑭ 

 
5. ᑲᐃᐧᐣ ᑕᑭᐊᓀᐧᑕᑯᓯᓯᐣ ᑭᑭᓄᒪᐊᐧᑲᐣ ᒋᐊᑕᐃᐧ ᑭᑭᓄᒪᐃᐧᐨ ᐅᐣᑌᕑᐃᔪ ᓇᐣᑕ ᐊᓂᔑᓂᓂ ᐦᐊᔾ ᐢᑯᓫ 

ᑭᑭᓄᒪᑫᑲᒥᑯᐠ ᐁᑲ ᑲᑕᐃᐧᓭᓂᐠ ᓇᐣᑕ ᐁᑲ ᐁᔭᒪᑲᓂᐠ ᑫᐃᔑᑲᐯᔑᐦᐃᐨ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑭᐃᐧᐣᒋᑲᑌ ᓇᓇᑕᐃᐧᑭᑫᒋᑫᐃᐧᓂᐠ ᐁᑭᐊᓂᒪᓂᐠ NNEC ᒥᓇ MLC  
ᒋᑭᒥᑲᒧᐊᐧᐨ ᑫᐃᔑᒥᓇᐧᔑᓂᐠ ᒋᑕᔑᑭᑭᓄᒪᐃᐧᑕᐧ, ᒥᓇ NNEC ᒋᒥᑲᒧᐊᐧᐨ ᑲᐧᔭᐠ ᒋᔑᓇᑲᐧᓂᑭᐣ 
ᑫᐃᔑᑲᐯᔑᐦᐃᑕᐧ ᑭᑭᓄᒪᐊᐧᑲᓇᐠ.  

 
 
 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ, ᑭᐁᐧᑎᓄᐠ ᑭᑭᓄᒪᑫᐃᐧᐣ ᑲᐅᓇᔓᐊᐧᑕᒧᐊᐧᐨ (NNEC), ᑭᐁᐧᑎᓄᐠ ᐅᑭᒪᑲᓇᐠ 
(KO) ᒥᓇ ᒪᑕᐊᐧ ᑭᑭᓄᒪᑫᐃᐧᑲᒥᑯᐠ MLC  

 
6. ᒋᐅᒋ  ᒪᒥᑲᐁᐧᒋᑲᑌᓂᐠ  ᐅᐱᒪᑎᓯᐃᐧᓂᐊᐧ  ᒉᐟᕑᐅ ᐊᐣᑐᕑᓴᐣ, ᑯᕑᐊᐣ ᐢᑕᕑᐊᐣᐠ, ᐸᐧᓫ ᐸᓇᒋᐢ, ᕑᐊᐧᐱᐣ 

ᐦᐊᕑᐳᕑ, ᕑᐁᒋ ᐳᐡᐃ, ᑲᔪᓫ ᒪᐧᕑᓱ ᒥᓇ ᒐᐧᕑᑎᐣ ᐊᐧᐸᐢ, ᒥᓇ ᐱᓇᒪ ᓂᑲᐣ ᒋᑲᑫᐧᒋᒥᑕᐧ ᐊᐧᑯᒪᑲᓇᐠ, ᑲᓄᑫᒥᑯᐃᐧ 
ᐅᒥᓂᑯᐃᐧᓂᐊᐧ ᒋᒥᓂᑕᐧᐸᐣ ᐦᐊᔾ ᐢᑯᓫ ᑭᑭᓄᒪᐊᐧᑲᓇᐠ ᑲᑭᐃᐡᐸᓂᐠ ᐅᑭᑫᑕᓱᓂᐊᐧᐠ ᑐᑲᐣ ᐃᑫᐧᓂᐊᐧᐠ ᓂᓴᐧᐦᓱ 
ᑭᑭᓄᒪᐊᐧᑲᓇᐠ ᑲᑭᔑᒥᓂᑯᓯᐊᐧᐸᐣ. 

 
 
 

II. ᑭᐁᐧᒥᓄᑲᓇᐊᐧᐸᒥᑐᐃᐧᐣ: ᑲᐃᓇᑌᑭᐣ ᒋᔑᓂᓯᑕᐃᐧᓂᑲᑌᑭᐣ 
 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ, ᑕᐣᑐᕑ ᐯ ᐅᑌᓇ, ᑕᐣᑐᕑ ᐯ ᔑᒪᑲᓂᔕᐠ, NAN, NNEC, KO, DFCHS 
ᒥᓇ MLC  

 
7.  ᐊᐱ ᐊᓂᒪᒋᒋᑲᑌᑭᐣ ᑫᐊᐧᑲᐃᐧᒋᑲᑌᑭᐣ ᓇᓇᑐᑭᑫᒋᑫᐃᐧᓂᐠ ᑲᑭᐅᒋᓭᑭᐣ ᑲᓇᑕᐁᐧᑕᑲᐧᑭᐣ ᑫᐊᓄᑲᑌᑭᐣ, 

ᑲᐱᑭᓯᓄᒪᑲᑭᐣ ᐸᐸᒥᓯᐃᐧᓇᐣ ᐅᑲᑭᐅᒋ ᑭᑭᓄᐡᑲᒪᑯᓇᐊᐧ ᑲᓂᐊᐧᐃᐧᑕᒪᑫᒪᑲᐣ: 

i. ᑲᑭᓇ ᐅᑭᒪᐃᐧ ᐅᔓᑕᒪᑫᐃᐧᓂᐠ ᑲᐃᐧᑕᓄᑭᒥᑐᐊᐧᐨ, ᐊᔑᐨ ᐊᓂᔑᓂᓂᐃᐧ ᑕᓇᐱᐃᐧᓇᐣ ᒥᓇ ᐅᑭᒪᐅᓇᐣ, 
ᑲᓇᑕ ᒥᓇ ᐅᐣᑌᕑᐃᔪ ᐃᓇᑌᓂ ᒋᑭᑌᑕᒧᐊᐧᐨ ᑲᑭᐃᓇᑕᒪᐃᐧᑕᐧ ᐅᑐᑭᒪᐃᐧ ᐊᔓᑕᒪᑯᐃᐧᓂᐊᐧ ᒥᓇ 
ᒋᐃᐧᑕᓄᑭᒥᑐᐊᐧᐨ ᒋᑭᔭᑌᐱᓂᑲᑌᑭᐣ ᑲᑭᐃᓇᐧᑌᑭᐣ ᒋᔑᐱᒧᓭᒪᑲᑭᐣ; 

ii. ᐊᓂᔑᓂᓂᐃᐧ ᐅᑭᒪᐃᐧ ᐱᒧᓂᑎᓱᐃᐧᓇᐣ ᐃᐧᓇᐊᐧ ᐅᑕᔭᓇᐊᐧ ᒋᐱᒧᑐᐊᐧᐨ ᐅᑭᑭᓄᒪᑫᐃᐧ ᐱᒧᒋᑫᐃᐧᓂᐊᐧ; 
iii. ᐊᓂᔑᓂᓂᐃᐧ ᑕᓇᐱᐃᐧᓇᐣ ᐅᓇᑕᐁᐧᑕᓇᐊᐧ ᐊᐊᐧᔑᒣ ᐃᐧᓇᐊᐧ ᐁᐃᐧᐱᒧᑕᒪᓱᐊᐧᐨ ᒥᓯᐁᐧ ᑲᐃᔑᐱᒪᑎᓯᐊᐧᐨ 

ᑐᑲᐣ ᐅᑕᒐᑯᐃᐧᓂᐊᐧᐠ, ᐅᑎᔑᐱᒪᑎᓯᐃᐧᓂᐊᐧᐠ, ᐃᐧᑕᑎᓯᒥᑎᐃᐧᓂᐠ ᒥᓇ ᔓᓂᔭᐃᐧ ᑲᐡᑭᑕᒪᓱᐃᐧᓂᐠ; 
iv.  ᑲᐃᐧᐣ ᐃᐧᑲ ᑕᑭᐅᒋ ᒥᓄᓭᐊᐧᐣ ᐊᓂᔑᓂᓂᐃᐧ ᑕᓇᐱᐃᐧᓇᐣ ᐁᑲ ᒥᓄᓭᒋᑲᑌᑭᐣ, ᒥᓇ ᐯᔑᑲᐧᐣ ᑕᐃᔑᐱᒥ 

ᑕᐃᓯᓭ ᑲᐃᔑᑲᓇᐊᐧᐸᒥᑕᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑐᑲᐣ ᐃᐧᐣ ᐁᑲ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ 
ᑲᐃᔑᑲᓇᐊᐧᐸᒥᑕᐧ; 

v. ᑲᓇᑕ ᐅᑭᒪᐅᐣ ᐃᓇᑌᓂ ᒋᐊᓱᐡᑲᑭᐣ ᐸᐯᔑᐠ ᐊᓂᔑᓂᓂᐃᐧ ᑕᓇᐱᐃᐧᓇᐣ ᐊᐱ ᑲᐃᐧᒥᓇᐧᑕᒪᓱᒪᑲᑭᐣ ᐁᑲ 
ᑲᓇᐦᐃᓭᐦᐃᑯᐊᐧᐨ ᐁᐧᒥᑎᑯᔑᐅᓇᑯᓂᑲᓇᐣ; ᐁᑲᐧ ᒥᓇ 

vi.  ᐃᐧᐸᐨ ᒋᔭᓂ ᐸᑭᑎᓂᐨ ᔓᓂᔭ ᑲᐅᒋᐃᐧᒋᐦᐃᑕᐧ ᐊᓂᔑᓂᓂᐃᐧ ᐊᐊᐧᔑᔕᐠ, ᐃᒪ ᑲᐅᒋ ᐸᐱᑭᓯ 
ᑲᑲᓇᐊᐧᐸᒋᑫᒪᑲᑭᐣ ᓇᐣᑕ ᑲᐅᒋ ᐊᓀᐧᑕᑎᐊᐧᐨ ᑲᐅᑭᒪᐃᐧᐊᐧᐨ ᑲᑯᑕᓱᒥᐁᐧᐊᐧᐨ ᒋᐸᐧᑕᐃᐧᐸᑭᑎᓇᒧᐊᐧᐨ ᓇᐣᑕ 
ᐁᑲ ᒋᐸᑭᑎᓇᒧᐊᐧᐨ ᐃᐧᒋᐦᐃᐁᐧᐃᐧᓇᐣ. ᒐᐧᕑᑎᐣ ᐅᑐᓇᑯᓂᑲᐣ ᐅᒪ ᑕᑭ ᑭᑲᑌᓂᐸᐣ. 
 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᓇᔓᐁᐧᐃᐧᑭᒪᔑᔕᐠ ᑭᐸᔭᑌᐃᐧᑕᒪᑫᐊᐧᐠ ᐊᓂᔑᓂᓂᐃᐧ ᑭᑭᓄᒪᑫᐃᐧ 
ᐱᒧᒋᑫᐃᐧᓇᐣ ᑲᐅᒋᑲᓇᐊᐧᐸᒥᑕᐧ ᐅᐡᑲᑎᓴᐠ ᓇᑕᐁᐧᑕᑲᐧᐣ ᒋᑭᑌᒋᑲᑌᑭᐣ ᐅᑭᒪᐃᐧ ᐅᔓᑕᒪᑫᐃᐧᓇᐣ, ᒥᓇ 
ᑲᐃᔑᐱᒪᑎᓯᐊᐧᐨ ᐊᓂᔑᓂᓂᐊᐧᐠ. 

 
 
 

III. ᑭᑭᓄᒪᑫᐃᐧᐣ: ᑲᑭᔑᐅᓇᒋᑲᑌᐠ ᐁᑲ ᑲᐃᔑᓇᐦᐃᓭᑭᐣ 
 
ᑲᑲᓄᓂᐨ: ᑲᓇᑕ 

 
8. ᑫᑭᐅᒋ ᑌᐱᓂᑲᑌᐠ ᑕᐱᑕ ᒋᔑᑲᓇᐊᐧᐸᒥᑕᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ, ᒋᐸᑭᑎᓂᐨ ᔓᓂᔭ 

ᒋᔑᔭᐸᑎᓯᐨ ᑭᑭᓄᒪᑫᐃᐧ ᐱᒧᒋᑫᐃᐧᓂᐠ (ᐱᒋ ᒥᓇ ᐊᑲᐧᒋᐠ ᐃᐡᑯᓂᑲᓂᐠ) ᑫᒋᓇᐨ ᒋᑌᐱᓭᐨ ᐃᒪ: 
 

i. ᐊᓂᔑᓂᓂᐃᐧ ᑕᓇᐱᐃᐧᓇᐣ ᑭᑭᓄᒪᑫᐃᐧᑲᒥᑯᐣ ᐱᒋ ᒥᓇ ᐊᑲᐧᒋᐠ ᐃᐡᑯᓂᑲᓂᐠ ᑲᔭᑭᐣ 
ᑕᑭᐅᒋᑕᒪᑫᒪᑲᐣ ᓇᓇᑲ ᐊᓄᑭᑕᒪᑫᐃᐧᓇᐣ ᒥᓇ ᐃᐧᒋᐦᐃᐁᐧᐃᐧᓇᐣ ᑐᑲᐣ ᑲᒥᓂᑕᐧ ᐁᑲ 
ᑲᐊᓂᔑᓂᓂᐃᐧᐊᐧᐨ ᐊᐊᐧᔑᔕᐠ ᐅᒪ ᐅᐣᑌᕑᐃᔪ, ᐊᔑᐨ ᑲᓂᐅᐡᑭᔭᑭᐣ ᐊᓄᑭᑕᒪᑫᐃᐧᓇᐣ ᒥᓇ 
ᐃᐧᒋᐦᐃᐁᐧᐃᐧᓇᐣ; 

ii. ᐊᓂᔑᓂᓂᐃᐧ ᑕᓇᐱᐃᐧᓇᐣ ᑭᑭᓄᒪᑫᑲᒥᑯᐣ ᐱᒋ ᒥᓇ ᐊᑲᐧᒋᐠ ᐃᐡᑯᓂᑲᓂᐠ ᑲᔭᑭᐣ ᑕᑭᐅᒋᑕᒪᑫᒪᑲᐣ 
ᓇᓇᑲ ᐊᓄᑭᑕᒪᑫᐃᐧᓇᐣ ᒥᓇ ᐃᐧᒋᐦᐃᐁᐧᐃᐧᓇᐣ ᑲᐃᔑᐸᑲᓂᓭᑭᐣ ᒥᓇ ᑲᐃᔑᔭᓂᒥᓭᐊᐧᐨ 
ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ, ᑲᑕᔑ ᑭᑭᓄᒪᐃᐧᑕᐧ ᒥᓇ ᐅᑕᓇᐱᐃᐧᓂᐊᐧ; 

iii. ᒥᓂᑯᐠ ᑲᔭᐱᑕᑌᔭᓂᐠ ᑲᐸᑲᓂᓭᓂᐠ ᐅᑭᑭᓄᒪᑯᐃᐧ ᐃᐧᒋᐦᐃᑯᐃᐧᓂᐊᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ 
ᒥᓇ ᐁᑲ ᑲᐊᓂᔑᓂᓂᐃᐧᐊᐧᐨ ᐊᓂᐱᒥᐊᒋᐃᐧᓭ ᑕᓱᔭᑭ, ᐁᑲᐧ ᑕᑭᒥᓯᐁᐧ ᐊᒋᐃᐧᓂᑲᑌ ᒥᑕᓱᔭᑭ 
ᐊᓂᓂᑲᐣ ᑫᓂᐊᓂᑫ ᐱᒪᑎᓯᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐠ ᐯᔑᑲᐧᐣ ᒋᔑᐃᐧᒋᐦᐃᑕᐧ 
ᐅᑭᑭᓄᒪᑯᐃᐧᓂᐊᐧ ᐅᒪ ᑲᓇᑕ; 

iv.  ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᓄᐱᒪᑲᒥᐠ ᑕᓇᐱᐃᐧᓇᐣ ᑲᑲᐯᔑᐊᐧᐨ ᐯᔑᑲᐧᐣ ᐃᔑᐱᒥ ᑭᑭᓄᒪᐊᐧᐊᐧᐠ 
ᑐᑲᐣ ᑯᑕᑭᔭᐠ ᐊᐊᐧᔑᔕᐠ ᐅᒪ ᑲᓇᑕ ᐊᐣᑎ ᐱᑯ ᑲᑭᑕᔑ ᓂᑕᐃᐧᑭᐊᐧᐨ, ᐊᐣᑎ ᑲᔑᐅᓀᑕᒧᐊᐧᐨ 
ᒋᔑᑲᐯᔑᐊᐧᐨ, ᒥᓇ ᐊᐣᑎ ᑲᑕᔑᑭᑭᓄᒪᐃᐧᑕᐧ ᓂᑲᑌ ᐅᑲᐯᔑᐃᐧᓂᐊᐧᐠ; ᒥᓇ  

v. ᑲᑭᓇ ᑭᑭᓄᒪᑫᐃᐧ ᐅᓀᑕᒧᐃᐧᓇᐣ ᐃᑫᐧᓂᐊᐧᐠ ᐊᓂᔑᓂᓂᐃᐧ ᐊᐊᐧᔑᔕᐠ ᐅᑭᑭᓄᒪᑯᐃᐧᓂᐊᐧ 
ᒋᔑᐅᓀᒋᑫᑕᒪᐃᐧᑕᐧ ᒋᒥᓄᓴᐦᐃᑯᐊᐧᐨ.  

 
 
 

9. ᐁᑲᐧ ᑫᑭᐅᒋᒥᓇᐧᒋᑲᑌᓂᐠ ᐅᑭᑭᓄᒪᑯᐃᐧᐣ ᐊᓂᔑᓂᓂᐃᐧ ᐅᐡᑲᑎᐢ, ᐱᓇᒪ ᓂᑲᐣ ᒋᑲᐧᑫᒋᒥᐧᑕ ᐊᓂᔑᓂᓂᐃᐧ 
ᑭᑭᓄᒪᑫᐃᐧᓂ ᑲᐱᒧᑐᐊᐧᐨ, ᒋᐸᑭᑎᓂᐨ ᒋᓇᐦᐃᑌᐱᓭᐨ ᔓᓂᔭ ᒥᓇ ᑲᓇᑕᐁᐧᑕᑲᐧᑭᐣ ᐊᐸᒋᒋᑲᓇᐣ 
ᑫᑭᐅᒋᐃᐧᒋᐦᐃᑯᐊᐧᐨ ᐊᓂᔑᓂᓂᐊᐧᐠ ᒋᑭᑐᑕᒧᐊᐧᐨ: 

 
i. ᒋᐅᓇᑌᐠ ᑫᓂᐊᓄᑲᑌᐠ ᐊᓂᔑᓂᓂᐊᐧᐠ ᑫᔭᐸᒋᑐᐊᐧᐨ ᐅᑭᑭᓄᒪᑫᐃᐧ ᐱᒧᒋᑫᐃᐧᓂᐊᐧ. 

ᐊᓄᑭᓇᑲᓇᐠ ᑲᑭᐊᓄᑭᐦᐃᑕᐧ ᐅᑕᑭᐊᔑᑎᓇᐊᐧᐣ ᑭᒋᐦᐊᐠ ᒋᐃᐧᒋᐦᐃᐁᐧᐊᐧᐨ; ᐊᓂᔑᓂᓂᐃᐧ 
ᐃᓇᑎᓯᐃᐧᐣ ᒥᓇ ᐊᐦᑭᐃᐧ ᐅᐣᑕᒋᐦᐅᐃᐧᐣ ᑲᑭᑭᓄᒪᑫᐊᐧᐨ; ᒥᓇ ᑲᐱᒧᑐᐊᐧᐨ ᑲᐅᓇᑯᔑᓂᐠ ᑫᑯᓇᐣ 
ᑲᐃᔑᒋᑫᐦᐃᑕᐧ ᑭᑭᓄᒪᐊᐧᑲᓇᐠ; 

ii. ᒋᐅᓇᑌᐠ ᑫᐊᐸᑕᐠ ᐃᔑᑭᔐᐧᐃᐧ ᑭᑭᓄᒪᑫᐃᐧᓇᐣ (ᐊᔑᐨ ᑲᐱᑭᓯᔭᑭᐣ ᑭᑭᓄᒪᑫᐃᐧᓇᐣ ᒥᓇ ᑯᑕᑭᔭᐣ 
ᑭᑭᓄᒪᑫᐃᐧᓇᐣ); 

iii. ᒋᓇᓇᑲᒋᐦᐃᑕᐧ ᒥᓇ ᒋᑭᑭᓇᐊᐧᒋᐦᐃᑕᐧ ᑭᑭᓄᒪᐊᐧᑲᓇᐠ ᑲᐯᒋᑭᑫᑕᓱᐊᐧᐨ ᒥᓇ ᒋᐅᒋᑕᒪᐃᐧᑕᐧ 
ᑲᐃᔑᓄᑌᓭᐊᐧᐨ ᐊᔑᐨ ᐃᓀᐧᓂᐊᐧᐣ ᓂᑕᐁᐧᐃᐧᓂᐠ ᒥᓇ ᓂᓯᑐᑕᒧᐃᐧᓂ, ᒥᓇ ᑯᑕᑭᔭᐣ ᐸᐸᑲᐣ 
ᐃᐧᒋᐦᐃᐁᐧᐃᐧᓂᐠ; 

iv. ᒋᔭᒪᑲᑭᐣ ᑲᐧᔭᐠ ᐅᐱᒥᑕᐸᓂᑯᐃᐧᓂᐊᐧ ᑲᐃᔑᐃᐧᓂᑕᐧ ᑭᑭᓄᒪᑫᐃᐧᑲᒥᑯᐠ ᒥᓇ ᑲᑭᐁᐧᐃᐧᓂᑕᐧ; 
v. ᒋᐅᓇᑌᐠ ᒥᓇ ᐱᒥᓂᔕᐦᐃᑲᑌ ᒋᐸᔭᑕᑌᑫᑕᑲᐧᑭᐣ ᑭᑭᓄᒪᑎᑲᒥᑯᐣ; 
vi.   ᒋᓂᓯᓂᑲᑌᑭᐣ ᑲᐸᐸᓂᓭᐊᐧᐨ ᒋᐊᓄᑭᐦᐃᐨ ᑫᐱᒥ ᓇᓇᑲᒋᒋᑫᐨ ᓇᐣᑕ ᑭᒋᐦᐊ ᒋᔕᐨ ᑲᐃᔑᑲᐯᔑᓂᐨ 

ᐁᑲ ᑲᐃᐧᑭᑭᓄᒪᑯᓯᓂᐨ ᒋᐃᐧᑕᒪᐊᐧᐨ ᐁᑭᒋᓀᑕᑲᐧᓂᐠ ᒥᓇ ᐊᐧᑯᒪᑲᓇᐠ ᑭᑭᓄᒪᑫᐃᐧᓂ ᒋᐱᒥᔑᑭᒥᑕᐧ 
ᑲᐯᐦᐃ ᒋᑭᑭᓄᒪᐃᐧᑕᐧ; 

vii. ᒋᓇᑭᓭᒋᑲᑌᑭᐣ ᐅᐡᑭᑫᑯᓇᐣ ᒥᓇ ᐃᒪ ᑲᑕᑲᐧᑭᐣ ᐊᓂᔑᓂᓂᐃᐧ ᑭᑭᓄᒪᑫᑲᒥᑯᐣ; 
viii. ᒋᓇᓇᑲᒋᒋᑲᑌᑭᐣ ᒣᑲᐧᐨ ᓄᑯᑦ ᒥᓇ ᐅᑕᓇᐠ ᑲᑭᐱᔑᐱᒧᑐᐊᐧᐨ ᐊᓂᔑᓂᓂᐊᐧᐠ ᒥᓇ ᐱᒧᒋᑫᐃᐧᓇᐣ 

ᒥᓇ ᑲᑭᔑᐅᓇᑐᐊᐧᐨ ᐊᓂᔑᓂᓂᐊᐧᐠ; 
ix.   ᒋᔭᓂᒧᒋᑲᑌᑭᐣ ᒥᓇ ᒋᐸᔑᒋᐡᑭᑲᑌᑭᐣ ᑲᑭᐱᔭᓂᒥᓴᐦᐃᑯᐊᐧᐨ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ, 

ᑭᑭᓄᒪᑎᑲᒥᑯᐣ ᒥᓇ ᑕᓇᐱᐃᐧᓇᐣ (ᑐᑲᐣ ᔓᓂᔭᐃᐧ ᐅᐣᑕᒋᐦᐅᐃᐧᓂᐠ ᐁᑲ ᑲᑭᒥᓄᓭᐠ, ᓄᐱᒪᑲᒥᑲᐠ 
ᑲᑕᔑᑲᐯᔑᓇᓂᐊᐧᐠ, ᐁᔭᑲᓯᑭᐣ ᑭᑭᓄᒪᑎᑲᒥᑯᐣ, ᑲᒪᑭᔭᐊᐧᐨ ᑭᑭᓄᒪᐊᐧᑲᓇᐠ, ᑲᓂᐱᒥᓇᑭᓄᐊᐧᐨ, 
ᒥᓇ ᑯᑕᑭᔭᐣ); 

x. ᒋᓇᓇᑲᒋᒋᑲᑌᑭᐣ ᓄᑌᓭᐃᐧᓇᐣ, ᒋᐅᓇᒋᑲᑌᐠ ᒥᓂᑯᐠ ᒣᑎᓂᑫᐃᐧᓇᐣ, ᒥᓇ ᒋᐅᓇᑌᑭᐣ ᑲᐱᒪᓄᑲᑌᑭᐣ 
ᐸᐸᑲᐣ ᑲᓂᐱᒥ ᐃᐡᐸᑭᐣᑌᑭᐣ ᒋᑭᐅᒋ ᑌᐱᑎᐸᐦᐃᑲᑌᑭᐣ ᑲᓂᐱᒥᐊᑭᐣᑌᑭᐣ ᑫᑯᓇᐣ, 
ᒋᐸᑭᑎᓂᑲᑌᑭᐣ ᑭᑭᓄᒪᑫᐃᐧᓇᐣ ᑲᒥᓄᓭᑭᐣ ᒥᓇ ᒋᐊᒋᒋᑲᑌᑭᐣ ᐅᓇᑯᓂᑲᓇᐣ ᒥᓇ ᑲᐃᔑᓄᑌᓭᐊᐧᐨ 
ᑭᑭᓄᒪᐊᐧᑲᓇᐠ; ᒥᓇ  

xi.    ᒋᑭᑭᓄᒪᐃᐧᑕ ᑭᑭᓄᒪᐊᐧᑲᓇᐠ ᑲᐃᓇᑌᐠ ᒥᓯᐁᐧᑲᒥᐠ ᐊᐊᐧᔑᐡ ᐅᒪᐡᑲᐃᐧᓯᐃᐧᓇᐣ, ᒥᓯᐁᐧᑲᒥᐠ 
ᑭᒋᐃᐧᑕᒪᑫᐃᐧᐣ ᐅᑌᐸᑫᑕᑯᓯᐃᐧᓂᐊᐧ ᐊᓂᔑᓂᓂᐊᐧᐠ ᐅᓇᑯᓂᑲᐣ, ᒥᓇ ᑲᐃᓇᓄᑲᑌᐠ ᑌᐯᐧᐃᐧᐣ 
ᒥᓇ ᑭᐁᐧᒥᓄᑲᓇᐊᐧᐸᒥᑐᐃᐧᐣ ᑲᒥᔑᐣ ᒥᓇ ᐅᑭᒪᐃᐧ ᐊᔓᑕᒪᑯᐃᐧᓇᐣ ᒋᒪᐡᑲᐊᐧᒋᑲᑌᓂᐠ 
ᐅᑭᑫᑕᒪᐃᐧᓂᐊᐧ ᑭᑭᓄᒪᐊᐧᑲᓇᐠ ᐁᓇᑌᓂᐠ ᐅᒪᐡᑲᐃᐧᓯᐃᐧᓂᐊᐧ ᒥᓇ ᐅᑲᓇᐁᐧᑕᑯᓯᐃᐧᓂᐊᐧ. 

   
 

10. ᑫᑭᐅᒋ ᔑᑭᐡᑭᑲᑌᐠ ᐃᐧᐸᐨ ᒋᒪᒋᓂᐡᑲᒪᑲᐠ ᑭᐁᐧᐅᐡᑭᐅᓇᒋᑲᓇᐣ, ᑲᓇᑕ ᔐᒪᐠ ᐅᑕᑭ ᐊᐧᑲᐃᑲᑕᓇᐸᐣ ᒥᓇ 
ᒋᐊᐧᐸᑕᐦᐃᐁᐧᐨ ᑫᓂᔑᐱᒥ ᐸᑭᑎᓇᐨ ᔓᓂᔭ ᑲᑭᐃᐧᒋᑲᑌᐠ ᐊᓄᑭᐃᐧᐣ ᑲᓇᑕᐁᐧᑕᑲᐠ ᐃᒪ 8 ᒥᓇ 9, 
ᒋᐅᓇᑯᓂᑫᐃᐧᓂᐊᐧᑭᐣ ᑲᑭᒪᐧᔦ ᐸᑭᑎᓂᑲᑌᑲᐧᐸᐣ ᒥᑭᓯᐃᐧᐱᓯᑦ 31, 2017 (ᑐᑲᐣ ᒥᓇᐊᐧ ᐯᔑᑯᔭᑭᐃᐧᐣ 

ᑲᔑᐅᐡᑭᓭᐠ), ᐊᔑᐨ ᑭᑭᓇᐊᐧᐸᒋᑫᐃᐧ ᐊᓄᑭᐃᐧᓇᐣ ᒥᓇ ᒥᓯᐁᐧᑲᒥᐠ ᐊᓄᑭᐃᐧ ᑭᑭᓇᐊᐧᒋᒋᑲᓇᐣ ᑫᐊᐸᒋᑐᐊᐧᐨ 
ᐊᓂᔑᓂᓂᐃᐧ ᑭᑭᓄᒪᑫᐃᐧ ᐱᒧᒋᑫᐃᐧᓇᐣ.  

 
 
 

11. ᐁᑲᐧ ᑫᒋᓇᐨ ᑫᑭᐅᒋᐸᑭᑎᓂᐨ ᒋᑌᐱᓭᓂᐨ ᒥᓇ ᑲᐯᐦᐃ ᒋᔭᓂᐨ ᐊᓂᔑᓂᓂᐃᐧ ᑭᑭᓄᒪᑫᐃᐧ ᐱᒧᒋᑫᐃᐧᓂᐠ, 
ᑲᓇᑕ ᒥᓇ ᐊᓂᔑᓂᓂᐊᐧᐠ ᐅᑕᑭᒪᒪᐃᐧ ᐅᓇᑕᒪᑐᐸᓂᐠ ᒋᐅᐡᑭᓇᑲᐧᓂᐠ ᒥᓇ ᒋᐯᑌᓇᑲᐧᓂᐠ ᑭᑭᓄᒪᑫᐃᐧ 
ᐃᓇᓄᑭ ᐱᒧᒋᑫᐃᐧᓂ ᑫᐱᒥᐃᐧᒋᐦᐃᑯᐊᐧᐨ ᑭᑭᓄᒪᐊᐧᑲᓇᐠ ᒥᓇ ᒋᑎᐸᐸᒋᑲᑌᐠ ᑲᓇᑕᐁᐧᑕᑲᐧᐠ ᐊᓄᑭᐃᐧᐣ 8 ᒥᓇ 
9. ᑲᓇᑕ ᒥᓇ ᑕᑭᐅᒋᑕᒪᑫᐸᐣ ᔓᓂᔭᐣ ᐊᓂᔑᓂᓂᐊᐧᐠ ᑫᑭᐅᒋᐃᐧᒋᑕᐧᐊᐧᐨ ᒋᑕᐱᑕᐃᐧᓇᑲᐧᓂᐠ 
ᐃᐧᑕᓄᑭᒥᑐᐃᐧᓂᐠ ᑲᐅᓇᒋᑲᓂᐊᐧᐠ ᒥᓇ ᑲᐱᒥᓇᓇᑲᒋᒋᑲᑌᐠ ᐅᐁᐧ ᑫᐅᒋ ᐅᓇᑌᐠ ᐱᒧᒋᑫᐃᐧᐣ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒥᔑᐣ ᑲᑭᑎᐸᒋᒧᐊᐧᐨ ᑭᐃᑭᑐᐊᐧᐠ ᐁᑲ ᐁᑕᑲᐧᐠ ᒋᑭᓇᓇᑲᒋᒋᑲᑌᐠ ᑲᐃᓇᑌᐠ 
ᑫᑭᐅᒋᐃᐧᒋᐦᐃᑕᐧᐸᐣ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ, ᒋᑭᐅᒋ ᓇᓇᑕᐃᐧ ᓂᓯᑕᐃᐧᓂᑲᑌᓂᑲᐧᐸᐣ 
ᑫᐃᐧᒋᐦᐃᑯᐊᐧᐨ ᒥᓇ ᐁᐧᑎ ᓂᑲᐣ ᑫᓂᔑᑲᐡᑭᐦᐅᐊᐧᐨ. ᐅᐁᐧ ᑐᑲᐣ ᓇᑕᐁᐧᑕᑲᐧᐣ ᒋᑐᒋᑲᑌᐠ ᑫᑭᐅᒋ ᑲᐡᑭᐦᐅᐊᐧᐸᐣ 
ᐸᐯᔑᐠ ᑕᓇᐱᐃᐧᓇᐣ, ᒥᓇ ᓇᑕᐁᐧᑕᑲᐧᐣ ᒋᐸᑭᑎᓇᐨ ᔓᓂᔭᐣ ᒥᓇ ᒋᐱᒥ ᑲᓇᐊᐧᐸᒋᑫᑕᒪᑫᐨ ᑲᓇᑕ ᐅᑭᒪ. 

 
 
 

12. ᐁᑲ ᑕᐡ ᑫᑭᐅᒋ ᓇᑲᐡᑭᑫᒪᑲᑭᐸᐣ ᑲᒥᓇᐧᔑᐠ ᐅᓇᒋᑲᐣ ᒥᓇ ᔓᓂᔭᐃᐧ ᐅᓇᒋᑲᐣ, ᑲᓇᑕ ᐅᑭᒪ 
ᑕᑭᑫᒋᓇᐊᐧᑕᒪᑫᐸᐣ ᑫᔑᐸᑭᑎᓇᐨ ᔓᓂᔭᐣ ᐃᒪ ᐸᑲᐣ ᐅᐡᑭ ᐅᓇᒋᑫᐃᐧᓂᐠ ᒋᒥᓄᐡᑲᒪᑲᓂᐠ ᒥᓇ ᓂᑲᐣ ᐁᐧᑎ 
ᑫᓂᔑ ᓂᓯᑕᐃᐧᓇᑲᐧᓂᐠ ᒋᑭᑐᒋᑲᑌᐠ ᑭᓀᐧᐡ ᑫᑯᐣ ᑲᐃᐧᐅᓇᒋᑲᑌᐠ ᒋᐅᒋ ᐅᓀᒋᑲᑌᑭᐣ. ᑲᓇᑕ ᐅᑭᒪ 
ᐅᑕᑭᐳᓂᑐᓇᐸᐣ ᒣᑲᐧᐨ ᓄᑯᑦ ᑲᐃᔑᐱᒥᐅᓇᑕᒪᑫᐨ ᑲᐱᒥ ᑕᑎᐱᓇᒪᑫᐨ ᔓᓂᔭᐣ ᓇᐣᑕ ᑲᐱᒥᔭᓄᑲᑌᑭᐣ 
ᐊᓄᑭᑕᒪᑫᐃᐧᓇᐣ, ᐊᓄᑭᑕᒪᑫᐃᐧᓇᐣ ᒥᓇ ᒣᑎᓂᑫᐃᐧᓇᐣ (ᑐᑲᐣ ᑎᐸᐦᐊᒪᑫᐃᐧᓇᐣ, ᐱᒥᔭᐃᐧᓇᐣ, ᒥᓇ 
ᑯᑕᑭᔭᐣ) ᐃᒪ ᐃᓀᑫ ᔓᓂᔭᐃᐧ ᓇᑐᑕᒪᑫᐃᐧ ᒪᓯᓇᐦᐃᑫᐃᐧᓇᐣ.  

 
 
 

13. ᑫᒋᓇᐨ ᑕᐡ ᐁᑲ ᒋᐅᒋ ᐸᐧᑕᐃᐧᓭᐠ ᒋᒪᑕᓄᑲᑌᑭᐣ ᑲᓇᑕᐁᐧᑕᑲᐧᑭᐣ ᒋᐊᓄᑲᑌᑭᐣ 8 ᐱᓂᐡ 12, ᑲᓇᑕ ᐅᑭᒪ 
ᐅᑕᑭ ᐅᓇᓴᐸᓂᐣ ᒋᒪᒪᐃᐧᓄᐊᐧᐨ ᐊᓂᔑᓂᓂᐊᐧᐠ ᑫᔭᓄᑲᑕᒧᐊᐧᐨ ᑫᓇᑯᒥᑐᐊᐧᐨ ᑲᑭᐱᓇᓄᑲᑌᑭᐣ ᒥᓇ ᒥᓂᑯᐠ 
ᑲᑭᐱᓇᓄᑲᑌᑭᐣ ᐁᓇᑕᐁᐧᑕᑲᐧᐠ ᐅᐡᑭ ᔓᓂᔭᐃᐧ ᐱᒧᒋᑫᐃᐧᐣ ᒥᓇ ᐊᓄᑭᐃᐧᐣ ᑫᐃᔑᓇᑲᐧᐠ ᒥᓇ ᐊᓄᑭᐃᐧ 
ᑎᐸᒋᒧᐃᐧᓇᐣ ᒋᐅᓇᒋᑲᑌᑭᐣ ᐁᒪᐧᔦ ᐯᔑᑯᔭᑭ ᐊᐱ ᑲᑭᐸᑭᑎᓂᑲᑌᑭᐣ ᑲᓇᐁᐧᑕᑲᐧᑭᐣ ᒋᐊᓄᑲᑌᑭᐣ. 

 
 
 

14. ᑫᑭᐅᒋ ᐃᐧᒋᒋᑲᑌᑭᐸᐣ ᒋᑌᐱᓭᐠ ᔓᓂᔭᐃᐧ ᐸᑭᑎᓂᑫᐃᐧᐣ, ᑲᓇᑕ ᐅᑭᒪ ᐅᑕᑭᐸᑭᑎᓇᐣ ᔓᓂᔭᐣ 
ᒋᓇᓇᑕᐃᐧᑭᑫᒋᑲᑌᐠ ᐊᓂᐣ ᒥᓂᑯᐠ ᐁᒣᑎᓂᑫᐃᐧᓂᐊᐧᐠ ᑲᐧᔭᐠ ᒋᑭᐊᓄᑲᑌᐠ ᐊᓂᔑᓂᓂ ᑭᑭᓄᒪᑫ ᐱᒧᒋᑫᐃᐧᐣ, 
ᐊᔑᐨ ᒋᑌᐱᓂᑲᑌᑭᐣ ᑲᓇᑕᐁᐧᑕᑲᐧᑭᐣ ᒋᐊᓄᑲᑌᑭᐣ. ᑲᓇᑕ ᐅᑭᒪ ᒥᓇ ᐅᑕᑭᐸᑭᑎᓇᐣ ᔓᓂᔭᐣ 
ᐊᓂᔑᓂᓂᐊᐧᐠ ᒋᑕᑭᐧᐊᐧᐨ ᑕᐱᑕ ᑫᐃᐧᓇᐊᐧ ᒋᐃᐧᒋᑕᐧᐊᐧᐨ ᐅᒪ ᓇᓇᑕᐃᐧᑭᑫᒋᑫᐃᐧᓂᐠ. ᐅᐁᐧ 
ᓇᓇᑕᐃᐧᑭᑫᒋᑫᐃᐧᐣ ᑕᓱᔭᑭ ᑕᑭ ᑭᐁᐧᑲᓇᐊᐧᐸᒋᑲᑌᐸᐣ ᒥᓇ ᒋᓇᐦᐃᓭᐠ ᒋᐅᒋ ᑲᓇᐊᐧᐸᒋᑲᑌᐠ ᑲᓇᑕ 
ᐅᑭᒪᐃᐧᐣ ᑲᐅᒋᐸᑭᑎᓂᐨ ᔓᓂᔭ. ᐅᐁᐧ ᓇᓇᑕᐃᐧᑭᑫᒋᑫᐃᐧᐣ ᑕᑭᐃᓇᒋᑲᑌᐸᐣ ᒋᐸᔭᑌᓇᑲᐧᐣ ᒥᓇ 
ᒋᐊᐧᐸᑕᐦᐃᑕᐧ ᐱᑯ ᐊᐃᐧᔭᐠ. 

 
 
 

15. ᑲᓂᐅᐡᑭ ᐅᓇᑌᑭᐣ ᐅᓇᑯᓂᑲᓀᓴᐣ, ᐊᔑᐨ ᑲᔭᑭᐣ ᐅᓇᑯᓂᑲᓀᓴᐣ ᒥᓇ ᐱᒥᓂᔕᐦᐃᑲᓇᐣ ᑲᑭᒥᓇᐧᒋᑲᑌᑭᐣ ᐅᒪ 
ᐅᒋ ᓇᓇᑕᐃᐧᑭᑫᒋᑲᓂᐠ, ᑕᑭ ᑭᐁᐧᓇᓇᑲᑕᐊᐧᐸᒋᑲᑌᐸᓂᐣ ᐁᑲ ᒋᐅᒋᐊᓭᐧᔭᐸᒋᑫᒪᑲᑭᐣ ᐃᒪ ᑕᐱᑕ 
ᑲᓇᐊᐧᐸᒋᑫᐃᐧᐣ ᑲᐃᓇᑌᐠ ᑭᑭᓄᒪᑫᐃᐧᐣ, ᒥᓄᔭᐃᐧᐣ ᒥᓇ ᑲᐯᔑᐦᐃᐁᐧᐃᐧᓂᐠ.  

ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒥᔑᐣ ᑲᑭᑎᐸᒋᒧᐊᐧᐨ ᑭᐃᑭᑐᐊᐧᐠ ᐁᑲ ᐁᑭᑕᑲᐧᐠ ᒥᓯᐁᐧ ᑲᐃᔑᐱᒧᒋᑲᑌᐠ ᑫᑭᐅᒋ 
ᐱᒥᐃᐧᒋᐦᐃᑕᐧᐸᐣ ᐃᐡᑯᓂᑲᓂᐠ ᑲᐅᒋᐊᐧᐨ ᑭᑭᓄᒪᐊᐧᑲᓇᐠ. 

 
 
 
 
  



 40 

 
ᑫᑭᐅᐣᑎᓂᐨ ᔓᓂᔭ, ᐊᓄᑭᐃᐧᓇᐣ ᒥᓇ ᐊᓄᑭᑕᒪᑫᐃᐧᓇᐣ 

 
ᑲᑲᓄᓂᐨ: ᑲᓇᑕ 

 
16. ᒋᐅᓇᒋᑲᑌᓂᐠ ᒥᓇ ᒋᑎᐸᐦᐃᑲᑌᓂᐠ ᑲᓇᑕ ᐅᑭᒪ ᒋᐅᒋᑲᓄᒋᑫᑕᒪᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐠ ᒥᓇ 

ᐅᐡᑲᑎᓴᐠ ᒋᐱᒥ ᑲᓇᐊᐧᐸᒋᑲᑌᐠ ᑲᓂᐱᒪᓄᑲᑌᐠ ᐁᔭᓂᑭᐸᐦᐃᑲᑌᑭᐣ ᐅᐸᑲᓂᓭᐃᐧᓂᐊᐧ ᐊᓂᔑᓂᓂ ᒥᓇ ᐁᑲ 
ᑲᐊᓂᔑᓂᓂᐃᐧᐊᐧᐨ ᐊᐊᐧᔑᔕᐠ ᐃᒪ ᐃᓀᑫ ᑭᑭᓄᒪᑫᐃᐧᓂᐠ, ᒪᐡᑭᑭᐃᐧᒋᐦᐃᑯᐃᐧᓂᐠ ᒥᓇ ᑯᑕᑭᔭᐣ 
ᐃᐧᒋᐦᐃᑯᐃᐧᓇᐣ ᐁᑲᐧ ᒋᔑᑎᐸᒋᒧᓇᓂᐊᐧᐠ ᑭᒋᐅᑭᒪᐃᐧᑲᒥᑯᐠ ᑕᓱᔭᑭ ᐊᓂᐣ ᐁᔑᓇᑲᐧᐠ ᐱᒪᓄᑭᐃᐧᐣ. ᐅᒪ 
ᐊᓄᑭᐃᐧᓂᐠ ᑕᑭᐃᓇᔓᐊᐧᑌᐸᐣ ᒋᐅᒋ ᐃᐧᒋᐦᐃᑕᐧ ᐊᓂᔑᓂᓂᐊᐧᐠ ᒋᓇᓇᑕᐃᐧ ᓂᓯᑕᐃᐧᓇᒧᐊᐧᐨ ᑫᑯᓀᐣ 
ᑐᑲᐣ ᐃᐧᒋᐦᐃᐁᐧᐃᐧᓇᐣ ᑲᓇᑕᐁᐧᑕᒧᐊᐧᐨ, ᒥᓇ ᔓᓂᔭᐣ ᒥᓇ ᐊᓄᑭᑕᒪᑫᐃᐧᓇᐣ. ᒥᓇ ᑲᐸᑭᑎᓇᒧᐊᐧᐨ 
ᑲᑫᐧᑌᐧᐃᐧᓇᐣ, ᒪᒥᔑᑫᒧᐃᐧᓇᐣ ᓇᐣᑕ ᐅᒪᒋᑕᐃᐧᓂᐊᐧ, ᐊᐁᐧ ᐅᑲᓄᒋᑫᑕᒪᑫ ᐃᐧᐣ ᐅᑕᐅᒋ ᐊᓄᑭᑕᒪᐊᐧᐣ 
ᐊᓂᔑᓂᓂᐊᐧᐣ, ᑎᐯᐣᒋᑫᐃᐧᓇᐣ, ᑕᓇᐱᐃᐧᓇᐣ, ᓇᐣᑕ ᐱᒧᒋᑫᐃᐧᓇᐣ ᒥᓇ ᒋᒪᒋᓇᓇᑲᓇᐊᐧᐸᑕᒧᐊᐧᐨ, 
ᒋᐃᐧᑕᒧᐊᐧᐨ ᑫᔭᓄᑲᑌᓂᐠ, ᑫᑯᓀᐣ ᑫᐃᐧᑕᒪᐊᐧᐊᐧᐨ ᐅᑭᒪᐣ, ᐊᓄᑭᐃᐧᑲᒥᑯᐣ, ᑲᐃᔑᐱᒧᒋᑲᑌᑭᐣ, ᐱᒧᒋᑫᐃᐧᓇᐣ 
ᓇᐣᑕ ᐊᓄᑭᑕᒪᑫᐃᐧ ᐱᒧᒋᑫᐃᐧᓇᐣ ᑲᐱᒧᑐᐊᐧᐨ. 

 
 
ᑲᑲᓄᓂᐨ: ᐅᐣᑌᕑᐃᔪ 

 
17. ᒋᐃᐧᑕᓄᑭᒪᐨ ᐊᓂᔑᓂᓂᐊᐧᐣ, ᑎᐯᐣᒋᑫᐃᐧᓇᐣ, ᑕᓇᐱᐃᐧᓇᐣ ᓇᐣᑕ ᐱᒧᒋᑫᐃᐧᓇᐣ 

ᒋᓇᓇᑕᐃᐧᓂᓯᑕᐃᐧᓇᒧᐊᐧᐨ ᑲᐃᓯᓭᓂᐠ ᑲᑭᐱᔑᐸᐸᒥᓯᐨ ᐅᐣᑌᕑᐃᔪ ᐅᑭᒪ ᒋᐅᒋ ᐊᐧᐃᐧᒋᑐᐨ ᐊᓂᔑᓂᓂᐃᐧ 
ᑕᓇᐱᐃᐧᓇᐣ ᑫᑯᓀᓇᐣ ᑐᑲᐣ ᐅᐣᑌᕑᐃᔪ ᐃᐧᒋᐦᐃᐁᐧᐃᐧᓇᐣ ᑲᐸᑭᑎᓂᑲᑌᑭᐣ, ᔓᓂᔭ ᑲᐸᑭᑎᓂᐨ ᒥᓇ 
ᐃᐧᒋᐦᐃᐁᐧᐃᐧᓇᐣ.  
 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᐣᑌᕑᐃᔪ ᐅᑭᒪ ᑲᐸᑎᓇᐠ ᐃᐧᒋᐦᐃᐁᐧᐃᐧᓇᐣ ᑫᑭᒥᓂᑕᐧ ᐊᓂᔑᓂᓂᐊᐧᐠ 
ᐅᒋᐊᐧᓇᓭᐊᐧᐣ ᒥᔑᐣ ᑫᑯᓇᐣ ᐅᒋ ᒥᓇ ᐁᑲ ᐁᑭᑫᑕᑲᐧᐠ ᑫᐃᔑᑲᑫᐧᑌᐧᓇᓂᐊᐧᐠ. ᐅᓇᔓᐁᐧᐃᐧᑭᒪᔑᔕᐠ 
ᑭᐃᑭᑐᐊᐧᐠ ᐊᓂᔑᓂᓂᐊᐧᐠ ᐁᓇᑕᐁᐧᑕᒧᐊᐧᐨ ᒋᐁᐧᓯᓇᑯᒋᑲᑌᓂᐠ ᑫᐃᔑᑲᑫᐧᑌᓇᓂᐊᐧᐠ ᐅᑭᒪᐅᐣ 
ᐅᑕᓄᑭᐃᐧᑲᒥᑯᐠ. 
 

 
 
 
ᐊᓄᑭᐃᐧᓇᐣ ᒥᓇ ᐅᑕᓄᑭᑕᒪᑯᐃᐧᓂᐊᐧ ᐊᓂᔑᓂᓂ ᐊᐊᐧᔑᔕᐠ ᒥᓇ ᑎᐯᐣᒋᑫᐃᐧᓇᐣ - ᐁᑲ ᑲᐃᔑᓇᐦᐃᓭᑭᐣ 

 
ᐊᐊᐧᔑᓭᓴᐠ ᑲᓂᑲᐧᔭᒋ ᑭᑭᓄᒪᐃᐧᑕᐧ 

 
ᑲᑲᓄᓂᐨ: ᑲᓇᑕ 
 

18. ᑲᓇᑕ ᐃᓯᓭᓂ ᒋᐅᓇᑐᐨ ᒥᓇ ᒋᐸᑭᑎᓇᐨ ᔓᓂᔭᐣ ᑫᒋᓇᐨ ᑲᑭᓇ ᐊᓂᔑᓂᓂᐃᐧ ᐊᐊᐧᔑᓭᓴᐠ ᑲᓂᑲᐧᔭᒋ 
ᑭᑭᓄᒪᐃᐧᑕᐧ ᑲᓂᔑᐱᑎᑲᓂᑕᐧ ᑭᑭᓄᒪᑫᐃᐧᓂᐠ ᒋᑕᔑ ᑲᔭᐧᒋᐦᐃᑕᐧ ᐊᐧᑲᐃᐧᐃᐧᓂᐠ, ᐃᐧᑕᑎᓯᒥᑐᐃᐧᓂᐠ, 
ᒧᔑᐦᐅᐃᐧᓂᐠ, ᐊᒐᑯᐃᐧᓂᐠ ᒥᓇ ᓂᓯᑕᐁᐧᑕᒧᐃᐧᓂᐠ ᒋᔭᓂᒪᒋ ᐅᐡᑭ ᑭᑭᓄᒪᐃᐧᑕᐧ. ᑲᓇᑕ ᒥᓇ ᐅᑕᑭᐅᓇᑐᐣ 
ᐅᐁᐧᓂ ᒋᐃᐧᑕᓄᑭᒥᑯᐨ ᐊᓂᔑᓂᓂᐊᐧᐠ ᒥᓇ ᒋᐅᒋᑕᒪᐃᐧᑕᐧ ᔓᓂᔭᐣ ᒋᐅᓇᑐᐊᐧᐨ ᒋᐱᒥ 
ᓇᓇᑲᑕᓇᐊᐧᐸᒋᑲᑌᐠ ᐅᐁᐧ ᑭᑭᓄᒪᑫᐃᐧᐣ ᒥᓇ ᒋᔑᐅᓇᑌᐠ ᒪᒪᐃᐧ ᐃᐧᑕᓄᑭᒥᑐᐃᐧᐣ. 

ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐦᐊᔾ ᐢᑯᓫ ᑲᑭᑭᓄᒪᑫᐃᐧᓇᐣ ᒥᓇ ᑯᑕᑭᔭᐣ ᐱᒥ ᑭᑭᓄᒪᑫᐃᐧᓇᐣ ᒥᓇ ᐊᓄᑭᐃᐧᐣ, 
ᒥᐁᑕ ᑫᑭᐅᒋᒥᓄᓭᑲᐧᐸᐣ ᐊᓂᔑᑲᐧᔭᒋᐦᐃᑕᐧᐸᐣ ᑲᒥᓇᐧᔑᓂᐠ ᑭᔕᐨ ᑭᑭᓄᒪᑫᐃᐧᓇᐣ. ᑲᑭᓇ ᑭᑭᓄᒪᐊᐧᑲᓇᐠ 
ᑲᑭᐳᓂᐱᒪᑎᓯᐊᐧᐨ ᑭᔭᓂᒥᐃᐧᑐᐊᐧᐠ ᐅᑭᑭᓄᒪᑯᐃᐧᓂᐊᐧᐠ, ᐊᓂᐡ ᐁᑲ ᐁᑭᐅᒋᑕᑲᐧᓂᐠ ᐅᑎᐡᑯᓂᑲᓂᐊᐧᐠ 
ᑲᐧᔭᒋᐦᐃᑯᐃᐧᓂ. ᒥᑕᐡ ᐊᐊᐧᔑᒣ ᑲᑭᔭᓄᒋᐊᓂᒥᐦᐃᑯᐊᐧᐨ ᐅᐡᑲᑎᓴᐠ ᐊᐱᐣ ᐸᑲᐣ ᑲᑭᐃᔑᓂᔕᐦᐅᑕᐧ ᒋᑕᔑ 
ᑭᑭᓄᒪᐃᐧᑕᐧ ᐁᐧᑎ ᑕᐣᑐᕑ ᐯ ᐅᑌᓇᐠ. 

 
 
 

ᐊᓂᔑᓂᓂ ᐱᒪᑎᓯᐃᐧ ᐃᔑᒋᑫᐃᐧᓇᐣ 
 
ᑲᑲᓄᓂᐨ: ᑲᓇᑕ 

 
19. ᑲᓇᑕ ᐅᑕᑭ ᐸᑭᑎᓇᐣ ᔓᓂᔭᐣ ᒥᓇ ᒋᐅᓇᑐᐨ ᒪᒋᑕᐃᐧᐣ ᑫᒋᓇᐨ ᑲᑭᓇ ᐊᓂᔑᓂᓂ ᐊᐊᐧᔑᔕᐠ ᒥᓇ 
ᐅᐡᑲᑎᓴᐠ ᒋᐅᒋᑕᒪᐃᐧᑕᐧ ᑫᐃᐧᒋᐦᐃᑯᐊᐧᐨ ᐊᓂᔑᓂᓂᐊᐧᑎᓯᐃᐧ ᑭᑭᓄᒪᑫᐃᐧ ᐃᔑᒋᑫᐃᐧᓇᐣ ᑫᑭᐅᒋ ᑭᑫᑕᒧᐊᐧᐨ. 
ᐅᓀᐧᓂᐊᐧᐣ ᑲᐸᑭᑎᓂᑲᑌᑭᐣ ᒋᑭᔑᐅᓇᒋᑲᑌᑭᐣ ᐁᑭᒋᓀᑕᑲᐧᑭᐣ ᒋᐅᑎᓇᒧᐊᐧᐨ ᒪᐡᑲᐃᐧᐱᒪᑎᓯᐃᐧᓂᐠ, 
ᐊᓂᔑᓂᓂᐃᐧ ᑭᑌᑕᒧᐃᐧᐣ, ᔑᐸᑎᓯᐃᐧᐣ ᒥᓇ ᓂᑲᓂᑕᒪᑫᐃᐧ ᑲᐡᑭᐦᐅᐃᐧᐣ. ᑲᓇᑕ ᐅᑕᑭᐅᓇᑐᐣ ᐅᐁᐧᓂ 
ᒋᐅᒋᐃᐧᑕᓄᑭᒥᑯᐨ ᐊᓂᔑᓂᓂᐊᐧᐠ (ᐊᔑᐨ ᐅᐡᑲᑎᓴᐠ ᒥᓇ ᑭᒋᐦᐊᐠ ᒥᓇ ᒋᐸᑭᑎᓇᐨ ᔓᓂᔭᐣ ᑫᑭᐅᒋ ᐃᐧᒋᑕᐧᐊᐧᐨ 
ᐅᓇᒋᑲᑌᑭᐣ ᒥᓇ ᒋᐱᒥ ᓇᓇᑲᒋᒋᑲᑌᑭᐣ ᐊᓄᑭᐃᐧᓇᐣ ᐃᒪ ᑕᐱᑕ ᐃᐧᑕᓄᑭᒥᑐᐃᐧᓂᐠ. ᐅᐁᐧ ᐊᓄᑭᐃᐧᐣ ᒋᐃᓇᑌᐠ 
ᑲᑭᓇ ᒋᐅᒋᑕᒪᐃᐧᑕᐧ ᑲᑭᓇ ᐊᓂᔑᓂᓂ ᐊᐊᐧᔑᔕᐠ ᐱᑯ ᐊᐣᑎ ᑲᐅᒋᐊᐧᐨ ᓇᐣᑕ ᐁᑲ ᒋᑎᐸᐸᒋᑲᑌᓂᐠ ᒥᓂᑯᐠ 
ᐁᔓᓂᔭᑫᓂᐨ ᐅᓂᑭᐦᐃᑯᐊᐧᐣ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒥᐦᐅᒪ ᑲᑭᐅᑎᓂᑲᑌᐠ ᑲᓇᑕᐁᐧᑕᑲᐧᐠ ᒋᐊᓄᑲᑌᐠ 7, ᑲᑭ ᑭᑭᓇᐊᐧᒋᐱᐦᐃᑲᑌᑭᐣ 
ᑭᑭᓄᒪᑫᐃᐧ ᐱᒧᒋᑫᐃᐧᓇᐣ ᑲᐅᒋᐃᐧᒋᐦᐃᑕᐧ ᐊᓂᔑᓂᓂ ᐅᐡᑲᑎᓴᐠ ᑫᐱᒥᓂᔕᐦᐊᒧᐊᐧᐨ ᒥᓇ ᑫᐅᑕᐱᓇᒧᐊᐧᐨ 
ᑲᐊᓂᔑᓂᓂᐃᐧᐊᐧᐨ. ᑭᓂᓯᑕᐃᐧᓂᑲᑌ ᐁᑭᑕᐸᑎᓯᐊᐧᐨ ᑭᒋᐦᐊᐠ ᒋᐅᒋᐊᓱᐡᑲᐊᐧᐊᐧᐨ ᑭᑭᓄᒪᐊᐧᑲᓇᐣ ᑫᑯᐣ 
ᑲᐃᔑᐊᓂᒥᓭᓂᐨ. 

 
 
 

ᑯᑕᑭᔭᐣ ᐸᐸᑲᐣ ᐅᑎᔑᒋᑫᐦᐃᑯᐃᐧᓂᐊᐧ ᑭᑭᓄᒪᐊᐧᑲᓇᐠ 
 
ᑲᑲᓄᓂᐨ: ᑲᓇᑕ 

 
20. ᑲᓇᑕ ᐅᑕᑭ ᐸᑭᑎᓇᐣ ᔓᓂᔭᐣ ᒥᓇ ᒋᐅᓇᑐᐨ ᒪᒋᑕᐃᐧᐣ ᑫᒋᓇᐨ ᑲᑭᓇ ᐊᓂᔑᓂᓂ ᐊᐊᐧᔑᔕᐠ ᒥᓇ 

ᐅᐡᑲᑎᓴᐠ ᒋᐅᒋᑕᒪᐃᐧᑕᐧ ᑫᐃᐧᒋᐦᐃᑯᐊᐧᐨ ᑯᑕᑭᔭᐣ ᐸᐸᑲᐣ ᐅᑎᔑᒋᑫᐦᐃᑯᐃᐧᓂᐊᐧ ᐊᔑᐨ ᐊᓂᔑᓂᓂᐃᐧ 
ᐃᔑᒋᑫᐃᐧᓇᐣ, ᒣᑕᐁᐧᐃᐧ ᑫᑯᓇᐣ, ᑭᑭᓄᒪᑫᐃᐧᓇᐣ, ᒪᓯᓂᒋᑫᐃᐧᓇᐣ ᒥᓇ ᑐᑲᐣ ᐱᒪᑕᐦᐁᐃᐧᑌ. ᐅᓀᐧᓂᐊᐧᐣ ᑕᐡ 
ᐅᒋᑕᒪᑫᐃᐧᓇᐣ ᒋᑭᐃᔑ ᐅᓇᑌᑲᐧᐸᐣ ᑫᑭᐅᒋ ᑌᐱᓇᒧᐊᐧᐨ ᑫᑭᒋᐃᐧᒋᐦᐃᑯᐊᐧᐨ ᐃᒪ ᑌᐸᑫᓂᒧᐃᐧᓂᐠ, 
ᑲᐊᓂᔑᓂᓂᐃᐧᐊᐧᐨ ᒋᑭᒋᓀᑕᒧᐊᐧᐨ, ᔑᐸᑎᓯᐃᐧᐣ ᒥᓇ ᓂᑲᓂᑕᒪᑫᐃᐧ ᑲᐡᑭᐦᐅᐃᐧᐣ. ᑲᓇᑕ ᐅᑕᑭᐅᓇᑐᐣ 
ᐅᐁᐧᓂ ᒋᐅᒋᐃᐧᑕᓄᑭᒥᑯᐨ ᐊᓂᔑᓂᓂᐊᐧᐠ (ᐊᔑᐨ ᐅᐡᑲᑎᓴᐠ ᒥᓇ ᑭᒋᐦᐊᐠ ᒥᓇ ᒋᐸᑭᑎᓇᐨ ᔓᓂᔭᐣ ᑫᑭᐅᒋ 
ᐃᐧᒋᑕᐧᐊᐧᐨ ᐅᓇᒋᑲᑌᑭᐣ ᒥᓇ ᒋᐱᒥ ᓇᓇᑲᒋᒋᑲᑌᑭᐣ ᐊᓄᑭᐃᐧᓇᐣ ᐃᒪ ᑕᐱᑕ ᐃᐧᑕᓄᑭᒥᑐᐃᐧᓂᐠ. ᐅᐁᐧ 
ᐊᓄᑭᐃᐧᐣ ᒋᐃᓇᑌᐠ ᑲᑭᓇ ᒋᐅᒋᑕᒪᐃᐧᑕᐧ ᑲᑭᓇ ᐊᓂᔑᓂᓂ ᐊᐊᐧᔑᔕᐠ ᐱᑯ ᐊᐣᑎ ᑲᐅᒋᐊᐧᐨ ᓇᐣᑕ ᐁᑲ 
ᒋᑎᐸᐸᒋᑲᑌᓂᐠ ᒥᓂᑯᐠ ᐁᔓᓂᔭᑫᓂᐨ ᐅᓂᑭᐦᐃᑯᐊᐧᐣ. 

 
 
 
ᑲᑲᓄᓂᐨ: ᑲᓇᑕ ᒥᓇ ᐊᓂᔑᓇᐯ ᐊᐢᑭ ᐅᑭᒪᐃᐧᐣ 

21. ᑲᓇᑕ ᐅᑕᑭ ᐸᑭᑎᓇᐣ ᔓᓂᔭᐣ ᒋᒥᓂᐨ ᐊᓂᔑᓇᐯ ᐊᐢᑭ ᒋᐅᓇᒋᑲᑌᐠ ᐊᓄᑭᐃᐧᐣ ᒋᐅᒋᒪᑕᐃᐧᑕᐧ 
ᐅᐡᑲᑎᓴᐠ ᓂᑲᓂᑕᒪᑫᐃᐧ ᑭᑭᓄᒪᑫᐃᐧᓂ ᒣᑲᐧᐨ ᑲᓂᐱᓂᐠ, ᐅᓇᑯᔑᓂᐠ ᒥᓇ ᑲᒥᔕᑲᒣᑯᓇᑲᓂᐠ ᒋᒪᒪᐃᐧ 
ᑭᑭᓄᒪᐃᐧᑕᐧ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐃᓇᐱᐣ ᑲᓇᑕᐁᐧᑕᑲᐧᐠ ᑫᐊᓄᑲᑌᐠ 19. ᑐᑲᐣ ᑭᒋᐦᐊᐠ, ᒋᐅᓀᓂᒥᑕᐧ ᒥᓇ 
ᑫᑭᑭᓄᒪᑫᐊᐧᐨ ᒋᐅᒋ ᑭᑭᓇᐊᐧᐸᒥᑯᐊᐧᐨ ᐅᐡᑲᑎᓴᐠ ᑲᑭᑭᓄᒪᐃᐧᑕᐧ, ᐁᑲ ᒋᐅᒋ ᓇᓂᓴᓂᐦᐃᑎᓱᐊᐧᐨ. 

 
 
 

ᒋᓂᑲᓂ ᑲᓇᐊᐧᐸᒥᑕᐧ ᐊᐊᐧᔑᔕᐠ 
 
ᑲᑲᓄᓂᐨ: ᑲᓇᑕ ᒥᓇ ᐅᐣᑌᕑᐃᔪ 

 
22. ᑲᓇᑕ ᒥᓇ ᐅᐣᑌᕑᐃᔪ ᑕᑭᐃᐧᒋᓇᑯᒥᑐᐸᓂᐠ ᒋᒪᒪᐃᐧᑲᓇᐊᐧᐸᑕᒧᐊᐧᐨ ᐅᓇᑯᓂᑲᓇᐣ ᐅᓀᐧᓂᐊᐧᐣ 

ᑲᐃᔑᐱᑭᓯ ᑲᓇᐊᐧᐸᒋᑫᒪᑲᑭᐣ ᑎᐸᐣ ᓇᐣᑕ ᑲᐅᒋᒪᒪᐃᐧ ᐸᐸᒥᓯᐊᐧᐨ ᑫᑭᐅᒋ ᐸᐧᑕᐃᐧᓭᓂᐠ ᓇᐣᑕ 
ᒋᑭᐸᑯᐡᑲᒪᑫᒪᑲᑭᐣ ᐅᐃᐧᒋᐦᐃᑯᐃᐧᓂᐊᐧ ᓇᐣᑕ ᔓᓂᔭ ᑲᐅᒋᒥᓂᑕᐧ ᐊᓂᔑᓂᓂ ᐊᐊᐧᔑᔕᐠ ᑲᐃᓯᓭᓂᐠ 
ᒋᒥᓂᑕᐧ ᑲᓀᑎᔭᐣ ᐊᐊᐧᔑᔕᐠ, ᑲᓇᑕ ᒥᓇ ᐅᐣᑌᕑᐃᔪ ᐅᑭᒪᐠ ᐃᐧᓇᐊᐧ ᐃᓯᓭᓂ ᒋᐸᑭᑎᓇᒧᐊᐧᐨ 
ᐃᐧᒋᐦᐃᐁᐧᐃᐧᓂ ᓇᐣᑕ ᔓᓂᔭ ᒥᓇ ᑕᑭᓇᑐᑕᒪᑫᐊᐧᐠ ᑭᐁᐧᓇᒪᑫᐃᐧᐣ ᐃᐡᑲᐧᐃᓯᓭᓂᐠ. ᑲᐃᐧᐣ ᑕᐡ 
ᑕᑭᐸᐧᑕᐃᐧᓭᓂᐸᐣ ᐅᐃᐧᒋᐦᐃᑯᐃᐧᓂᐊᐧ ᒥᓇ ᔓᓂᔭ ᒋᐸᑕᐃᐧᐸᑭᑎᓂᐨ ᑲᐅᒋᓇᑕᐁᐧᑕᑲᐧᑭᐣ ᒋᐃᐧᒋᐦᐃᑕᐧ 
ᐊᓂᔑᓂᓂ ᐊᐊᐧᔑᔕᐠ, ᒥᓇ ᑲᐅᒋᐃᐧᒋᐦᐃᑕᐧ ᐱᒧᒋᑫᐃᐧᓂᐠ ᐁᑲ ᒋᑭᑕᔑᐱᐦᐅᐊᐧᐸᐣ ᒣᑲᐧᐨ ᐃᒪ 
ᑲᐅᒋᐱᑭᓯᐱᒧᒋᑫᐊᐧᐨ ᑲᐅᑕᒥ ᓇᓇᑐᑭᑫᑕᒧᐊᐧᐨ ᐊᐣᑎ ᑫᐅᒋᐸᑭᑎᓂᑲᑌᑭᐣ ᐃᐧᒋᐦᐃᐁᐧᐃᐧᓇᐣ.  

 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐃᓇᐱᐣ ᐊᔕ ᑲᑭᐊᐧᐃᐧᐣᒋᑲᑌᐠ ᒐᐧᕑᑎᐣ ᐅᑐᓇᔓᐁᐧᐃᐧᐣ. 

 
 
 

23. ᐅᐁᐧ ᑲᐃᓇᑌᐠ ᐅᓇᔓᐁᐧᐃᐧᐣ ᑕᑭᐃᔑ ᑲᓇᐊᐧᐸᒋᑫᒪᑲᓄᐸᐣ ᑲᓄᑌᓭᑭᐣ ᐅᐃᐧᒋᐦᐃᑯᐃᐧᓂᐊᐧ ᒥᓇ ᐁᑲ 
ᑲᑎᐱᒥᓂᑕᐧ ᔓᓂᔭ ᑭᐁᐧᑎᓄᐠ ᐊᓂᔑᓇᐯ ᑭᑭᓄᒪᑫᐃᐧᐣ ᑲᐱᒧᑐᐊᐧᐨ, ᑐᑲᐣ ᑲᐱᒥᔭᓄᑲᑌᑭᐣ ᐊᑲᐧᒋᐠ 
ᐃᐡᑯᓂᑲᓇᐣ ᑭᑭᓄᒪᑎᑲᒥᑯᐣ, ᐅᑭᑭᓄᒪᑯ ᐃᐧᒋᐦᐃᑯᐃᐧᓂᐊᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑲᑲᐯᔑᐦᐃᑕᐧ 
ᐊᑲᐧᒋ ᐃᐡᑯᓂᑲᓂᐠ ᒥᓇ ᑯᑕᑭᔭᐣ ᑫᑯᓇᐣ.  

 
 
 

ᐊᓂᔑᓂᓂᐃᐧ ᑕᓇᐱᐃᐧᓂᐠ ᒥᓄᔭᐊᐧᑎᓯᐃᐧᐣ 
 
ᑲᑲᓄᓂᐨ: ᑲᓇᑕ 

 
24. ᑲᓇᑕ ᒥᓇ ᐊᓂᔑᓂᓂᐃᐧ ᐅᑕᑭᐅᓇᑐᓇᐊᐧᐸᐣ ᑫᐊᓄᑲᑌᑭᐣ ᑫᑭᐃᐧᒋᐦᐃᑯᐊᐧᐨ ᐊᓂᔑᓂᓂᐊᐧᐠ ᒥᓇ ᑯᑕᑭᔭᐠ 

ᑲᓀᑎᔭᐣ ᐊᐃᐧᔭᐠ ᑎᐸᐣ ᒋᔑᑲᓇᐊᐧᐸᒥᑕᐧ. ᑲᓇᑕ ᐅᑕᑭᐸᑭᑎᓇᐸᓂᐠ ᔓᓂᔭᐣ ᐊᓂᔑᓂᓂᐊᐧᐠ 
ᒋᑭᐅᒋᑕᑭᐧᐊᐧᐸᐣ ᑎᐸᐣ ᑫᐃᐧᓇᐊᐧ ᒋᐅᒋᐅᓇᑐᐊᐧᐨ ᒥᓇ ᐊᓄᑲᑕᒧᐊᐧᐨ ᐅᒪ ᐅᓇᒋᑫᐃᐧᓂᐠ, ᐊᔑᐨ 
ᐊᓂᔑᓂᓂ ᐅᐡᑲᑎᓴᐠ ᒥᓇ ᑭᒋᐦᐊᐠ. ᐅᐁᐧ ᐅᓇᒋᑲᐣ ᑕᑭᐃᔑ ᐅᓇᑌᐸᐣ ᒋᓇᓄᑭᒪᑲᐠ: 

i. ᒋᑭᑭᓇᐊᐧᐸᒋᑲᑌᑭᐣ ᑲᓇᓄᑌᓭᑭᐣ ᑐᑲᐣ ᒪᐡᑭᑭᐃᐧᒋᐦᐃᑯᐃᐧᓂᐠ, ᔓᓂᔭᑫᑕᒪᓱᐃᐧᓂᐠ, 
ᑫᐅᒋᒥᓄᓭᐨ ᐅᐱᒪᑎᓯᐃᐧᓂᐠ, ᑲᑕᔑᑲᐯᔑᐨ ᒋᒥᓇᐧᔑᓂᐠ, ᒥᓇ ᑯᑕᑭᔭᐣ; 

ii. ᒋᐃᐧᒋᑲᑌᑭᐣ ᑫᑯᓀᓇᐣ ᑫᔭᓂᑲᓇᐊᐧᐸᒋᑲᑌᑭᐣ ᒥᓇ ᒥᓂᑯᐠ ᑫᐱᒥᑭᑲᑌᑭᐣ ᒋᓂᑲᑌᓂᑲᑌᑭᐣ 
ᓄᑌᓭᐃᐧᓇᐣ; 

iii. ᒋᐅᔑᒋᑲᑌᑭᐣ ᑕᓱᔭᑭ ᑎᐸᒋᒧᐃᐧᓇᐣ ᒋᒥᓂᑕᐧ ᑭᒋᐅᑭᒪ ᐊᓄᑭᓇᑲᓇᐠ ᑲᑭᐅᓇᐸᒋᑲᑌᐠ 
ᑫᓂᑌᐱᓂᑲᑌᑭᐣ ᒋᓂᑲᑌᓂᑲᑌᑭᐣ ᑲᓄᑌᓭᑭᐣ ᒪᐡᑭᑭ, ᔓᓂᔭᑫᑕᒪᓱᐃᐧᐣ, 
ᒥᓄᔭᐊᐧᑎᓯᐃᐧᐣ, ᑲᐯᔑᐃᐧᓂᐠ ᒋᒥᓇᐧᔑᐠ ᒥᓇ ᓇᑕᒪᑫᐃᐧᓇᐣ; 

iv. ᒋᐸᔭᑌᓇᑲᐠ ᑲᐧᔭᐠ ᑲᑭᐅᒋ ᓇᓇᑲᑕᐊᐧᐸᒋᑲᑌᑭᐣ ᓄᑌᓭᐃᐧᓇᐣ ᐅᐡᑭ ᔓᓂᔭ ᑫᐊᐸᒋᐦᐊᐊᐧᐨ 
 ᐊᓂᔑᓂᓂᐊᐧᐠ ᐅᒪᒋᑕᒋᑫᐃᐧᓂᐊᐧᐠ; 
v. ᑫᒋᓇᐨ ᒋᑎᐸᐸᒋᑫᒪᑲᑭᐣ ᑲᑭᔑᐅᓇᐸᒋᑲᑌᑭᐣ ᒥᓇ ᑲᑭᐃᑲᐧᒋᑲᑌᑭᐣ ᒋᔭᓂᔑᒪᒋᒋᑲᑌᑭᐣ 

ᐅᓇᒋᑫᐃᐧᓇᐣ ᑫᓂᔑᐱᒥ ᐸᑭᑎᓂᐨ ᔓᓂᔭ ᐃᒪ ᐊᓄᑭᑕᒪᑫᐃᐧᓇᐣ; 
vi. ᒋᐅᓇᒋᑲᑌᐠ ᐃᒪ ᐅᓇᔓᐁᐧᐃᐧᓂᐠ ᑫᒋᓇᐨ ᐱᑯ ᒋᓯᓭᐠ ᒋᐸᑭᑎᓂᐨ ᔓᓂᔭ ᑲᑭᑎᐸᑭᒥᐨ 
 ᑫᐃᔑᑌᐱᓭᐨ; 
vii. ᒋᐊᓄᑲᑌᐠ ᑫᐅᒋᑎᐸᐸᒋᑲᑌᐠ ᒥᓇ ᒋᑎᐸᑐᑌᐠ ᐊᓂᐣ ᐁᓂᔑᐱᒥᐡᑲᒪᑲᐠ ᑭᐡᐱᐣ ᓇᐦᐃᓭᑫᐧᐣ 

ᑲᑭᔑᐅᓇᐸᒋᑲᑌᑲᐧᐸᐣ ᒥᓇ ᒋᑭᐁᐧᐅᓇᒋᑲᑌᐠ ᑭᐡᐱᐣ ᐁᑲ ᐁᑭᐅᒋᑎᐱᐅᓇᑌᐠ; ᒥᓇ 
viii. ᑕᓇᓇᑲᒋᒋᑲᑌᐊᐧᐣ ᐃᐧᒋᐦᐃᐁᐧ ᐊᓄᑭᑕᒪᑫᐃᐧᓇᐣ ᑕᓇᐱᐃᐧᓇᐣ ᑲᔭᑭᐣ ᐸᑲᐣ ᐊᐦᑭᐠ ᐯᔑᑲᐧᐣ 

ᑲᐃᓯᓭᐊᐧᐨ (ᑐᑲᐣ ᐁᑲ ᑲᑭᐅᑕᓄᑭᐃᐧᓂᐊᐧᐨ, ᑲᐊᑲᓯᑭᐣ ᑕᓇᐱᐃᐧᓇᐣ, ᓂᑲᑌ ᒥᓇ ᐊᐧᓴ ᑲᔭᑭᐣ 
ᑕᓇᐱᐃᐧᓇᐣ, ᐸᑲᐣ ᑲᐅᑕᑲᓀᓯᐊᐧᐨ, ᒥᓇ ᑯᑕᑭᔭᐣ) ᒋᓇᓇᑕᐃᐧᑭᑫᑕᑲᐧᑭᐣ ᑫᑯᓀᓇᐣ ᑐᑲᐣ 
ᑫᑭᐃᐧᒋᐦᐃᑯᐊᐧᐸᐣ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑲᐃᐧᐣ ᐁᑕ ᑲᒥᓇᐧᔑᓂᐠ ᑭᑭᓄᒪᑎᑲᒥᑯᐣ ᐅᑲᐃᐧᒋᐦᐃᑯᓇᐊᐧ 
ᐊᐊᐧᔑᔕᐠ ᒋᒥᓄ ᐅᐱᑭᐊᐧᐨ. ᐊᓂᒪᐣ ᐱᒪᑎᓯᐃᐧᐣ ᐱᒋ ᐃᐡᑯᓂᑲᓂᐠ, ᒥᓇ ᒥᑐᓂ ᑭᑎᒪᑭᓭ ᐁᑲ 
ᑲᑕᑲᐧᑭᐣ ᐊᐧᑲᐦᐃᑫᐃᐧ ᐊᐸᒋᑕᑲᓇᐣ. ᓇᑕᐁᐧᑕᑲᐧᐣ ᒋᐊᓄᑲᑌᑭᐣ ᒋᒥᓇᐧᔑᒋᑲᑌᓂᐠ 
ᐅᑭᑭᓄᒪᑯᐃᐧ ᐱᒧᑕᒪᑯᐃᐧᓂᐊᐧ ᒥᑕᐡ ᐃᒪ ᑫᓄᒋ ᒥᓄᐅᐱᑭᐊᐧᐨ ᐊᐊᐧᔑᔕᐠ. 

 
 
 

IV. ᑭᑭᓄᒪᑫᐃᐧᐣ - ᐱᒋ ᐃᐡᑯᓂᑲᓂᐠ  
 

i. ᔓᓂᔭ ᒥᓂᑯᐠ ᑲᓇᑕᐁᐧᑕᑯᓯᐨ 
 
ᑲᑲᓄᓂᐨ: ᑲᓇᑕ 

 
 25. ᐁᑲᐧ ᑫᑭᐅᒋᒥᓄᓭᑭᐸᐣ ᑭᑭᓄᒪᑫ ᐱᒧᒋᑫᐃᐧᐣ, ᑲᑭᔑᐅᓇᒋᑲᑌᐠ ᑫᔑᐱᒧᒋᑲᑌᐠ ᑕᓇᐱᐃᐧᐣ ᐃᒪ ᐊᓂᔑᓇᐯ 

ᐊᐢᑭ ᑎᐯᒋᑫᐃᐧᓂᐠ, ᒋᓇᐣᑭᐸᑭᑎᓂᐨ ᔓᓂᔭ ᒋᓇᑭᒋᑲᑌᑭᐣ ᓇᐣᑕ ᒋᐅᐡᑭᒋᑲᑌᑭᐣ (ᒥᓇ ᒋᐱᒪᓄᑲᑌᑭᐣ 
ᑭᑭᓄᒪᑎᑲᒥᑯᐣ) ᑫᑕᔑ ᑭᑭᓄᒪᐃᐧᑕᐧ ᐊᐊᐧᔑᔕᐠ ᑲᓂᐱᒥ ᓇᑭᐦᐅᒪᑲᐠ ᑕᓇᐱᐃᐧᐣ: 

 
i. ᒪᐊᐧᐨ ᑲᐊᑲᔐᔑᐊᐧᐨ ᐊᐊᐧᔑᔕᐠ ᑲᑕᔑᑭᑭᓄᒪᐃᐧᑕᐧ ᑐᑲᐣ ᑲᓇᐁᐧᓂᒪᐊᐧᓱᑲᒥᐠ ᒥᓇ ᑲᓂᑲᐧᔭᒋᐦᐃᑕᐧ 

ᒋᔭᓂᑭᑭᓄᒪᐃᐧᑕᐧ ᑲᓂᑎᐱ ᑕᓱᔭᑭᐃᐧᓀᐊᐧᐨ ᒋᑕᑲᐧᐠ ᑕᓇᐱᐃᐧᓂᐠ. ᐅᐁᐧ ᑕᐡ ᒋᔑᒋᑲᑌᐠ ᒥᓯᐁᐧ 
ᑲᐃᔑᐱᒥᑭᐊᐧᐨ ᒋᔑᐱᒥᐅᒋᑕᒪᐃᐧᑕᐧ ᐊᐊᐧᔑᔕᐠ ᒥᓇ ᒋᔭᓂᑲᐧᔭᒋᐦᐃᑕᐧ ᐅᑐᐡᑭ ᑭᑭᓄᒪᑯᐃᐧᓂᐊᐧ; 

ii. ᑭᑭᓄᒪᑎᑲᒥᑯᐠ ᒋᑕᔑ ᑭᑭᓄᒪᐃᐧᑕᐧ ᑲᐅᐡᑭ ᑭᑭᓄᒪᐃᐧᑕᐧ ᐊᑯᓇᐠ ᐊᐃᓇᓀᐤ ᑲᐊᑯᐡᑲᐊᐧᐨ ᐃᒪ 
ᑕᓇᐱᐃᐧᓂᐠ. ᐅᐁᐧ ᒋᔑᓇᑯᒋᑲᑌᐠ ᑲᑭᓇ ᒋᐅᒋᑕᒪᐃᐧᑕ ᒥᓯᐁᐧ ᑐᑲᐣ ᐱᒪᑎᓯᐃᐧᓂᐠ, 
ᐃᐧᑕᑎᓯᒥᑐᐃᐧᓂ, ᒧᔑᐦᐅᐃᐧᓂᐠ, ᐊᒐᑯᐃᐧᓂᐠ ᒥᓇ ᓂᓯᑕᐁᐧᑕᒧᐃᐧᓂᐠ ᑫᐅᒋ ᐃᐧᒋᐦᐃᑯᐊᐧᐨ 
ᐊᐊᐧᔑᔕᐠ ᒋᑲᐧᔭᒋᐦᐃᑕᐧ ᐦᐊᔾ ᐢᑯᓫ. ᐁᑲᐧ ᒥᓇ ᒋᔑᒋᑲᑌᐠ ᑯᑕᑭᔭᐣ ᐸᐸᑲᐣ ᐃᔑᒋᑫᐦᐃᑯᐃᐧᓇᐣ 
ᒋᔑᑭᑭᓄᒪᐃᐧᑕᐧ ᑐᑲᐣ ᐊᓂᔑᓂᓂ ᑭᑭᓄᒪᑫᐃᐧᓇᐣ, ᒣᑕᐁᐧᐃᐧᐣ, ᐃᐡᐱᑭᑫᑕᓱᐃᐧᐣ, ᒪᓯᓂᒋᑫᐃᐧᐣ 
ᒥᓇ ᑲᑫᐧᒋᐃᐧᐣ; 

iii. ᑭᑭᓄᒪᑎᑲᒥᑯᐠ ᒋᑕᔑ ᑭᑭᓄᒪᐃᐧᑕᐧ 9-12 ᑲᐊᑯᐡᑲᐊᐧᐨ ᐃᒪ ᑕᓇᐱᐃᐧᓂᐠ. ᐅᐁᐧ ᒋᔑᓇᑯᒋᑲᑌᐠ 
ᑲᑭᓇ ᒋᐅᒋᑕᒪᐃᐧᑕ ᒥᓯᐁᐧ ᑐᑲᐣ ᐱᒪᑎᓯᐃᐧᓂᐠ, ᐃᐧᑕᑎᓯᒥᑐᐃᐧᓂ, ᒧᔑᐦᐅᐃᐧᓂᐠ, ᐊᒐᑯᐃᐧᓂᐠ 

ᒥᓇ ᓂᓯᑕᐁᐧᑕᒧᐃᐧᓂᐠ ᑫᐅᒋ ᐃᐧᒋᐦᐃᑯᐊᐧᐨ ᐊᐊᐧᔑᔕᐠ ᒋᑲᐧᔭᒋᐦᐃᑕᐧ ᐦᐊᔾ ᐢᑯᓫ. ᐁᑲᐧ ᒥᓇ 
ᒋᔑᒋᑲᑌᐠ ᑯᑕᑭᔭᐣ ᐸᐸᑲᐣ ᐃᔑᒋᑫᐦᐃᑯᐃᐧᓇᐣ ᒋᔑᑭᑭᓄᒪᐃᐧᑕᐧ ᑐᑲᐣ ᐊᓂᔑᓂᓂ 
ᑭᑭᓄᒪᑫᐃᐧᓇᐣ, ᒣᑕᐁᐧᐃᐧᐣ, ᐃᐡᐱᑭᑫᑕᓱᐃᐧᐣ, ᒪᓯᓂᒋᑫᐃᐧᐣ ᒥᓇ ᑲᑫᐧᒋᐃᐧᐣ; 

iv.     ᑭᒋᐦᐊᐃᐧ ᑭᑭᓄᒪᑎᑲᒥᐠ ᒋᔑᑭᑭᓄᒪᐃᐧᑕᐧ ᑲᑭᒋᐦᐊᐃᐧᐊᐧᐨ ᑲᓇᑕᐁᐧᑕᒧᐊᐧᐨ ᐁᐃᐧᑭᔑᑐᐊᐧᐨ 
 ᐦᐊᔾ ᐢᑯᓫ ᒪᓯᓇᐦᐃᑲᐣ; ᒥᓇ 
v. ᒋᑭᑫᒋᓇᐊᐧᒋᑲᑌᑭᐣ ᑲᑭᓇ ᑭᑭᓄᒪᑎᑲᒥᑯᐣ ᒥᓇ ᐅᐡᑭ ᑭᑭᓄᒪᑎᑲᒥᑯᐣ ᒥᐦᐃᒪ ᑫᑭᐅᒋᒪᑕᐃᐧᑕᐧ 

ᑲᐃᔑᐸᐯᔑᑯᐊᐧᐨ ᐁᑲ ᒋᑭᐸᐦᐊᒪᐃᐧᑕᐧ ᐃᐧᔭᑕᐃᐧ ᑭᑭᓄᒪᐃᐧᑕᐧ. 
 

 ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑭᐊᐧᐸᒋᑲᑌ ᒥᔑᐣ ᐃᐡᑯᓂᑲᓇᐣ ᒥᓇ ᑎᐯᒋᑫᐃᐧᓇᐣ ᐁᑭᐃᑭᑐᐊᐧᐨ 
ᐁᓇᑕᐁᐧᑕᒧᐊᐧᐨ ᒋᑕᑲᐧᓂᐠ ᐦᐊᔾ ᐢᑯᓫ ᐅᑕᓇᐱᐃᐧᓂᐊᐧᐠ. ᐸᐸᑲᐣ ᑭᐃᑭᑐᓇᓂᐊᐧᐣ ᑭᐡᐱᐣ ᒋᑭᐃᓯᓭᑫᐧᐣ 
ᑲᑭᓇ ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ ᒋᑭᐊᔭᑭᐣ ᐦᐊᔾ ᐢᑯᓫ, ᐊᓂᐡ ᐁᓇᐊᐧᒋᓄᐊᐧᐨ ᑭᑭᓄᒪᐊᐧᑲᓇᐠ 
ᐸᐯᔑᐠ ᑕᓇᐱᐃᐧᓂᐠ, ᒥᓇ ᑭᐡᐱᐣ ᐃᓀᑕᒧᐊᐧᑫᐧᐣ ᑭᑭᓄᒪᐊᐧᑲᓇᐠ ᒋᑕᔑ ᑭᑭᓄᒪᐃᐧᑕᐧ ᐊᑲᐧᒋᐠ 
ᐃᐡᑯᓂᑲᓂᐠ. 

 
 
 
 26. ᑫᑭᐅᒋ ᑌᐱᓂᑕᐧ ᑕᐡ ᐅᑭᑭᓄᒪᑫᐠ ᒥᓇ ᒋᑭᔕᑎᓂᑕᐧ ᓄᒪᑫ ᒋᐊᔭᐊᐧᐨ ᐃᐡᑯᓂᑲᓂᐠ ᒥᓇ ᒋᔭᓂ  
 ᐱᒥᐸᑲᑫᓂᒪᐊᐧᐨ ᑲᑭᑭᓄᐦᐊᒪᐊᐧᐊᐧ, ᐸᑭᑎᐣ ᔓᓂᔭ ᐃᒪ: 
 

 i. ᒋᐊᐧᐁᐧᔑᒋᑲᑌᑭᐣ, ᒋᒥᓇᐧᔑᒋᑲᑌᑭᐣ ᑲᐃᔑᑲᐯᔑᐦᐃᑕᐧ ᐅᑭᑭᓄᒪᑫᐠ ᒥᓇ ᑯᑕᑭᔭᐠ ᑭᑭᓄᒪᑫ 
ᐊᓄᑭᓇᑲᓇᐠ; 

 ii. ᑫᒋᓇᐨ ᑲᑭᓇ ᐃᒪ ᑭᑭᓄᒪᑫᐃᐧ ᐊᓄᑭᐃᐧᓂᐠ ᒋᑌᐱᓭᐃᐧᓇᑯᑕᒪᐃᐧᑕᐧ ᐊᓄᑭᓇᑲᓇᐠ ᑲᓂᐱᒥ 
ᓇᑭᓄᐊᐧᐨ ᑕᓇᐱᐃᐧᓂᐠ ᒥᓇ ᓂᑲᐣ ᑲᓂᔑᑲᓇᐊᐧᐸᒋᑲᑌᐠ ᑲᓂᑕᓯᓇᓂᐊᐧᐠ, ᐁᑲ ᒋᓯᐣᒋᐊᐧᐨ 
ᑲᑕᓇᓄᑭᐊᐧᐨ ᒥᓇ ᑲᐧᔭᐠ ᒋᐊᐱᒐᓂᐠ ᐃᒪ ᑲᑕᓇᓄᑭᐊᐧᐨ; 

 iii. ᒋᐅᓇᑌᑭᐣ ᐊᓄᑭᐃᐧᓇᐣ ᒋᓇᐣᑭᓂᑕᐧ ᐃᐡᑯᓂᑲᓂᐠ ᑲᔭᐊᐧᐨ ᐅᑭᑭᓄᒪᑫᐨ ᑲᑲᐯᔑᐊᐧᐨ ᐃᐡᑯᓂᑲᓂᐠ 
ᒋᑐᒋᑲᑌᐠ: 

ᒋᐃᐧᒋᐦᐃᑕᐧ ᔓᓂᔭᓂᐠ ᐃᓀᑫ ᑲᐃᐧᑭᑭᓄᒪᐃᐧᑕᐧ ᒋᑭᑭᓄᒪᑫ ᐊᓄᑭᐊᐧᐨ; 
a. ᒪᒋᒋᑫᐃᐧᓇᐣ ᒋᔭᒪᑲᑭᐣ ᒋᔑᑭᐡᑲᐃᐧᑕᐧ ᐊᓂᔑᓂᓂᐊᐧᐠ ᒋᑭᑭᓄᒪᑫ ᐊᓄᑭᐊᐧᐨ; ᒥᓇ 

ᒪᒋᒋᑫᐃᐧᓇᐣ ᒋᔭᒪᑲᑭᐣ ᒋᓇᓇᑐᓇᐃᐧᑕᐧ, ᒋᑭᑭᓄᒪᐃᐧᑕᐧ ᒥᓇ ᒋᐊᓄᑭᐦᐃᑕᐧ 
ᐊᓂᔑᓂᓂᐊᐧᐠ ᒋᑭᑭᓄᒪᑫ ᐊᓄᑭᐊᐧᐨ; 

iv.   ᒋᐃᐧᒋᒋᑲᑌᑭᐣ ᑭᑭᓄᒪᑎᑲᒥᑯᐣ ᐊᓂᔑᓇᐯ ᐊᐢᑭ ᑎᐯᒋᑫᐃᐧᓂᐠ ᐃᒪ ᑲᑎᐸᐦᐊᒪᐃᐧᑕᐧ, ᐯᐣᔑᐣ, 
 ᒥᓇ ᑯᑕᑭᔭᐣ ᐃᐧᒋᐦᐃᐁᐧᐃᐧ ᑎᐸᐦᐃᑫᐃᐧᓇᐣ ᑲᒥᓂᑕᐧ ᐅᑭᑭᓄᒪᑫᐠ, ᑲᐅᑭᒪᐃᐧᐊᐧᐨ, ᑭᑭᓄᒪᑫ 
 ᐊᓄᑭᓇᑲᓇᐠ ᒥᓇ ᑯᑕᑭᔭᐠ ᑭᑭᓄᒪᑫᐃᐧᓂᐠ ᑲᐊᓄᑭᐊᐧᐨ ᑲᐃᓇᑌᐠ ᐅᐣᑌᕑᐃᔪ ᐅᑭᒪᐃᐧ 
 ᑭᑭᓄᒪᑫᐃᐧ ᑎᐸᐦᐃᑫᐃᐧᓂᐠ; 

 v. ᒋᐅᒋᑕᒪᐃᐧᑕᐧ ᑲᑭᓇ ᐅᑭᑭᓄᒪᑫᐠ ᐃᐡᑯᓂᑲᓂᐠ ᑭᑭᓄᒪᑫᐣ ᐅᒪ ᑲᓇᑕ ᐊᓄᑭᐃᐧᐣ; ᒥᓇ 
vi.     ᒋᐅᒋᑕᒪᐃᐧᑕᐧ ᓄᐱᒪᑲᒥᐠ ᑎᐸᐦᐃᑫᐃᐧᐣ ᐅᑭᑭᓄᒪᑫᐠ ᑲᐊᓄᑭᐊᐧᐨ ᐃᐡᑯᓂᑲᓂᐠ ᒋᐃᐧᒋᐦᐃᑕᐧ 
 ᑲᐃᐡᐸᑭᑌᑭᐣ ᑫᑯᓇᐣ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒥᑐᓂ ᐊᓂᒪᐣ ᒋᑭᒥᑲᐃᐧᐣᑕᐧ ᑫᑭᑭᓄᒪᑫᐊᐧᐨ ᐃᐡᑯᓂᑲᓂᐠ ᑭᑭᓄᒪᑎᑲᒥᑯᐣ. 
ᑲᓇᐦᐃᐊᐧᐨ ᐅᑭᑭᓄᒪᑫᐠ ᐅᑕᒪᐦᐅᑯᓇᐊᐧ ᐁᐱᑲᐧᑌᑕᑲᐧᓂᐠ, ᐸᑲᐣ ᐃᔑᐱᒪᑎᓯᐃᐧᓂᐠ, ᑲᐃᐡᐸᑭᐣᑌᑭᐣ 
ᑫᑯᓇᐣ, ᒥᓇ ᐸᐣᑭ ᑎᐸᐦᐃᑫᐃᐧᐣ ᒥᓇ ᐃᐧᒋᐦᐃᐁᐧᐃᐧᓇᐣ. ᒥᑕᐡ ᐅᓀᐧᓂᐊᐧᐣ ᑲᓇᑕᐁᐧᑕᑲᐧᑭᐣ 
ᒋᒥᓇᐧᒋᑲᑌᑭᐣ.  

   27. ᑫᑭᐅᒋ ᑲᐡᑭᒋᑲᑌᐠ ᐅᒋᑕᒪᑫᐃᐧᐣ ᑲᐧᔭᐠ ᒋᑕᑲᐧᓂᐠ ᑫᑕᔑᐱᒥ ᑭᑭᓄᒪᐃᐧᑕᐧ ᒥᓇ ᒋᒋᑫᑕᒧᐊᐧᐨ  
   ᐅᑭᑭᓄᒪᑯᐃᐧᓂᐊᐧ ᑭᑭᓄᒪᐊᐧᑲᓇᐠ, ᐸᑭᑎᐣ ᔓᓂᔭ ᒋᐃᐧᒋᒋᑲᑌᐠ: 
 

 i. ᑫᒋᓇᐨ ᑲᑭᓇ ᑭᑭᓄᒪᑫᑲᒥᑯᐣ ᒋᑕᑲᐧᑭᐣ ᑲᔭᓄᑭᒪᑲᑭᐣ ᑲᐅᒋᑭᓯᓯᑫᒪᑲᐠ, ᓂᐱ ᑲᐅᒋᐊᓄᑭᒪᑲᐠ ᒥᓇ 
ᒋᐸᔭᑭᓇᑲᐧᐠ; 

 ii. ᑫᒋᓇᐨ ᑲᑭᓇ ᑭᑭᓄᒪᑫᑲᒥᑯᐣ ᒋᑕᑲᐧᑭᐣ ᒪᒪᑕᐊᐧᐱᑯᐠ ᑲᐅᒋᐊᓄᑭᒪᑲᑭᐣ ᒋᐅᒋᐃᐧᒋᐦᐃᑯᐊᐧᐨ ᑲᐱᒥ 
ᑭᑭᓄᒪᐃᐧᑕᐧ ᒪᒪᑕᐊᐧᐱᑯᐠ ᑲᔭᐸᒋᑐᐊᐧᐨ; 

 iii. ᑫᒋᓇᐨ ᑭᑭᓄᒪᑫᑲᒥᑯᐣ ᒋᑕᑲᐧᑭᐣ ᐃᐧᓯᓂᑲᒥᐠ ᑫᑭᐅᒋ ᑭᔑᑌᐳᓇᓂᐊᐧᐠ ᓂᐦᓴᐧ (3) ᒋᐅᒋ ᐃᐧᓯᓂᐊᐧᐨ 
ᑲᑭᑭᓄᒪᐃᐧᑕᐧ, ᐅᑭᑭᓄᒪᑫᐠ ᒥᓇ ᑯᑕᑭᔭᐠ ᐅᑕᓄᑭᐠ ᐁᑲᐧ ᒥᓇ ᐅᓂᑭᐦᐃᑯᒪᐠ, ᐅᑲᓇᐁᐧᓂᒪᐊᐧᓱᐠ 
ᑲᐱᓇᐊᐧᐨ ᐅᑕᐊᐧᔑᔑᒥᐊᐧ ᑲᑭᑭᓄᒪᐃᐧᒥᐨ; ᒥᓇ 

iv.   ᒋᐅᒋᑕᒪᐃᐧᑕᐧ ᑲᑭᓇ ᑲᑭᑭᓄᒪᐃᐧᑕᐧ ᑫᒥᓇᐧᔑᓂᐠ: 
 
a. ᒣᑕᐁᐧᐃᐧᑲᒥᑯᐣ; 
b. ᑲᑕᔑ ᑲᑫᐧᒋᓇᓂᐊᐧᐠ; 
c.  ᒪᒪᑕᐊᐧᐱᑯᐣ ᑲᐃᔑᐊᑌᑭᐣ; 
d.  ᒪᓯᓇᐦᐃᑲᓇᐣ 
ᑲᐃᔑᐊᑌᑭᐣ; 
e.  ᑭᑐᒋᑫᑲᒥᑯᐣ; 
f. ᒪᓯᓂᐱᑫᑲᒥᑯᐣ; 
g.  ᒣᑕᐁᐧᐃᐧ ᑭᑭᓄᒪᑫᐃᐧᓇᐣ; 
h.  ᑲᐯᒋᓂ ᑭᑫᑕᓱᐊᐧᐨ ᑭᑭᓄᒪᑫᐃᐧᓇᐣ; 
i. ᓇᓇᑕᐃᐧᑭᑫᒋᑫᐃᐧ ᑭᑭᓄᒪᑫᐃᐧᓇᐣ (ᑲᐃᔑᓇᐦᐃᓭᐠ); 
j. ᒋᑕᐃᐧᓂᑲᑌᐠ ᑫᑕᔑᑭᑭᓄᒪᑲᓂᐊᐧᐠ ᐊᓂᔑᓂᓂᐃᐧ ᑫᑯᓇᐣ; 
k.  ᒋᑕᐃᐧᓇᒪᐃᐧᑕ ᑭᒋᐦᐊᐠ; 
l. ᒋᐸᑫᑲᒥᑯᒋᑲᑌᑭᐣ ᑫᑕᓇᓄᑭᐊᐧᐨ ᐅᐃᐧᒋᐦᐃᐁᐧᐠ, ᐅᐡᑲᑎᓯᐊᐧᓄᑭᐠ, ᑲᑲᐧᒋᐊᐸᒋᑐᐊᐧᐨ 

ᑫᑯᓇᐣ ᑲᐃᐧᒋᐦᐊᐨ, ᒥᓇ ᓇᓇᑐᐠ ᐃᔑᒋᑫᐃᐧᓇᐣ ᑲᐱᒧᑐᐊᐧᐨ; 
m. ᓇᓇᑲ ᑲᐃᓇᐸᑕᐠ ᑲᑕᔑ ᒪᒪᐃᐧ ᑭᑭᓄᒪᑲᓂᐊᐧᐠ; ᒥᓇ 
n.  ᑯᑕᑭᔭᐣ ᑲᒪᒪᑭᑕᐊᐧᑭᐣ ᑫᑕᔑᒪᒪᐃᐧᐡᑲᓇᓂᐊᐧᐠ ᑐᑲᐣ ᑲᑭᔑᑐᐊᐧᐨ ᐅᑭᑭᓄᒪᑯᐃᐧᓂᐊᐧ 

ᑲᓇᑐᒥᑕᐧ ᐃᒪ ᒥᓯᐁᐧ ᑕᓇᐱᐃᐧᓂᐠ. 
 

       28. ᐊᐱ ᑲᑭᔭᓂᒪᑕᑭᐣᑌᐠ 2017, ᑲᑭᐅᓇᐸᒋᑲᑌᑭᐣ ᑭᑭᓄᒪᑎᑲᒥᑯᐣ ᑫᐃᔑᒋᑲᑌᑭᐣ ᐊᔕ ᒋᑲᑫᐧᑌᐱᓂᑲᑌᑭᐣ 
 ᓂᑲᐣ ᒋᐅᓇᐸᒋᑲᑌᑭᐣ ᑲᑕᓯᓇᑭᐣ ᐊᓂᔑᓂᓂᐃᐧ ᑕᓇᐱᐃᐧᓇᐣ ᐃᒪ ᐊᓂᔑᓇᐯ ᐊᐢᑭ ᒋᓂᐱᑌ 
 ᑎᐸᐸᒋᑲᑌᑭᐣ ᑲᓂᔑᓇᓄᑌᓭᑭᐣ, ᒥᓇ ᑕᐱᑕ ᑲᑕᓯᓇᑭᐣ ᑕᓇᐱᐃᐧᓇᐣ ᑕᑕᓱᔭᑭᐃᐧᐣ ᐊᐱ ᑲᑭᓇ 
 ᑕᓇᐃᐧᓇᐣ ᐃᒪ ᐊᓂᔑᓇᐯ ᐊᐢᑭ ᑎᐯᐣᒋᑫᐃᐧᓂᐠ ᑭᑌᐱᓂᑲᑌᑭᐣ ᑲᐃᐧᔑᒪᑕᓄᑲᑌᑭᐣ. 
 
 
 

ᑲᑲᓄᓂᐨ: ᑲᓇᑕ ᒥᓇ ᐅᐣᑌᕑᐃᔪ 
 

29. ᐸᐯᔑᐠ ᓄᐱᒪᑲᒥᐠ ᑲᔭᑭᐣ ᐊᓂᔑᓂᓂᐃᐧ ᑕᓇᐱᐃᐧᓇᐣ ᑕᑭᐃᔑ ᐸᑭᑎᓂᑲᑌᐸᓂᐣ ᑲᐯᐦᐃ ᑲᒥᓄᓭᑭᐣ 
ᒪᒪᑕᐊᐧᐱᑯ ᐊᐸᒋᒋᑲᓇᐣ ᑫᔭᐸᒋᑐᐊᐧᐨ ᐅᐡᑲᑎᓴᐠ: 

i. ᒋᐅᒋ ᑭᑭᓄᒪᐃᐧᑕᐧ ᐦᐊᔾ ᐢᑯᓫ ᐅᑲᐯᔑᐃᐧᓂᐊᐧᐠ; 
ii. ᑕᓇᐱᐃᐧᓂᐠ ᒥᓇ ᑎᐯᐣᒋᑫᐃᐧᐣ ᒋᐅᒋᐊᔭᒥᐦᐃᑐᐊᐧᐨ ᒥᓇ ᐊᐧᐸᒥᑐᐊᐧᐨ ᐊᐱ ᐅᐡᑲᑎᐢ ᐸᑲᐣ 

ᑲᑕᔑ ᑭᑭᓄᒪᐃᐧᐨ ᓇᐣᑕ ᒥᓇ ᐸᑲᐣ ᑫᑯᐣ; ᒥᓇ 

iii. ᒋᐅᑎᓇᒧᐊᐧᐨ ᐊᓄᑭᐃᐧᓇᐣ ᐅᐡᑲᑎᓴᐠ ᒥᓇ ᐅᐊᐧᑯᒪᑲᓂᐊᐧᐠ ᐃᒪ ᐅᑕᓇᐱᐃᐧᓂᐊᐧᐠ. 
 
 
 
 

ii. ᑫᐱᒥᑭᑲᑌᐠ ᒥᓇ ᑫᔭᓄᑲᑌᐠ ᐅᓇᒋᑫᐃᐧᐣ 
 
ᑲᑲᓄᓂᐨ: ᑲᓇᑕ 

 
30. ᑫᑭᐅᒋ ᑲᐡᑭᒋᑲᑌᐠ ᒋᐊᐧᐸᑕᐦᐃᐁᐧᒪᑲᐠ ᑌᐯᐧ ᒋᔭᓄᑲᑌᑭᐣ ᑲᑲᑫᐧᑌᐧᓇᓂᐊᐧᐠ ᒋᐊᓄᑲᑌᑭᐣ 25 ᐱᓂᐡ 29, 

ᐸᑭᑎᓇᐣ ᐃᐧᑕᒪᑫᐃᐧᐣ ᒥᓯᐁᐧ ᒋᑭᑫᒋᑲᑌᐠ ᑲᑭᐡᑲᐧ ᐸᑭᑎᓂᑲᑌᐠ ᒥᑭᑫᐃᐧᐣ ᐅᐁᐧ ᑫᑐᒋᑲᑌᐠ, ᒥᓇ 
ᒋᓇᓇᑲᑕᐁᐧᒋᑲᑌᐠ ᐅᓇᐸᒋᑫᐃᐧᓇᐣ ᑲᑭᐃᐧᐣᒋᑲᑌᑭᐣ ᑫᐊᓄᑲᑌᑭᐣ ᑲᑭᒪᓯᓇᐦᐃᑲᑌᑭᐣ ᐊᓂᔑᓂᓂᐃᐧ ᑭᑭᓄᒪᑫ 
ᐊᓄᑭᐃᐧᓇᐣ ᐊᔑᐨ ᒥᓯᐁᐧᑲᒥᐠ ᑭᑭᓄᒪᑫᐃᐧ ᐊᓄᑭᐃᐧ ᑭᑭᓄᐡᑭᑫᐃᐧᓇᐣ. 

 
 
 

31. ᑫᑭᐅᒋ ᑲᐡᑭᒋᑲᑌᐠ ᑫᒋᓇᐨ ᒋᔭᓄᑲᑌᑭᐣ ᑲᑲᑫᐧᑌᐧᓇᓂᐊᐧᐠ ᒋᐊᓄᑲᑌᑭᐣ 25 ᐱᓂᐡ 29, 
 ᐊᓂᔑᓂᓂᐊᐧᐠ ᑲᒪᒪᐤ ᐃᐧᑕᓄᑭᒥᑐᐊᐧᐨ, ᑲᑭᐃᐧᐣᒋᑲᑌᐠ ᐊᓄᑭᐃᐧᐣ 13, ᒋᐅᓇᑌᐠ ᑫᓇᑯᒧᓇᓂᐊᐧᐠ 
 ᑫᓂᔭᓄᑲᑌᑭᐣ ᒥᓇ ᑫᐱᒥᑭᑲᑌᑭᐣ ᑲᑭᑎᐸᐸᒋᑲᑌᑭᐣ ᒥᓇ ᑫᓂᑎᐸᑐᑌᑭᐣ ᒋᑭᑲᐡᑭᒋᑲᑌᐠ ᐊᔕ  ᐯᔑᑯᔭᑭ 
ᒋᑐᒋᑲᑌᐠ ᐊᐱ ᑲᑭᔑᒪᓯᓇᐦᐃᑲᑌᑲᐧᐸᐣ ᑲᑭᑲᑫᐧᑌᐧᓇᓂᐊᐧᐠ ᑫᐊᓄᑲᑌᑭᐣ.    
 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᓇᔓᐁᐧᐃᐧᑭᒪᔑᔕᐠ ᐅᑭᓄᑕᓇᐊᐧ ᒪᐊᐧᐨ ᐁᑭᐱᔭᓂᒥᓭᐦᐃᑯᐊᐧᐨ 
ᐊᓂᔑᓂᓂᐊᐧᐠ ᐅᑕᓇᐠ ᑲᑭᐱᐊᓄᑲᑌᑭᐣ ᓇᓇᑕᐃᐧᑭᑫᒋᑫᐃᐧᓇᐣ ᒥᓇ ᑲᑫᐧᑌᐧᐃᐧᓇᐣ, ᑲᐃᐧᐣ ᐃᐧᑲ ᑕᓴᐧ ᑫᑯᓇᐣ 
ᒋᑭᐱᐅᒋ ᐊᓄᑲᑌᑭᐣ ᑲᑭᓇᑕᐁᐧᑕᑲᐧᑭᐣ ᒋᐊᒋᓭᒋᑲᑌᑭᐣ. ᐅᒪ ᑕᐡ ᒥᓇ ᐊᑎᐟ ᑲᑭᑲᑫᐧᑌᐧᓇᓂᐊᐧᐠ ᒋᐊᓄᑲᑌᑭᐣ, 
ᐅᓇᔓᐁᐧᐃᐧᑭᒪᔑᔕᐠ ᐅᑭᐅᓇᑐᓇᐊᐧ ᑫᐃᔑᑲᐸᐃᐧᒪᑲᐠ ᑫᐅᒋᑲᓇᐊᐧᐸᒋᑫᒪᑲᐠ, ᑫᒋᓇᐨ ᐅᓀᐧᓂᐊᐧᐣ 
ᒋᓇᓇᑲᑕᐊᐧᐸᒋᑲᑌᑭᐣ, ᒥᓇ ᒋᐸᔭᑌᓇᑯᒋᑲᑌᑭᐣ, ᒋᐃᐧᒋᑲᑌᑭᐣ ᑕᐡ ᑫᑯᓀᓇᐣ ᐃᓀᐧᓂᐊᐧᐣ ᐁᑲ 
ᑫᑭᐅᑕᐱᓂᑲᑌᑭᐣ ᑲᓇᑕᐁᐧᑕᑲᐧᑭᐣ ᑫᐊᓄᑲᑌᑭᐣ. 

 
 
 
ᑲᑲᓄᓂᐨ: ᑲᓇᑕ ᒥᓇ ᐅᐣᑌᕑᐃᔪ 

 
32. ᒋᐅᒋᑕᒪᑫᐊᐧᐨ ᐊᐸᒋᒋᑲᓇᐣ ᐃᒪ ᐃᓀᑫ ᑭᑭᓄᒪᑫᐃᐧ ᐃᐧᑕᓄᑭᒥᑐᐃᐧ ᐊᓄᑭᐃᐧᓂᐠ (EPP) ᓇᐣᑕ ᒥᓇ ᐸᑲᐣ 

ᑯᑕᐠ ᒋᐅᓇᒋᑲᑌᐠ ᒪᒪᐤ ᐊᓂᔑᓂᓂ ᐃᐧᑕᓄᑭᒥᑐᐃᐧᐣ ᑫᔭᒪᑲᐠ ᑕᐣᑐᕑ ᐯ, ᐅᐣᑌᕑᐃᔪ, ᒋᐸᐸᒥᓯᐊᐧᐨ 
ᐊᓂᔑᓂᓂᐃᐧ ᑭᑭᓄᒪᑫᐃᐧᓂᐠ ᑲᓇᐦᐃᑲᑕᒧᐊᐧᐨ ᒋᔑᑭᑭᓄᐡᑲᒪᑫᐊᐧᐨ ᐃᒪ ᐊᓂᔑᓇᐯ ᐊᐢᑭ ᐅᑭᒪᐃᐧᓂᐠ, 
ᐅᑭᒪᑲᓇᐠ ᑲᐅᒋᐱᑭᓯ ᐱᒧᓂᑎᓱᐊᐧᐨ ᒥᓇ ᐊᓂᔑᓇᐯ ᐊᐢᑭᐊᓂᔑᓂᓂᐃᐧ ᑕᓇᐱᐃᐧᓇᐣ ᒋᔭᓂ ᐊᓄᑲᑕᒧᐊᐧᐨ 
ᐅᓇᓇᑕᐃᐧᑭᑫᒋᑫᐃᐧᓂᐊᐧ ᐅᓀᐧᓂᐊᐧᐣ: 

 
i. ᒋᓇᓇᑕᐃᐧᑭᑫᑕᒧᐊᐧᐨ ᐊᓂᐣ ᒣᑲᐧᐨ ᐁᔑᓇᑲᐧᑭᐣ ᑲᓄᑌᓭᓇᑲᐧᑭᐣ ᑭᑭᓄᒪᑫᐱᒧᒋᑫᐃᐧᓇᐣ 
 ᐊᓂᔑᓇᐯ ᐊᐢᑭ ᑎᐯᒋᑫᐃᐧᓂᐠ; 
ii. ᒋᓇᓇᑕᐃᐧᑭᑫᑕᒧᐊᐧᐨ ᑭᑭᓄᒪᑫᐱᒧᒋᑫᐃᐧ ᐊᓄᑭᑕᒪᑫᐃᐧᓇᐣ ᒥᓇ ᑭᒋᑭᑭᓄᒪᑫᐃᐧ ᐃᐧᒋᐦᐃᐁᐧᐃᐧᓇᐣ 

ᑲᓇᑕᐁᐧᑕᑲᐧᑭᐣ ᒋᔭᓂᒥᓇᐧᒋᑲᑌᑭᐣ ᐁᑲ ᑲᑎᐱᐃᐧᒋᒋᑲᑌᑭᐣ ᐊᓂᔑᓇᐯ ᐊᐢᑭ ᑎᐯᒋᑫᐃᐧᓂᐠ ᐊᔕ 
ᐁᐧᑎ ᐯᔑᐠ ᐊᓂᑫ ᐱᒪᑎᓯᐃᐧᓂᐠ ᒋᒥᓇᐧᒋᑲᑌᑭᐣ; 

iii. ᒋᓇᓇᑕᐃᐧᑭᑫᑕᒧᐊᐧᐨ ᒥᓂᑯᐠ ᐊᐸᒋᒋᑲᓇᐣ ᑫᓇᑕᐁᐧᒋᑲᑌᑭᐣ ᑲᐧᔭᐠ ᒋᓯᓭᑭᐣ ᑭᑭᓄᒪᑫ 
ᐊᓄᑭᑕᒪᑫᐃᐧᓇᐣ ᒋᒥᓄᑌᐱᓭᑭᐣ ᐃᒪ ᐊᓂᔑᓇᐯ ᐊᐢᑭ ᑎᐯᒋᑫᐃᐧᓂᐠ ᐊᔕ ᐁᐧᑎ ᐯᔑᐠ ᐊᓂᑫ 
ᐱᒪᑎᓯᐃᐧᓂᐠ ᒋᔭᓂᑌᐱᓂᑲᑌᐠ; 

iv.   ᒋᓇᓇᑕᐃᐧᑭᑫᑕᒧᐊᐧᐨ ᑫᓂᔑᐅᓇᒋᑲᑌᐠ ᒪᒪᑕᐊᐧᐱᑯᐠ ᑲᐃᔑ ᑲᓇᐁᐧᑕᑲᐧᑭᐣ ᒥᓇ 
ᒪᐊᐧᑐᓂᑲᑌᑭᐣ ᑭᑭᓄᒪᑫᐃᐧ ᐃᐧᑕᒪᑫᐃᐧ ᑫᑯᓇᐣ ᑫᐊᐸᒋᒋᑲᑌᑭᐣ ᐃᒪ ᐊᓂᔑᓇᐯ ᐊᐢᑭ 
ᑎᐯᒋᑫᐃᐧᓂᐠ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᓀᐧᓂᐊᐧᐣ ᑲᑭᐃᐧᐣᒋᑲᑌᑭᐣ, ᑲᐃᐧᐣ ᑫᑯᐣ ᒋᑭᐅᒋᐅᓇᒋᑲᑌᑭᐣ 
ᑲᓂᒪᐊᐧᑐᓂᑲᑌᑭᐣ ᑭᑭᓄᒪᑫᐃᐧ ᐃᐧᑕᒪᑫᐃᐧ ᐊᐸᒋᒋᑲᓇᐣ ᑲᐅᒋ ᑭᑫᑕᑲᐧᑭᐣ ᓄᑌᓭᐃᐧᓇᐣ ᒥᓇ 
ᑲᓂᓇᓄᑲᓂᑕᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᐃᐡᑯᓂᑲᓇᐣ. ᒪᐊᐧᐨ ᑭᒋᓄᑌᓭᐃᐧᓇᑲᐧᐣ ᐅᐁᐧ ᐁᑲᐧ 
ᑕᐡ ᐃᑫᐧᓂᐊᐧᐠ ᐊᓂᔑᓂᓂᐊᐧᐠ, ᑲᓇᑕ, ᐅᐣᑌᕑᐃᔪ ᒥᓇ ᐱᑯ ᑯᑕᑭᔭᐠ ᑲᐃᐧᐣ ᑲᓇᑫ ᒋᑭᑫᑕᒧᐊᐧᐨ 
ᑭᐡᐱᐣ ᑲᐃᔑᐱᒧᒋᑲᑌᓂᑭᐣ ᐅᑭᑭᓄᒪᑫᐃᐧ ᐱᒧᒋᑫᐃᐧᓂᐊᐧ ᒋᐃᐧᒋᐦᐃᐁᐧᒪᑲᓂᑫᐧᐣ, ᓇᐣᑕ ᒥᓂᑯᐠ 
ᑲᐃᔑᑕᑎᐸᐣ ᒥᓂᑕᐧ ᐊᐸᒋᒋᑲᐣ ᒋᑭᑌᐱᓭᐊᐧᑫᐧᐣ, ᒥᓇ ᑭᑭᓄᒪᐊᐧᑲᐣ ᒋᑭᐱᒥᑭᑫᑕᓱᑫᐧᐣ. 
ᐅᓇᔓᐁᐧᐃᐧᑭᒪᔑᔕᐠ ᑭᓇᑐᑕᒪᐊᐧᐠ ᐅᓀᐧᓂᐊᐧᐣ ᑲᑭᒋᓀᑕᑲᐧᑭᐣ ᐃᓯᓭᐊᐧᐣ ᒥᑐᓂ ᐱᑯ ᑲᐧᔭᐠ 
ᒋᑭᑕᑎᐸᐸᒋᑲᑌᑲᐧᐸᐣ ᑫᑭᐅᒋᑫᒋᓇᐁᐧᑕᑲᐧᑭᐸᐣ ᒋᐱᒥᐃᐧᒋᐦᐃᐁᐧᒪᑲᐠ ᑭᑭᓄᒪᑫᐃᐧᐣ.  

 
 
 
 
 
 
 
 

V. ᑭᑭᓄᒪᑫᐃᐧᐣ ᑲᐃᔑᐱᒧᒋᑲᑌᐠ ᒥᓇ ᑲᑭᔑᐅᓀᑕᑲᐧᐠ ᒋᑲᓄᑲᑌᐠ 
 
ᑲᑲᓄᓂᐨ: ᑲᓇᑕ ᒥᓇ ᐊᓂᔑᓇᐯ ᐊᐢᑭ 

 
33. ᑫᑭᐅᒋᑲᐡᑭᒋᑲᑌᐠ ᒋᒥᓄᑲᐸᐃᐧᒪᑲᑭᐣ ᑕᐃᐧᐡᑲᒪᑫᐃᐧᓇᐣ ᐊᐊᐧᔑᒣ ᒋᓂᓯᑕᐁᐧᒋᑲᑌᑭᐣ ᑲᓂᐅᓇᒋᑲᑌᑭᐣ 

ᒥᓯᐁᐧ ᑫᔑᐊᐸᑕᐠ ᐊᓂᔑᓇᐯ ᐊᐢᑭ ᑎᐯᒋᑫᐃᐧᓂᐠ ᑭᑭᓄᒪᑫᐃᐧ ᐱᒧᒋᑫᐃᐧᐣ: 
 

i. ᐊᔕ ᓂᑯᑕᐧᓱᐱᓯᑦ ᑭᔭᓂᓯᓭᐠ ᑭᐡᑲᐧᑌᐱᓂᑲᑌᓂᐠ ᐅᓇᔓᐁᐧᐃᐧᑭᒪᔑᔕᐠ ᐅᑎᐸᒋᒧᐃᐧᓂᐊᐧ 
ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ ᒋᒪᐊᐧᒋᐦᐃᑐᐊᐧᐨ; ᐁᑲᐧ ᒥᓇ 

ii. ᒋᔭᓂᒧᒋᑲᑌᑭᐣ ᐅᐡᑭ ᑭᑭᓄᒪᑫᐃᐧ ᒪᒋᒋᑫᐃᐧᓇᐣ ᒣᑲᐧᐨ ᐅᑭᒪᑲᓇᐠ ᑲᐱᒥ ᒪᒪᐊᐧᒋᐦᐃᑐᐊᐧᐨ. 
 
 

VI. ᐱᒪᑎᓯᐃᐧᓂᐠ ᒥᓇ ᒥᓄᔭᐃᐧᓂᐠ ᑲᐃᔑᓇᑭᐡᑭᑲᑌᑭᐣ - ᐱᒋ ᐃᐡᑯᓂᑲᓂᐠ 
 
ᑲᑲᓄᓂᐨ: ᑲᓇᑕ 

 
34. ᑫᑭᐅᒋᑲᐡᑭᒋᑲᑌᐠ ᑕᐡ ᒋᑲᓄᒋᑲᑌᑭᐣ ᒥᓇ ᑫᓂᒥᓇᐧᒋᑲᑌᓂᑭᐣ ᐁᑲ ᑲᐃᔑᓇᐦᐃᓭᓂᐠ ᐅᒥᓄᔭᐃᐧᓂᐊᐧ 

ᑲᑕᔑ ᐃᐧᑕᑎᓯᒥᐊᐧᐨ, ᒋᐸᑭᑎᓇᐨ ᓇᐦᐃ ᒥᓂᑯᐠ ᒋᑌᐱᓭᐨ ᔓᓂᔭ: 
 

i. ᐅᐡᑭᐊᐧᑲᐦᐃᑲᓇᐣ ᒍᔑᑕᒪᐃᐧᑕᐧ ᒥᓇ ᒋᐊᐧᐁᐧᔑᑕᒪᐃᐧᑕᐧ ᐊᐧᑲᐦᐃᑲᓇᐣ ᑭᐁᐧᑎᓄᐠ ᑕᓇᐱᐃᐧᓇᐣ ᓇᐱᐨ 
ᑲᓇᓄᑌᓭᐊᐧᐨ ᑫᐃᔑᑲᐯᔑᐊᐧᐨ ᒥᓇ ᑲᓴᓯᐣᑕᐡᑭᓇᐦᐃᑎᐊᐧᐨ ᐅᑲᐯᔑᐃᐧᓂᐊᐧᐠ ᐃᒪ ᐊᓂᔑᓇᐯ ᐊᐢᑭ 
ᑕᓇᐱᐃᐧᓇᐣ; 

ii. ᔐᒪᐠ ᒥᓇ ᐁᐧᑎ ᐊᓂᓂᑲᐣ ᒋᓇᓇᑲᒋᑐᐨ ᒣᑲᐧᐨ ᑲᐃᔑᓇᑲᐧᓂᑭᐣ ᐸᐯᔑᐠ ᐊᓂᔑᓂᓂᐃᐧ ᑕᓇᐱᐃᐧᓇᐣ 
ᐅᓂᐱᒥᐊᐧ ᒥᓇ ᒋᓇᓇᑲᒋᒋᑲᑌᓂᐠ ᐊᐣᑎ ᑫᓂᔑᐅᐡᑭᒋᑲᑌᓂᑭᐣ ᒋᐸᔦᑲᑲᒥᓂᐠ ᐅᓂᐱᒥᐊᐧ. ᐁᑲᐧ ᒥᓇ 
ᔓᓂᔭᐃᐧᑭᒪ (INAC) ᐃᐧᐣ ᒋᐸᑭᑎᓇᐨ ᔓᓂᔭᐣ ᑲᐃᓯᓭᓂᐠ ᑫᓂᔑᐊᐧᐁᐧᔑᒋᑲᑌᑭᐣ ᓂᐱᑫᐃᐧᓇᐣ; 

iii. ᐁᐧᑎ ᐊᓂᓂᑲᐣ ᒋᓇᓇᑲᒋᑐᐨ ᒧᐊᐧᐳ ᑲᐅᒋᐊᓄᑭᒪᑲᑭᐣ ᐸᐯᔑᐠ ᐊᓂᔑᓂᓂᐃᐧ ᑕᓇᐱᐃᐧᓇᐣ ᒥᓇ 
ᒋᑭᑭᓇᐊᐧᒋᑐᐨ ᑲᐃᓯᓭᑭᐣ ᒋᔭᓂ ᐊᐧᐁᐧᔑᒋᑲᑌᑭᐣ ᑫᒋᓇᐨ ᑲᑭᓇ ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ 
ᑲᐅᒋᑎᐯᑕᑯᓯᐊᐧᐨ ᒋᐊᔭᐊᐧᐨ ᑲᐧᔭᐠ ᒋᐊᓄᑭᒪᑲᓂᐠ ᒥᓇ ᐁᑲ ᒋᐅᒋ ᒪᒐᑲᒥᒋᑫᒪᑲᓂᐠ ᑲᒥᓂᑲᐧᑕᒧᐊᐧᐨ 
ᐅᓂᐱᒥᐊᐧ. ᐁᑲᐧ ᒥᓇ ᔓᓂᔭᐃᐧᑭᒪ ᐃᐧᐣ ᒋᐸᑭᑎᓇᐨ ᔓᓂᔭᐣ ᑲᐃᓯᓭᓂᐠ ᑫᓂᔑᐊᐧᐁᐧᔑᒋᑲᑌᑭᐣ 
ᒧᐊᐧᐳ ᑲᐅᒋᐊᓄᑭᒪᑲᑭᐣ; 

iv.   ᒋᐅᓇᑕᒪᐃᐧᑕᐧ ᐊᓂᔑᓇᐯ ᐊᐢᑭ ᑕᓇᐱᐃᐧᓂᐠ ᑲᑎᐯᑕᑯᓯᐊᐧᐨ ᑫᓂᔑᑲᐧᔭᒋᑕᒪᓱᐊᐧᐨ, ᒥᓇ 
ᒋᐃᐧᒋᒋᑲᑌᑭᐣ ᐸᐯᔑᐠ ᐊᓂᔑᓂᓂᐃᐧ ᑕᓇᐱᐃᐧᓇᐣ ᐊᓄᑭᐃᐧ ᒪᒋᑕᒪᓱᐃᐧᓇᐣ ᑫᓄᒋᐱᒧᑕᒪᓱᒪᑲᑭᐣ 
ᐃᒪ ᑎᐱᓇᐁᐧ ᐅᑕᓇᐱᐃᐧᓂᐊᐧ ᒋᒪᐡᑲᐃᐧᑲᐸᐃᐧᒪᑲᐠ ᐃᐧᑕᑎᓯᒥᑐᐃᐧᐣ ᒥᓇ ᐃᒪ ᐊᐦᑭᑲᐠ; ᐁᑲᐧ ᒥᓇ 

v. ᒋᐅᓇᒋᑲᑌᐠ ᑫᑌᐱᓭᐨ ᔓᓂᔭ ᒋᔑᔭᐸᑎᓯᐨ ᐊᓄᑭᐃᐧᓂᐠ ᒥᓇ ᐊᐧᑲᐦᐃᑫᐃᐧ ᓄᑌᓭᐃᐧᓂᐠ 
ᑫᓂᔑᐅᓇᒋᑲᑌᐠ ᐊᓂᓂᑲᐣ, ᒋᐅᒋᑎᐸᐸᒋᑲᑌᐠ ᑲᓂᐱᒥᓇᐣᑭᓄᐊᐧᐨ. ᐅᐁᐧ ᐊᓄᑭᐃᐧ ᐅᓇᒋᑲᐣ 
ᒋᐊᔑᒋᐅᓇᑌᐠ ᒣᑎᓂᑫᐃᐧᐣ ᑫᐃᔑᓇᑲᐧᐠ ᑲᐱᒥᐊᓄᑲᑌᐠ ᐊᐧᑲᐦᐃᑲᓇᐣ ᑲᐱᒥᐊᐧᐁᐧᒋᑲᑌᑭᐣ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐃᓇᐱᐣ ᑲᓇᑕᐁᐧᑕᑲᐧᐠ ᑫᐊᓄᑲᑌᐠ 24.  

 
 
 
 
 
 
 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ ᒥᓇ ᐊᓂᔑᓇᐯ ᐊᐢᑭ 

 
35. ᑫᑭᐅᒋᑲᐡᑭᒋᑲᑌᐠ ᑕᐡ ᒋᑌᐱᓂᑲᑌᑭᐣ ᐃᐧᒋᐦᐃᐁᐧᐃᐧᓇᐣ, ᑕᓇᐱᐃᐧᓂᐠ ᒥᓄᔭᐃᐧᐣ ᒥᓇ ᑲᓇᐁᐧᒋᑫᐃᐧᐣ, ᒥᓇ 

ᒋᒥᓄᐡᑲᒪᑲᓂᐠ ᐅᐱᒪᑎᓯᐃᐧᓂᐊᐧ ᐊᓂᔑᓂᓂᐊᐧᐠ ᒥᓇ ᐁᑲ ᑲᐊᓂᔑᓂᓂᐃᐧᐊᐧᐨ ᑲᑕᔑᑲᐯᔑᐊᐧᐨ, 
ᒋᐅᓇᒋᑲᑌᑭᐣ ᑫᐃᐧᒋᐦᐃᑯᐊᐧᐨ ᐃᒪ ᒥᓄᔭᐃᐧᓂᐠ ᒥᓇ ᐃᐧᒋᐦᐃᐁᐧᐃᐧᓇᐣ ᐃᒪ ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ ᒥᓇ 
ᐁᐧᒥᑎᑯᔑ ᑕᓇᐱᐃᐧᓇᐣ. ᐁᑲᐧ ᒥᓇ ᑲᐃᔑᐸᐸᑲᓂᓭᑭᐣ ᓄᐱᒪᑲᒥᐠ ᑲᔭᑭᐣ ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ 
ᓇᑕᐁᐧᑕᑲᐧᐣ ᒋᐃᐧᒋᒋᑲᑌᑭᐣ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᒪ ᑲᑫᐧᑌᐧᐃᐧᐣ ᐊᓄᑭᐃᐧᐣ ᑲᐃᓇᑯᓂᑲᑌᐠ ᒋᔑᒥᓇᐧᒋᑲᑌᐠ ᑭᑭᓄᒪᑫᐃᐧᐣ, 
ᑲᑭᐃᐧᐣᒋᑲᑌᐠ ᑫᐊᓄᑲᑌᐠ 32, ᑭᔭᐱᐨ ᐊᓂᔭᓂᒧᒋᑲᑌ ᑲᐃᔑᓇᑲᐧᐠ ᐱᒪᑎᓯᐃᐧᐣ ᑫᑭᐅᒋᐃᐧᒋᐦᐃᑯᐸᐣ 
ᑭᑭᓄᒪᐊᐧᑲᐣ ᐅᑲᐡᑭᐦᐅᐃᐧᐣ.  

 
 
 

36. ᑕᐅᓇᐱᐦᐊᐊᐧᐠ ᐅᐡᑲᑎᓴᐠ ᒥᓇ ᑭᒋᐦᐊᐠ ᒪᒋᓭᐠ 2016, ᒋᐅᓇᑐᐊᐧᐨ ᓂᓯᑎᓱᐃᐧ ᓇᑲᓂᑫᐃᐧ ᐊᓄᑭᐃᐧᐣ 
ᑫᐊᓄᑲᑌᐠ ᑲᐱᒥᔭᓂᑫ ᐊᓂᒥᓴᐦᐃᑯᐊᐧᐨ ᓂᓯᑎᓱᐃᐧᓂ ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᑲᑲᐯᔑᐊᐧᐨ ᓄᐱᒪᑲᒥᐠ 
ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ. ᑲᓇᑕ ᒥᓇ ᐅᐣᑌᕑᐃᔪ ᐅᑭᒪ ᐅᑕᑭᐸᑭᑎᓇᐊᐧᐣ ᔓᓂᔭᐣ ᒋᐅᒋ 
ᐱᒥᑎᐸᐦᐃᑲᑌᑭᐣ ᐅᓇᒋᑫᐃᐧᓇᐣ ᑫᓂᐱᒥᐊᓄᑲᑌᑭᐣ ᐊᓄᑭᐃᐧᓇᐣ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᓇᓇᑕᐃᐧᑭᑫᒋᑫᐃᐧᓂᐠ ᑭᓄᒋᑲᑌ ᐅᐡᑲᑎᓯᐃᐧ ᓂᓯᑎᓱᐃᐧᐣ ᑲᐃᐧᐣ 
ᒋᑭᓇᑲᓂᑲᑌᐠ ᐃᐡᑯᓂᑲᓇᐣ ᑲᐃᔑᔭᑭᐣ, ᒥᔑᓄᐊᐧᐠ ᑲᓇᓂᓯᑎᓱᐊᐧᐨ ᐊᑎᐟ ᑕᓇᐱᐃᐧᓇᐣ ᐊᐱᐨ ᐃᐧᐣ 
ᑯᑕᑭᔭᐣ ᑲᓇᑕ ᑲᑕᔑᑲᑲᐯᔑᓇᓂᐊᐧᐠ, ᒥᓇ ᒥᔑᓄᐊᐧᐠ ᐅᑐᒋ ᑭᒋᒪᒋᓴᐦᐃᑯᓇᐊᐧ ᑲᓂᓯᑎᓱᓂᐨ 
ᑲᐯᔓᑌᓂᒪᐊᐧᐨ. ᐅᐁᐧ ᐃᓯᓭᐃᐧᐣ ᐅᒋᒪᑲᐣ ᑲᐱᒥᐊᔭᓂᑫᓭᑭᐣ ᐊᓂᒥᓭᐃᐧᓇᐣ ᐃᐡᑯᓂᑲᓂᐠ ᐁᑲᐧ ᑕᐡ 
ᓇᑕᐁᐧᑕᑲᐧᐣ ᒋᐊᓄᑲᑌᑭᐣ ᐁᒪᐧᔦ ᑭᑭᓄᒪᐊᐧᑲᓇᐠ ᑭᔑᐱᓇᒧᐊᐧᐨ ᐅᐱᒪᑎᓯᐃᐧᓂᐊᐧ. ᐅᒋᐃᐧᐣᒋᑲᑌ ᐅᒪ 
ᐅᑫᐧᓂᐊᐧᐠ ᓂᓴᐧᓱ ᑲᑭᐳᓂᐱᒪᑎᓯᐊᐧᐨ ᑲᐃᐧᐣ ᒋᐅᒋᓂᓯᑎᓱᐊᐧᐨ. 

ᑲᑲᓄᓂᐨ: ᑲᓇᑕ ᒥᓇ ᐅᐣᑌᕑᐃᔪ 
 

37. ᒋᐊᐧᐃᐧᒋᑐᐊᐧᐨ ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ ᐅᓇᒋᑲᑌᑭᐣ ᓇᓇᑲ ᒪᒥᑐᓀᒋᑲᓂ ᐃᐧᒋᐦᐃᐁᐧᐃᐧ 
ᐊᓄᑭᑕᒪᑫᐃᐧᓇᐣ ᑫᐅᒋᐃᐧᒋᐦᐃᑕᐧ ᐊᐊᐧᔑᔕᐠ, ᐅᐡᑲᑎᓴᐠ ᒥᓇ ᑲᑭᒋᐦᐊᐃᐧᐊᐧᐨ. ᐅᐁᐧ ᐊᓄᑭᑕᒪᑫᐃᐧᐣ 
ᒋᔑᓇᑯᒋᑲᑌᐠ ᒪᒥᑐᓀᒋᑲᓂ ᐃᐧᒋᐦᐃᐁᐧᐃᐧ ᐊᓄᑭᐃᐧᓇᐣ ᒋᐊᔑᑕᒋᑲᑌᑭᐣ ᐊᓂᔑᓂᓂ ᑲᐃᔑᐱᒪᑎᓯᐨ 
ᑫᐃᔑᐃᐧᒋᐦᐃᑯᐨ ᑲᐃᔑᐯᔑᑯᐨ ᐅᐱᒪᑎᓯᐃᐧᓂᐠ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᓇᓇᑕᐃᐧᑭᑫᒋᑫᐃᐧᓂᐠ ᑭᓄᒋᑲᑌ ᓇᐱᐨ ᐁᔭᓂᒥᓇᑲᐧᐠ ᒋᑭᑌᐱᓂᑫᑕᒪᐃᐧᑕᐧ 
ᐱᒋ ᐃᐡᑯᓂᑲᓂᐠ ᐃᐧᒋᐦᐃᑯᐃᐧᓇᐣ ᑲᐅᐡᑲᑎᓯᐊᐧᐨ ᐃᐡᑯᓂᑲᓂᐠ ᑲᑕᔑᑫᐊᐧᐨ, ᐊᔑᐨ ᑲᐱᑯᓭᑭᐣ ᑎᐯᒋᑫᐃᐧᓇᐣ 
ᒥᓇ ᒥᓂᑫᐧᐊᐧᐱᓀᐃᐧᐣ ᒥᓇ ᒪᐡᑭᑭᐣ ᑲᐊᐧᓂᔭᐸᒋᒋᑲᑌᑭᐣ. 

 
 
 
 
ᑲᑲᓄᓂᐨ: ᐅᐣᑌᕑᐃᔪ 

 
38. ᒋᐃᐧᑕᓄᑭᒪᐨ ᑲᓇᑕ ᐅᑭᒪᐣ ᒥᓇ ᐊᓂᔑᓂᓂᐊᐧᐠ ᒋᒥᓇᐧᔑᒋᑲᑌᓂᐠ ᑲᐯᐦᐃ ᒋᐱᒧᒋᑫᒪᑲᓂᐠ, ᑲᐧᔭᐠ ᒋᐅᒋ 

ᓂᑲᓂᐱᒧᒋᑲᑌᐠ ᒥᓇ ᒋᐱᒥᓇᓇᑭ ᐸᑭᑎᓂᑲᑌᑭᐣ ᐊᐸᒋᒋᑫᐃᐧᓇᐣ ᐃᒪ ᒪᒥᑐᓀᒋᑲᓂ ᒥᓄᔭᐃᐧ ᐊᓄᑭᐃᐧᓂᐠ 
ᐊᔑᐨ ᐊᓄᑭᑕᒪᑫᐃᐧᓇᐣ ᐃᒪ ᐃᐡᑯᓂᑲᓂᐠ. 

 
 
 

39. ᒋᑭᐁᐧᓇᓇᑲᒋᑐᐨ ᒥᓇ ᒋᒥᓇᐧᑐᐨ ᐅᐣᑌᕑᐃᔪ ᒥᓄᔭᐃᐧ ᐃᐧᒋᐦᐃᐁᐧᐃᐧ ᐱᒧᒋᑫᑕᒪᑫᐃᐧᓂ ᑲᐃᔑᓇᐦᐃᓭᓂᐠ 
ᓇᐣᑕ ᒥᓇ ᒋᐅᓇᑐᐨ ᑫᑭᑭᓄᐦᐃᑫᒪᑲᓂᐠ ᒪᓯᓇᐦᐃᑲᓇᐣ ᒋᓂᓯᑐᒋᑲᑌᓂᑭᐣ ᐅᐣᑌᕑᐃᔪ ᒥᓄᔭᐟᐧ 
ᐃᐧᒋᐦᐃᐁᐧᐃᐧ ᐱᒧᒋᑫᑕᒪᑫᐃᐧᓂ, ᐊᔑᐨ ᑫᐃᓇᑕᒪᐃᐧᑕᐧ ᐅᐃᐧᒋᐦᐃᑯᐃᐧᓂᐊᐧ ᐊᓂᔑᓂᓂᐃᐧ ᑕᓇᐱᐃᐧᓇᐣ 
ᑲᑲᐯᔑᐊᐧᐨ. ᐅᓀᐧᓂᐊᐧᐣ ᒪᓯᓇᐦᐃᑲᓇᐣ ᑕᒥᓇᐊᐧᐠ ᐊᓂᔑᓂᓂᐃᐧ ᑕᓇᐱᐃᐧᓇᐣ ᑲᑲᐯᔑᐊᐧᐨ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᓇᓇᑕᐃᐧᑭᑫᒋᑫᐃᐧᓂᐠ ᑭᓄᒋᑲᑌ ᐅᐣᑌᕑᐃᔪ ᐅᑭᒪ ᑲᐃᐧᐣ ᒋᐸᑭᑎᓇᑭᐣ 
ᒥᓄᔭᐃᐧ ᐃᐧᒋᐦᐃᐁᐧᐃᐧ ᐱᒧᒋᑫᑕᒪᑫᐃᐧᓇᐣ ᐃᐡᑯᓂᑲᓂᐠ, ᔕᑯᐨ ᐃᑭᑐ ᐁᐃᐧᐅᒋ ᐃᐧᑕᓄᑭᒪᐨ ᐃᒪ 
ᐊᓂᔑᓂᓂᑲᐠ ᒥᓇ ᑲᓇᑕ ᐅᑭᒪᐃᐧᓂᐠ ᒋᐸᑭᑎᓂᑲᑌᓂᐠ ᐃᐡᑯᓂᑲᓂᐠ. 

 
 
 
ᑫᐃᔑᐃᐧᒋᒋᑲᑌᑭᐣ ᐅᐡᑯᑎᓴᐠ ᑲᒪᒋᓴᐦᐃᑯᐊᐧᐨ ᑲᑲᐧᒋᐊᐸᒋᑐᐊᐧᐨ ᑫᑯᓇᐣ ᐃᐡᑯᓂᑲᓂᐠ 

 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ ᒥᓇ ᐊᓂᔑᓇᐯ ᐊᐢᑭ 

 
40. ᑫᑭᐅᒋᑲᐡᑭᒋᑲᑌᐠ ᒋᑭᑫᑕᑯᐦᐃᑕᐧ ᐅᐡᑲᑎᓴᐠ ᐃᓀᐧᓂᐊᐧᐣ ᒥᓂᑫᐧᐃᐧᐣ ᒥᓇ ᑲᑭᐊᐧᐡᑫᐧᐡᑲᑫᒪᑲᑭᐣ ᑫᑯᓇᐣ, ᐅᒪ 

ᑲᓇᑕ ᒪᐡᑭᑭᐃᐧᑭᒪᐃᐧᓂᐠ ᒥᓇ ᑭᓀᐧᐡ ᑲᐅᒋᐱᒪᓄᑲᑌᐠ ᒪᐡᑭᑭᐃᐧᒋᐦᐃᐁᐧᐃᐧᐣ, ᔓᓂᔭᐅᑭᒪᐃᐧᐣ, ᐅᐣᑌᕑᐃᔪ 
ᒥᓂᑫᐧᐃᐧ ᐊᑕᐁᐧᐃᐧᐣ ᒥᓇ ᑯᑕᑭᔭᐣ, ᒋᐅᑐᐊᐧᐨ ᑫᑕᓇᓄᑲᑌᑭᐣ ᒥᓄᔭᐃᐧ ᑭᑭᓄᒪᑫᐃᐧᓇᐣ ᒋᐃᐧᒋᐦᐃᑕᐧ 
ᐊᓂᔑᓂᓂᐃᐧ ᐅᐡᑲᑎᓴᐠ ᐃᐡᑯᓂᑲᓂᐠ ᑲᑲᐯᔑᐊᐧᐨ ᒋᑭᑫᑕᒧᐊᐧᐨ ᐊᓂᐣ ᐁᑐᒋᑫᒪᑲᑭᐣ ᑲᐊᐧᓂᔭᐸᑕᑭᐣ 
ᒥᓂᑫᐧᐃᐣ ᒥᓇ ᑯᑕᑭᔭᐣ ᑲᑭᐊᐧᐡᑫᐧᐡᑲᑫᒪᑲᑭᐣ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᓂᑯᑕᐧᓱ ᐃᑫᐧᓂᐊᐧᐠ ᓂᓴᐧᓱ ᑲᑭᐳᓂᐱᒪᑎᓯᐊᐧᐨ ᒥᓂᑫᐧᐃᐧᐣ ᑭᐊᔑᒋᓭᓂ. 
ᐅᓇᔓᐁᐧᐃᐧᑭᒪᔑᔕᐠ ᑭᐃᑭᑐᐊᐧᐠ ᒋᑭᐅᓇᒋᑲᑌᑲᐧᐸᐣ ᓇᑲᓂᑫᐃᐧᐣ ᐃᒪ ᑭᑭᓄᒪᑫᐃᐧᓂᐠ ᑫᐃᐧᒋᐦᐃᑯᐊᐧᐨ 
ᐊᓂᔑᓂᓂᐃᐧ ᐅᐡᑲᑎᓴᐠ ᑲᓇᓂᓴᓂᐦᐃᑎᓱᐊᐧᐨ.  

ᑲᑲᓄᓂᐨ: ᑲᓇᑕ ᒥᓇ ᐅᐣᑌᕑᐃᔪ 

 
41. ᑫᑭᐅᒋᑲᐡᑭᒋᑲᑌᐠ ᒋᐃᐧᒋᐦᐃᑕᐧ ᐊᓂᔑᓂᓂᐃᐧ ᐅᐡᑲᑎᓴᐠ ᑲᑭᓇ ᐃᒪ ᐊᓂᔑᓂᓂᐃᐧ ᑕᓇᐱᐃᐧᓇᐣ 

ᑲᔭᓂᒥᐦᐃᑯᐊᐧᐨ ᑲᐧᒋᐊᐸᒋᒋᑫᐃᐧᓇᐣ, ᓇᑕᐁᐧᑕᑲᐧᐣ ᒋᐅᓇᒋᑲᑌᑭᐣ ᐊᐣᑎ ᑫᐅᒋ ᐃᐧᒋᐦᐃᑯᐊᐧᐨ ᐅᒪ ᐃᓀᑫ: 
 

i. ᒋᐅᔑᒋᑲᑌᑭᐣ ᐸᐦᓯᑫᐃᐧᑲᒥᑯᐣ; 
ii. ᔓᓂᔭ ᒋᐸᑭᑎᓂᐨ ᒋᐅᔑᒋᑲᑌᐠ ᐊᓂᔑᓂᓂᐃᐧ ᐱᒪᑎᓯᐃᐧᓂᐠ ᐃᓀᑫ ᒋᔑᐱᒧᒋᑲᑌᐠ 

ᓇᑕᐃᐧᐦᐃᐁᐧᐃᐧᑲᒥᑯᐠ ᑭᒋᐦᐊᐠ ᒋᐱᒧᑐᐊᐧᐨ; ᒥᓇ 
iii. ᔓᓂᔭ ᒋᐸᑭᑎᓂᐨ ᒋᐅᔑᒋᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᑲᐃᐡᑲᐧ ᑭᔑᑐᐊᐧᐨ ᓇᑕᐃᐧᐦᐃᐁᐧᐃᐧᑲᒥᑯᐠ 

ᒋᐱᒥᐃᐧᒋᐦᐃᑕᐧ ᑲᐅᐡᑲᑎᓯᐊᐧᐨ.  
 
 

42. ᑫᑭᐅᒋᑲᐡᑭᒋᑲᑌᐠ ᑕᐡ ᒋᐊᐧᑲᐃᐧᒋᑲᑌᑭᐣ ᑲᐱᒥᐃᓯᓭᑭᐣ ᑲᐊᐧᓂᐊᐸᒋᒋᑲᑌᑭᐣ ᑲᑭᐊᐧᐡᑫᐧᐡᑲᑫᒪᑲᑭᐣ ᒥᓇ 
ᒥᓂᑫᐧᐃᐧᐣ ᐃᒪ ᐃᐡᑯᓂᑲᓇᐣ, ᒋᓇᐣᑭᐸᑭᑎᓂᐨ ᔓᓂᔭ ᑲᐅᒋ ᐊᓄᑲᑌᐠ ᒥᓯᐁᐧᑲᒥᐠ ᐊᓂᔑᓇᐯ 
ᑲᑲᑫᐧᐳᓂᒥᓂᑫᐧᐊᐧᐨ ᒥᓇ ᐳᓂᑐᐊᐧᐨ ᒪᐡᑭᑭᑫᐃᐧᐣ ᑲᐃᐧᒋᐦᐃᑕᐧ (NNADAP). 

VII. ᒋᐃᐧᒋᐦᐃᑕᐧ ᐃᐡᑯᓂᑲᓂᐠ ᑭᑭᓄᒪᐊᐧᑲᓇᐠ ᒋᑲᐧᔭᒋᐊᐧᐨ ᐸᑲᐣ ᑕᓇᐱᐃᐧᓂᐠ 
ᒋᑕᔑᑭᑭᓄᒪᐃᐧᑕᐧ 

 
ᑲᑲᓄᓂᐨ: ᑲᓇᑕ ᒥᓇ ᐅᐣᑌᕑᐃᔪ 

 
43. ᑫᑭᐅᒋᑲᐡᑭᒋᑲᑌᐠ ᑕᐡ ᒋᑭᐅᒋᑕᒪᐃᐧᑕᐧ ᑭᑭᓄᒪᐊᐧᑲᓇᐠ ᓄᐱᒪᑲᒥᐠ ᐊᓂᔑᓂᓂᐃᐧ ᑕᓇᐱᐃᐧᓇᐣ 

ᑲᑲᐯᔑᐊᐧᐨ ᒋᐅᒋ ᓇᑭᐡᑲᐊᐧᐊᐧᐨ ᑕᐣᑐᕑ ᐯ ᑲᑕᔑ ᑭᑭᓄᒪᐃᐧᑕᐧ ᒥᓇ ᒋᐊᐧᐸᑕᐦᐃᑕᐧ ᑲᐃᔑᓇᑲᐧᐠ 
ᑕᐣᑐᕑ ᐯ ᐅᑌᓇ ᒋᐱᒥᐃᐧᒋᐃᐧᑕᐧ ᑫᐅᒋᒥᓀᐧᑕᒧᐊᐧᐨ ᒋᔑᐅᓇᑌᓂᐠ, ᒥᓇ ᒋᐸᑭᑎᓂᐨ ᒋᑌᐱᓭᓂᐨ ᔓᓂᔭᐣ 
ᑫᒋᓇᐨ ᐃᑫᐧᓂᐊᐧᐠ 7 ᒥᓇ 8 ᑲᐊᑯᐡᑲᐊᐧᐨ ᑭᑭᓄᒪᐊᐧᑲᓇᐠ ᐊᓂᔑᓂᓂᐃᐧ ᑕᓇᐱᐃᐧᓇᐣ ᒋᑭᑭᓄᒪᐃᐧᑕᐧ ᓇᐣᑕ 
ᒋᑭᑭᓇᐊᐧᐸᑕᐦᐃᑕᐧ ᑕᐣᑐᕑ ᐯ ᐅᑌᓇ ᒋᑭᐅᒋ ᓂᓯᑕᐁᐧᑕᒧᐊᐧᐨ ᒥᓇ ᐅᐊᐧᑯᒪᑲᓂᐊᐧ ᑲᐃᔑᓇᑲᐧᓂᐠ 
ᑭᑭᓄᒪᑎᑲᒥᑯᐣ ᒥᓇ ᐅᑌᓇ ᐁᒪᐧᔦ ᐊᓂᒪᒐᐊᐧᐨ ᐁᐧᑎ ᒋᐊᑕᐃᐧ ᑭᑭᓄᒪᐃᐧᑕᐧ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑭᑭᓄᒪᐊᐧᑲᓇᐠ ᑲᐅᒋᒪᒐᐊᐧᐨ ᐃᐡᑯᓂᑲᓂᐠ ᑕᐣᑐᕑ ᐯ ᑲᐊᑕᐃᐧ ᑭᑭᓄᒪᐃᐧᑕᐧ 
ᑕᐣᑐᕑ ᐯ ᓇᐱᐨ ᐸᑭ ᐁᑕ ᑭᐱᑲᐧᔭᒋᐦᐊᐊᐧᐠ ᒪᐧᔦ ᒪᒐᐊᐧᐨ. ᐊᑎᐟ ᓇᐱᐨ ᐸᑭ ᒥᓇ ᑲᐃᐧᐣ ᒋᐅᒋᓇᑲᒋᑐᐊᐧᐨ 
ᐅᑌᓇᐊᐧᑎᓯᐃᐧᓂ. ᐅᓂᑭᐦᐃᑯᒪᐠ ᑲᐃᐧᐣ ᐃᐧᑲ ᒋᑭᐅᒋᐃᓯᓭᐊᐧᐨ ᒋᓇᐱᐊᐧᐨ ᐁᔑᓇᑲᐧᓂᐠ ᑫᑕᔑ 
ᑭᑭᓄᒪᐊᐧᑲᓄᓂᐨ ᐅᑕᐊᐧᔑᔑᒥᐊᐧᐣ, ᓇᐣᑕ ᒋᐊᐧᐸᒪᐊᐧᐨ ᐅᑭᑭᓄᒪᑫᐣ ᓇᐣᑕ ᑲᑲᐯᔑᐦᐊᓂᐨ 
ᐅᑕᐊᐧᔑᔑᒥᐊᐧᐣ.  

 
 
 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ ᒥᓇ ᐊᓂᔑᓇᐯ ᐊᐢᑭ 

 
44. ᑫᑭᐅᒋᑲᐡᑭᒋᑲᑌᐠ ᑕᐡ ᒋᑭᑕᐃᐧᓭᓭᐦᐃᑕᐧ ᑭᑭᓄᒪᐊᐧᑲᓇᐠ ᒥᓇ ᐅᓂᑭᐦᐃᑯᐊᐧᐣ ᑫᐃᔑᑲᑭᑫᑕᒧᐊᐧᐨ 

ᑲᐃᔑᑲᑕᑲᐧᑭᐣ ᑭᑭᓄᒪᑎᑲᒥᑯᐣ ᑫᐃᔕᐊᐧᐨ ᐊᑲᐧᒋᐠ ᐃᐡᑯᓂᑲᓂᐠ, ᒋᐊᔭᒥᐦᐃᑯᐊᐧᐨ ᐊᓂᔑᓂᓂᐃᐧ 
ᑭᑭᓄᒪᑫᐃᐧ ᐱᒧᒋᑫᐃᐧᓂᐠ ᒥᓇ ᐅᑭᒪᐃᐧᓂᐠ ᑲᐅᒋᐊᓄᑲᑌᑭᐣ ᑭᑭᓄᒪᑫᐃᐧ ᐱᒧᒋᑫᐃᐧᓇᐣ, ᒋᐅᓇᑐᐊᐧᐨ 
ᐃᐧᑕᒪᑫᐃᐧ ᒪᓯᓇᐦᐃᑲᓇᐣ, ᐁᑲᐧ ᐃᒪ ᑲᓇᑕ ᒥᓇ ᐅᐣᑌᕑᐃᔪ ᐅᑭᒪᐃᐧᓂᐠ ᒋᐅᒋ ᑎᐸᐦᐃᑲᑌᑭᐣ, ᒥᓇ ᒋᓇᐱ 
ᓇᓇᑲᒋᒋᑲᑌᑭᐣ ᑲᑭᐅᓇᒋᑲᑌᑭᐣ ᐃᐧᑕᒪᑫᐃᐧᓇᐣ: 

 
i. ᑲᐃᔑᓇᑲᐧᑭᐣ ᑭᑭᓄᒪᑎᑲᒥᑯᐣ, ᐊᔑᐨ ᑫᑯᓀᐣ ᑲᑭᑭᓄᒪᑲᓂᐊᐧᐠ, ᑲᐃᔑᐅᓇᑌᐠ ᑭᑭᓄᒪᑫᐃᐧᐣ, 
 ᒥᓇ ᑭᑭᓄᒪᑫᐃᐧ ᐊᓄᑭᓇᑲᓇᐠ; 
ii. ᑲᐃᑯᑎᐸᑌᑭᐣ ᑭᑭᓄᒪᑫᐃᐧᓇᐣ, ᐊᔑᐨ ᑫᑯᓀᐣ ᑲᔭᑭᐣ ᑭᑭᓄᒪᑫᐃᐧᓇᐣ; 
iii. ᐊᓂᐣ ᐁᔑᐅᓇᒋᑲᑌᓂᐠ ᑭᑭᓄᒪᐊᐧᑲᐣ ᐅᑲᐯᔑᐦᐃᑯᐃᐧᐣ ᐊᐱ ᐅᑌᓇᐠ ᑲᐃᐧᐊᑕᐃᐧ ᑭᑭᓄᒪᐃᐧᐨ; 
iv. ᐱᒥᔭᐃᐧ ᔓᓂᔭ ᒣᑲᐧᐨ ᑲᑲᐯᔑᐨ ᐅᑌᓇᐠ; 
v. ᑲᐅᓇᑯᔑᐠ ᑲᐃᐡᑲᐧ ᑭᑭᓄᒪᐃᐧᐨ ᐃᔑᒋᑫᐦᐃᑯᐃᐧᓇᐣ ᒥᓇ ᒣᑕᐁᐧᐃᐧᓇᐣ; 
vi. ᑕᓇᐱᐃᐧᓂᐠ ᑲᐅᒋᓭᑭᐣ ᐊᓱᐡᑲᒪᑫᐃᐧᓇᐣ; 
vii. ᑲᔭᒪᑲᑭᐣ ᐅᑕᓱᐡᑲᒪᑯᐃᐧᓂᐊᐧ ᑭᑭᓄᒪᑯᐃᐧᓂᐊᐧ ᑲᒪᑭᔭᐊᐧᐨ; 
viii.     ᑯᑕᑭᔭᐣ ᐊᓱᐡᑲᒪᑫᐃᐧᓇᐣ ᑲᑕᑲᐧᑭᐣ, ᐊᔑᐨ ᑲᐱᒥᐊᓴᐧᐸᒪᐊᐧᐨ ᑭᑭᓄᒪᐊᐧᑲᓇᐣ, ᒪᐡᑭᑭᐊᐧᓄᑭᓇᑲᐣ, 

ᐃᐧᒋᐦᐃᐁᐧ ᐊᓄᑭᓇᑲᓇᐠ, ᒪᒥᑐᓀᒋᑲᓂ ᐃᐧᒋᐦᐃᐁᐧᐠ, ᐳᓂᒥᓂᑫᐧ, ᐳᓂᒪᐡᑭᑭᑫᐃᐧᐣ ᐃᐧᒋᐦᐃᐁᐧᐃᐧᓇᐣ, 
ᑲᑲᐧᒋᔭᐸᒋᑐᐊᐧᐨ ᑫᑯᓇᐣ ᐃᐧᒋᐦᐃᐁᐧᐃᐧᓇᐣ ᐊᓄᑭᓇᑲᓇᐠ; ᒥᓇ 

ix. ᑫᐅᑎᓂᑲᑌᑭᐣ ᐃᐧᑕᒪᑫᐃᐧᓇᐣ, ᐊᔑᐨ ᒪᒪᑕᐊᐧᐱᑯᐠ ᒥᓇ ᒪᓯᓇᑌᓯᒋᑲᓇᐣ, ᐁᐧᑕᐣ 
ᑫᐅᒋᐃᐧᑯᐱᑐᐊᐧᐨ ᐅᓀᐧᓂᐊᐧᐣ ᐃᐧᑕᒪᑫᐃᐧᓇᐣ ᑭᑭᓄᒪᐊᐧᑲᓇᐠ, ᐊᐧᑯᒪᑲᓇᐠ ᒥᓇ 
ᐅᑕᓇᐱᐃᐧᓂᐊᐧ. 

45. ᑫᑭᐅᒋᑲᐡᑭᒋᑲᑌᐠ ᑕᐡ ᑫᒋᓇᐨ ᑲᔭᓄᒋᑕᒪᑫᐊᐧᐨ ᐊᓂᔑᓂᓂᐃᐧ ᑭᑭᓄᒪᑫᑲᒥᑯᐣ ᐊᔑᐨ DFCHS  ᒥᓇ  
MLC, ᑎᐱᒥᓂᑯᐠ ᐊᓂᓂᑲᐣ ᒥᓇ ᐊᐸᒋᒋᑲᓇᐣ ᒋᐅᒋᑕᒪᐊᐧᐊᐧᐨ ᑲᐃᐧᔭᓂ ᑭᑭᒪᒐᐊᐧᐨ ᑭᑭᓄᒪᐊᐧᑲᓇᐠ ᒥᓇ 
ᐅᓂᑭᐦᐃᑯᐊᐧᐣ, ᒋᒪᐊᐧᒋᐦᐃᑯᐊᐧᐨ ᑭᑭᓄᒪᑎᑲᒥᑯᐠ ᑲᐱᒧᑐᐊᐧᐨ, NNEC, KO, ᒥᓇ MLC, 
ᒋᓇᓇᑕᐃᐧᑭᑫᑕᒧᐊᐧᐨ ᐅᓀᐧᓂᐊᐧᐣ: 

 
i. ᐊᓂᐣ ᑕᑕᓴᐧ ᒥᓇ ᑫᐃᔑᓇᐦᐃᓭᐊᐧᐨ ᑲᔭᓄᑭᑕᒪᑫᐊᐧᐨ ᒋᔕᐊᐧᐨ ᓄᐱᒪᑲᒥᐠ ᑕᓇᐱᐃᐧᓇᐣ; 
ii. ᑎᐸᐦᐃᑲᐣ ᑲᓇᑕᐁᐧᑕᑲᐧᐠ ᒋᓇᑭᐡᑲᑎᓇᓂᐊᐧᐠ ᑭᑭᓄᒪᑎᑲᒥᑯᐣ, ᑭᑭᓄᒪᐊᐧᑲᓇᐠ, ᐅᓂᑭᐦᐃᑯᒪᐠ 

ᒥᓇ ᑭᑭᓄᒪᑫᐃᐧᐣ ᑲᐱᒧᑐᐊᐧᐨ; 
iii. ᒪᔭᑦ ᑲᐃᓇᐧᓱᐊᐧᐨ ᑲᔭᓄᑭᑕᒪᑫᐊᐧᐨ, ᐊᔑᐨ ᑭᑭᓄᒪᐊᐧᑲᓇᐠ ᐊᑲᐧᒋᐠ ᐃᐡᑯᓂᑲᓂᐠ ᑲᑕᔑ 

ᑭᑭᓄᒪᐃᐧᑕᐧ; ᒥᓇ  
iv.    ᒋᐸᑭᑎᓂᐨ ᔓᓂᔭ ᒥᓇ ᑯᑕᑭᔭᐣ ᑲᐅᒋᓭᑭᐣ ᐱᒥᔭᐃᐧ ᒣᑎᓂᑫᐃᐧᓇᐣ ᑲᐃᔕᓂᐊᐧᐠ ᑲᐊᑕᐃᐧ 

ᓇᑭᐡᑲᐃᐧᑕᐧ ᑭᑭᓄᒪᐊᐧᑲᓇᐠ ᒥᓇ ᐅᐊᐧᑯᒪᑲᓂᐊᐧ ᓄᐱᒪᑲᒥᐠ ᑕᓇᐱᐃᐧᓇᐣ.  
 
 
 

46. ᑫᑭᐅᒋᑲᐡᑭᒋᑲᑌᐠ ᑕᐡ ᑫᒋᓇᐨ ᒋᑭᐅᒋᑕᒪᐃᐧᑕᐧ ᑭᑭᓄᒪᐊᐧᑲᓇᐠ ᒋᑕᔑᑭᑭᓄᒪᐃᐧᑕᐧ ᓂᑲᑌ 
ᐅᑕᓇᐱᐃᐧᓂᐊᐧᐠ ᒥᓇ ᒋᐅᓇᒋᑲᑌᓂᑭᐣ ᐅᑲᓇᐁᐧᑕᑯᓯᐃᐧᓂᐊᐧ ᒣᑲᐧᐨ ᐸᑲᐣ ᑲᑕᔑ ᑭᑭᓄᒪᐃᐧᑕᐧ, ᐁᑲᐧ 
ᑕᐡ ᒋᐊᔭᒥᐦᐃᑕᐧ ᐊᓂᔑᓂᓂᐃᐧ ᑭᑭᓄᒪᑫ ᐱᒧᒋᑫᐃᐧᓇᐣ ᓇᐣᑕ ᒪᐡᑭᑭᐃᐧ ᐊᓄᑭᑕᒪᑫᐠ, ᑫᒋᓇᐨ ᒋᐊᔭᐨ ᔓᓂᔭ 
ᒥᓇ ᐊᐸᒋᒋᑲᓇᐣ ᒋᓇᓇᑕᐃᐧᑭᑫᓂᒥᑕᐧ ᑲᑭᓇ ᑭᑭᓄᒪᐊᐧᑲᓇᐠ ᐁᒪᐧᔦ ᐊᓂᒪᒪᒋᓂᔕᐦᐅᑕᐧ. ᐅᐁᐧᓂ 
ᐅᓇᓇᑕᐃᐧᑭᑫᓂᒥᑯᐃᐧᓂᐊᐧ ᑕᐃᓇᓄᑲᑌᓂ ᐊᓂᐣ ᐁᔑᑭᑫᑕᒧᐊᐧᐨ ᐅᑕᔭᑲᐧᒥᓯᐃᐧᓂᐊᐧ ᒥᓇ ᐅᒥᓄᔭᐃᐧᓂᐊᐧ 
ᑎᐱᓇᐁᐧ ᑫᑯᓇᐣ ᑲᑭᒋᓀᑕᒧᐊᐧᐨ. NNEC, KO, ᒥᓇ MLC ᑲᔭᓄᑭᑕᒪᑫᐊᐧᐨ ᓇᑕᐁᐧᑕᑯᓯᐊᐧᐠ ᒥᑐᓂ 
ᒋᑫᒋᓇᐁᐧᑕᒧᐊᐧᐨ ᑲᑭᓇ ᑭᑭᓄᒪᐊᐧᑲᓇᐠ, ᐊᐧᑯᒪᑲᓇᐠ, ᑭᑭᓄᒪᑎᑲᒥᑯᐣ ᒥᓇ ᑭᑭᓄᒪᑫᐃᐧᐣ ᑲᓂᑲᓂᐡᑲᒧᐊᐧᐨ 
ᐃᐧᑕᒪᑫᐃᐧᓇᐣ ᐁᑭᒪᐊᐧᑐᓂᑲᑌᑭᐣ ᑫᒋᓇᐨ ᐊᔭᑲᐧᒥᓂᑫᐃᐧᐣ ᒥᓇ ᑲᑕᑲᐧᑭᐣ ᐊᓱᐡᑲᒪᑫᐃᐧᓇᐣ ᐁᑲᐧᔭᑕᑕᒪᐃᐧᑕᐧ 
ᑭᑭᓄᒪᐊᐧᑲᓇᐠ ᐁᒪᐧᔦ ᑕᑯᔑᓄᐊᐧᐨ ᐦᐊᔾ ᐢᑯᓫ - ᑲᐃᐧᐣ ᐃᐧᐣ ᒋᐃᓇᑌᐠ ᐅᒪ ᒋᐅᒋᐊᓀᐧᑕᑯᓯᐨ ᑭᑭᓄᒪᐊᐧᑲᐣ 
ᑭᑭᓄᒪᑫᐃᐧᓂᐠ. ᑭᑭᓄᒪᐊᐧᑲᓇᐠ ᑲᐊᓀᐧᑕᒧᐊᐧᐨ ᒋᑲᑫᐧᒋᐦᐃᑕᐧ ᑲᐃᐧᐣ ᑕᐊᓀᐧᑕᐊᐧᓯᐊᐧᐠ ᒋᔕᐊᐧᐨ ᐊᑲᐧᒋᐠ 
ᐃᐡᑯᓂᑲᓂᐠ ᐦᐊᔾ ᐢᑯᓫ. ᐅᓀᐧᓂᐊᐧᐣ ᓇᓇᑲᒋᐦᐃᑯᐃᐧᓇᐣ: 

 
i. ᑕᐊᔑᑕᓯᓇᐦᐃᑲᑌᓂ ᐃᐧᔭᓯᐱᒪᑎᓯᐃᐧᓂᐠ, ᒪᒥᑎᑐᓀᒋᑲᓂᐠ ᒥᓇ ᒧᔑᐦᐅᐃᐧᓂᐠ 
 ᓇᓇᑲᒋᐦᐃᑯᐃᐧᓇᐣ; 
ii. ᑕᓇᓇᑕᐃᐧᑭᑫᓂᒪ ᐊᐸᒋᑐᑫᐧᐣ ᒪᐡᑭᑭᑫᐃᐧᐣ ᓇᐣᑕ ᒥᓂᑫᐧᐃᐧᐣ; 
iii. ᑭᑭᓄᒪᑎᑲᒥᑯᐠ ᑕᐃᔑᐸᑭᑎᓂᑲᑌ, ᐸᓂᒪ ᐁᑕ ᓇᑯᒧᐨ, ᑫᑯᓀᐣ ᑐᑲᐣ ᐁᓇᒋᒥᑯᓯᐨ, ᒥᓇ ᐁᓇᓄᑭᐨ 

ᐅᑕᓄᑭ ᑲᒥᓂᐨ ᐅᑎᐸᒋᒥᑯᐃᐧᐣ (ᑐᑲᐣ ᒪᐡᑭᑭᐃᐧᓂ ᓇᐣᑕ ᒪᐡᑭᑭᑫᐧ ᓇᐣᑕ ᒥᓇ ᑲᐅᑭᒪᐃᐧᐨ 
ᐊᓄᑭᓇᑲᐣ); ᒥᓇ 

iv.     ᑕᑭᐸᑭᑎᓇᐸᐣ ᔓᓂᔭ ᒋᑎᐸᐦᐃᑲᑌᑭᐣ ᑲᐊᓄᑲᑌᑭᐣ ᓇᓇᑲᒋᐦᐃᑯᐃᐧᓇᐣ ᒋᐅᒋᒪᒋᑕᒪᑲᐠ 2016-
2017 ᑭᑭᓄᒪᑫᐃᐧ ᐊᐦᑭᐃᐧᐣ. 

 
 
 
ᑲᑲᓄᓂᐨ: ᐊᓂᔑᓇᐯ ᐊᐢᑭ 

 
47. ᑫᑭᐅᒋᑲᐡᑭᒋᑲᑌᐠ ᑫᒋᓇᐨ ᐃᐧᑕᒪᑫᐃᐧᓇᐣ ᑲᓇᑕᐁᐧᑕᑲᐧᑭᐣ ᒋᐱᒥᐊᐸᒋᑕᑭᐣ ᒋᔑᐸᐸᑭᑎᓂᑲᑌᑭᐣ 

ᓄᐱᒪᑲᒥᐠ ᑕᓇᐱᐃᐧᓇᐣ ᐃᓀᐧᓂᐊᐧᐣ ᐅᒋ ᑭᑭᓄᒪᑫᐃᐧᐣ ᑲᐊᓄᑲᑌᐠ ᐊᑲᐧᒋᐠ ᐃᐡᑯᓂᑲᓂᐠ ᒥᓇ ᐃᓯᓭᐃᐧᓇᐣ 

ᑲᑭᔭᓂᒧᒋᑲᑌᑭᐣ ᐅᒪ ᓇᓇᑕᐃᐧᑭᑫᒋᑫᐃᐧᓂᐠ, ᐊᓂᔑᓇᐯ ᐊᐢᑭ ᑕᓇᐱᐃᐧᐣ ᑭᑭᓄᒪᑫᐃᐧᐣ ᑲᐊᓄᑲᑕᒧᐊᐧᐨ 
ᐃᐧᓇᐊᐧ ᒋᐅᓇᑐᐊᐧᐨ ᒪᐊᒋᐦᐃᑐᐃᐧᓂ ᒥᓇ ᐃᐧᓇᐊᐧ ᒋᔭᓂᒧᑕᒧᐊᐧᐨ ᐅᓀᐧᓂᐊᐧᐣ: 

 
i. ᒋᓇᐣᑭᓂᑲᑌᓂᑭᐣ ᑭᑭᓄᒪᑫ ᒪᒥᓄᒥᐁᐧ ᐊᓄᑭᐠ ᒋᔭᓄᑲᓇᐊᐧᐨ ᑭᒋᑭᑭᓄᒪᐊᐧᑲᓇᐠ; 
ii. ᑭᒋᓀᑕᑲᐧᓂ ᑭᑭᓄᒪᑫ ᒪᒥᓄᒥᐁᐧ ᐊᓄᑭᐠ ᒋᐱᒥ ᓇᓇᑲᒋᐦᐊᐊᐧᐨ ᐱᒋ ᐃᐡᑯᓂᑲᓂᐠ ᑲᑭᑭᓄᒪᐃᐧᑕᐧ 

ᐁᓂᔑᐱᒥᑲᐡᑭᐦᐅᐊᐧ ᓄᐱᒪᑲᒥᐠ ᑕᓇᐱᐃᐧᓂᐠ ᑲᑲᐯᔑᐊᐧᐨ; 
iii. ᒋᔑᔭᐸᑕᓂᑭᐣ ᐅᓇᓇᑲᒋᐦᐃᑯᐃᐧᓂᐊᐧ ᑭᑭᓄᒪᐊᐧᑲᓇᐠ ᐁᓂᒪᐧᔦ ᓇᑲᑕᒧᐊᐧᐨ ᐅᑕᓇᐱᐃᐧᓂᐊᐧ 

ᐸᑲᐣ ᒋᔭᑕᐃᐧ ᑭᑭᓄᒪᐃᐧᑕᐧ; ᒥᓇ 
iv. ᒋᔑᔭᐸᑕᓂᑭᐣ ᑲᑭᒋᓀᑕᑲᐧᓂᑭᐣ ᐅᑎᐸᒋᒥᑯᐃᐧᓂᐊᐧ ᑲᓇᑕᐁᐧᑕᑲᐧᓂᑭᐣ ᑭᑭᓄᒪᐊᐧᑲᓇᐠ 

ᑲᓇᑕᐁᐧᑕᑲᐧᓂᐠ ᐃᒪ ᒧᐡᑭᓀᐱᐦᐃᑫᐃᐧ ᐯᐸᓄᐣ. 
 
 
 
ᑲᑲᓄᓂᐨ: ᐊᓂᔑᓇᐯ ᐊᐢᑭ ᔑᒪᑲᓂᔕᐠ (NAPS) ᒥᓇ ᑕᐣᑐᕑ ᐯ ᔑᒪᑲᓂᔑᐃᐧ ᐊᓄᑭᑕᒪᑫᐃᐧᐣ (TBPS) 

 
48. ᑫᑭᐅᒋᑲᐡᑭᒋᑲᑌᐠ ᒋᐅᓇᒋᑲᑌᐠ ᑲᐧᔭᐠ ᒋᒥᓄᐃᐧᒋᐃᐧᑕᐧ ᑭᑭᓄᒪᐊᐧᑲᓇᐠ ᓄᐱᒪᑲᒥᐠ ᑕᓇᐱᐃᐧᓇᐣ ᑲᐅᒋᐊᐧᐨ 

ᒋᐱᒥᔭᓄᑲᑌᑭᐣ ᒥᓇ ᒋᒪᒪᐃᐧ ᓇᐣᑭᒋᑲᑌᐠ ᐊᐃᓇᓀᐤ 8 ᑲᐊᑯᐡᑲᐊᐧᐨ ᐅᐃᐧᒋᐦᐃᑯᐃᐧᓂᐊᐧ ᐃᑫᐧᓂᐊᐧᐠ TBPS 
ᒋᔑᐃᐧᒋᐃᐧᑯᐊᐧᐨ NAPS ᓄᐱᒪᑲᒥᐠ ᑕᓇᐱᐃᐧᓇᐣ ᒣᑲᐧᐨ ᑲᓂᓯᑲᐧᓂᐠ ᒥᓇ ᑲᓂᐱᓂᐠ 2016 ᒋᔭᑕᐃᐧ 
ᓇᓇᑭᐡᑲᐊᐧᐊᐧᐨ 8 ᑲᔭᑯᐡᑲᐊᐧᐨ ᑭᑭᓄᒪᐊᐧᑲᓇᐠ ᑫᓂᐊᑕᐃᐧ ᑭᑭᓄᒪᐃᐧᑕᐧ ᑕᐣᑐᕑ ᐯ ᐊᓂᑕᑲᐧᑭᓂᐠ 2016.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒥᔑᐣ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᐅᑭᐃᐧᑕᓇᐊᐧ ᐁᑲ ᐁᑌᐸᑫᓂᒪᐊᐧᐨ ᒥᓇ 
ᐁᑯᓴᐊᐧᐨ ᔑᒪᑲᓂᔕᐣ. ᐅᐁᐧ ᑕᐡ ᑫᔭᓄᑲᑌᐠ ᐅᑲᐅᒋᐃᐧᒋᐦᐃᑯᓇᐊᐧ ᑭᑭᓄᒪᐊᐧᑲᓇᐠ ᒋᓇᑭᐡᑲᐊᐧᐊᐧᐨ 
ᔑᒪᑲᓂᔕᐣ ᒥᓄᑲᓇᐊᐧᐸᒥᐁᐧᐃᐧᓂᐠ.  

 
 
 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ, ᑕᐣᑐᕑ ᐯ ᐅᑌᓇ, NAN, NNEC, KO, DFCHS ᒥᓇ MLC 

 
49. ᑫᑭᐅᒋᑲᐡᑭᒋᑲᑌᐠ ᒋᐅᒋᑕᒪᐃᐧᑕᐧ ᑭᑭᓄᒪᐊᐧᑲᓇᐠ ᐊᓂᔑᓂᓂᐃᐧ ᑕᓇᐱᐃᐧᓇᐣ ᐊᓂᔑᓇᐯ ᐊᐢᑭ 

ᑎᐯᐣᒋᑫᐃᐧᓂᐠ ᒥᓇ ᐅᐊᐧᑯᒪᑲᓂᐊᐧ ᑫᑯᓀᓇᐣ ᑲᔭᒪᑲᑭᐣ ᐊᓱᐡᑲᒪᑫᐃᐧᓇᐣ ᒥᓇ ᑯᑕᑭᔭᐣ ᑫᑭᐅᐣᑎᓇᒧᐊᐧᐨ 
ᒣᑲᐧᐨ ᑲᐱᒥ ᑭᑭᓄᒪᐃᐧᑕᐧ ᐃᒪ ᑕᐣᑐᕑ ᐯ, ᒋᑲᓄᓇᐊᐧᐨ ᑯᑕᑭᔭᐣ ᐅᑌᓇᐠ ᐃᐧᑕᓄᑭᒥᑐᐃᐧᓇᐣ ᒋᐃᓂᑕᐧ 
ᒋᑭᐅᑌᐊᐧᐨ ᐅᓀᐧᓂᐊᐧᐣ ᐊᓂᔑᓂᐯ ᐊᐢᑭ ᑕᓇᐱᐃᐧᓇᐣ ᒋᐊᑕᐃᐧ ᐊᔭᒥᐦᐊᐊᐧᐨ ᒥᓇ ᓇᑭᐡᑲᐊᐧᐊᐧᐨ 
ᑭᑭᓄᒪᐊᐧᑲᓇᐠ ᐁᓂᒪᐧᔦ ᐃᔕᐊᐧᐨ ᑕᐣᑐᕑ ᐯ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐃᓇᓄᑭᑕᒪᑫᐃᐧᓇᐣ ᐸᐸᑲᓂᓭᐊᐧᐣ ᑲᔭᑭᐣ ᐊᑲᐧᒋᐠ ᐃᐡᑯᓂᑲᓂᐠ ᐊᐱᐨ ᐃᐧᐣ ᐃᒪ 
ᐱᒋ ᐃᐡᑯᓂᑲᓂᐠ. ᒋᔭᓄᑲᑌᐠ ᑕᐡ ᑫᐃᔑᐃᐧᒋᐦᐃᑕᐧ ᑭᑭᓄᒪᐊᐧᑲᓇᐠ ᒥᓇ ᐅᐊᐧᑯᒪᑲᓂᐊᐧ ᒥᑐᓂ ᐱᑯ ᑲᐧᔭᐠ 
ᒋᐃᐧᒋᐦᐃᑕᐧ ᑫᓂᔑᐊᐦᔓᒪᒐᐦᐃᑕᐧ. 

 
 
 

VIII. ᒋᐊᔑᑎᓂᑕᐧ ᐅᐡᑲᑎᓴᐠ ᑫᑯᓇᐣ ᑲᐃᐧᐅᓀᒋᑲᑌᑭᐣ 
 
ᑲᑲᓄᓂᐨ: ᐊᓂᔑᓇᐯ ᐊᐢᑭ ᐅᑭᒪᐅᐣ 

 
50. ᑫᑭᐅᒋᑲᐡᑭᒋᑲᑌᐠ ᒋᐅᒋᑕᒪᐃᐧᑕᐧ ᐊᓂᔑᓂᓂᐃᐧ ᐅᐡᑲᑎᓴᐠ ᒋᐸᑭᑎᓂᑕᐧ ᑫᐃᐧᓇᐊᐧ ᓇᐣᑕ 

ᒋᔑᓂᑲᑕᒧᐊᐧᐨ ᐱᒋ ᐃᐡᑯᓂᑲᓂᐠ ᑲᐅᓇᒋᑲᑌᓂᑭᐣ ᐅᓇᑯᓂᑲᓇᐣ ᒥᓇ ᐱᒧᒋᑫᐃᐧᓇᐣ 
ᑫᓂᑲᓇᐊᐧᐸᒥᑯᐊᐧᐨ ᐊᓂᓂᑲᐣ, ᐃᔑᐃᐧᑐᐣ ᐅᐡᑲᑎᓴᐠ ᐅᑲᓄᒋᑫᐃᐧᓂᐊᐧ ᑲᑫᐧᒋᒥᐁᐧᐃᐧ ᑭᑭᓇᐊᐧᒋᐱᐦᐃᑲᐣ 

(ᐊᐧᐸᑕᐦᐃᐁᐧᐃᐧᐣ 150) ᒋᐊᐧᐸᑕᐦᐃᑕᐧ ᐊᓂᔑᓇᐯ ᐊᐢᑭ ᐅᑭᒪᑲᓇᐠ, ᐊᔑᐨ ᒋᐃᐧᑕᒧᐊᐧᐨ ᒋᐅᓇᑌᐠ 
ᐅᐡᑲᑎᓯᐃᐧ ᐊᐱᑕᒪᑫᐃᐧᐣ ᓇᐣᑕ ᐅᐡᑲᑎᓯᐃᐧ ᓂᑲᓂᑕᒪᑫᐃᐧ ᐊᓄᑭᐃᐧᐣ ᐅᑕᓇᐱᐃᐧᓂᐊᐧᐠ ᑫᐅᓇᑐᐊᐧᐨ 
ᒋᐅᒋᐱᒥ ᑲᓄᑕᒧᐊᐧᐨ ᑫᑯᓇᐣ ᑲᐱᒥᔭᓂᒥᓴᐦᐃᑯᐊᐧᐨ ᐅᑕᓇᐱᐃᐧᓂᐊᐧᐠ. 

 
  ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑭᑭᓄᒪᐊᐧᑲᓇᐠ ᐅᑭᐸᐸᑭᑎᓇᓇᐊᐧ ᐅᓇᑕᐁᐧᑕᒧᐃᐧᓂᐊᐧ ᒥᓇ 
ᐅᑎᓀᑕᒧᐃᐧᓂᐊᐧ. ᐁᑲᐧ ᐅᓇᔓᐁᐧᐃᐧᑭᒪᔑᔕᐠ ᑭᔕᔑᑭᑕᑯᓯᐊᐧᐠ ᒋᐅᑕᐱᓂᑲᑌᓂᑭᐣ ᐅᓀᐧᓂᐊᐧᐣ 
ᐅᑎᓀᑕᒧᐃᐧᓂᐊᐧ, ᐊᓂᐡ ᐃᓇᑌᓂ ᑲᑭᒋᐦᐊᐃᐧᐊᐧᐨ ᑲᓂᑲᓂᐱᒧᑕᒪᑫᐊᐧᐨ ᑭᑭᓄᒪᑫᐃᐧᓂᐠ ᐃᓯᓭᓂ 
ᒋᐱᓯᑕᐊᐧᐊᐧᐨ ᒥᓇ ᒋᑭᒋᑕᐊᐧᐊᐧᐨ ᐅᑐᐡᑲᑎᓯᒥᐊᐧᐊᐧᐣ. 

IX. ᑭᑭᓄᒪᑫᐃᐧᐣ - ᐊᑲᐧᒋ ᐃᐡᑯᓂᑲᓂᐠ 
 

A. ᑲᐸᑭᑎᓂᐨ ᔓᓂᔭ - ᒥᓂᑯᐠ ᑲᐸᑭᑎᓂᐨ ᒥᓇ ᐊᐧᑲᐦᐃᑲᓇᐣ 
 

i. ᑲᔭᑭᐣ ᐦᐊᔾ ᐢᑯᓫ ᑭᑭᓄᒪᑎᑲᒥᑯᐣ ᑕᐣᑐᕑ ᐯ 
 
 
ᑲᑲᓄᓂᐨ: ᑲᓇᑕ, NNEC ᒥᓇ MLC 

 
51. ᑲᓇᑕ ᐅᑭᒪᐅᐣ, NNEC ᒥᓇ MLC ᐅᑕᑭᐅᓇᑐᓇᐊᐧᐸᐣ ᐃᐧᑕᓄᑭᒥᑐᐃᐧᓂ ᒋᐅᓇᒋᑲᑌᐠ ᑫᑭᐅᒋ ᒪᒪᐃᐧ 

ᐱᒧᑐᐊᐧᐨ ᐯᔑᐠ ᐊᐧᑲᐦᐃᑲᓂᐠ ᒋᐅᒋᐊᓄᑲᑌᐠ ᑭᑭᓄᒪᑫᐃᐧ ᐊᐧᑲᐦᐃᑲᐣ ᐃᒪ ᑕᐣᑐᕑ ᐯ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᓇᔓᐁᐧᐃᐧᑭᒪᔑᔕᐠ ᐅᑭᐃᐧᑭᑫᑕᓇᐊᐧ ᑫᑯᓀᐣ ᑕᐡ ᐃᐧᐣ ᐁᐅᒋᓂᔓᐸᑲᓂ 
ᐱᒧᒋᑲᑌᑭᐣ ᐁᑲᐧ ᑲᐃᐧᐣ ᑲᓇᑫ 300 ᒋᑕᓯᓄᐊᐧᐨ ᑲᐅᒋᐱᒧᓂᑕᐧ ᑭᑭᓄᒪᐊᐧᑲᓇᐠ. ᑭᐡᐱᐣ ᓂᑲᑌᓂᑲᑌᑭᐸᐣ 
ᐅᐁᐧ ᑲᓂᔓᓭᑭᐣ ᐁᑲ ᑲᑌᐱᓭᑭᐣ ᐃᐧᒋᐦᐃᐁᐧᐃᐧᓇᐣ ᑭᑭᓄᒪᐊᐧᑲᓇᐣ ᑲᐅᒋᐃᐧᒋᐦᐃᑕᐧ ᑐᑲᐣ, ᑲᐊᐃᐧᐦᓱᓇᓂᐊᐧᐠ 
ᐊᐧᑲᐦᐃᑲᐣ ᒥᓇ ᒋᓇᐣᑭᐅᑎᓂᑕᐧᐸᐣ ᐊᓄᑭᓇᑲᓇᐠ.   

 
 
 
ᑲᑲᓄᓂᐨ: ᑲᓇᑕ 

 
52. ᑫᑭᐅᒋᑲᐡᑭᒋᑲᑌᐠ ᑫᒋᓇᐨ ᐊᓂᔑᓂᓂᐃᐧ ᑭᑭᓄᒪᑫᐃᐧᓇᐣ ᑲᐱᒧᒋᑲᑌᑭᐣ ᐊᑲᐧᒋᐠ ᐃᐡᑯᓂᑲᓂᐠ ᑲᐧᔭᐠ 

ᒋᑌᐱᓭᐨ ᔓᓂᔭ ᒋᔑᔭᐸᑎᓯᐨ ᐃᒪ ᐊᐧᑲᐦᐃᑲᓇᐣ ᑲᔭᐸᑕᑭᐣ, ᑲᐱᒥᔭᓄᑲᑌᑭᐣ ᒥᓇ ᐱᒥᐊᐧᐁᐧᔑᒋᑫᐃᐧᓂᐠ, 
ᒋᑭᐁᐧᓇᓇᑲᒋᒋᑲᑌᓂᐠ ᔓᓂᔭᐃᐧᑭᒪ ᐅᑐᓇᑯᓂᑫᐃᐧᓇᐣ ᑫᐅᒋᑎᐸᐦᐊᑭᐣ ᒥᓯᐁᐧ ᐃᒪ ᒣᑎᓂᑫᐃᐧᓂᐠ 
ᑭᑭᓄᒪᑫᐃᐧᑲᒥᑯᐣ ᒥᓇ ᑭᑭᓄᒪᐊᐧᑲᓇᐠ ᑲᐅᒋᐃᐧᒋᐦᐃᐧᑕᐧ ᑲᑭᑭᓄᒪᐊᐧᐃᐧᑕ ᐊᑲᐧᒋᐠ ᐃᐡᑯᓂᑲᓂᐠ ᒥᓇ 
ᐊᓂᔑᓂᓂᐃᐧ ᐱᒧᒋᑫᐃᐧᓇᐣ ᑲᐱᒧᑐᐊᐧᐨ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑲᓇᑕ ᐅᑭᒪ ᐅᑎᐸᒋᒧᐠ ᑭᐃᑭᑐᐊᐧᐠ ᒥᓂᑯᐠ ᑲᐃᔑᐸᐸᑭᑎᓂᐨ ᔓᓂᔭ 
ᑲᑎᐸᐦᐃᑲᑌᓂᑭᐣ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑭᐡᐱᐣ ᐁᑕ ᐱᒋ ᐃᐡᑯᓂᑲᓂᐠ ᐃᔑᐅᔑᒋᑲᑌᓂᐠ 
ᑕᑎᐸᐦᐃᑲᑌᓂ, ᑲᐃᐧᐣ ᑕᐡ ᐃᐧᐣ ᐊᑲᐧᒋᐠ ᐃᐡᑯᓂᑲᓂᐠ, ᐊᑎᑲ ᑐᑲᐣ ᐃᐁᐧ DFC. ᑲᐃᐧᐣ ᒋᑭᐅᒋᐊᔑᑎᓂᑲᑌᐠ 
ᐅᑭᒪᐃᐧ ᐊᔕᑕᒪᑫᐃᐧᐣ, ᒥᓇ ᑲᐃᐧᐣ ᒋᑭᐅᒋ ᓂᓯᑐᑕᑯᒧᒋᑲᑌᐠ ᐃᒪ ᐅᓇᔓᐁᐧᐃᐧᓂᐠ. ᐁᑲᐧ ᒥᓇ ᑯᑕᑭᔭᐣ ᐃᒪ 
ᑲᑭᐃᑭᑐᒪᑲᐠ ᑲᓇᑕᐁᐧᑕᑲᐧᑭᐣ ᑫᐊᓄᑲᑌᑭᐣ, ᐅᓇᔓᐁᐧᐃᐧᑭᒪᔑᔕᐠ ᐅᑭᒪᐡᑲᐃᐧᑲᓄᑕᓇᐊᐧ ᓇᐱᐨ 
ᐁᑭᒋᓂᑲᓀᑕᑲᐧᓂᐠ ᐊᓂᔑᓂᓂᐃᐧ ᑭᑭᓄᒪᐊᐧᑲᐣ ᒋᒥᓇᐧᔑᒋᑲᑌᓂᐠ ᐅᑭᑭᓄᒪᑯᐃᐧ ᐃᐧᒋᐦᐃᑯᐃᐧᐣ ᐱᒋ 
ᐃᐡᑯᓂᑲᓂᐠ ᒥᓇ ᐊᑲᐧᒋᐠ ᐃᐡᑯᓂᑲᓂᐠ.  

53. ᑫᑭᐅᒋᑲᐡᑭᒋᑲᑌᐠ ᒋᐅᒋᑕᒪᐃᐧᑕᐧ ᑭᑭᓄᒪᐊᐧᑲᓇᐠ ᒋᒥᓄᐸᔭᑕᑭᓇᑲᐧᓂᐠ ᑫᑕᔑ ᑭᑭᓄᒪᐃᐧᑕᐧ ᒥᓇ 
ᒋᒋᑫᑕᒧᐊᐧᐨ ᒋᐱᒥ ᑭᑭᓄᒪᐃᐧᑕᐧ ᐁᑲᐧ ᒥᓇ ᐁᑲ ᒋᓇᓄᑌᐳᓇᓄᑭᐊᐧᐨ ᐅᑭᑭᓄᒪᑫᐠ, ᐸᑭᑎᐣ ᔓᓂᔭ ᐃᒪ: 

 
i. ᑫᒋᓇᐨ ᑭᑭᓄᒪᑫᑲᒥᑯᐣ ᒋᑕᑲᐧᑭᐣ ᐃᐧᓯᓂᑲᒥᐠ ᑫᑭᐅᒋ ᑭᔑᑌᐳᓇᓂᐊᐧᐠ ᓂᐦᓴᐧ (3) ᒋᐅᒋ 

ᐃᐧᓯᓂᐊᐧᐨ ᑕᓱᑭᔑᑲ; ᒥᓇ  
ii. ᒋᐅᒋᑕᒪᐃᐧᑕᐧ ᑲᑭᓇ ᑲᑭᑭᓄᒪᐃᐧᑕᐧ ᑫᒥᓇᐧᔑᓂᐠ: 

a. ᒣᑕᐁᐧᐃᐧᑲᒥᑯᐣ; 
b. ᑲᑕᔑ ᑲᑫᐧᒋᓇᓂᐊᐧᐠ; 
c.  ᒪᒪᑕᐊᐧᐱᑯᐣ ᑲᐃᔑᐊᑌᑭᐣ; 
d.  ᒪᓯᓇᐦᐃᑲᓇᐣ 
ᑲᐃᔑᐊᑌᑭᐣ; 
e.  ᑭᑐᒋᑫᑲᒥᑯᐣ; 
f. ᒪᓯᓂᐱᑫᑲᒥᑯᐣ; 
g.  ᒣᑕᐁᐧᐃᐧ ᑭᑭᓄᒪᑫᐃᐧᓇᐣ; 
h.  ᑲᐯᒋᓂ ᑭᑫᑕᓱᐊᐧᐨ ᑭᑭᓄᒪᑫᐃᐧᓇᐣ; 
i. ᓇᓇᑕᐃᐧᑭᑫᒋᑫᐃᐧ ᑭᑭᓄᒪᑫᐃᐧᓇᐣ (ᑲᐃᔑᓇᐦᐃᓭᐠ); 
j. ᒋᑕᐃᐧᓂᑲᑌᐠ ᑫᑕᔑᑭᑭᓄᒪᑲᓂᐊᐧᐠ ᐊᓂᔑᓂᓂᐃᐧ ᑫᑯᓇᐣ; 
k.  ᒋᑕᐃᐧᓇᒪᐃᐧᑕ ᑭᒋᐦᐊᐠ; 
l. ᒋᐸᑫᑲᒥᑯᒋᑲᑌᑭᐣ ᑫᑕᓇᓄᑭᐊᐧᐨ ᐅᐃᐧᒋᐦᐃᐁᐧᐠ, ᐅᐡᑲᑎᓯᐊᐧᓄᑭᐠ, ᑲᑲᐧᒋᐊᐸᒋᑐᐊᐧᐨ 

ᑫᑯᓇᐣ ᑲᐃᐧᒋᐦᐊᐨ, ᒥᓇ ᓇᓇᑐᐠ ᐃᔑᒋᑫᐃᐧᓇᐣ ᑲᐱᒧᑐᐊᐧᐨ; 
m. ᓇᓇᑲ ᑲᐃᓇᐸᑕᐠ ᑲᑕᔑ ᒪᒪᐃᐧ ᑭᑭᓄᒪᑲᓂᐊᐧᐠ; ᒥᓇ 
n.  ᑯᑕᑭᔭᐣ ᑲᒪᒪᑭᑕᐊᐧᑭᐣ ᑫᑕᔑᒪᒪᐃᐧᐡᑲᓇᓂᐊᐧᐠ ᑐᑲᐣ ᑲᑭᔑᑐᐊᐧᐨ ᐅᑭᑭᓄᒪᑯᐃᐧᓂᐊᐧ 

ᑲᓇᑐᒥᑕᐧ ᐃᒪ ᒥᓯᐁᐧ ᑕᓇᐱᐃᐧᓂᐠ. 
 

 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᑭᑭᓄᒪᑫᐠ ᑭᑎᐸᒋᒧᐊᐧᐠ ᑲᑭᐱᔑᔭᓂᒥᓭᐊᐧᐨ ᒥᓇ ᒥᓄᓭᐊᐧᐨ 
ᑲᑭᑭᓄᒪᐊᐧᐊᐧᐨ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ, ᒥᓇ ᐁᑭᐱᐊᐧᐊᐧᓀᑕᒥᐦᐃᑯᐊᐧᐨ ᐁᑲ 
ᑲᒥᓇᐧᔑᓂᑭᐣ ᑭᑭᓄᒪᑎᑲᒥᑯᐣ ᐁᑲ ᐃᐧᐣ ᑐᑲᐣ ᑲᐱᒋᒥᓇᐧᔑᑭᐣ ᐅᐣᑌᕑᐃᔪ ᐅᑭᒪᐅᐣ ᑲᐱᒧᑐᐨ ᐦᐊᔾ 
ᐢᑯᓫ ᑭᑭᓄᒪᑎᑲᒥᑯᐣ. ᑭᑭᓄᒪᐊᐧᑲᓇᐠ ᑲᔦ ᑭᑎᐸᒋᒧᐊᐧᐠ ᐁᑭᒋᓀᑕᑲᐧᓂᐠ ᐅᑭᑭᓄᒪᑯᐃᐧᓂᐊᐧ ᑭᐡᐱᐣ 
ᒥᓇᐧᔑᓂᑭᐸᐣ ᑲᑕᔑᑭᑭᓄᒪᐃᐧᑕᐧ.  
 
 

54. ᑫᑭᐅᒋᑲᐡᑭᒋᑲᑌᐠ ᒋᑭ ᑭᑫᑕᑲᐧᐠ ᑭᐡᐱᐣ ᒣᑲᐧᐨ ᑲᑕᑲᐧᐠ DFCHS ᐃᔑᓇᑲᐧᓄᑫᐧᐣ ᒋᐅᒋᒥᓄᐸᔭᑕᑭᓭᐊᐧᐨ 
ᒋᑕᔑᑭᑭᓄᒪᐃᐧᑕᐧ ᐅᐣᑌᕑᐃᔪ ᐅᑭᒪᐅᓂᐠ ᑲᐅᒋᐱᒥ ᑎᐸᐦᐃᑲᑌᐠ ᐦᐊᔾ ᐢᑯᓫ ᑭᑭᓄᒪᑎᑲᒥᑯᐣ, ᐁᑲᐧ ᑕᐡ 
ᒋᑭᐊᔭᒥᐦᐃᑕᐧᐸᐣ ᑲᐅᑭᒪᐃᐧᐊᐧᐨ ᐃᒪ NNEC, KO, ᒥᓇ DFCHS, ᒋᐸᑭᑎᓇᐨ ᔓᓂᔭᐣ ᒋᓇᓇᑐᓂᑲᑌᐠ 
ᑫᑭᔑᐅᔑᒋᑲᑌᐠ DFCHS ᑫᐃᓀᒋᑲᑌᐠ ᒋᑭᐅᒋ ᐃᐧᒋᐦᐃᑯᐊᐧᐸᐣ ᐊᔕ ᑲᑭᐱᑌᓯᓇᐦᐃᑲᑌᑲᐧᐸᐣ ᑫᔭᓄᑌᑭᐣ 
53, ᐁᑲᐧ ᒥᓇ ᐅᓀᐧᓂᐊᐧᐣ ᑲᓂᒪᓯᓇᐦᐃᑲᑌᑭᐣ: 

 
 i. 15 ᑕᓱᔭᑭᐃᐧᐣ ᓂᑲᐣ ᒋᔑᑲᓇᐊᐧᐸᒋᑲᑌᐠ ᒋᔭᑲᐧᒋᑲᑌᐠ ᒋᐱᒥᑌᐸᐡᑭᓀᐊᐧᐨ ᑭᑭᓄᒪᐊᐧᑲᓇᐠ; 
 ii. ᒋᓇᐦᐃᐊᐱᒋᒋᑲᑌᐠ ᐊᐱᐨ ᒣᑲᐧᐨ ᐅᐁᐧ ᑲᐃᑲᐧᐠ ᒥᓇ ᒋᐅᔑᒋᑲᑌᐠ ᒪᒪᑕᐊᐧᐱᑯ ᐊᐸᒋᒋᑲᓇᐣ 

ᑫᔑᐊᑌᑭᐣ ᑲᔭᐸᒋᑐᐊᐧᐨ ᑭᑭᓄᒪᐊᐧᑲᓇᐠ; 
 iii. ᒋᓇᐦᐃᐊᐱᒋᒋᑲᑌᐠ ᐊᐱᐨ ᒣᑲᐧᐨ ᑲᐃᑲᐧᐠ ᒥᓇ ᒋᐅᔑᒋᑲᑌᐠ ᑫᑕᔑ ᑭᑐᒋᑫ ᑭᑭᓄᒪᐃᐧᑕᐧ; 
 iv. ᒋᓇᐦᐃᐊᐱᒋᒋᑲᑌᐠ ᐊᐱᐨ ᒣᑲᐧᐨ ᑲᐃᑲᐧᐠ ᒥᓇ ᒋᐅᔑᒋᑲᑌᐠ ᑲᑫᐧᒋᐃᐧᑲᒥᐠ ᒥᓇ ᔐᔕᐃᐧᐃᐧᐣ; 



 56 

 v. ᒋᓇᐦᐃᐊᐱᒋᒋᑲᑌᐠ ᐊᐱᐨ ᒣᑲᐧᐨ ᐅᐁᐧ ᑲᐃᑲᐧᑭᐣ ᒪᒪᐃᐧᑭᑭᓄᑫᑲᒥᑯᐣ, ᐊᔑᐨ ᒥᓇ ᑭᔑᑌᐳ 
ᑭᑭᓄᒪᑫᑲᒥᐠ; ᒥᓇ  

 vi. ᒥᓂᑯᐠ ᒣᑎᓂᑫᐃᐧᐣ ᒥᓇ ᑭᐁᐧᓂᑫᐃᐧᐣ ᒋᓇᓇᑲᒋᒋᑲᑌᐠ ᑲᐃᓇᑭᐣᑌᑭᐣ ᐊᐧᐁᐧᔑᒋᑫᐃᐧᓇᐣ ᐊᐱᐨ ᐃᐧᐣ 
ᑫᑯᓇᐣ ᑲᐅᐡᑭᒋᑲᑌᑭᐣ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᐁᐧ ᑭᑭᓄᒪᑎᑲᒥᐠ ᑫᑌᐦᐃᐊᐧᐣ, ᒥᓇ ᑲᐃᐧᐣ ᒋᐊᔭᑭᐣ ᐊᐸᒋᒋᑲᓇᐣ 
ᑯᑕᑭᔭᐣ ᐃᐧᐣ ᐦᐊᔾ ᐢᑯᓫ ᑲᐃᔑᒋᑲᑌᑭᐣ, ᒥᓇ ᑲᐃᐧᐣ ᒋᓇᐦᐃᐊᐱᒐᐠ ᑫᑭᐅᒋᑎᐱ ᐊᓄᑲᑌᑭᐣ 
ᐅᐃᐧᒋᐦᐃᑯᐃᐧᓂᐊᐧ ᑭᑭᓄᒪᐊᐧᑲᓇᐠ. ᐅᓇᔓᐁᐧᐃᐧᑭᒪᔑᔕᐠ ᑭᑲᑫᐧᑌᐧᐊᐧᐠ ᑭᑭᓄᒪᐊᐧᑲᓇᐠ 
ᑲᐃᔑᓇᓄᑌᓭᐊᐧᐨ ᒋᑭᓇᓇᑕᐃᐧᑭᑫᓂᑲᑌᓂᑭᐣ ᐁᑲᐧ ᒥᓇ ᒥᑐᓂ ᐱᑯ ᑲᐧᔭᐠ 
ᒋᓇᓇᑲᑕᐊᐧᐸᒋᑲᑌᓂᑭᐣ ᑭᐡᐱᐣ ᐅᐁᐧ ᒣᑲᐧᐨ ᑲᐃᔑᐱᒥᓄᑌᓭᐃᐧᓇᑲᐧᓂᑭᐣ ᐅᐃᐧᒋᐦᐃᑯᐃᐧᓂᐊᐧ ᒥᓇ 
ᓂᑲᐣ ᑫᓂᔑᐃᐧᒋᐦᐃᑕᐧ ᒋᔑᑲᐧᔭᒋᑕᒪᐃᐧᑕᐧ ᐊᓂᐊᐧᐁᐧᔑᒋᑲᑌᓂᐠ ᓇᐣᑕ ᐅᐡᑭ ᐅᔑᒋᑲᑌᓂᐠ 
ᑭᑭᓄᒪᑎᑲᒥᑯᓂ. 

 
 
 
55. ᐃᓯᓭᓂ ᔓᓂᔭᐃᐧᑭᒪ ᔐᒪᐠ ᒋᒪᑕᓄᑲᑕᐠ, ᒋᐃᐧᒋᑐᐨ DFCHS ᔓᓂᔭᓂᐠ ᐃᓀᑫ ᓇᐦᐃᒥᓂᑯᐠ 

 ᒋᐊᐧᐁᐧᔑᒋᑲᑌᐠ ᑭᑭᓄᒪᑎᑲᒥᐠ: 
 

i. ᒋᐸᑲᐧᑎᓂᑲᑌᐠ ᑭᓱᓯᒋᑲᐣ ᑲᐱᒋᐳᐃᐧᓂᐊᐧ ᑲᑭᐃᐧᐣᒋᑲᑌᐠ ᐃᒪ 
ᐊᐧᐸᑕᐦᐃᐁᐧᐃᐧᓂᐠ 185; ᒥᓇ 

ii. ᐅᐡᑭ ᑭᓯᓯᑲᓇᐣ ᒋᒥᐡᑲᐧᒋ ᐊᒋᑲᑌᑭᐣ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑭᑭᓄᒪᑎᑲᒥᑯᐠ DFC ᐊᔭᒪᑲᐣ ᑭᓱᓯᒋᑲᐣ 
ᑲᐱᒋᐳᐃᐧᓂᐊᐧᐠ. ᐊᓇᐃᐧᐣ ᑭᐱᑲᐡᑭᒋᑲᑌ ᐁᑲ ᒋᐅᒋᐱᐦᒋᑐᑕᑫᒪᑲᐠ, ᔕᑯᐨ 
ᑭᔭᓂᐱᒋᓂᔭᒪᑲᐣ ᒋᐅᒋᐱᐦᒋᑐᑕᑯᐊᐧᐨ ᑭᑭᓄᒪᐊᐧᑲᓇᐠ ᐊᔕ ᑲᓂᐱᑯᐡᑲᐠ 
ᐊᐧᑲᐦᐃᑲᐣ. ᒥᓇᐊᐧ ᐸᐳᓂᑭᑭᓄᒪᐊᐧᑲᓄᐊᐧᐠ ᑲᐸᐱᑯᓭᐠ ᑭᓯᓯᑲᐣ ᒥᓇ DFC 
ᑲᐃᐧᐣ ᐅᑕᔭᐊᐧᓯᐣ ᔓᓂᔭᐣ ᒋᐊᑕᐁᐧᐨ ᐅᐡᑭ ᑭᓯᓯᑲᓇᐣ. 

 
 
 
56. ᒋᓇᓇᑭᑫᑕᑲᐧᐠ ᑭᐡᐱᐣ ᒣᑲᐧᐨ ᑲᑕᑲᐧᐠ MLC ᐃᔑᓇᑲᐧᓄᑫᐧᐣ ᒋᐅᒋᒥᓄᐸᔭᑕᑭᓭᐊᐧᐨ ᒋᑕᔑᑭᑭᓄᒪᐃᐧᑕᐧ ᐯᔑᑲᐧᐣ 

ᐅᐣᑌᕑᐃᔪ ᐅᑭᒪᐅᓂᐠ ᑲᐅᒋᐱᒥ ᑎᐸᐦᐃᑲᑌᐠ ᑭᑭᓄᒪᑎᑲᒥᑯᐣ, ᐁᑲᐧ ᑕᐡ ᔓᓂᔭᐃᐧᑭᒪ ᒥᓇ ᒪᑕᐊᐧ ᐅᑭᒪᑲᓇᐠ ᒥᓇ 
ᑲᐱᑐᐊᐧᐨ MLC ᐅᑕᑭᔭᓄᑲᑕᓇᐊᐧ ᔕᓂᔭᐃᐧ ᓇᓇᑲᒋᒋᑫᐃᐧᓂ ᒥᓇ ᐊᓂᐣ ᑲᐃᔑᐱᒥᓇᓄᑌᓭᐨ ᔓᓂᔭ 
ᓇᓇᑕᐃᐧᑭᑫᒋᑫᐃᐧᓂ. ᑭᐡᐱᐣ ᐃᔑᐊᐧᐸᒋᑲᑌᐠ ᐁᓇᑕᐁᐧᑕᑲᐧᐠ MLC  ᑭᑭᓄᒪᑫᐃᐧᑲᒥᐠ ᒋᐅᔑᒋᑲᑌᐠ, ᔓᓂᔭᐃᐧᑭᒪ 
ᐃᓯᓭᓂᐸᐣ ᐃᐧᐣ ᒋᐸᑭᑎᓇᐨ ᔓᓂᔭᐣ ᒋᐅᒋ ᓇᓇᑕᐃᐧᑭᑫᑕᑲᐧᐠ ᒋᐅᔑᒋᑲᑌᑭᐣ: 

  
 i. 15 ᑕᓱᔭᑭᐃᐧᐣ ᓂᑲᐣ ᒋᔑᑲᓇᐊᐧᐸᒋᑲᑌᐠ ᒋᔭᑲᐧᒋᑲᑌᐠ ᒋᐱᒥᑌᐸᐡᑭᓀᐊᐧᐨ ᑭᑭᓄᒪᐊᐧᑲᓇᐠ; 
 ii. ᒋᓇᐦᐃᐊᐱᒋᒋᑲᑌᐠ ᐊᐱᐨ ᒣᑲᐧᐨ ᐅᐁᐧ ᑲᐃᑲᐧᑭᐣ ᒪᒪᐃᐧᑭᑭᓄᑫᑲᒥᑯᐣ, ᐊᔑᐨ ᒥᓇ ᑭᔑᑌᐳ 

 ᑭᑭᓄᒪᑫᑲᒥᐠ; ᒥᓇ 
 iii.    ᒥᓂᑯᐠ ᒣᑎᓂᑫᐃᐧᐣ ᒥᓇ ᑭᐁᐧᓂᑫᐃᐧᐣ ᒋᓇᓇᑲᒋᒋᑲᑌᐠ ᑲᐃᓇᑭᐣᑌᑭᐣ ᐊᐧᐁᐧᔑᒋᑫᐃᐧᓇᐣ ᐊᐱᐨ 

ᐃᐧᐣ ᑫᑯᓇᐣ ᑲᐅᐡᑭᒋᑲᑌᑭᐣ. 
 

  
 

57. ᐊᐱ ᑭᑭᔑᒋᑲᑌᑭᐣ ᐅᓀᐧᓂᐊᐧᐣ ᑎᐸᒋᒧᐃᐧᓇᐣ ᒋᓇᓇᑕᐃᐧᑭᑫᒋᑲᑌᐠ ᒋᑭᐅᔑᒋᑲᑌᐠ DFCHS ᑭᑭᓄᒪᑎᑲᒥᐠ, ᐁᑲᐧ 
ᒥᓂᑯᐠ ᒣᑎᓂᑫᐃᐧᐣ ᒥᓇ ᑭᐁᐧᓂᑫᐃᐧᐣ ᑲᑭᐅᓇᓯᓇᐦᐃᑲᑌᑭᐣ ᑭᐊᔑᑕᓯᓇᐦᐃᑲᑌᐊᐧᐣ ᐊᐧᐁᐧᔑᒋᑫᐃᐧ ᒣᑎᓂᑫᐃᐧᓇᐣ, 

ᓇᐣᑕ ᐱᑯ ᒋᐅᔑᒋᑲᑌᐠ ᐅᐡᑭ ᑭᑭᓄᒪᑎᑲᒥᐠ, ᒋᐸᑭᑎᓂᐨ ᔓᓂᔭ ᑫᐅᒋᒪᑕᓄᑲᑌᑭᐣ ᑲᑭᐃᐧᐣᒋᑲᑌᑭᐣ ᑫᐊᓄᑲᑌᑭᐣ 
ᑲᑭᐸᑭᑎᓂᑲᑌᑭᐣ ᐅᒪ ᑎᐸᒋᒧᐃᐧᓇᐣ. 

 
 
iii. ᐃᐡᐱᑭᑫᑕᓱ ᑭᑭᓄᒪᑎᑲᒥᑯᐣ ᐁᐧᑎ ᐊᓂᓂᑲᐣ 

 
ᑲᑲᓄᓂᐨ: ᑲᓇᑕ 

 
58. ᑫᑭᐅᒋᑲᐡᑭᒋᑲᑌᐠ ᒋᐅᒋᑕᒪᐃᐧᑕᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᓄᐱᒪᑲᒥᐠ ᑕᓇᐱᐃᐧᓇᐣ ᑲᐅᒋᐊᐧᐨ 

ᐃᐡᐱᑭᑫᑕᓱ ᑭᑭᓄᒪᑯᐃᐧᓂ ᑲᓂᓯᑕᐃᐧᓂᑫᒪᑲᓂᐠ ᐁᐸᑲᓂᓭᐊᐧᐨ ᒥᓇ ᐅᑕᓂᒥᓭᐃᐧᓂᐊᐧ ᑭᑭᓄᒪᐊᐧᑲᓇᐠ, 
ᐅᐊᐧᑯᒪᑲᓂᐊᐧ ᒥᓇ ᐅᑕᓇᐱᐃᐧᓂᐊᐧ, ᒋᑭᐅᓇᓯᑕᐧᐸᐣ ᒋᒪᒪᐃᐧ ᐊᓄᑭᐊᐧᐨ ᒋᐅᑎᓂᑕᐧ ᐃᒪ NNEC, KO, 
MLC ᒥᓇ ᑯᑕᑭᔭᐣ ᐊᓂᔑᓂᓂᑲᐠ ᑲᐅᒋᐱᒧᒋᑲᑌᑭᐣ ᑭᑭᓄᒪᑫ ᐱᒧᒋᑫᐃᐧᓇᐣ. ᐅᐁᐧ ᑕᐡ ᒋᓇᓄᑭᐦᐃᑕᐧ 
ᑲᒪᒪᐃᐧ ᐊᓄᑭᐊᐧᐨ ᒋᒪᐊᐧᒋᐦᐃᐁᐧᐊᐧᐨ ᒋᓇᓇᑕᐃᐧᑭᑫᑕᒧᐊᐧᐨ: 

 
i. ᑕᓇᐱᐃᐧᓇᐣ ᑲᓇᑕᐁᐧᑕᒧᐊᐧᐨ ᒋᐊᔭᐊᐧᐨ ᐦᐊᔾ ᐢᑯᓫ ᒥᓇ ᒋᑭᑌᐱᓭᐃᐧᓇᑲᐧᓂᐠ ᒋᑕᑲᐧᓂᐠ ᐦᐊᔾ 

ᐢᑯᓫ ᐃᐡᑯᓂᑲᓂᐠ; 
ii. ᑕᓇᐱᐃᐧᓇᐣ ᑲᐃᐧᒋᑐᐊᐧᐨ ᐦᐊᔾ ᐢᑯᓫ ᑭᑭᓄᒪᑫᐃᐧᓂ ᐊᑲᐧᒋᐠ ᐃᐡᑯᓂᑲᓂᐠ; 
iii. ᑕᓇᐱᐃᐧᓇᐣ ᑲᐃᐧᒋᑐᐊᐧᐨ ᐦᐊᔾ ᐢᑯᓫ ᑭᑭᓄᒪᑫᐃᐧᐣ ᐊᑲᐧᒋᐠ ᐃᐡᑯᓂᑲᓂᐠ, ᑲᓇᑕᐁᐧᑕᒧᐊᐧᐨ 

ᒋᑕᔑᑭᑭᓄᒪᐃᐧᑕᐧ ᒥᓇ ᒋᑲᐯᔑᐦᐃᒥᐨ ᑭᑭᓄᒪᐊᐧᑲᓇᐣ ᒣᑲᐧᐨ ᐊᑲᐧᒋᐠ ᐃᐡᑯᓂᑲᓂᐠ ᑭᑭᓄᒪᐃᐧᑕᐧ, 
ᐊᔑᐨ ᒥᓇ: 
a. ᐊᐣᑎ ᒪᔭᑦ ᑭᑭᓄᒪᑎᑲᒥᑯᐠ ᑲᐃᐧᔑᓂᔕᐊᐧᐊᐧᐨ 9 ᒥᓇ 10 ᑲᐃᑯᐡᑲᐊᐧᐨ (ᑐᑲᐣ ᐁᐧᑎ ᐯᓫᐃᑲᐣ 

ᐊᓂᔑᓂᓂ ᐦᐊᔾ ᐢᑯᓫ, PFFNHS), ᒋᐅᒋ ᐃᐧᒋᐦᐃᑕᐧ ᑭᑭᓄᒪᐊᐧᑲᓇᐠ ᒋᔭᓂᔑ ᑭᑭᓄᒪᐃᐧᑕᐧ 
ᑕᐣᑐᕑ ᐯ (ᓇᐣᑕ ᒥᓇ ᑯᑕᑭᔭᐣ ᑭᑭᓄᒪᑎᑲᒥᑯᐣ ᐊᑲᐧᒋᐠ ᐃᐡᑯᓂᑲᓂᐠ);  

b.  ᒋᑲᐯᔑᐦᐃᑕᐧ ᑲᐃᔑᒪᒪᐃᐧᑲᐯᔑᐦᐃᑕᐧ 9 ᒥᓇ 10 ᑲᐃᑯᐡᑲᐊᐧᐨ; 
c.  ᒋᑲᐯᔑᐦᐃᑕᐧ ᑲᐃᔑᒪᒪᐃᐧᑲᐯᔑᐦᐃᑕᐧ ᑲᑭᓇ ᑲᔭᐱᒋᑭᑫᑕᓱᐊᐧᐨ; 
d.  ᒋᑲᐯᔑᐦᐃᑕᐧ ᑲᑲᐯᔑᐦᐃᐁᐧᐊᐧᐨ ᐅᐊᐧᑲᐦᐃᑲᓂᐊᐧᐠ 11 ᒥᓇ 12 
 ᑲᐃᑯᐡᑲᐊᐧᐨ; ᓇᐣᑕ ᒥᓇ 
e.  ᒋᑲᐯᔑᐦᐃᑕᐧ ᑲᑲᐯᔑᐦᐃᐁᐧᐊᐧᐨ ᐅᐊᐧᑲᐦᐃᑲᓂᐊᐧᐠ ᑲᑭᓇ 
 ᑲᑲᔭᐱᒋᑭᑫᑕᓱᐊᐧᐨ. 

 
 
 
ᑲᑲᓄᓂᐨ: ᑲᓇᑕ 

 
59. ᒋᑎᐱᐅᒋᑕᒪᐃᐧᑕᐧ ᑲᔑᐅᓄᑌᓭᐃᐧᓂᐊᐧ ᐊᓂᔑᓂᓂᐊᐧᐠ ᒥᓇ ᑫᒋᓇᐨ ᒋᐃᐧᒋᐦᐃᑕᐧ ᑭᑭᓄᒪᐊᐧᑲᓇᐠ 

ᒋᐯᑕᑭᓭᐊᐧᐨ, ᐁᑲᐧ ᑲᓇᑕ ᐅᑭᒪᐅᐣ ᐃᐧᐣ ᒋᑭᐅᒋᑕᒪᑫᐸᐣ ᔓᓂᔭᐣ ᒋᔑᐸᑭᑎᓇᐨ NNEC ᒋᑌᐱᓭᓂᐨ 
ᒋᐅᔑᒋᑲᑌᐠ ᑲᑭᓇ ᑫᑯᓇᐣ ᐃᒪ ᒋᑲᐧᔭᒋᒋᑲᑌᑭᐣ ᒥᓇ ᒋᐊᓄᑭᐦᐃᑕᐧ ᑫᑕᔑᑲᓇᐁᐧᑕᑯᓯᐊᐧᐨ ᑭᑭᓄᒪᐊᐧᑲᓇᐠ 
ᑕᐣᑐᕑ ᐯ ᐃᒪ NNEC ᑲᐅᒋᑲᓇᐊᐧᐸᒋᑲᑌᑭᐣ ᑕᓇᐱᐃᐧᓇᐣ ᑲᐱᑭᑭᓄᒪᐃᐧᑕᐧ DFCHS ᑭᑭᓄᒪᑎᑲᒥᑯᐠ: 

 
i. ᐃᐧᐣ ᔓᓂᔭᐃᐧᑭ ᐃᓯᓭᓂ ᒋᐸᑭᑎᓇᐨ ᔓᓂᔭᐣ ᐃᒪ NNEC ᒋᑌᐱᓭᓂᐨ ᒣᑎᓂᑫᐃᐧᐣ ᑲᐃᓯᓭᐠ 

ᑲᐱᒪᓄᑲᑌᑭᐣ ᑲᓇᐁᐧᒋᑫᐃᐧᑲᒥᐠ ᑕᓱᐯᔑᑯᔭᑭ ᑲᐃᔑᐅᓇᑌᐠ ᒋᔑᒥᓂᑕᐧ ᑐᑲᐣ ᑲᒪᒪᐃᐧ 
ᑲᓇᐁᐧᑕᑯᓯᐊᐧᐨ ᑎᐸᐦᐃᑫᐃᐧᐣ ᑲᒪᓯᓇᐦᐃᑲᑌᐠ ᐃᒪ ᐸᑫᐱᐦᐃᑲᓂᐠ 5.0 D -ᑭᑭᓄᒪᐊᐧᑲᐣ 
ᐅᐃᐧᒋᐦᐃᑯᐃᐧᓇᐣ ᐃᒪ ᑲᓇᑕ ᑲᐃᓇᑯᓂᑲᑌᑭᐣ ᒥᓇ ᑭᑭᓄᐦᐃᑫᐃᐧᓇᐣ ᔓᓂᔭ ᐸᑭᑎᓂᑫᐃᐧᓇᐣ 
ᒋᐃᐧᒋᒋᑲᑌᑭᐣ ᐃᓂᔑᓂᓂᐃᐧ ᑭᑭᓄᒪᑫᐃᐧ ᐱᒧᒋᑫᐃᐧᓇᐣ. 

ii. NNEC ᑕᑭᐃᔑ ᐊᐧᐃᐧᑕᒪᑫᐸᐣ ᐊᓂᔑᓂᓂᐃᐧ ᑕᓇᐱᐃᐧᓇᐣ, ᒣᑲᐧᐨ ᑲᐱᒥᑭᑭᓄᒪᐃᐧᑕᐧ, 
NAN,  KO ᒥᓇ ᑯᑕᑭᔭᐣ ᑲᐅᒋᐃᐧᑕᓄᑭᒥᑐᒪᑲᑭᐣ ᐅᑭᒪᑲᓇᐠ ᐱᒧᒋᑫᐃᐧᓇᐣ ᐊᓂᐣ 
ᑲᐃᔑᓇᑲᐧᐠ ᒥᓇ ᑲᐃᐧᐃᔑᐅᓇᒋᑲᑌᐠ ᑫᐃᔑᓇᑯᒋᑲᑌᐠ ᒪᒪᐃᐧ ᑲᐯᔑᐦᐃᐁᐧᐃᐧᐣ. ᑲᓇᑕ ᐅᑭᒪᐅᐣ 
ᐃᐧᐣ ᐅᑕᐸᑭᑎᓇᐣ ᔓᓂᔭᐣ ᐃᒪ  NNEC ᒋᐅᒋ ᐊᓄᑲᑕᒥᓂᐨ ᒪᐊᐧᒋᐦᐃᐁᐧᐃᐧᓇᐣ. 

iii. ᑲᓇᑕ ᐅᑭᒪᐅᐣ ᐃᐧᐣ ᒋᑭᐸᑭᑎᓇᐸᐣ ᔓᓂᔭᐣ ᑫᑌᐱᓭᓂᐨ ᑫᓂᒪᑕᓄᑲᑌᓂᐠ ᑫᐅᔑᒋᑲᑌᐠ 
ᑲᐯᔑᐃᐧᑲᒥᑯᓂ ᐊᐱ ᐊᓂᑭᐁᐧ ᐅᐡᑭᔓᓂᔭᐃᐧᐊᐦᑭᐊᐧᓂᐠ ᓂᑭᐱᓯᑦ 1, 2017 
ᒋᔭᓂᒪᒋᐅᔑᒋᑲᑌᐠ ᐊᓂᓯᑲᐧᐠ 2017.  
 

 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒣᑲᐧᐨ ᐅᐁᐧ ᑲᐃᔑᓇᑲᐧᐠ ᑲᑲᐯᔑᐦᐃᑕᐧ ᑭᑭᓄᒪᐊᐧᑲᓇᐠ ᓇᐱᐨ ᐊᓂᒪᐣ 
ᒋᑭᒥᑲᐃᐧᑕᐧ ᐊᐃᐧᔭᐠ ᒋᑲᐯᔑᐦᐊᐊᐧᐨ, ᒥᓇ ᐁᑲ ᐁᑭᓇᐦᐃᓭᓂᐠ ᑲᐃᔑᑲᓇᐁᐧᑕᑯᓯᐊᐧᐨ ᒥᓇ 
ᐅᐱᒥᐃᐧᒋᐦᐃᑯᐃᐧᓂᐊᐧ. ᐁᑲᐧ ᑕᐡ ᐅᐁᐧ ᒪᒪᐃᐧᑲᐯᔑᐦᐃᑯᐃᐧᐣ ᐊᔭᑭᐸᐣ ᐃᔑᑲᓇᐁᐧᑕᑯᓯᐊᐧᐨ ᓇᐊᐧᐨ 
ᑕᑭᐅᒋᐸᔭᑕᑭᓭᐸᓂᐠ ᐯᑭᐡ ᒥᓇ ᐅᑕᓂᔑᓂᓂᐊᐧᑎᓯᐃᐧᓂᐊᐧᐠ ᒥᓇ ᐅᑎᓇᒋᑫᐃᐧᓂᐊᐧ 
ᒋᔑᑕᒪᐃᐧᑕᐧ, ᒋᐅᒋᐯᔕᐧᐸᒪᐊᐧᐨ ᐃᐧᒋᐅᐡᑲᑎᓴᐣ ᒥᓇ ᑲᓇᐦᐃᐊᐧᐨ ᒋᔭᓄᑲᓇᐊᐧᐨ ᐅᐡᑲᑎᓴᐣ ᒥᓇ 
ᒋᐅᒋᐯᔕᐧᐸᑕᒧᐊᐧᐨ ᑯᑕᑭᔭᐣ ᑲᐃᐧᐊᐃᔕᐊᐧᐨ ᐁᑲ ᐃᐧᐣ ᑲᑭᑲᐡᑭᑐᐊᐧᐨ ᒋᑭᑐᑕᒧᐊᐧᐨ ᑲᐃᔑᐸᐱᑭᓯ 
ᑲᐯᔑᐦᐃᑕᐧ. 

 
 
 
ᑲᑲᓄᓂᐨ: NNEC ᒥᓇ ᑕᐣᑐᕑ ᐯ ᐅᑭᒪᐠ 

 
60. ᑕᐣᑐᕑ ᐯ ᐅᑭᒪᐠ ᐅᑕᑭᐃᐧᑕᓄᑭᒪᐊᐧᐣ NNEC ᑫᒋᓇᐨ ᓂᑲᐣ ᒋᐅᒋᑭᑫᑕᒧᐊᐧᐨ ᐁᑲ ᒋᐅᒋᒪᒋᓭᓂᐠ ᒥᓇ 

ᒋᒥᓇᐧᑐᐊᐧᐨ ᐃᓀᐧᓂᐊᐧᐣ ᐅᑌᓇᐃᐧ ᑎᐯᐣᒋᑫᐃᐧ ᐅᓇᑯᓂᑫᐃᐧᓇᐣ ᑲᐊᐃᑯᑎᐯᑕᑲᐧᑭᐣ 
ᑲᐃᐧᔑᐅᓇᐸᒋᑲᑌᑭᐣ ᑭᑭᓄᒪᑎᑲᒥᑯᐣ ᑫᔑᐅᔑᒋᑲᑌᑭᐣ. 

 
 

ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐊᑎᐟ ᐊᓂᔑᓂᓂᐃᐧ ᐅᐡᑲᑎᓴᐠ ᐅᑭᓇᑲᐃᑕᓇᐊᐧ ᒋᔑᐅᔑᒋᑲᑌᓂᐠ ᐃᒪ 
ᒪᔭᑦ ᑕᐣᑐᕑ ᐯ ᐅᑌᓇᐠ ᑲᐯᔑᐦᐃᑯᐃᐧᓂ. ᐊᑎᑲ ᑐᑲᐣ ᑭᐡᐱᐣ ᐃᒪ ᒣᑲᐧᐨ ᑲᐃᔑᐊᑌᐠ DFC 
ᐃᔑᐅᓇᐸᒋᑲᑌᐠ ᒋᔑᐅᔑᒋᑲᑌᐠ ᑭᑭᓄᒪᐊᐧᑲᓇᐠ ᒋᔑᑲᐯᔑᐦᐃᑕᐧ, ᑕᓇᑕᐁᐧᑕᑲᐧᐣ ᒋᐊᒋᒋᑲᑌᐠ 
ᑲᐃᓇᐸᓀᓯᒋᑲᑌᐠ ᐊᐦᑭᐃᐧ ᑎᐸᐦᐃᑭᑫᐃᐧᐣ ᑫᔑᐅᔑᒋᑲᑌᐠ. 
 

 
 

iv. ᒋᒥᓇᐧᔑᒋᑲᑌᑭᐣ ᐁᑲ ᑲᓇᐦᐃᑲᓇᐧᑭᐣ ᑭᑭᓄᒪᑎᑲᒥᑯᐣ ᑲᐃᔑᓇᑲᐧᑭᐣ 
 
ᑲᑲᓄᓂᐨ: ᐊᓂᔑᓇᐯ ᐊᐢᑭ 

 
61. ᑫᑭᐅᒋᑲᐡᑭᒋᑲᑌᐠ ᒋᒥᓇᐧᔑᒋᑲᑌᑭᐣ ᒥᓇ ᐁᑲ ᑲᐧᐣᑕ ᒋᓇᓇᐱᓇᑯᒋᑲᑌᑭᐣ ᐊᐸᒋᒋᑲᓇᐣ ᒥᓇ 

ᐊᐧᑲᐦᐃᑲᓇᐣ, ᐅᑕᑭᐊᓄᑭᐦᐊᐊᐧᐣ ᑭᑭᓄᒪᑫᐃᐧ ᐱᒧᒋᑫᐃᐧᓂᐠ ᑲᑲᓇᐊᐧᐸᑕᒧᐊᐧᐨ 
ᒋᐅᒋᓇᓇᑕᐃᐧᑭᑫᑕᒧᐊᐧᐨ ᑫᑯᓀᓇᐣ ᑐᑲᐣ ᑫᑭ ᐱᒥᔭᓄᑲᑌᑲᐧᐸᐣ ᒥᓇ ᒪᒪᐃᐧᔭᐸᑕᑲᐧᐸᐣ ᐊᐸᒋᒋᑲᓇᐣ. 
ᐊᑎᑲ ᐃᑫᐧᓂᐊᐧᐠ ᑫᐅᒋᐃᐧᑕᓄᑭᒥᑐᐊᐧᐸᐣ ᐃᒪ ᑲᐊᓄᑲᑌᑭᐣ NNEC ᒥᓇ KO ᐦᐊᔾ ᐢᑯᓫ ᑭᑭᓄᒪᐊᐧᑲᓇᐠ 
ᐅᑕᓱᐡᑲᒪᑯᐃᐧᓂᐊᐧ (SSSP) DFCHS ᑲᑕᔑ ᑭᑭᓄᒪᐃᑕᐧ ᑫᒋᓇᐨ ᑲᐱᒥᐊᐸᒋᑕᒧᓂᑕᐧ 
ᒋᐃᐧᒋᐦᐃᑯᐊᐧᐨ ᒥᓇ ᑯᑕᔭᑭᐣ ᑲᐃᔑᐱᒥᐃᐧᑕᒪᐃᐧᑕᐧ ᒥᓇ ᐅᓇᑯᓂᑲᓇᐣ ᑲᐃᓇᑕᒪᐃᐧᑕ ᒣᑲᐧᐨ 
ᑲᑭᑭᓄᒪᐃᐧᑕᐧ ᐃᒪ DFCHS. 

ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑲᑭᐃᓇᑯᓂᑲᑌᐠ ᑲᓇᑕᐁᐧᑕᑲᐧᐠ ᒋᐊᓄᑲᑌᐠ 51 ᑭᐅᒋᓇᑭᓂᑲᑌ 
ᒋᐊᔑᑎᓂᑲᑌᑭᐣ ᑲᐃᐡᑲᐧᐊᓄᑭᓇᓂᐊᐧᐠ ᒣᑲᐧᐨ ᑲᑭᔑᑲᐠ ᒥᓇ ᑯᑕᑭᔭᐣ ᐅᑕᓱᐡᑲᒪᑯᐃᐧᓂᐊᐧ ᑭᑭᓄᒪᐊᐧᑲᓇᐠ 
ᒣᑲᐧᐨ ᑲᓇᓇᐱᓇᑯᒋᑲᑌᓂᑭᐣ. 

 
 
 

B. ᔓᓂᔭ ᑲᐸᑭᑎᓂᐨ - ᑭᑭᓄᒪᑫᐃᐧ ᐃᐧᒋᐦᐃᐁᐧᐃᐧᓇᐣ 
 
ᑲᑲᓄᓂᐨ: ᑲᓇᑕ ᒥᓇ ᐅᐣᑌᕑᐃᔪ 

 
62. ᑫᑭᐅᒋᑲᐡᑭᒋᑲᑌᐠ ᒋᑌᐱᓂᑫᑕᒪᐃᐧᑕ ᑕᐱᑕ ᒋᓯᓭᓂᐠ ᐅᑭᑭᓄᒪᑯᐃᐧᓂᐊᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ, 

ᑲᓇᑕ ᐅᑭᒪᐅᐣ ᐅᑕᑭᑐᑕᐣ: 
 

i. ᒋᓇᓇᑲᒋᑐᐨ ᒣᑲᐧᐨ ᑲᐃᓇᑯᓂᑲᑌᑭᐣ ᑲᑎᐸᐦᐃᑲᓂᐠ ᐅᑭᑭᓄᒪᑯᐃᐧᐣ ᐊᓂᔑᓂᓂᐃᐧ ᑭᑭᓄᒪᐊᐧᑲᐣ 
ᑲᐃᐧᑭᑭᓄᒪᐃᐧᐨ ᐊᑲᐧᒋᐠ ᐃᐡᑯᓂᑲᓂᐠ ᓇᐣᑕ MLC4 ᑭᔭᑦ ᐊᐣᑎ ᑲᐃᔑᑲᐯᔑᐠ ᓇᐣᑕ 
ᑲᐃᔑᑲᐯᔑᓂᐨ ᐅᓂᑭᐦᐃᑯᐣ; 

ii. ᐁᒪᐧᔦ ᐊᒋᒋᑲᑌᑭᐣ ᐅᓇᑯᓂᑲᓇᐣ ᒋᐅᒋ ᐸᑭᑎᓂᐨ ᐱᑯ ᐊᐁᐧᓀᐣ ᐊᓂᔑᓂᓂᐃᐧ ᑭᑭᓄᒪᐊᐧᑲᐣ ᒋᔕᐨ 
ᐊᓂᔑᓂᓂᐃᐧ ᐦᐊᔾ ᐢᑯᓫ ᐊᑲᐧᒋᐠ ᐃᐡᑯᓂᑲᓂᐠ ᐊᐣᑎ ᐱᑯ ᑲᐅᒋᐨ ᐃᐡᑯᓂᑲᓂᐠ, ᐱᓇᒪ ᒋᐅᒋ 
ᐃᐧᑕᓄᑭᒥᑕᐧ ᑭᑭᓄᒪᑫᐃᐧᓂᐠ ᑲᐊᐱᑕᒪᑫᐊᐧᐨ ᑭᐁᐧᑎᓄᐠ ᓀᑲᐱᐦᐊᓄᐠ ᐅᐣᑌᕑᐃᔪ ᑫᒋᓇᐨ 
ᑫᒥᓇᐧᒋᑲᑌᑭᐣ ᑭᑭᓄᒪᑫᐃᐧ ᑎᐸᐦᐃᑫᐃᐧ ᓇᑯᒥᑐᐃᐧᓇᐣ ᒋᐅᓇᒋᑲᑌᑭᐣ; 

iii. ᒋᐳᓂᒋᑲᑌᐠ ᓇᑐᑕᒪᑫᐃᐧ ᒪᓯᓇᐦᐃᑫᐃᐧᐣ ᑲᐅᔑᒋᑲᑌᐠ ᑲᓇᑐᑕᒪᓂᐊᐧᐠ ᒋᔑᐊᐸᑎᓯᐨ 
ᑭᑭᓄᒪᑫᐃᐧᓂᐠ ᐃᒪ ᐊᓄᑭᐃᐧᓇᐣ (ᑲᑭᐃᐧᐣᒋᑲᑌᑭᐣ ᑲᓄᑌᓭᑭᐣ ᑲᑭᓇᓇᑲᑕᐊᐧᐸᒋᑲᑌᑭᐣ ᐃᒪ 
ᑲᓇᑕᐁᐧᑕᑲᐧᑭᐣ ᑫᐊᓄᑲᑌᑭᐣ 12 ᒥᓇ 14); 

iv.     ᒋᓇᓇᑕᐃᐧᑭᑫᒋᑲᑌᐠ ᒥᓂᑯᐠ ᑲᓇᑕᐁᐧᑕᑯᓯᐨ ᔓᓂᔭ ᑕᓱᐯᔑᑯᔭᑭ ᒥᓯᐁᐧ ᑲᐸᑭᑎᓂᐨ ᔓᓂᔭ ᑫᒋᓇᐨ 
ᐊᓂᔑᓂᓂ ᑭᑭᓄᒪᑫᐃᐧ ᐱᒧᒋᑫᐃᐧᐣ ᒥᓇ ᐃᐧᒋᐦᐃᐁᐧᐃᐧᓇᐣ ᑲᐱᒧᑕᒪᑫᐊᐧᐨ ᐊᑲᐧᒋᐠ ᐃᐡᑯᓂᑲᓇᐣ 
ᒋᑌᐱᓭᐊᐧᐨ ᑲᐱᒪᓄᑭᑕᒪᐃᐧᑕ ᑭᑭᓄᒪᐊᐧᑲᓇᐠ; ᒥᓇ 

v. ᒥᓯᐁᐧ ᔓᓂᔭ ᑲᐃᔑᐸᑭᑎᓂᐨ ᐃᒪ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᐊᑲᐧᒋᐠ ᐃᐡᑯᓂᑲᓂᐠ 
ᑲᐅᒋᐃᐧᒋᐦᐃᑕᐧ ᑭᓀᐧᐡ ᒋᔑᐱᒥᐅᓇᒋᑲᑌᐠ ᑫᐱᒥᑌᐱᓭᐊᐧᐨ ᐊᓂᓂᑲᐣ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᐁᐧ ᑲᓇᑕᐁᐧᑕᑲᐧᐠ ᐊᓄᑭᐃᐧᐣ ᐅᒋᒪᐡᑲᐊᐧᑌᓂ 
ᐅᓇᔓᐁᐧᐃᐧᑭᒪᔑᔕᐠ ᑲᑭᐱᒥᐃᑭᑐᐊᐧᐨ ᑲᐃᔑᐸᑭᑎᓂᐨ ᔓᓂᔭ ᑲᐅᒋᑎᐸᐦᐃᑲᑌᓂᐠ ᐊᓂᔑᓂᓂ 
ᐅᑭᑭᓄᒪᑯᐃᐧᐣ ᐁᑲ ᐃᐧᐣ ᐁᑕ ᒋᐱᒥᑌᐱᓭᓂᑭᐸᐣ, ᔕᑯᐨ ᑲᔦ ᒋᓇᑌᓂᑭᐸᐣ ᑭᑭᓄᒪᐊᐧᑲᐣ 
ᑫᔑᐱᒥᐊᐧᐃᐧᒋᐦᐃᐨ ᐊᐱᐨ ᐃᐧᐣ ᑲᐃᔑᑕᑲᐧᐠ ᑭᑭᓄᒪᑎᑲᒥᐠ. 

 
 
 
ᑲᑲᓄᓂᐨ: ᑲᓇᑕ ᒥᓇ ᐅᐣᑌᕑᐃᔪ 

 
63. ᒋᑲᒋᑎᓂᑕᐧ ᒥᓇ ᒥᒋᒥᓂᑕᐧ ᐅᑭᑭᓄᒪᑫᐠ ᒥᓇ ᐅᑕᓄᑭᐠ ᒥᓇ ᒋᔑᑭᐡᑲᐃᐧᑕᐧ ᑭᓀᐧᐡ ᒋᑕᓇᓄᑭᑕᒪᑫᐊᐧᐨ 

ᐊᓂᔑᓂᓂᐃᐧ ᑭᑭᓄᒪᑎᑲᒥᑯᐣ ᐊᑲᐧᒋᐠ ᐃᐡᑯᓂᑲᓂᐠ, ᐸᑭᑎᐣ ᔓᓂᔭ: 
 

 
4 ᐅᓇᔓᐁᐧᐃᑭᒪᔑᔕᐠ ᐅᑭᔭᐸᒋᑐᓇᐊᐧ ᐃᔑᓂᑲᒋᑫᐃᐧᓇᐣ “ᓇᐣᑕ MLC” ᐅᐁᐧ ᒣᑲᐧᐨ, ᑲᑭᐃᔑᓂᑲᑕᒧᐊᐧᐨ ᐊᓂᔑᓂᓂᐃᐧ ᑭᑭᓄᒪᑎᑲᒥᐠ 
ᐊᑲᐧᒋᐠ ᐃᐡᑯᓂᑲᓂᐠ, ᑲᐃᐧᐣ ᐃᐁᐧ ᐃᑭᑐᐃᐧᐣ ᒋᔭᐸᑕᐠ. ᓂᑌᐯᐧᑕᐣ ᐅᓀᐧᓂᐊᐧᐣ ᓂᔑᐣ ᐃᑭᑐᐃᐧᓇᐣ ᐁᑭᓀᒋᑲᑌᐠ ᐁᑭᑲᓯᐱᐦᐃᑲᑌᑭᐣ, ᐁᑲ 
ᒋᔭᐸᑕᑭᐣ, ᐅᑭᔭᓭᐧᔭᐸᑕᓇᐊᐧ ᑕᐡ ᐅᓇᔓᐁᐧᐃᐧᑭᒪᔑᔕᐠ ᒣᑲᐧᐨ ᑲᐊᔭᒥᐦᐃᑯᐊᐧᐸᐣ ᑭᒋᒪᐡᑭᑭᐃᐧᓂᐊᐧᐣ ᑲᑲᓄᒋᑫᑕᒪᑯᐨ ᒥᓇ ᓂᐣ. 

i. ᐅᓇᑐᐣ ᐅᑎᐸᐦᐊᒪᑯᐃᐧᓂᐊᐧ, ᒥᓇ ᓇᓇᑲ ᑲᐃᔑᑎᐸᐦᐊᒪᐃᐧᑕᐧ ᐅᑭᑭᓄᒪᑫᐠ, ᑲᐅᑭᒪᐊᐧᓄᑭᐊᐧᐨ 
ᒥᓇ ᑯᑕᑭᔭᐠ ᐅᑕᓄᑭᐠ ᐃᒪ ᐊᓂᔑᓂᓂᐃᐧ ᑭᑭᓄᒪᑎᑲᒥᑯᐣ ᐊᑲᐧᒋᐠ ᐃᐡᑯᓂᑲᓂᐠ ᐯᔑᑲᐧᐣ 
ᒋᐊᐱᒋᑎᐸᐦᐊᒪᐃᐧᑕ ᑯᑕᑭᔭᐠ ᐅᐣᑌᕑᐃᔪ ᑭᑭᓄᒪᑫᐃᐧᓂᐠ ᑲᐃᔑᑎᐸᐦᐊᒪᐃᐧᑕᐧ; 

ii. ᒋᒥᓇᑕᐧ ᑲᑭᓇ ᑲᐊᓄᑭᐊᐧᐨ ᐊᓂᔑᓂᓂᐃᐧ ᑭᑭᓄᒪᑎᑲᒥᑯᐣ ᐊᑲᐧᒋᐠ ᐃᐡᑯᓂᑲᓂᐠ ᑭᑭᓄᒪᑫᐃᐧᓇᐣ 
ᑭᑭᓄᒪᑫᐃᐧ ᐅᑭᒪᐃᐧᓂᐠ ᑲᐅᒋᐸᑭᑎᓂᑲᑌᑭᐣ, ᐊᔑᐨ ᒪᒪᑕᐊᐧᐱᑯᐠ ᑲᐅᒋ ᑭᑭᓄᒪᐃᐧᑕᐧ; 

iii. ᒋᐸᑭᑎᓂᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᒋᔭᓂᓇᑭᓄᐊᐧᐨ ᐊᓂᔑᓂᓂᐃᐧ ᐅᑭᑭᓄᒪᑫᐠ ᒥᓇ ᐅᑕᓄᑭᐠ 
ᒋᑕᓇᓄᑭᐊᐧᐨ ᐊᑲᐧᒋᐠ ᐃᐡᑯᓂᑲᓂᐠ ᑭᑭᓄᒪᑎᑲᒥᑯᐠ ᐅᒪ ᐃᓀᑫ: 

a.  ᒋᒥᓂᑕᐧ ᔓᓂᔭ ᐃᐧᒋᐦᐃᑯᐃᐧᐣ ᑲᐃᐧᑭᑭᓄᒪᐃᐧᑕᐧ ᒋᔭᓂ ᑭᑭᓄᒪᑫᐊᐧᐨ; 
b.  ᒪᒋᑕᐦᐃᐁᐧᐃᐧᓇᐣ ᑫᐅᒋᔑᑭᐡᑲᒪᐃᐧᑕᐧ ᐊᓂᔑᓂᓂᐊᐧᐠ ᒋᑭᑭᓄᒪᑫᐊᐧᐨ; ᒥᓇ 
c.  ᐅᐡᑭᒪᒋᒋᑫᑕᒪᑫᐃᐧᓇᐣ ᑫᐅᒋ ᓇᓇᑐᓇᐃᐧᑕᐧ, ᒋᑭᑭᓄᒪᐃᐧᑕᐧ ᒥᓇ ᓇᓇᑐᓇᐃᐧᑕᐧ 

ᐊᓂᔑᓂᓂᐊᐧᐠ ᒋᑭᑭᓄᒪᑫᐊᐧᐨ; ᒥᓇ 
iv. ᒋᐅᒋᑕᒪᐃᐧᑕᐧ ᑲᑭᓇ ᐅᑭᑭᓄᒪᑫᐠ ᑭᑭᓄᒪᑫᐣ ᐅᒪ ᑲᓇᑕ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐃᓇᐱᐣ ᑲᔭᓂᒧᒋᑌᐠ ᑲᓇᑕᐁᐧᑕᑲᐧᐠ ᒋᐊᓄᑲᑌᐠ 26. 

C. ᔓᓂᔭ ᑲᐸᑭᑎᓂᐨ - ᐊᓂᔑᓂᓂᐊᐧᑎᓯᐃᐧ ᑭᑭᓄᒪᑫᐃᐧᐣ 
 
ᑲᑲᓄᓂᐨ: ᑲᓇᑕ, NNEC, KO ᒥᓇ MLC 

 
64. ᑫᑭᐅᒋᑲᐡᑭᒋᑲᑌᐠ ᒋᒥᓄᓭᓂᐠ ᐅᑭᑭᓄᒪᑯᐃᐧᓂᐊᐧ ᐊᓂᔑᓂᓂᐃᐧ ᐅᐡᑲᑎᓴᐠ ᑲᑕᔑ ᑭᑭᓄᒪᐃᐧᑕᐧ ᐦᐊᔾ ᐢᑯᓫ 

ᐁᐧᑎ ᑕᐣᑐᕑ ᐯ ᒥᓇ ᒋᑭᑭᓄᒪᐃᐧᑕᐧ ᑲᑭᒋᓀᑕᑲᐧᑭᐣ ᑫᑯᓇᐣ, ᐁᑲᐧ ᒋᓇᑭᐡᑲᐃᐧᑕᐧ NNEC, KO, DFCHS, 
PFFNHS ᒥᓇ MLC, ᒋᐸᑭᑎᓂᑲᑌᑭᐣ ᑲᐯᐦᐃ ᑫᐱᒥᔭᐸᑎᓯᐨ ᔓᓂᔭ ᑫᒋᓇᐨ ᒋᐊᔭᐊᐧᐨ ᑲᐅᑭᑫᑕᒧᐃᐧᓂᐊᐧᐨ 
ᐅᑕᓄᑭᐠ ᑫᐃᔑᑭᑭᓄᒪᑫᐊᐧᐨ ᐃᒪ ᐃᓀᑫ ᐊᓂᔑᓂᓂᐊᐧᑎᓯᐃᐧᓂᐠ DFCHS, PFFNHS ᒥᓇ MLC 
ᒋᑭᑭᓄᐦᐊᒪᐊᐧᐊᐧᐨ ᑭᑭᓄᒪᐊᐧᑲᓇᐠ ᐊᓂᒪᒋᓭᐠ 2016-2017 ᐁᑲᐧ ᒥᓇ: 

 
i. ᒋᓇᐦᐃᑌᐱᓭᐊᐧᐨ ᑫᑭᑭᓄᒪᑫᐃᐧ ᐃᐧᒋᐦᐃᐁᐧᐊᐧᐨ ᑫᑭᑭᓄᒪᐊᐧᐊᐧᐨ ᑭᑭᓄᒪᐊᐧᑲᓇᐣ; 
ii. ᒋᓇᐦᐃᑌᐱᓭᐊᐧᐨ ᑲᑭᒋᐦᐊᐃᐧᐊᐧᐨ (ᓇᐯᐊᐧᐠ ᒥᓇ ᐃᑫᐧᐊᐧᐠ) ᒋᐊᔭᐊᐧᐨ ᒣᑲᐧᐨ ᑲᐱᒥ ᑭᑭᓄᒪᐃᐧᑕᐧ; 
iii. ᒋᑕᑲᐧᓂᐠ ᐸᑫᑲᒥᑯᓂ ᒋᑭᐦᐊᐠ ᑫᑕᔑᓇᑭᐡᑲᐊᐧᐊᐧᐨ ᑭᑭᓄᒪᐊᐧᑲᓇᐣ ᒥᓇ ᐊᐸᒋᒋᑲᓇᐣ ᑫᑕᔑ 

ᒪᒪᐃᐧᐃᔑᒋᑫᐊᐧᐨ ᑭᐡᐱᐣ ᑫᑯᓇᐣ ᐃᐧᐃᔑᑭᑭᓄᒪᐊᐧᐊᐧᐨ; 
iv.    ᒋᐅᓇᒋᑲᑌᐠ ᐊᓂᔑᓂᓂᐃᐧ ᑭᑭᓄᒪᑫᐃᐧᐣ, ᐊᓂᔑᓂᓂᐊᐧᑎᓯᐃᐧᐣ ᒥᓇ ᐊᓂᑫ ᐃᔑᒋᑫᐃᐧᓇᐣ; 
v. ᒋᐊᔭᑲᐃᐧ ᐱᒥᓇᓇᑲᒋᑐᐊᐧᐨ ᐅᑭᑭᓄᒪᑫᐠ ᐊᓂᐣ ᑲᔑᐅᓇᒋᑲᑌᐠ ᐃᔑᑭᔐᐧᐃᐧᐣ, 

ᐊᓂᔑᓂᓂᐊᐧᑎᓯᐃᐧᐣ ᒥᓇ ᑐᑕᒧᐃᐧᓇᐣ ᑕᓱᑭᔑᑲ ᑲᐱᒥᑭᑭᓄᒪᑲᓂᐊᐧᐠ; 
vi.     ᒋᓇᐣᑭᐊᓄᑭᐦᐃᑕᐧ ᑲᓂᓇᑕᐁᐧᓂᒥᑕᐧ ᐸᐯᔑᐠ ᑭᑭᓄᒪᑎᑲᒥᑯᐠ ᐃᒪ ᐃᓀᑫ ᒋᓂᑲᓂᐡᑲᒧᐊᐧᐨ 

ᐊᓂᔑᓂᓂᐊᐧᑎᓯᐃᐧᓂᐠ ᑭᑭᓄᒪᑫᐃᐧᓇᐣ ᑲᐃᔑᓇᐦᐃᐊᐧᐨ ᒥᓇ ᐱᑲᐧᑕᑭᐃᐧ ᑭᑭᓄᒪᑫᐃᐧᓇᐣ; 
vii. ᒋᐸᑭᑎᓂᐨ ᔓᓂᔭ ᒋᑭᑭᓄᒪᑲᓂᐊᐧᐠ ᐱᑲᐧᑕᑭᐃᐧ ᑭᑭᓄᒪᑫᐃᐧᐣ; ᒥᓇ 
viii. ᒋᐸᑭᑎᓂᐨ ᔓᓂᔭ ᒋᐅᓇᑌᐠ ᒥᓇ ᑫᔭᐸᑕᐠ ᐅᒋᐯᐧ ᒥᓇ ᐊᐱᑕᒪᐡᑭᑯᒧᐃᐧᐣ ᑭᑭᓄᒪᑫᐃᐧᐣ. 

 
 
ᑲᑲᓄᓂᐨ: NNEC, KO ᒥᓇ  MLC 

 
65. ᑲᑭᓇ ᒧᐡᑭᓀᐱᐦᐃᑲᓇᐣ, ᐃᓇᑎᓯᐃᐧᐣ ᓇᑯᒧᐃᐧ ᒧᐡᑭᓀᐱᐦᐃᑲᓇᐣ, ᑭᑭᓄᒪᐊᐧᑲᐣ ᐅᑲᐡᑭᐦᐅᐃᐧ ᑎᐸᒋᒥᑯᐃᐧᐣ 

ᒥᓇ ᑯᑕᑭᔭᐣ ᐅᑎᐸᒋᒥᑯᐃᐧᓇᐣ ᑲᒥᓂᑕᐧ ᐅᑭᓂᐦᐃᑯᒪᐠ ᑲᑎᐸᒋᒪᑲᓄᓂᐨ ᐅᑕᐊᐧᔑᔑᒥᐊᐧᐣ ᒋᒥᓂᑕᐧ 
ᑲᐃᔑᑭᔐᐧᐊᐧᐨ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑲᐃᐧᐣ ᑲᑭᓇ ᐅᓂᑭᐦᐃᑯᒪᐠ ᒥᓇ ᐅᑲᓇᐁᐧᓂᒪᐊᐧᓱᐠ ᒋᓂᓯᑕᐃᐧᓇᒧᐊᐧᐨ 
ᐁᐧᒥᑎᑯᔑᐊᐧᓯᓇᐦᐃᑲᓂ, ᑲᔭᐸᑕᐠ ᑭᑭᓄᒪᑫᐃᐧ ᒧᐡᑭᓀᐱᐦᐃᑲᓇᐣ. ᐅᐁᐧ ᑲᓇᑕᐁᐧᑕᑲᐧᐠ ᒋᐊᓄᑲᑌᐠ 
ᑕᑭᐅᒋᑫᒋᓇᐁᐧᑕᑲᐧᓄᐸᐣ ᒋᐅᒋᐸᔭᑌᓂᓯᑐᑕᒧᐊᐧᐨ ᒥᓇ ᑲᒪᐊᐧᑐᓂᑲᑌᑭᐣ ᐃᐧᑕᒪᑫᐃᐧᓇᐣ. 

D. ᔓᓂᔭ ᑲᐸᑭᑎᓂᐨ - ᒧᔑᐦᐅᐃᐧᐣ ᒥᓇ ᐃᐧᔭᓯᑎᒪᑎᓯᐃᐧᓂᐠ ᐃᐧᒋᐦᐃᐁᐧᐃᐧᓇᐣ 
 
ᑲᑲᓄᓂᐨ: ᑲᓇᑕ 

 
66. ᑫᑭᐅᒋᑲᐡᑭᒋᑲᑌᐠ ᒋᒥᓇᒋᑲᑌᑭᓂᐠ ᐅᑭᑭᓄᒪᑯᐃᐧᓂᐊᐧ ᐊᓂᔑᓂᓂᐃᐧ ᐅᐡᑲᑎᓴᐠ ᐦᐊᔾ ᐢᑯᓫ ᑲᑭᑭᓄᒪᐃᐧᑕᐧ 

ᐃᒪ ᑕᐣᑐᕑ ᐯ ᒥᓇ ᒋᓂᓯᑕᐃᐧᓂᑲᑌᓂᐠ ᑲᐸᐸᑲᓂᓭᓂᐠ ᐅᑕᓂᒥᓭᐃᐧᓂᐊᐧ ᔓᓂᔭᐃᐧ ᑭᑎᒪᑭᓭᐃᐧᓂᐠ ᑲᒪᐧᔦ 
ᐃᔕᐊᐧᐨ ᑕᐣᑐᕑ ᐯ, ᐁᑲᐧ ᒋᓇᑭᐡᑲᐃᐧᑕᐧ NNEC, KO, DFCHS, PFFNHS ᒥᓇ MLC, ᔐᒪᐠ 
ᒋᐸᑭᑎᓂᑎᐸᐣ ᑎᐸᐣ ᔓᓂᔭ ᒋᑌᐱᓭᐨ ᑲᐃᐧᐣ ᐃᐧᐣ ᐃᒪ ᒪᔭᑦ ᑲᐅᒋᐸᑭᑎᓂᐨ ᑫᒋᓇᐨ ᒋᐅᒋᑌᐱᓭᐨ ᒋᐊᓄᑭᐦᐃᑕᐧ 
ᑲᑲᐡᑭᐦᐅᐊᐧᐨ ᐅᑕᓄᑭᐠ ᒥᓇ ᐊᓄᑭᑕᒪᑫᐃᐧᓇᐣ ᑫᑭᐅᒋᐱᒥ ᐃᐧᒋᐦᐃᑕᐧ DFCHS, PFFNHS ᒥᓇ MLC 
ᑭᑭᓄᒪᐊᐧᑲᓇᐠ ᒋᔭᓂᒪᒋᒋᑲᑌᐠ 2016-2017 ᑭᑭᓄᒪᑫᐃᐧ ᐊᐦᑭᐊᐧᐠ, ᐊᔑᐨ ᐅᓀᐧᓂᐊᐧᐣ: 

 
  i. ᑲᐱᒥᐃᐧᒋᐦᐃᐁᐧᐊᐧᐨ ᐅᑕᓄᑭᐠ; 
  ii. ᑭᒋᔭᓂᒥᓭᐃᐧᐣ ᑲᑭᓇᑭᐡᑲᒧᐊᐧᐨ ᑲᒪᒥᓄᒪᐊᐧᐨ; 
  iii. ᐅᒪᒥᓄᒥᐁᐧ ᐊᓄᑭᓇᑲᓇᐠ; 
  iv. ᑲᑲᐧᒋᐦᐃᑯᐊᐧᐨ ᑫᑯᓇᐣ ᑲᐃᐧᒋᐊᐊᐧᐨ ᓇᐣᑕ ᐅᒪᒥᓄᒥᐁᐧᐠ; 
  v. ᐱᒪᑎᓯᐃᐧ ᐃᐧᒋᐦᐃᑎᓱᐃᐧ ᑭᑭᓄᒪᑫᐃᐧᓇᐣ; 
  vi. ᑲᐊᔕᐧᐱᐊᐧᐨ ᐅᐱᒥᑕᐸᒋᑫᐠ; 
  vii. ᑕᓇᐱᐃᐧᓂᐠ ᐃᐧᑕᓄᑭᒥᑐᐃᐧ ᐊᓄᑭᓇᑲᓇᐠ; 
  viii. ᑭᑭᓄᒪᑎᑲᒥᑯᐠ ᒪᐡᑭᑭᐃᐧᑫᐧᐠ; ᒥᓇ 
  ix. ᒋᐅᒋᑕᒪᐃᐧᑕᐧ ᑲᒥᓄᐡᑲᒪᑫᒪᑲᑭᐣ ᒥᒋᒪᐣ ᒣᑲᐧᐨ ᑲᐱᒥ ᑭᑭᓄᒪᐃᐧᑕᐧ. 

 
 
E. ᔓᓂᔭ ᑲᐸᑭᑎᓂᐨ - ᒣᑕᐁᐧᐃᐧᐣ ᒥᓇ ᑎᐱᓇᐁᐧ ᐊᐸᒋᒋᑲᓇᐣ ᐅᒋᑕᒪᑫᐃᐧᓇᐣ 

 
ᑲᑲᓄᓂᐨ: ᑲᓇᑕ 

 
67. ᑫᑭᐅᒋᑲᐡᑭᒋᑲᑌᐠ ᒋᒥᓇᐧᒋᑲᑌᓂᐠ ᐅᑭᑭᓄᒪᑯᐃᐧᓂᐊᐧ ᒥᓇ ᒋᒥᓄᔭᐊᐧᐨ ᐊᓂᔑᓂᓂᐃᐧ ᐅᐡᑲᑎᓴᐠ ᐦᐊᔾ ᐢᑯᓫ 

ᑲᑭᑭᓄᒪᐃᐧᑕᐧ ᑕᐣᑐᕑ ᐯ ᒥᓇ ᒋᑭᑭᓄᒪᐃᐧᑕᐧ ᑲᑭᒋᓀᑕᑲᐧᑭᐣ ᑫᑯᓇᐣ, ᐁᑲᐧ ᒋᓇᑭᐡᑲᐃᐧᑕᐧ NNEC, KO, 
DFCHS, PFFNHS ᒥᓇ MLC, ᒋᐸᑭᑎᓂᑲᑌᑭᐣ ᑲᐯᐦᐃ ᑫᐱᒥᔭᐸᑎᓯᐨ ᔓᓂᔭ ᑫᒋᓇᐨ ᒋᐊᔭᐊᐧᐨ 
ᑲᐅᑭᑫᑕᒧᐃᐧᓂᐊᐧᐨ ᐅᑕᓄᑭᐠ ᑫᐃᔑᑭᑭᓄᒪᑫᐊᐧᐨ ᐃᒪ ᐃᓀᑫ ᒣᑕᐁᐧᐃᐧ ᑭᑭᓄᒪᑫᐃᐧᓇᐣ DFCHS, 
PFFNHS ᒥᓇ MLC ᒋᑭᑭᓄᐦᐊᒪᐊᐧᐊᐧᐨ ᑭᑭᓄᒪᐊᐧᑲᓇᐠ, ᐊᔑᐨ ᒥᓇ: 

 
i. ᓇᐦᐃ ᒥᓂᑯᐠ ᐯᔑᑯᔭᑭ ᒥᓇ ᐸᐯᔑᑯᐱᓯᑦ ᒋᔑᒪᒥᓂᑕᐧ ᑭᑭᓄᒪᐊᐧᑲᓇᐠ ᔓᓂᔭᐣ ᒋᔑᔭᐸᒋᐦᐊᐊᐧᐨ 

ᒣᑕᐁᐧᐃᐧᓂᐠ ᒥᓇ ᑎᐱᓇᐁᐧ ᑫᑯᓇᐣ ᑲᐊᐸᒋᑐᐊᐧᐨ; 
ii.  ᓇᐦᐃ ᒥᓂᑯᐠ ᐯᔑᑯᔭᑭ ᒥᓇ ᐸᐯᔑᑯᐱᓯᑦ ᒋᔑᒪᒥᓂᑕᐧ ᑭᑭᓄᒪᐊᐧᑲᓇᐠ ᔓᓂᔭᐣ  ᒋᒪᓂᑭᑭᐡᑭᑲᓀᐊᐧᐨ; 
iii.  ᓇᐦᐃ ᒥᓂᑯᐠ ᐯᔑᑯᔭᑭ ᒥᓇ ᐸᐯᔑᑯᐱᓯᑦ ᒋᔑᒪᒥᓂᑕᐧ ᑭᑭᓄᒪᐊᐧᑲᓇᐠ ᔓᓂᔭᐣ 

 ᒋᐅᒋᑭᑭᓄᒪᐃᐧᑕᐧ; 
iv.    ᑲᐅᓇᑯᔑᓂᐠ ᓇᓇᑐᐠ ᐃᔑᒋᑫᐃᐧᓇᐣ ᑲᐊᓄᑲᑕᒧᐊᐧᐨ; 
v. ᐱᑎᑫᐱᐦᐅᑯᐃᐧ ᑎᐸᐦᐃᑫᐃᐧᓇᐣ ᑲᐃᐧᑕᑭᐧᐊᐧᐨ ᐸᑲᐣ ᐃᔑᒋᑫᐃᐧᓇᐣ (ᑲᐃᐡᐸᓂᐠ ᑭᑭᓄᒪᐊᐧᑲᐣ 

ᑲᐃᔑᑲᐡᑭᐦᐅᐨ ᒥᓇ ᑲᑭᒋᓀᑕᐠ ᐁᑐᑕᐠ) ᒥᓇ ᐊᐸᒋᒋᑲᓇᐣ ᒋᐅᒋᑎᐸᐦᐃᑲᑌᓂᑭᐣ ᐊᔑᐨ ᐊᐸᒋᒋᑲᓇᐣ 
ᑲᐊᐸᒋᑐᐊᐧᐨ ᑲᒪᑭᓯᐊᐧᐨ ᑭᑭᓄᒪᐊᐧᑲᓇᐠ; 

vi.    ᑲᑭᑭᓄᒪᑲᓂᐊᐧᐠ: ᑭᑐᒋᑫᐃᐧᐣ, ᒪᓯᓂᐱᐦᐃᑫᐃᐧᐣ, ᓂᒥᐃᐧᐣ, ᑲᑫᐧᑕᑲᓇᒥᑐᐃᐧᐣ, ᒣᑕᐁᐧᐃᐧᐣ ᒥᓇ 
ᑯᑕᑭᔭᐣ ᒥᓇ ᐊᐸᒋᒋᑲᓇᐣ ᒋᐅᒋᑕᒪᐃᐧᑕᐧ ᑫᐅᒋᑕᑭᐧᐊᐧᐨ ᐊᔑᐨ ᑲᐊᐸᒋᑐᐊᐧᐨ ᑲᒪᑭᓯᐊᐧᐨ 
ᑭᑭᓄᒪᐊᐧᑲᓇᐠ; 

vii. ᑲᐸᐱᑭᓯ ᑭᑭᓄᒪᐃᐧᑕᐧ ᑭᑭᓄᒪᐊᐧᑲᓇᐠ ᑭᐡᐱᐣ ᓇᑕᐁᐧᑕᒧᐊᐧᐨ; 
 
 

F.  ᔓᓂᔭ ᑲᐸᑭᑎᓂᐨ - ᒋᐱᒥᐯᔕᐧᐸᒥᑎᒪᑲᑭᐣ ᑎᐯᐣᒋᑫᐃᐧᓇᐣ ᒥᓇ ᐃᐧᑕᑎᓯᒥᑎᐃᐧᓇᐣ 
 
ᑲᑲᓄᓂᐨ: ᑲᓇᑕ 

 
68. ᑫᑭᐅᒋᑲᐡᑭᒋᑲᑌᐠ ᒋᑕᐃᐧᓇᒪᐃᐧᑕᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᒋᐱᒥᐯᔕᐸᒪᐊᐧᐨ ᐅᐊᐧᑯᒪᑲᓂᐊᐧ ᒥᓇ 

ᑲᐃᐧᑕᑎᓯᒪᐊᐧᐨ ᒣᑲᐧᐨ ᑲᑭᑭᓄᒪᐃᐧᑕᐧ ᑕᐣᑐᕑ ᐯ, ᐁᑲᐧ ᒋᓇᑭᐡᑲᐃᐧᑕᐧ NNEC, KO, MLC, ᒥᓇ 
ᑕᓇᐱᐃᐧᓂᐠ ᑭᑭᓄᒪᐊᐧᑲᓇᐠ ᑲᐅᒋᐱᒥᓇᓇᑲᒋᐦᐊᐊᐧᐨ ᒋᓇᓇᑕᐃᐧᑭᑫᑕᒧᐊᐧᐨ ᐊᓂᐣ ᑫᑭᔑᓇᐦᐃᓭᓂᑭᐸᐣ 
ᒥᓂᑯᐠ ᐱᒥᔭᐃᐧ ᒣᑎᓂᑫᐃᐧᐣ ᑫᑭᓇᑕᐁᐧᑕᑯᓯᐸᐣ ᔓᓂᔭ ᒥᓇ ᓴᓴᑯᓇᐠ ᑫᑭᑲᑭᐁᐧᐊᐧᐸᐣ ᑭᑭᓄᒪᐊᐧᑲᓇᐠ ᑕᐣᑐᕑ 
ᐯ ᑲᑭᑭᓄᒪᐃᐧᑕᐧ. ᐅᓄᐁᐧᓂᐊᐧᐣ ᑕᐡ ᒋᓇᓇᑲᑕᐁᐧᑕᑲᐧᑭᐣ: 

 
i. ᒣᑲᐧᐨ ᐊᐱ ᑲᐱᒥ ᑭᑭᓄᒪᑫᐃᐧᔭᑭᐊᐧᐠ ᑲᓂᑕᑲᐧᑭᐠ, ᒣᑲᐧᐨ ᑲᒪᑯᔐᔑᑲᐠ ᒥᓇ ᑲᓯᑲᐧᐠ ᐊᓀᐧᐱᐃᐧᐣ; 
ii. ᒋᑭᐁᐧᐊᐧᐨ ᑭᑭᓄᒪᐊᐧᑲᓇᐠ ᒣᑲᐧᐨ ᑲᑭᒋᐃᔑᒋᑫᓇᓂᐊᐧᐠ ᑕᓇᐱᐃᐧᓂᐠ ᓇᐣᑕ ᑫᑯᐣ ᑲᐃᔑᐁᐧᐸᐠ; 
iii. ᒋᐃᔕᐊᐨ ᑕᐣᑐᕑ ᐯ ᐅᓂᑭᐦᐃᑯᐨ ᓇᐣᑕ ᐅᑲᓇᐁᐧᓂᒪᐊᐧᓱᐨ ᑭᐡᐱᐣ ᑫᑯᐣ ᑲᐸᐸᓯᓭᐠ; 
iv. ᒋᒥᓂᐨ ᓇᐣᑕ ᒋᐸᑭᑎᓂᐨ ᔓᓂᔭ ᑭᑭᓄᒪᐊᐧᑲᐣ ᒋᐊᔭᐨ ᒪᒪᑕᐊᐧᐱᑯᓂ ᓇᐣᑕ ᒪᒋᑭᑐᐃᐧᓂ ᒋᐅᒋ 

ᐱᒥᐊᔭᒥᐦᐊᐨ ᐅᐊᐧᑯᒪᑲᓇᐣ ᐅᑕᓇᐱᐃᐧᓂᐠ; ᒥᓇ 
v. ᒋᐊᑕᐊᐧᓂᐊᐧᐠ ᓇᐣᑕ ᒋᓇᐣᑭᓂᑲᑌᐠ ᑲᐅᒋᐊᓄᑭᒪᑲᐠ ᒪᒪᑕᐊᐧᐱᐠ ᑭᑭᓄᒪᑎᑲᒥᑯᐠ ᐁᑲᐧ 

ᑭᑭᓄᒪᐊᐧᑲᓇᐠ ᒋᐅᒋᐊᔭᑲᐃᐧ ᐊᔭᒥᐦᐊᐊᐧᐨ ᐅᐊᐧᑯᒪᑲᓂᐊᐧ ᒥᓇ ᑲᐃᐧᑕᑎᓯᒪᐊᐧᐨ  
ᐅᑕᓇᐱᐃᐧᓂᐊᐧᐠ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒣᑲᐧᐨ ᑲᐃᔑᐱᒥᐸᑭᑎᓂᐨ ᔓᓂᔭ ᑲᐃᐧᐣ ᑎᐸᐦᐃᑲᑌᓯᐣ ᒋᐅᒋᐊᔭᑲᐃᐧ 
ᑭᐁᐧᐊᐧᐨ ᑭᑭᓄᒪᐊᐧᑲᓇᐠ. ᐃᑫᐧᓂᐊᐧᐠ ᒪᐊᐧᐨ ᑲᐅᐡᑲᑎᓯᐊᐧᐨ, ᐅᐃᐧᑕᓇᐊᐧ ᐁᔑᑲᑌᑕᒧᐊᐧᐨ, ᒥᓇ 
ᐅᒋᐊᓂᒥᓭᐊᐧᐠ ᒋᑭᔑᑐᐊᐧᐨ ᐅᑭᑭᓄᒪᑯᐃᐧᓂᐊᐧ. ᐁᑲᐧ ᒥᓇ ᐊᐱ ᐊᐊᐧᔑᐡ ᑫᑯᐣ ᑲᐃᔑᐁᐧᐱᓯᐨ ᑐᑲᐣ 
ᐊᑯᓯᑲᒥᑯᐠ ᑲᐃᐸᐦᐊᑲᓄᐨ, ᐅᐊᐧᑯᒪᑲᓇᐣ ᑲᐃᐧᐣ ᒋᑭᒪᒋᑎᐸᐦᐅᑎᓱᐊᐧᐨ ᑭᐁᐧᑎᓄᐠ ᐃᐡᑯᓂᑲᓂᐠ 
ᒋᔕᐊᐧᐨ ᑕᐣᑐᕑ ᐯ ᒋᐊᐣᑕᐃᐧ ᑲᓇᐁᐧᓂᒪᐊᐧᐨ ᐅᑕᐊᐧᔑᔑᒥᐊᐧ. 

 
 
 

69. ᑫᑭᐅᒋᑲᐡᑭᒋᑲᑌᐠ ᒋᐃᐧᒋᒋᑲᑌᐠ ᒥᓇ ᒪᓇᒋᒋᑲᑌᓂᐠ ᒋᐯᔕᐧᐸᒥᑎᐊᐧᐨ ᑭᑭᓄᒪᐊᐧᑲᓇᐠ, ᐅᐊᐧᑯᒪᑲᓂᐊᐧ 
ᒥᓇ ᒋᐅᒋᒥᓄᓭᐊᐧᐨ ᑭᑭᓄᒪᐊᐧᑲᓇᐠ, ᒋᒥᓇᐧᒋᑲᑌᑭᐣ ᒣᑲᐧᐨ ᑲᐃᓇᑌᑭᐣ ᐅᓇᑯᓂᑲᓇᐣ ᐱᑯ ᐊᐁᐧᓀᐣ 
ᐅᓂᑭᐦᐃᑯᒪ ᓇᐣᑕ ᐅᑲᓇᐁᐧᓂᒪᐊᐧᓱ ᑲᒪᒋᑯᓯᐨ ᐅᑕᓇᐱᐃᐧᓂᐠ ᐃᐧᐣ ᐁᐃᐧᐊᑕᐃᐧ ᑲᓇᐁᐧᓂᒪᐨ ᐅᑕᐊᐧᔑᔑᒪᐣ 
ᒣᑲᐧᐨ ᑭᑭᓄᒪᐃᐧᒥᐨ ᐦᐊᔾ ᐢᑯᓫ ᐊᒥ ᐯᔑᑲᐧᐣ ᑫᐃᓇᑭᒪᑲᓂᐃᐧᐨ ᑐᑲᐣ ᑲᑲᐯᔑᐦᐊᐨ ᑭᑭᓄᒪᐊᐧᑲᓇᐣ ᒥᓇ 
ᑕᑎᐸᐦᐊᒪᐊᐧᑲᓂᐃᐧ ᑲᐃᔑᑎᐸᐦᐊᒪᐃᐧᑕᐧ ᑲᑲᐯᔑᐦᐊᐊᐧᐨ ᑭᑭᓄᒪᐊᐧᑲᓇᐣ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒣᑲᐧᐨ ᑲᐃᔑᐱᒧᒋᑲᑌᐠ ᓇᐱᐨ ᓄᑌᓭᐃᐧᓇᑲᐧᐣ ᐁᑲ ᑲᒥᓄᑐᑕᑯᐊᐧᐨ ᐅᓂᑭᐦᐃᑯᒪᐠ 
ᑲᐊᑲᐊᐧᑕᒧᐊᐧᐨ ᐁᐃᐧᑲᓇᐁᐧᓂᒪᐊᐧᐨ ᐅᑕᐊᐧᔑᔑᒥᐊᐧ ᑕᐣᑐᕑ ᐯ. ᐅᐁᐧ ᑕᐡ ᑲᓇᑕᐁᐧᑕᑲᐧᐠ ᒋᐊᓄᑲᑌᐠ 
ᐅᑕᑭ ᐅᒋᐃᐧᒋᐦᐃᑯᓇᐊᐧᐸᐣ ᐊᐧᑯᒪᑲᓇᐠ ᒥᓇ ᑲᐯᔑᐦᐃᐁᐧᐊᐧᓇᐣ ᑲᐱᒧᑐᐊᐧᐨ. 

 
 
 

G. ᔓᓂᔭ ᑲᐸᑭᑎᓂᐨ - ᑭᑭᓄᒪᐊᐧᑲᓇᐠ ᐅᐱᒥᑕᐸᓂᑯᐃᐧᓂᐊᐧ ᐃᒪ ᑕᐣᑐᕑ ᐯ 

ᑲᑲᓄᓂᐨ: ᑲᓇᑕ 

 
70. ᑫᑭᐅᒋᑲᐡᑭᒋᑲᑌᐠ ᒋᐅᒋᑕᒪᐃᐧᑕ ᑲᑭᓇ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑲᑲᐯᔑᐦᐃᑕᐧ ᑕᐣᑐᕑ ᐯ 

ᐱᒥᑕᐸᓂᒧᐃᐧᐣ ᒥᓇ ᑫᐅᒋᐸᔭᑕᑭᓭᐊᐧᐨ ᑲᐃᔑᑕᐸᓂᑕᐧ ᑭᑭᓄᒪᑎᑲᒥᑯᐠ ᒥᓇ ᑲᐃᔑᐃᐧᓂᑕᐧ ᑯᑕᑭᔭᐣ 
ᑫᑯᓇᐣ ᑲᐃᔑᒋᑫᐦᐃᑕᐧ, ᐁᑲᐧ ᒋᓇᑭᐡᑲᐃᐧᑕᐧ NNEC, KO, DFCHS, ᒥᓇ MLC, ᒋᓇᓇᑕᐃᐧᑭᑫᑕᒧᐊᐧᐨ 
ᐊᓂᐣ ᒥᓂᑯᐠ ᔓᓂᔭ ᑫᑭᓇᑕᐁᐧᑕᑯᓯᐨ ᒋᔑᐸᑭᑎᓂᑎᐸᐣ DFCHS ᒥᓇ MLC ᑭᑭᓄᒪᐊᐧᑲᓇᐠ 
ᐅᐱᒥᑕᐸᓂᑯᐃᐧᓂᐊᐧ ᒣᑲᐧᐨ ᑲᑭᑭᓄᒪᐃᐧᑕᐧ ᒥᓇ ᑲᐃᔑᐃᐧᓂᑕᐧ ᑯᑕᑭᔭᐣ ᑫᑯᓇᐣ ᑲᐃᔑᒋᑫᐦᐃᑕᐧ. ᔓᓂᔭ ᑕᐡ 
ᒋᐸᑭᑎᓂᑎᐸᐣ ᒋᓇᐦᐃᑌᐱᓭᐨ ᐃᒪ: 

 
i. ᒋᐊᑕᐊᐧᓂᐊᐧᐠ ᓇᐣᑕ ᐊᐃᐧᐦᐊᓱᓇᓂᐊᐧᐠ ᐅᑕᐸᓇᓂᐠ ᒋᔑᐱᒥᑕᐸᓂᑕᐧ ᑭᑭᓄᒪᐊᐧᑲᓇᐠ; 
ii. ᒋᑌᐱᑕᓯᓄᐊᐧᐨ ᑫᐊᓄᑭᐦᐃᑕᐧ ᒋᐱᒥᐱᓱᐊᐧᑫᐊᐧᐨ ᐅᓀᐧᓂᐊᐧᐣ ᑐᑲᐣ ᐅᐸᑕᓇᐣ; 
iii. ᐃᐣᔓᕑᐊᐣᐢ ᒋᑎᐸᐦᐃᑲᑌᐠ ᑲᔭᐸᑎᓯᐊᐧᐨ ᐅᑕᐸᓇᐠ; 
iv. ᒋᐱᒥᐊᐧᐁᐧᔑᐦᐃᑕᐧ ᒥᓇ ᑲᐱᒥᐊᐸᑎᓯᐊᐧᐨ ᐅᑕᐸᓇᐠ ᒣᑎᓂᑫᐃᐧᓇᐣ; ᒥᓇ 
v. ᒋᓇᓇᑕᐃᐧᑭᑫᒋᑲᑌᐠ ᑭᐡᐱᐣ ᒋᑭᐊᐸᑎᓯᐸᐣ ᐅᑌᓇᐠ ᑭᑭᓄᒪᐊᐧᑲᓇᐠ ᑲᐅᒋᐱᒥᑕᐸᓂᑕᐧ ᐸᐢ. 

 
 
 

H. ᑲᓇᓇᑲᒋᐦᐃᑕᐧ ᑭᑭᓄᒪᐊᐧᑲᓇᐠ ᐊᐱ ᑲᑕᑯᔑᓄᐊᐧᐨ ᑕᐣᑐᕑ ᐯ 
 
ᑲᑲᓄᓂᐨ: ᑲᓇᑕ, NNEC, KO ᒥᓇ MLC 

 
71. ᑫᑭᐅᒋᑲᐡᑭᒋᑲᑌᐠ ᑫᒋᓇᐨ ᒋᐅᒋ ᑭᑫᑕᑯᓯᐊᐧᐨ ᐊᓂᐣ ᑫᓂᔑ ᐃᐧᒋᐦᐃᑕᐧ ᐊᐱ ᐊᓂ ᑭᑭᓄᒪᐃᐧᑕᐧ 

ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᐃᒪ ᑕᐣᑐᕑ ᐯ, ᑫᒋᓇᐨ ᔓᓂᔭ ᒥᓇ ᐊᐸᒋᒋᑲᓇᐣ ᒋᑲᐧᔭᑕᑭᐣ ᐊᐱ ᑕᑯᔑᓄᐊᐧᐨ 
ᑭᑭᓄᒪᐊᐧᑲᓇᐠ ᐃᒪ ᑕᐣᑐᕑ ᐯ ᒋᓇᓇᑲᒋᐦᐃᑕᐧ ᐃᒪ ᐃᓀᑫ: 

 
i. ᑲᒪᑭᓯᐨ ᑭᑭᓄᒪᐊᐧᑲᐣ ᑲᐃᓯᓭᓂᐠ ᒋᔑᐱᒥᐃᐧᒋᐦᐃᐨ; 
ii. ᑫᑯᓂ ᑲᐊᐧᓂᐊᐸᒋᑐᐨ, ᑐᑲᐣ ᒪᐡᑭᑭᑫᐃᐧᐣ ᓇᐣᑕ ᒥᓇ ᒥᓂᑫᐧᐃᐧᐣ; 
iii. ᒪᒥᑐᓀᒋᑲᓇᐱᓀᐃᐧᐣ; ᒥᓇ 
iv.   ᒥᓇ ᑯᑕᑭᔭᐣ ᐊᓱᐡᑲᒪᑫᐃᐧᓇᐣ ᑲᓇᑕᐁᐧᑕᒧᐊᐧᐨ, ᐊᔑᐨ ᐅᑭᑭᓄᒪᑯᐃᐧᓂᐊᐧ ᐁᑲ ᑲᑭᐅᒋ ᑭᔑᑐᐊᐧᐨ 

ᓇᐣᑕ ᐸᑭ ᐁᓄᑌᓭᐊᐧᐨ ᒥᓂᑯᐠ ᑫᑭ ᑭᔑᑐᐊᐧᐨ ᐅᑭᑭᓄᒪᑯᐃᐧᓂᐊᐧ.  
 

I. ᐊᓱᐡᑲᒪᑫ ᐃᐧᒋᐦᐃᐁᐧᐃᐧᓇᐣ ᒥᓇ ᐊᓱᐡᑲᒪᑫ ᐊᓄᑭᓇᑲᓇᐠ 
 
ᑲᑲᓄᓂᐨ: ᑲᓇᑕ 

 
72. ᑫᑭᐅᒋᑲᐡᑭᒋᑲᑌᐠ ᑫᒋᓇᐨ ᒋᑭᑌᐱᓂᑫᑕᒪᐃᐧᑕᐧ ᐊᓱᐡᑲᒪᑫᐃᐧ ᐃᐧᒋᐦᐃᐁᐧᐃᐧᓇᐣ ᒥᓇ ᒋᑲᐧᔭᑕᑌᓂᑭᐣ 

ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑲᐱᑕᑯᔑᓄᐊᐧᐨ ᑕᐣᑐᕑ ᐯ, ᑫᒋᓇᐨ NNEC, KO, ᒥᓇ MLC ᒋᑌᐱᓭᐊᐧᐨ 
ᔓᓂᔭᐣ, ᒋᑌᐱᓭᐊᐧᐨ ᐊᓄᑭᓇᑲᓇᐠ ᒥᓇ ᒪᒪᑕᐊᐧᐱᑯ ᐊᐸᒋᒋᑲᓇᐣ ᒋᐅᒋ: 

 
i. ᓇᑭᐡᑲᐃᐧᑕᐧ ᐸᐯᔑᐠ ᑭᑭᓄᒪᐊᐧᑲᓇᐠ, ᐊᔑᐨ ᐅᓂᑭᐦᐃᑯᐊᐧᐣ, ᑫᑲᐯᔑᐦᐃᑯᐨ ᒥᓇ ᒪᔭᑦ 

ᑫᐅᒋᐊᓄᑭᑕᒪᑯᐨ ᐁᓂᒪᐧᔦ ᑕᑯᔑᐠ ᐦᐊᔾ ᐢᑯᓫ; 
ii. ᐃᐧᓀᑕ ᒋᓇᑭᐡᑲᐃᐧᐨ ᑭᑭᓄᒪᐊᐧᑲᐣ ᐊᐱ ᑕᑯᔑᐠ ᑕᐣᑐᕑ ᐯ ᒋᓇᓇᑕᐃᐧᑭᑫᑕᑯᓯᐨ ᐅᓄᑌᓭᐃᐧᓇᐣ 

ᒥᓇ ᑲᑕᓀᑕᒥᐦᐃᑯᐨ ᐊᔑᐨ ᒥᓇ ᑲᐃᔑᐅᓇᒋᑫᐨ ᒥᓇ ᑲᐃᔑᑲᑫᐧᑌᐱᓇᐠ ᑫᑯᐣ ᓂᑲᐣ; 

iii. ᑕᑕᓱᐯᔑᑯᐱᓯᑦ ᒋᓇᑭᐡᑲᐃᐧᑕᐧ ᐸᐯᔑᐠ ᑭᑭᓄᒪᐊᐧᑲᓇᐠ, ᐅᓂᑭᐦᐃᑯᐊᐧᐣ, ᑲᑲᐯᔑᐦᐃᑯᐨ ᒥᓇ ᒪᔭᑦ 
ᑲᐅᒋᐊᓄᑭᑕᒪᑯᐨ ᐊᐱ ᑭᑭᓄᒪᐊᐧᑲᐣ ᑲᑭᐃᐡᑲᐧ ᒪᒋᑭᑭᓄᒪᐃᐧᐨ; ᒥᓇ 

iv.   ᑫᒋᓇᐨ ᒋᐱᒥᐊᔭᑲᐃᐧ ᐸᑭᑎᓇᒪᐃᐧᑕᐧ ᐅᑎᐸᒋᒧᑕᑯᐃᐧᓂᐊᐧ ᐅᓂᑭᐦᐃᑯᒪᐠ ᓇᐣᑕ ᒥᓇ 
ᑭᑭᓄᒪᑫᐃᐧᐅᑭᒪᐠ ᐃᓀᐧᓂᐊᐧᐣ ᐅᒋ ᑲᑕᓀᑕᒥᐦᐃᐁᐧᒪᑲᓂᑭᐣ ᐅᐸᐸᓂᓭᐃᐧᓂᐊᐧ, ᑲᐸᐧᑕᐃᐧᑭᐁᐧᐊᐧᐨ 
ᑲᓂᑎᐱᑲᓂᐠ ᓇᐣᑕ ᒥᓇ ᑲᒥᓂᑫᐧᐊᐧᐨ ᒥᓇ ᑯᑕᑭᔭᐣ ᑲᐊᐸᒋᑐᐊᐧᐨ ᑲᑭᐊᐧᐡᑫᐧᐡᑲᑫᒪᑲᑭᐣ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐃᓇᐱᐣ ᑲᔭᓂᒧᒋᑌᐠ ᑲᓇᑕᐁᐧᑕᑲᐧᐠ ᒋᐊᓄᑲᑌᐠ 43. 

 
 
 

J.  ᓂᑲᐣ ᐅᑭᑭᓄᒪᑯᐃᐧᓂᐊᐧ ᑭᑭᓄᒪᐊᐧᑲᓇᐠ ᑲᓂᑕᑯᔑᓄᐊᐧᐨ ᑕᐣᑐᕑ ᐯ 
 
ᑲᑲᓄᓂᐨ: NNEC, KO, DFCHS ᒥᓇ MLC 

 
73. ᑫᑭᐅᒋᑲᐡᑭᒋᑲᑌᐠ ᑫᒋᓇᐨ ᒋᒥᓂᑕᐧ ᑭᑭᓄᒪᑫᐃᐧᓂ ᐊᐱ ᐊᓂᑕᑯᔑᓄᐊᐧᐨ ᐊᔑᐨ ᒋᐱᒥ ᐊᓱᐡᑲᒪᑲᐃᐧᑕᐧ 

ᒋᔭᓂᑕᔑᐱᒪᑎᓯᐊᐧᐨ ᑕᐣᑐᕑ ᐯ ᐅᑌᓇᐠ, ᐁᑲᐧ ᒥᓇ ᑯᑕᑭᔭᐣ ᑲᐃᔑᐱᒥ ᑭᑭᓄᒪᐃᐧᑕ ᑲᐸᑭᑎᓇᒧᐊᐧᐨ 
DFCHS, MLC, ᑕᐣᑐᕑ ᐯ ᐅᑌᓇᐠ ᒥᓇ ᑯᑕᑭᔭᐣ ᑕᓇᐱᐃᐧᓂᐠ ᑲᐃᐧᑕᓄᑭᒥᐁᐧᐊᐧᐨ, ᐅᐡᑭ ᑭᑭᓄᒪᐊᐧᑲᓇᐠ 
ᒋᑭᔑᐸᑭᑎᓂᑕᐧᐸᐣ ᒋᐅᒋᐊᐧᐃᐧᒋᐦᐃᑯᐊᐧᐨ ᑯᑕᑭᔭᐣ ᑭᑭᓄᒪᐊᐧᑲᓇᐠ ᐊᔕ ᑲᑭᑫᑕᒧᐊᐧᐨ ᐁᓀᑕᑲᐧᐠ ᑕᐣᑐᕑ ᐯ 
ᑲᑲᐯᔑᓇᓂᐊᐧᓂᐠ ᒥᓇ ᑲᐃᓀᑕᒧᐊᐧᐨ ᒋᐅᒋ ᐊᐧᐃᐧᒋᐦᐊᐊᐧᐨ ᑕᓱᑭᔑᑲ ᑲᐱᒥᐃᓯᓭᑭᐣ ᑫᑯᓇᐣ, ᐊᔑᐨ ᒥᓇ: 

 
i. ᑫᑭᐅᒋᓇᑲᓇᒪᓱᐊᐧᐨ ᐁᑲ ᑲᒥᓄᑐᑕᑫᒪᑲᑭᐣ ᐁᐧᐱᐦᐃᐁᐧᐃᐧᓇᐣ; 
ii. ᒋᑎᐸᒋᒧᐊᐧᐨ ᒪᒉᓂᒥᐁᐧᐃᐧᓂᐠ ᑲᑐᑕᐃᐧᑕᐧ; 
iii. ᒋᔕᔑᑭᒪᐊᐧᐨ ᑭᑭᓄᒪᐊᑲᓇᐠ ᒋᑭᑭᓄᒪᐃᐧᑕᐧ ᒥᓇ ᒋᔭᓄᑲᑕᒧᐊᐧᐨ ᐅᑭᑭᓄᒪᑯᐃᐧᓂᐊᐧ; 
iv. ᒋᑎᐸᒋᒧᐊᐧᐨ ᐁᑲ ᑲᓇᐦᐃᓭᐊᐧᐨ ᑲᐃᔑᑲᐯᔑᐦᐃᑕᐧ; 
v. ᒋᐃᐧᒋᐦᐃᑕᐧ ᑲᐧᔭᐠ ᒋᑲᓇᐁᐧᓂᒥᑎᓱᐊᐧᐨ; ᒥᓇ 
vi. ᒋᐅᓇᑐᐊᐧᐨ ᐃᔑᒋᑫᐦᐃᑯᐃᐧᓇᐣ ᒋᐅᒋᓇᑲᓂᑲᑌᑭᐣ ᓇᓂᓴᓂᐦᐃᑎᓱᐃᐧᓇᐣ. 

 
 
 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ ᑲᐅᑭᒪᐃᐧᐊᐧᐨ 

 
74. ᑕᐣᑐᕑ ᐯ ᐅᑌᓇ ᑲᐅᑭᒪᐃᐧᐊᐧᐨ, ᑲᐱᒧᑐᐊᐧᐨ ᐱᒥᔭᐃᐧᐣ ᒥᓇ ᐊᓄᑭᐃᐧ ᒪᒋᑕᐃᐧᓇᐣ ᑲᐱᒧᑐᐊᐧᐨ, ᑫᐃᐧᓇᐊᐧ 

ᑕᑭᐸᐸᒥᓯᐸᓂᐠ ᒋᐃᐧᒋᐦᐊᐊᐧᐨ ᑭᑭᓄᒪᐊᐧᑲᓇᐠ ᑲᐱᑕᑯᔑᓄᐊᐧᐨ ᐅᑌᓇᐠ ᑲᑭᐃᐧᒋᑲᑌᐠ ᑫᐊᓄᑲᑌᐠ 73 
ᒋᐃᐧᒋᐦᐃᑕᐧ ᐅᐡᑭ ᑭᑭᓄᒪᐊᐧᑲᓇᐠ ᐊᐦᑭᐃᐧ ᒪᓯᓇᐦᐃᑲᓇᐣ, ᑲᐊᐃᐱᓱᐊᐧᐨ ᐅᑌᓇ ᐅᑕᐸᓇᐠ ᒥᓇ ᐊᐧᑲᐦᐃᑲᓇᐣ 
ᑲᐃᓇᐧᑌᑭᐣ ᒥᓇ ᑫᑯᓀᐣ ᑐᑲᐣ ᐃᔑᒋᑫᐃᐧᓇᐣ ᑲᔭᑭᐣ ᑌᑎᐸᐦᐃ ᐅᑌᓇᐠ. 

 
 
 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ ᒥᓇ ᑕᐣᑐᕑ ᐯ ᐅᑌᓇ ᑲᐅᑭᒪᐃᐧᐊᐧᐨ 

 
75. ᑫᑭᐅᒋᑲᐡᑭᒋᑲᑌᐠ ᒋᐅᒋᑕᒪᐃᐧᑕᐧ ᑫᐃᐧᒋᐦᐊᐊᐧᐨ ᒥᓇ ᒋᐱᒥᐊᓴᐧᐸᒪᐊᐧᐨ ᐃᒪ ᑲᐡᑭᐦᐅᐃᐧᓂᐠ, ᐊᔭᒥᐃᐧᓂᐠ 

ᑲᐡᑭᐦᐅᐃᐧᓂᐠ ᒥᓇ ᑲᒪᐡᑲᐃᐧᑌᐸᑫᓂᒧᐊᐧᐨ ᒋᐅᒋ ᐃᐧᒋᐦᐊᐊᐧᐨ ᑯᑕᑭᔭᐠ ᑭᑭᓄᒪᐊᐧᑲᓇᐠ, ᐃᒪ ᐅᑌᓇᐠ 
ᑕᑭᐅᒋᐊᓄᑲᑌᐸᐣ ᒋᓇᓇᑕᐃᐧ ᓂᓯᑕᐃᐧᓂᑲᑌᑭᐣ ᐅᑌᓇᐃᐧ ᐃᐧᑕᓄᑭᒥᑐᐃᐧᓇᐣ ᐊᔑᐨ, ᐅᐣᑌᕑᐃᔪ ᒥᓇ 
ᑲᓇᑕ ᐅᑭᒪᐠ, ᒋᐅᒋᐸᑭᑎᓂᐨ ᔓᓂᔭ ᒋᐅᓇᒋᑲᑌᑭᐣ ᐊᓱᐡᑲᒪᑫ ᐊᓄᑭᐃᐧᓇᐣ ᐃᒪ DFCHS ᒥᓇ MLC. 
ᒋᓇᓇᑲᑕᐊᐧᐸᒋᑲᑌᐠ ᑲᐃᓇᓄᑭᐦᐃᑕᐧ ᐊᓱᐡᑲᒪᑫ ᐃᐧᒋᐦᐃᐁᐧᐠ ᒋᒥᓂᑕᐧ ᐊᓄᑭᑕᒪᑫ ᑎᐸᐦᐃᑲᓇᐣ 
ᒋᔑᐊᒋᑲᑌᓂᐠ OSSD ᑲᓇᑕᐁᐧᑕᑲᐧᓂᑭᐣ.  

K. ᑲᐃᔑᑲᐯᔑᐦᐃᑕᐧ ᑭᑭᓄᒪᐊᐧᑲᓇᐠ 
 
ᑲᑲᓄᓂᐨ: ᑲᓇᑕ ᒥᓇ NAN 

 
76. ᑫᑭᐅᒋᑲᐡᑭᒋᑲᑌᐠ ᒋᓇᐣᑭᐅᑎᓂᑲᑌᑭᐣ ᑲᒥᓇᐧᔑᑭᐣ ᑫᐃᔑᑲᐯᔑᐦᐃᑕᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ 

ᐃᒪ ᑕᐣᑐᕑ ᐯ, ᒋᒪᐊᐧᒋᐦᐃᑕᐧ NNEC, KO, MLC ᑲᐃᔑᐊᓄᑭᑕᒪᑫᐊᐧᐨ, ᑭᑭᓄᒪᐊᐧᑲᓇᐠ ᑲᐊᓱᐡᑲᒪᑫ 
ᐊᓄᑭᑕᒪᑫᐊᐧᐨ ᒥᓇ ᑭᓀᐧᐡ ᐊᔕ ᑲᐅᒋᐱᒥᑲᐯᔑᐦᐊᐊᐧᐨ ᑭᑭᓄᒪᐊᐧᑲᓇᐠ, ᒋᑭᐅᓇᓴᐊᐧᐸᐣ ᑫᐱᒥᐊᓄᑲᑕᒧᐊᐧᐨ 
ᐅᐁᐧ ᒋᑲᓄᑭᐊᐧᐨ: 

 
i. ᒋᓇᓇᑕᐃᐧᑭᑫᒋᑲᑌᐠ ᑲᐧᔭᐠ ᑎᐸᐦᐊᒪᑫᐃᐧᐣ ᒋᓇᑕᒪᐃᐧᑕ ᑲᑲᐯᔑᐦᐃᐁᐧᐊᐧᐨ; ᒥᓇ 
ii. ᒋᐅᓇᒋᑲᑌᓂᑭᐣ ᑫᐃᔑᓇᑕᐁᐧᑕᑯᓯᐊᐧᐨ ᒋᔑᐸᐸᒥᓯᐊᐧᐨ ᑲᑲᓇᐁᐧᓂᒪᐊᐧᐨ ᑭᑭᓄᒪᐊᐧᑲᓇᐣ 

ᒋᒥᓄᓭᓂᐨ ᒥᓇ ᐁᑲ ᓇᐣᑕ ᒋᐅᒋᒪᒋᓭᓂᐨ, ᑲᐧᔭᐠ ᒋᑭᑭᓄᒪᐊᐧᑲᓄᓂᐨ ᒥᓇ ᒋᐱᒥᑭᑫᑕᓱᓂᐨ. 
 
 
 

77. ᑫᑭᐅᒋᑲᐡᑭᒋᑲᑌᐠ ᒋᒥᓇᐧᔑᒋᑲᑌᓂᐠ ᒥᓇ ᒋᐱᒥᓂᔕᐦᐃᑲᑌᓂᑭᐣ ᑲᐅᓇᒋᑲᑌᑭᐣ ᐅᓇᓇᑲᒋᐦᐃᑯᐃᐧᓂᐊᐧ 
ᒥᓇ ᑲᐅᑕᐱᓂᑕᐧ ᑫᑲᐯᔑᐦᐊᐊᐧᐨ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑲᐱᑭᑭᓄᒪᐃᐧᑕ ᐊᑲᐧᒋ ᐃᐡᑯᓂᑲᓂᐠ, 
ᐊᔕ ᓂᑯᑕᐧᓱᐱᓯᑦ ᑲᑭᐃᐡᑲᐧ ᐸᑭᑎᓂᑲᑌᑭᐸᐣ ᒥᑭᑫᐃᐧᐣ, ᒋᐅᓇᓯᑕᐧ ᑫᐅᒋᐊᓄᑲᑕᒧᐊᐧᐨ ᒋᐅᑎᓂᑕᐧ  
NNEC, KO, MLC, ᒥᓇ ᑯᑕᑭᔭᐠ ᒪᔭᑦ ᑫᐊᔑᒋᑕᑭᐧᐊᐧᐨ ᐅᑕᓄᑭᐠ ᒋᓇᓇᑕᐃᐧᑭᑫᑕᒧᐊᐧᐨ ᐊᓂᐣ 
ᑫᔑᒥᓄᓭᑭᐣ ᐊᓄᑭᐃᐧᓇᐣ ᒥᓇ ᒋᓇᓇᑲᑕᐁᐧᑕᑲᐧᑭᐣ: 

 
i. ᑭᑭᓇᐊᐧᐨ ᐅᓇᑕᒪᑫᐃᐧᓇᐣ ᑫᐱᒥᓂᔕᐦᐊᒧᐊᐧᐨ ᑲᑭᓇ ᑫᑲᐯᔑᐦᐃᐁᐧᐊᐧᐨ; 
ii. ᓇᓇᑲᒋᐦᐃᑯᐃᐧᓇᐣ ᒥᓇ ᒥᑐᓂ ᑲᐧᔭᐠ ᒋᓇᓇᑲᒋᒋᑲᑌᑭᐣ ᒧᐡᑭᓀᐱᐦᐃᑲᓇᐣ ᑲᐃᐧᑲᐯᔑᐦᐃᐁᐧᐊᐧᐨ, 

ᐊᔑᐨ ᒥᓇ: 
a.  ᑕᓱᐱᓯᑦ ᒋᑭᐅᑕᒪᐃᐧᑕᐧ ᒥᓇ ᓂᑲᐣ ᒋᐅᓇᑌᓂᐠ ᒋᐊᑕᐃᐧ ᓇᓇᑲᒋᐦᐃᑕᐧ; 
b.  ᑲᑭᓇ ᐃᒪ ᑲᑲᐯᔑᐊᐧᐨ 18 ᒥᓇ ᐊᐊᐧᔑᒣ ᑲᑕᓱᔭᑭᐃᐧᓀᐊᐧᐨ ᒋᓇᓇᑲᒋᐦᐃᑕᐧ 

ᒪᒪᓂᐃᐧᒪᓯᓇᐦᐃᑲᓱᐃᐧᓇᐣ ᒥᓇ ᒋᐊᔭᑲᐃᐧ ᓇᓇᑲᒋᐦᐃᑕᐧ ᑕᑕᓱᔭᑭ; 
c.  ᑕᐅᓇᑯᓂᑲᓂᐊᐧᐣ ᒋᑭᔑᑐᐊᐧᐨ ᑭᑭᓄᒪᑫᐃᐧᐣ, ᐊᔑᐨ ᒪᐡᑭᑭᐃᐧ ᑭᑭᓄᒪᑫᐃᐧᐣ ᒥᓇ 

ᑲᑲᓇᐁᐧᓂᒥᐨ ᑲᑭᐊᐧᐡᑫᐧᐱᐨ ᑭᑭᓄᒪᐊᐧᑲᐣ; 
d.  ᒋᓇᐊᐧᐸᐦᐃᐁᐧᐨ ᑲᐧᔭᐠ ᐁᑲᓇᐁᐧᑕᐠ ᐅᔓᓂᔭᐃᐧ ᒣᑎᓂᑫᐃᐧᓂᐠ; 
e.  ᑲᓇᑕᐁᐧᑕᑲᐧᑭᐣ ᑫᐱᒥᓂᔕᐦᐊᑭᐣ ᐅᑲᐯᔑᐦᐃᐁᐧ: 

• ᒋᐸᔭᑌᓯᓇᐦᐃᑲᑌᑭᐣ ᑲᐃᔑᐸᑯᓭᑕᑯᓯᐊᐧᐨ ᑲᑲᐯᔑᐦᐃᐁᐧᐊᐧᐨ, ᐊᔑᐨ ᒋᐊᔭᑲᐃᐧ 
ᐊᔭᒥᐦᐊᐊᐧᐨ ᑭᑭᓄᒪᐊᐧᑲᓇᐣ ᑲᐊᓄᑭᑕᒪᐊᐧᐊᐧᐨ ᒥᓇ ᐅᓂᑭᐦᐃᑯᒪᐠ ᒥᓇ 
ᐅᑲᓇᐁᐧᓂᒪᐊᐧᓱᐊᐧᐨ; 

• ᒋᐸᔭᑌᓯᓇᑲᐦᐃᑲᑌᑭᐣ ᑫᑯᓇᐣ ᑫᐅᒋᐳᓂᒋᑲᑌᓂᐠ ᐅᑲᐯᔑᐦᐃᐁᐧᐃᐧᐣ; ᒥᓇ 
• ᒋᐸᔭᑌᓯᓇᐦᐃᑲᑌᑭᐣ ᐅᓇᑕᒪᑫᐃᐧ ᒪᓯᓇᐦᐃᑲᓂᐠ ᐁᑲ ᓂᑲᐣ ᑲᐅᓇᑌᐠ 
ᑭᐅᑌᐃᐧᐣ ᑲᐃᓯᓭᐠ ᒋᑐᒋᑲᑌᐠ ᒥᓇ ᑲᐅᒋᐅᓀᒋᑲᑌᐠ ᑭᑭᓄᒪᑎᑲᒥᑯᐠ 

iii. ᑭᑭᓇᐊᐧᐨ ᐅᓇᑕᒪᑫᐃᐧᓇᐣ ᑕᒪᓯᓇᐦᐃᑲᑌᐊᐧᐣ ᐅᓇᑯᓂᑲᓀᓴᐣ ᒥᓇ ᐱᒥᓂᔕᐦᐃᑲᓇᐣ 
ᑫᐃᔭᐸᑕᑭᐣ ᓇᓇᑲᒋᐦᐃᑯᐃᐧᓇᐣ ᒥᓇ ᑫᐅᑕᐱᓂᑕᐧ ᑫᑲᐯᔑᐦᐃᐁᐧᐊᐧᐨ ᒥᓇ ᑲᐃᔑᑲᐯᔑᐊᐧᐨ. 

 
 
 
L.  ᑭᔭᐱᐨ ᑯᑕᑭᔭᐣ ᐅᑕᓱᐡᑲᒪᑯᐃᐧ ᐃᐧᒋᐦᐃᑯᐃᐧᓂᐊᐧ ᑭᑭᓄᒪᐊᐧᑲᓇᐠ 

ᑲᑲᓄᓂᐨ: ᐅᐣᑌᕑᐃᔪ 
 

78. ᑫᑭᐅᒋᑲᐡᑭᒋᑲᑌᐠ ᒋᐃᐧᒋᐦᐃᑕᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑲᐊᑕᐃᐧ ᑭᑭᓄᒪᐃᐧᑕ ᐦᐊᔾ ᐢᑯᓫ ᐃᒪ ᑕᐣᑐᕑ 
ᐯ, ᐅᐣᑌᕑᐃᔪ ᑭᑭᓄᒪᑫᐃᐧ ᐅᑭᒪᐅᐣ, ᐊᐊᐧᔑᐡ ᒥᓇ ᐅᐡᑲᑎᐢ ᐃᐧᒋᐦᐃᐁᐧᐃᐧᐣ, ᐅᑌᓇ ᐊᓄᑭᑕᒪᑫᐃᐧᓇᐣ ᒥᓇ 
ᐊᐧᑲᐦᐃᑫ ᐃᐧᒋᐦᐃᐁᐧᐃᐧᓇᐣ, ᐊᑯᓯᐃᐧᒋᐦᐃᐁᐧᐃᐧᓇᐣ ᒥᓇ ᑕᔑᑫᐃᐧ ᐃᐧᒋᐦᐃᐁᐧᐃᓇᐣ ᐅᑕᑭᐃᐧᑕᓄᑭᒪᐣ ᑲᓇᑕ 
ᐅᑭᒪᐅᓇᐣ, ᑕᐣᑐᕑ ᐯ ᑲᐅᒋᐊᓄᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᑲᐅᒋᑲᓇᐊᐧᐸᒋᑲᑌᑭᐣ ᐊᓄᑭᑕᒪᑫᐃᐧᓇᐣ, ᑕᐣᑐᕑ 
ᐯ ᐅᑌᓇᐠ ᑲᐅᑭᒪᐃᐧᐊᐧᐨ ᒥᓇ ᐊᓂᔑᓂᓂᐃᐧ ᑕᓇᐱᐃᐧᓇᐣ ᒥᓇ ᑯᑕᑭᔭᐣ ᐱᒧᒋᑫᐃᐧᓇᐣ ᒋᐅᒋᐊᓱᐡᑭᑲᑌᑭᐣ 
ᐊᐧᑲᐦᐃᑫᐃᐧᐣ, ᔓᓂᔭᑫᐃᐧᐣ, ᒣᑕᐁᐧᐃᐧᐣ ᒥᓇ ᒪᐡᑭᑭ ᐃᐧᒋᐦᐃᐁᐧᐃᐧᓇᐣ ᒥᓇ ᑯᑕᑭᔭᐣ ᐊᓱᐡᑲᒪᑫᐃᐧᓇᐣ ᑫᑭᐅᒋ 
ᐃᐧᒋᐦᐃᑯᐊᐧᐸᐣ ᑭᑭᓄᒪᐊᐧᑲᓇᐠ ᒋᐅᑎᓇᒧᐊᐧᐨ ᐅᓀᐧᓂᐊᐧᐣ ᑲᑕᑲᐧᑭᐣ ᐊᓱᐡᑲᒪᑫᐃᐧᓇᐣ ᒥᓇ ᐊᓄᑭᑕᒪᑫᐃᐧᓇᐣ. 

 
 
 

79. ᑫᑭᐅᒋᑲᐡᑭᒋᑲᑌᐠ ᒋᐅᒋᑕᒪᐃᐧᑕᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑯᑕᑭᔭᐣ ᐅᑕᓱᐡᑲᒪᑯᐃᐧᓂᐊᐧ 
ᒋᑌᐱᓇᒧᐊᐧᐨ ᐅᑭᑭᓄᒪᑯᐃᐧ ᑲᐡᑭᐦᐅᐃᐧᓂᐊᐧ ᒥᓇ ᒋᒥᓄᓭᐊᐧᐨ ᒣᑲᐧᐨ ᑲᐯᔑᐊᐧᐨ ᑕᐣᑐᕑ ᐯ, ᒋᐱᒥᐸᑭᑎᓂᐨ 
ᔓᓂᔭ ᑲᐃᓯᓭᓂᐠ ᒋᔑᐸᑭᑎᓂᐨ ᐱᒧᒋᑫᐃᐧᓇᐣ ᒋᐱᒧᑕᒪᑫᐊᐧᐨ ᑲᐅᓇᑯᔑᐠ ᑫᑯᓇᐣ ᑲᐃᔑᒋᑫᐦᐃᑕᐧ ᐃᒪ 
DFCHS ᒥᓇ ᒋᐃᐧᑕᓄᑭᒥᑕᐧ ᐃᒪ MLC ᒥᓇ KO ᒋᓇᓇᑐᓂᑲᑌᐠ ᒋᐸᑭᑎᓂᐨ ᔓᓂᔭ ᑲᐃᓯᓭᓂᐠ 
ᒋᔑᐸᑭᑎᓂᐨ ᐱᒧᒋᑫᐃᐧᓇᐣ ᒋᐱᒧᑕᒪᑫᐊᐧᐨ ᑲᐅᓇᑯᔑᐠ ᑫᑯᓇᐣ ᑲᐃᔑᒋᑫᐦᐃᑕᐧ ᑭᑭᓄᒪᐊᐧᑲᓇᐠ ᒪᑕᐊᐧ ᒥᓇ 
KO ᑕᓇᐱᐃᐧᓇᐣ ᑲᐱᐅᑐᓭᐊᐧᐨ ᑲᑕᔑᑭᑭᓄᒪᐃᐧᑕᐧ ᑕᐣᑐᕑ ᐯ. 

 
 
 

80. ᒋᐃᐧᑕᓄᑭᒥᑕᐧ ᐊᓄᑭᐃᐧᑲᒥᑯᐣ ᑲᐅᒋᔓᓂᔭᐃᐧ ᐃᐧᒋᒋᑲᑌᑭᐣ ᐃᒪ ᐊᓂᔑᓂᓂᐃᐧ ᓇᑕᐃᐧᐦᐃᐁᐧᐃᐧᐣ ᒥᓇ 
ᒥᓄᐱᒪᑎᓯᐃᐧᐣ ᐊᓄᑭᐃᐧᐣ (AHWS) ᒋᓇᓇᑲᒋᑐᐊᐧᐨ ᒋᐅᑎᓂᑫᑕᒪᐃᐧᑕᐧ ᐅᑕᓄᑭᐦᐃᑯᐃᐧᓂᐊᐧ 
ᑲᐅᐡᑲᑎᓯᐊᐧᐨ (ᑐᑲᐣ ᑲᐱᒥᐊᔭᓴᐧᐸᒪᐊᐧᐨ ᐃᐧᒋᐅᐡᑲᑎᓴᐣ). 

 
 
 

M. ᐁᑲ ᑫᐅᒋᐊᐧᓂᑐᑕᓱᐊᐧᐨ ᐅᐡᑲᑎᓴᐠ ᐅᓇᒋᑫᐃᐧᓇᐣ 
 
ᑲᑲᓄᓂᐨ: NAN, NNEC, KO, DFCHS ᒥᓇ MLC 

 
81. ᑫᑭᐅᒋᑲᐡᑭᒋᑲᑌᐠ ᑫᒋᓇᐨ ᒋᐃᐧᒋᐦᐃᑕᐧ ᐁᑲ ᓇᐣᒋ ᒋᒪᒋᓭᐊᐧᐨ ᑲᑭᓇ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᐱᒋ 

ᐃᐡᑯᓂᑲᓂᐠ ᓇᐣᑕ ᐊᑲᐧᒋ ᐃᐡᑯᓂᑲᓂᐠ, ᒋᐸᑭᑎᓂᑲᑌᐠ ᑕᓱᔭᑭ ᐅᑭᑭᓄᒪᑯᐃᐧᓂᐊᐧ ᑲᑭᓇ ᐅᑕᓄᑭᐠ ᒥᓇ 
ᑲᑲᐯᔑᐦᐊᐊᐧᐨ ᑭᑭᓄᒪᐊᐧᑲᓇᐣ ᑲᐅᒋᐸᐸᒥᓯᐊᐧᐨ ᐊᓂᔑᓂᓂᐃᐧ ᑭᑭᓄᒪᑎᑲᒥᑯᐣ ᐃᒪ ᐃᓀᑫ: 

i. ᒋᓂᓯᑕᐃᐧᓇᐃᐧᑕᐧ, ᒋᐱᒥᔭᓄᑲᓂᑕᐧ ᒥᓇ ᒋᐱᒥᑲᓇᐁᐧᑕᑯᓯᐊᐧᐨ ᑲᑭᐊᐧᐡᑫᐧᐱᐊᐧᐨ 
 ᑭᑭᓄᒪᐊᐧᑲᓇᐠ; 
ii. ᑭᒋᒪᒋᓭᐃᐧ ᓂᔭᑲᓇ ᓇᑲᓂᑫᐃᐧᐣ; 
iii. ᓂᓯᑎᓱᐃᐧ ᓂᔭᑲᓇ ᓇᑲᓂᑫᐃᐧᐣ; ᒥᓇ 
iv. ᑫᑯᐣ ᑲᐃᔑᐁᐧᐱᓯᐨ ᐊᐃᐧᔭ ᓂᑲᐣ ᑫᔑᐃᐧᒋᐦᐃᐨ ᑭᑭᓄᒪᑫᐃᐧᐣ, ᐊᔑᐨ 
 ᐸᑭᑎᓇᒧᐁᐧᐸᐦᐅᐁᐧᐃᐧᐣ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᓀᐧᓂᐊᐧᐣ ᑐᑲᐣ ᑭᑭᓄᒪᑫᐃᐧᓇᐣ ᑕᑭᑕᐸᑕᓄᐣ ᒋᐅᒋᓂᓯᑕᐃᐧᓇᐃᐧᑕᐧ 
ᑭᑭᓄᒪᐊᐧᑲᓇᐠ ᑲᓇᓂᓴᓂᓭᐦᐃᑎᓱᐊᐧᐨ, ᒥᓇ ᒋᐅᒋᐱᒪᒋᐦᐃᑕᐧ ᐁᐧᑎ ᐊᓂᓂᑲᐣ. 

 
 
 
ᑲᑲᓄᓂᐨ: ᑲᓇᑕ 

82. ᑫᑭᐅᒋᑲᐡᑭᒋᑲᑌᐠ ᑫᒋᓇᐨ ᒋᐊᔭᑲᐧᒥᑲᓇᐁᐧᑕᑯᓯᐊᐧᐨ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᒣᑲᐧᐨ ᑲᑲᐯᔑᐊᐧᐨ 

ᑕᐣᑐᕑ ᐯ, ᒋᐸᑭᑎᓂᐨ ᔓᓂᔭ ᐃᒪ NNEC, KO, ᒥᓇ MLC ᒋᑭᑭᓄᒪᑲᓂᐊᐧᐠ ᐊᔕ ᑲᑭᐃᐧᒋᑲᑌᐠ ᐃᒪ 
ᑲᓇᑕᐁᐧᑕᑲᐠ ᒋᐊᓄᑲᑌᐠ 81 ᒥᓇ ᒋᐸᑭᑎᓂᑲᑌᐠ ᐱᒋ ᐃᐡᑯᓂᑲᓂᐠ ᒥᓇ ᐊᑲᐧᒋ ᐃᐡᑯᓂᑲᓂᐠ ᐊᓂᔑᓂᓂᐃᐧ 
ᑭᑭᓄᒪᑎᑲᒥᑯᐣ ᒋᐅᓇᑐᐊᐧᐨ ᒥᓇ ᑫᐱᒥᓂᔕᐦᐃᑲᑌᑭᐣ ᑫᐅᒋᐸᔭᑕᑭ ᐱᒧᒋᑲᑌᑭᐣ ᑭᑭᓄᒪᑎᑲᒥᑯᐣ. 

 
 
 
ᑲᑲᓄᓂᐨ: NNEC, KO, DFCHS ᒥᓇ MLC 

 
83. ᑫᑭᐅᒋᑲᐡᑭᒋᑲᑌᐠ ᒋᓇᐣᑭᒪᑲᐠ ᑭᑫᑕᒧᓂᐁᐧᐃᐧᐣ ᐊᓂᐣ ᐁᐱᒋ ᓇᓂᓴᓂᒋᑫᒪᑲᐠ ᒥᓂᑫᐧᐃᐧᐣ, 

ᑲᑭᐊᐧᐡᑫᐧᐡᑲᑫᒪᑲᑭᐣ ᒥᓇ ᒥᓇᐣᒋᑫᐃᐧᐣ ᐁᑲᐧ ᒥᓇ ᑫᒋᓇᐨ ᒋᐱᒥᔭᓄᑲᑌᐠ ᑲᑭᔑᐅᓇᑌᐠ ᐅᓇᑯᓂᑫᐃᐧᐣ ᐃᒪ 
ᐅᑭᑭᓄᒪᑯᐃᐧ ᐅᓇᔓᐊᐧᓂᑯᐃᐧᓂᐊᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑲᑭᑭᓄᒪᐃᐧᑕᐧ ᑕᐣᑐᕑ ᐯ, 
ᒋᐊᔭᒥᐦᐃᑕᐧ ᑕᓇᐱᐃᐧᓂᐠ ᐅᒪ ᑲᐅᒋᐸᐸᒥᓯᐊᐧᐨ, ᐊᔑᐨ ᑲᐊᓄᑲᑕᒧᐊᐧᐨ ᑲᐃᐧᒋᐦᐃᑕᐧ ᑲᒥᓂᑫᐧᐊᐧᐱᓀᐊᐧᐨ 
ᒥᓇ ᒪᒥᑐᓀᒋᑲᓇᐱᓀ ᐃᐧᒋᐦᐃᐁᐧᐃᐧᓂ, ᑕᐣᑐᕑ ᐯ ᒥᓄᔭᐃᐧ ᐃᐧᒋᐦᐃᐁᐧ ᐊᓄᑭᑕᒪᑫᐃᐧᐣ ᒥᓇ ᑎᓫᐃᑯ ᑫᒋᓇᐨ 
ᑭᑭᓄᒪᐊᐧᑲᓇᐠ ᒋᐱᒥ ᑭᑭᓄᒪᐃᐧᑕᐧ ᑲᑲᐧᔭᐊᐧᐃᐧᑕᒪᑫᒪᑲᓂᑭᐣ ᐃᓀᐧᓂᐊᐧᐣ: 

 
i. ᐁᔑᐡᑲᑫᒪᑲᐠ ᐱᒪᑎᓯᐃᐧᓂᐠ ᒥᓇ ᐃᐧᑕᑎᓯᒥᑎᐃᐧᓂᐠ ᑲᔭᐸᑕᐠ ᑲᑭᓇ ᑫᑯᓇᐣ ᑲᑭᐊᐧᐡᑫᐧᐡᑲᑫᒪᑲᑭᐣ; 
ii. ᑎᐸᑯᓂᑫᐃᐧᓂᐠ ᐁᔑᒪᒋᓴᐦᐃᐁᐧᒪᑲᐠ ᐁᑲ ᒪᔑ ᑲᑎᐱᑕᓱᔭᑭᐃᐧᓀᐨ ᑲᒥᓂᑫᐧᐨ; 
iii. ᑫᐅᑎᓂᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᐃᐧᑲᓄᒋᑲᑌᑭᐣ ᑲᐃᔑᔭᓂᒥᓴᐦᐃᐁᒪᑲᑭᐣ ᑲᑭᐊᐧᐡᑫᐧᐡᑲᑫᒪᑲᑭᐣ; 
iv. ᑲᐊᐧᓂ ᓂᓯᑐᒋᑲᑌᑭᐣ ᑐᑲᐣ ᑲᐃᓀᒋᑲᑌᐠ ᐁᑲ ᓇᐣᑕ ᑲᑐᑕᑫᒪᑲᑭᐣ ᒥᓂᑫᐧᐃᐧᐣ (ᑐᑲᐣ ᐅᓇᐳᑲᐣ 

ᒥᓇ ᑲᒪᐡᑲᐊᐧᑲᒥᐠ ᐃᐡᑯᑌᐊᐧᐳ); ᒥᓇ 
v. ᓇᐱᐨ ᑭᒋᓀᑕᑲᐧᐣ ᒋᐃᐧᒋᐦᐊᐨ ᒥᓇ ᐁᑲ ᒋᓇᑲᓇᐨ ᑲᑭᐊᐧᐡᑫᐧᐱᓂᐨ ᐃᐧᒋᐅᐡᑲᑎᓴᐣ ᒥᓇ ᒋᐃᐧᑕᒪᐊᐧᐨ 

ᑲᑲᐯᔑᐦᐃᑯᐨ, ᑲᐅᓇᑯᔑᐊᓄᑭᓂᐨ ᒥᓇ ᑯᑕᑭᔭᐠ ᐅᑕᓄᑭᐣ. 
 
 
 
ᑲᑲᓄᓂᐨ: ᑲᓇᑕ NNEC, KO, DFCHS ᒥᓇ MLC 

 
84. ᑫᑭᐅᒋᑲᐡᑭᒋᑲᑌᐠ ᒋᐱᒥ ᑭᑭᓄᒪᐃᐧᑕᐧ ᐃᒪ ᑕᐣᑐᕑ ᐯ ᒣᑲᐧᐨ ᑲᐱᒥᓄᒋᐦᐃᑯᐊᐧᐨ ᒥᓂᑫᐧᐃᐧᓂ ᒥᓇ ᑯᑕᑭᔭᐣ 

ᑫᑯᓇᐣ, ᒋᐊᔭᒥᐦᐃᑎᐊᐧᐨ ᑲᐃᐧᑕᓄᑭᒥᑐᐊᐧᐨ NNEC, KO ᒥᓇ MLC ᒋᐱᒥᔭᓄᑲᑕᒧᐊᐧᐨ ᐁᑲ 
ᑫᐅᒋᐊᐧᓂᑐᑕᓱᐊᐧᐨ ᐃᐧᒋᐦᐃᐁᐧᐃᐧ ᐊᓄᑭᐃᐧᓇᐣ ᒋᐅᒋ ᑲᑫᐧᐃᐧᒋᐦᐃᑕᐧ ᑲᒥᓂᑫᐊᐧᐨ ᑭᑭᓄᒪᐊᐧᑲᓇᐠ. 
ᑕᑭᐅᓇᒋᑲᑌᐸᐣ ᒣᑲᐧᐨ ᑲᑭᔑᑲᓂᐠ ᒋᑭᐊᐸᑕᑭᐸᐣ (ᑭᐡᐱᐣ ᐃᓯᓭᐠ) ᓇᐣᑕ ᑭᑭᓄᒪᑫᐃᐧᓂᐠ ᒋᓇᒋᑲᑌᐠ 
ᒋᐅᑕᐱᓇᒧᐊᐧᐨ ᑭᑭᓄᒪᐊᐧᑲᓇᐠ. ᑲᓇᑕ ᐅᑭᒪᐅᐣ ᐅᑕᑭᐸᑭᑎᓇᐣ ᔓᓂᔭᐣ NNEC, KO ᒥᓇ MLC 
ᒋᑭᑭᓄᒪᐃᐧᑕ ᐅᐁᐧᓂ ᑭᑭᓄᒪᐊᐧᑲᓇᐠ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐊᑎᐟ ᑭᑭᓄᒪᐊᐧᑲᓇᐠ ᑭᐳᓂᑭᑭᓄᒪᐊᐧᐊᐧᐠ ᐁᑭᑭᐁᐧᐊᐧᐨ ᐁᑲ ᐁᑕᑲᐧᓂᐠ 
ᑫᑕᔑᐃᐧᒋᐦᐃᑕᐧ ᑲᒥᓂᑫᐧᐊᐧᐨ ᒥᓇ ᑯᑕᑭᓂ ᑫᑯᓂ ᑲᔭᐸᒋᑐᐊᐧᐨ. ᐅᐁᐧ ᑕᐡ ᓇᑐᑕᒪᑫᐃᐧᐣ ᑕᑭᐱᒥ 
ᑭᑭᓄᒪᐊᐧᑲᓄᐸᐣ ᐯᑭᐡ ᒋᐅᒋ ᐱᒥᐃᐧᒋᐦᐃᐨ. 

 
 
ᑲᑲᓄᓂᐨ: NNEC, KO, ᒥᓇ MLC 

 
85. ᑫᑭᐅᒋᑲᐡᑭᒋᑲᑌᐠ ᒋᐃᐧᒋᐦᐃᑕᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑲᑭᑭᓄᒪᐃᐧᑕᐧ ᑕᐣᑐᕑ ᐯ ᑲᔭᓂᒥᐦᐃᑯᐊᐧᐨ 

ᒥᓂᑫᐧᐃᐧᓂ ᒥᓇ ᑯᑕᑭᓂᐠ ᑲᐊᐧᓂᔭᐸᒋᑐᐊᐧᐨ, ᒋᐊᔭᒥᐦᐃᑎᐊᐧᐨ ᑲᐃᐧᑕᓄᑭᒥᑐᐊᐧᐨ, ᐊᔑᐨ ᑲᐃᐧᒋᐦᐃᑕᐧ 

ᑲᒥᑫᐧᐊᐱᓀᐊᐧᐨ ᐊᓄᑭᐃᐧᓂᐠ ᒥᓇ ᒪᒥᑐᓀᒋᑲᓂ ᐃᐧᒋᐦᐃᐁᐧᐃᐧᓂᐠ, ᑎᓫᐃᑯ ᒥᓇ ᓭᐣᐟ ᒍᓴᑊ ᒪᒪᐃᐧ 
ᐃᐧᒋᐦᐃᐁᐧᐃᐧᑲᒥᑯᐠ, ᒋᑭᓇᓇᑐᓂᑲᑌᑭᐸᐣ ᑫᑕᔑᐃᐧᒋᐦᐃᑕᐧ ᑭᑭᓄᒪᐊᐧᑲᓇᐠ ᐊᐱᐨ ᐃᐧᐣ ᑭᐁᐧᓂᔕᐦᐅᑕᐧ ᐁᑲᐧ 
ᐯᑭᐡ ᒋᐱᒥᑭᑭᓄᒪᐃᐧᑕᐧ ᑕᐣᑐᕑ ᐯ. 

 
 
 

86. ᑫᑭᐅᒋᑲᐡᑭᒋᑲᑌᐠ ᐊᐊᐧᔑᒣ ᒋᐊᓄᑲᑌᐠ ᒋᑭᑫᑕᒧᐊᐧᐨ  ᒥᓇ  ᑭᑭᓄᒪᐊᐧᑲᓇᐠ ᐁᔑᓇᓂᓴᓂᐦᐃᑎᓱᐊᐧᐨ 
ᑲᐊᓄᓇᐊᐧᐨ ᐊᐃᐧᔭᐣ ᒋᐊᑕᐁᐧᑕᒪᑯᐊᐧᐨ ᒥᓂᑫᐧᐃᐧᓂ, ᐁᑲᐧ ᒋᒪᒥᑐᓀᒋᑲᑌᐠ ᒪᒪᓂᐃᐧ ᑭᐱᑎᓂᑫᐃᐧ 
ᒪᓯᓇᑌᓯᒋᑲᐣ ᒋᑭᐅᔑᑐᐊᐧᐸᐣ  ᑭᑭᓄᒪᐊᐧᑲᓇᐠ ᒋᑭᑭᓄᒪᐃᐧᑕᐧ ᐊᐱ ᑕᑯᔑᓄᐊᐧᐨ ᐅᐡᑭ ᑭᑭᓄᒪᐊᐧᑲᓇᐠ 
ᑕᐣᑐᕑ ᐯ ᐊᐱ ᐊᐧᑌᐸᑲᐃᐧᐱᓯᑦ. ᑭᐡᐱᐣ ᑕᐡ ᐁᑲ ᐅᐁᐧ ᑭᑐᒋᑲᑌᐠ, ᒋᐊᔑᑎᓂᑲᑌᐠ ᐃᐧᑕᒪᑫᐃᐧᐣ ᐊᓂᐣ 
ᐁᔑᓇᓂᓴᓂᓇᑯᒋᑫᒪᑲᐠ ᑲᐊᓄᓇᐨ ᐊᐃᐧᔭᐣ ᒋᐊᑕᐁᐧᑕᒪᑯᐨ ᒥᓂᑫᐧᐃᐧᓂ.  

 
 
 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ, NAN, NNEC, KO, DFCHS ᒥᓇ MLC 

 
87. ᑫᑭᐅᒋᑲᐡᑭᒋᑲᑌᐠ ᑫᒋᓇᐨ ᒋᐱᒥᑲᓇᐁᐧᑕᑯᓯᐊᐧᐨ ᒋᑭᓇᐦᐃᓭᓂᐠ (ᑭᐡᐱᐣ ᐃᔑᓇᑕᐁᐧᑕᐠ) ᒋᐱᐁᐧᐡᑲᐨ 

ᑕᐣᑐᕑ ᐯ ᐃᑫᐧᓂᐊᐧᐠ ᑭᑭᓄᒪᐊᐧᑲᓇᐠ ᑲᑭᑭᐁᐧᓂᔕᐦᐅᐧᑕ ᐁᐧᓴ ᐁᓇᓂᓴᓂᐦᐃᑎᓱᐊᐧᐨ, ᒋᔭᓄᑲᑌᑭᐣ ᑫᒋᓇᐨ 
ᑕᓇᐱᐃᐧᓂᐠ ᐊᓱᐡᑲᒪᑫᐃᐧᓇᐣ, ᐊᔑᐨ ᒋᐱᒥ ᑭᑭᓄᒪᐃᐧᐨ, ᒥᓄᔭᐃᐧᐣ ᒥᓇ ᒪᒥᑐᓀᒋᑲᓂ ᐃᐧᒋᐦᐃᐁᐧ ᐅᓇᒋᑫᐃᐧᐣ, 
ᒋᐅᓇᑕᒪᐃᐧᑕᐧ ᐁᒪᐧᔦ ᑭᐁᐧᐊᐧᐨ ᐅᑕᓇᐱᐃᐧᓂᐊᐧᐠ. ᑲᓇᑕ ᒥᓇ ᐅᐣᑌᕑᐃᔪ ᐅᑭᒪᐠ ᐅᑕᑭ ᐸᑭᑎᓇᐊᐧᐣ 
ᒋᑌᐱᓭᓂᐨ ᔓᓂᔭᐣ ᒥᓇ ᐊᐸᒋᒋᑲᓇᐣ ᐅᒪ ᐊᓱᐡᑲᒪᑫ ᐊᓄᑭᑕᒪᑫᐃᐧᓇᐣ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐊᔕ ᑲᑭᒪᓯᓇᐦᐃᑲᑌᐠ, ᑕᑭᐅᒋᐊᓂᒥᓭ ᒋᐱᒥ ᑲᓇᐁᐧᑕᑯᓯᐊᐧᐨ ᐊᓂᔑᓂᓂ 
ᑲᐊᒋᐡᑲᐨ ᐃᐡᑯᓂᑲᓂᐠ ᒥᓇ ᐊᑲᐧᒋ ᐃᐡᑯᓂᑲᓂᐠ. ᑲᑫᐧᒋᒪᐊᐧᐠ ᐅᐣᑌᕑᐃᔪ ᒥᓇ ᑲᓇᑕ ᐅᑭᒪᐠ ᒋᐃᐧᑕᓄᑭᒪᐊᐧᐨ 
ᐊᓂᔑᓂᓂᐊᐧᐠ ᑫᒋᓇᐨ ᒋᐱᒥᐃᐧᒋᐦᐃᑕᐧ ᐊᓂᔑᓂᓂᐃᐧ ᐊᐊᐧᔑᔕᐠ, ᐁᑲ ᒋᑲᓇᐊᐧᐸᒋᑲᑌᓂᐠ ᐊᐣᑎ 
ᐁᔑᑲᐯᔑᐊᐧᐨ. 

 
 
 
ᑲᑲᓄᓂᐨ: P.A.R.T.Y. ᐊᓄᑭᐃᐧᐣ ᑕᐣᑐᕑ ᐯ 

 
88. ᑫᑭᐅᒋᑲᐡᑭᒋᑲᑌᐠ ᒋᓂᓯᑕᐁᐧᑕᒧᐊᐧᐨ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᐊᓂᐣ ᐁᔑᓇᓂᓴᓂᒋᑫᒪᑲᑭᐣ 

ᒥᓂᑫᐧᐃᐧᐣ ᒥᓇ ᑯᑕᑭᔭᐣ ᑲᑭᐊᐧᐡᑫᐧᐡᑲᑫᒪᑲᑭᐣ ᒥᓇ ᑫᑭᔑᐃᐧᒋᐦᐃᑯᐊᐧᐨ ᐅᐁᐧ P.A.R.T.Y.  ᐊᓄᑭᐃᐧ 
ᑭᑭᓄᒪᑫᐃᐧᐣ ᒋᓂᒥᑕᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑲᑭᑭᓄᒪᐃᐧᑕᐧ ᑕᐣᑐᕑ ᐯ: 

i. ᒋᑭᑭᓄᒪᐃᐧᑕᐧ P.A.R.T.Y. ᑭᑭᓄᒪᑫᐃᐧᐣ 9 ᐱᓂᐡ 12 ᑭᑭᓄᒪᑯᐃᐧᓇᐣ ᐃᒪ  DFCHS ᒥᓇ 
MLC; 

ii. ᒋᐸᑭᑎᓂᑲᑌᐠ P.A.R.T.Y. ᑭᑭᓄᒪᑫᐃᐧᐣ ᑲᓇᑫ ᓂᔕᐧ ᐯᔑᑯᔭᑭ (ᐊᐧᑌᐸᑲᐱᓯᑦ ᒥᓇ ᒉᐣᐁᐧᕑᐃ 
ᐱᓯᑦ) ᑫᒋᓇᐨ ᐅᐡᑭ ᑭᑭᓄᒪᐊᐧᑲᓇᐠ ᒥᓇ ᑲᐱᑭᐁᐧ ᑭᑭᓄᒪᐃᐧᑕᐧ (ᑲᐃᐡᑲᐧ ᒪᑯᔐᑭᔑᑲ ᐊᓀᐧᐱᐊᐧᐨ) 
ᒋᒥᓂᑕᐧ ᐊᐱ ᑕᑯᔑᓄᐊᐧᐨ ᑕᐣᑐᕑ ᐯ ᒥᓇ ᒋᒪᒥᑯᒥᑕᐧ ᐊᐱ ᑲᐱᑭᐁᐧᐊᐧᐨ ᒥᓇᐊᐧ ᑲᐱᑭᐁᐧ 
ᑭᑭᓄᒪᐃᐧᑕᐧ; 

iii. ᒋᓇᓇᑲᑕᐁᐧᒋᑲᑌᐠ ᑭᑭᓄᒪᑎᑲᒥᑯᐠ ᒋᐸᑭᑎᓂᑲᑌᐠ P.A.R.T.Y. ᑭᑭᓄᒪᑫᐃᐧᐣ DFCHS ᒥᓇ  
MLC ᑭᑭᓄᒪᐊᐧᑲᓇᐠ; 

iv. ᒋᐊᔑᑎᓂᑕᐧ ᑭᒋᐦᐊᐠ ᑲᐱᒥᐊᔭᑲᐃᐧ ᑭᑭᓄᒪᑲᓂᐊᐧᐠ P.A.R.T.Y. ᒋᐅᒋᐱᒥᐃᐧᒋᐦᐊᐊᐧᐨ 
ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑲᑭᑭᓄᒪᐃᐧᑕᐧ ᐦᐊᔾ ᐢᑯᓫ ᐃᒪ ᑕᐣᑐᕑ ᐯ; 

v. ᒋᐊᔭᒥᐦᐃᑕᐧ ᑲᐱᒧᑐᐊᐧᐨ P.A.R.T.Y. ᐊᓄᑭᐃᐧᓂ, ᒋᐅᓇᒋᑲᑌᐠ ᐊᓄᑭᐃᐧᐣ ᑫᑭᐅᒋᐃᐧᒋᐦᐃᑯᐊᐧᐨ 
ᐊᓂᔑᓂᓂᐃᐧ ᐅᐡᑲᑎᓴᐠ; ᒥᓇ 

vi.     ᑭᐡᐱᐣ ᐃᓀᒋᑲᑌᐠ ᒋᐊᔑᑎᓂᑲᑌᑭᐣ ᑲᑭᐱᓯᓭᐊᐧᐨ ᑲᑭᐳᓂᐱᒪᑎᓯᐊᐧᐨ ᐊᓂᔑᓂᓂᐃᐧ ᐅᐡᑲᑎᓴᐠ ᐅᒪ 
ᓇᓇᑕᐃᐧᑭᑫᒋᑫᐃᐧᓂᐠ ᒋᔑᔭᐸᑕᐠ P.A.R.T.Y. ᐊᓄᑭᐃᐧᓂᐠ ᐱᓇᒪ ᑕᑲᑫᐧᒋᒪᐊᐧᐠ ᐊᐧᑯᒪᑲᓇᐠ 
ᑫᐃᓀᑕᒧᐊᐧᑫᐧᐣ.  

 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᐁᐧ P.A.R.T.Y. ᒥᓯᐁᐧᑲᒥᐠ ᐊᓄᑲᑌ ᓇᑲᓂᑫᐃᐧᒋᐦᐃᐁᐧᐃᐧᐣ 

ᐁᐅᒋᐃᐧᒋᐦᐃᑕᐧ ᐅᐡᑲᑎᓴᐠ ᒋᑭᑫᑕᒧᐊᐧᐨ ᑫᐃᔑᓂᓂᒋᑲᑕᒧᐊᐧᐨ ᐁᑲ ᑲᒥᓄᑐᑕᑫᒪᑲᑭᐣ ᑫᑯᓇᐣ. 
ᐅᐁᐧ ᐃᐧᒋᐦᐃᐁᐧᐣ ᐊᔕ ᐅᒋᐃᐧᒋᐦᐊᐊᐧᐠ NNEC ᑭᑭᓄᒪᐊᐧᑲᓇᐠ, ᐁᑲᐧ ᐅᓇᔓᐁᐧᐃᐧᑭᒪᔑᔕᐠ 
ᑭᐃᑭᑐᐊᐧᐠ ᒋᔭᐸᑕᐠ ᐅᐁᐧ ᐊᓄᑭᐃᐧᐣ ᒥᓇ ᑭᐃᑭᑐᐊᐧᐠ ᐊᐊᐧᔑᒣ ᒋᑭᒥᓇᐧᔑᒋᑲᑌᑭᐸᐣ ᒋᐅᒋ 
ᐃᐧᒋᐦᐃᑯᐊᐧᐨ ᑭᑭᓄᒪᐊᐧᑲᓇᐠ. 

 
 
 

N. ᑫᔭᓄᑲᑌᑭᐣ ᐅᒪᐡᑭᑭ ᐃᐧᒋᐦᐃᑯᐃᐧᓂᐊᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᐃᒪ ᑕᐣᑐᕑ ᐯ 
 
ᑲᑲᓄᓂᐨ: ᑲᓇᑕ (ᑲᓇᑕ ᒪᐡᑭᑭᐃᐧᑭᒪᐃᐧᐣ) 

 
89. ᑫᑭᐅᒋᑲᐡᑭᒋᑲᑌᐠ ᑫᒋᓇᐨ ᒋᐱᒥᐃᐧᒋᐦᐃᑕᐧ ᐅᒪᐡᑭᑭ ᐃᐧᒋᐦᐃᑯᐃᐧᓂᐊᐧ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ 
ᒣᑲᐧᐨ ᑲᑕᔑᑭᑭᓄᒪᐃᐧᑕᐧ ᑕᐣᑐᕑ ᐯ: 

 
i. ᒋᓇᓇᑲᒋᒋᑲᑌᑭᐣ ᑲᐃᓇᑯᓂᑲᑌᑭᐣ ᐊᓂᐣ ᐁᓇᑌᓂᐠ ᐅᒪᐡᑭᑭ ᐃᐧᒋᐦᐃᑯᐃᐧᓂᐊᐧ ᐊᓂᔑᓂᓂᐃᐧ 

ᑭᑭᓄᒪᐊᐧᑲᓇᐠ ᐊᑲᐧᒋ ᐃᐡᑯᓂᑲᓂᐠ ᑲᑕᔑᑭᑭᓄᒪᐃᐧᑕᐧ; 
ii. ᒋᐅᓇᑌᐠ, ᒋᑎᐸᐦᐃᑲᑌᐠ ᒥᓇ ᐊᓄᑲᑌᐠ ᑲᑭᓇ ᒪᒪᑕᐊᐧᐱᑯᐠ ᒋᔑᐊᒋᑲᑌᑭᐣ ᒪᐡᑭᑭᐃᐧ 

ᑎᐸᒋᒥᑯᐃᐧᓇᐣ ᑲᑭᓇ ᐊᓂᔑᓇᐯ ᐊᐢᑭ ᑕᓇᐱᐃᐧᓇᐣ ᐃᒪ ᑲᑭᓇ ᐅᒪᐡᑭᑭᐃᐧ ᑎᐸᒋᒥᑯᐃᐧᓂᐊᐧ ᐃᒪ 
ᒪᐡᑭᑭᐃᐧᑲᒥᑯᐣ ᑕᓇᐱᐃᐧᓇᐣ ᒋᑲᐧᔭᒋᑕᒪᐃᐧᑕ ᒪᐡᑭᑭᐃᐧᓂᐊᐧᐠ ᐅᒪ ᒥᓯᐁᐧ ᐅᐣᑌᕑᐃᔪ. 
ᑕᐅᒋᐃᐧᒋᐦᐃᐁᐧᓭᓂ ᒋᐅᒋᐱᒥᐃᐧᒋᐦᐃᑕᐧ ᑲᑭᓇ ᐊᓂᔑᓂᓂᐃᐧ ᐅᐡᑲᑎᓴᐠ ᐅᒪᐡᑭᑭᐃᐧ 
ᐃᐧᒋᐦᐃᑯᐃᐧᓂᐊᐧ ᒣᑲᐧᐨ ᐊᑲᐧᒋᐠ ᐃᐡᑯᓂᑲᓂᐠ ᑲᔭᐊᐧᐨ; 

iii. ᑭᔭᐱᐨ ᐃᒪ ᒋᔑᐸᑭᑎᓂᐨ ᔓᓂᔭ NNADAP ᐊᓄᑭᐃᐧᓇᐣ; 
iv.  ᒋᐸᑭᑎᓂᐨ ᔓᓂᔭ ᒋᔑᔭᐸᑎᓯᐨ ᐊᓄᑭᐃᐧᓂᐠ ᑫᐅᒋᐃᐧᒋᐦᐃᑕᐧ ᐊᓂᔑᓂᓂᐃᐧ ᐅᐡᑲᑎᓴᐠ ᑲᑭᔑᑐᐊᐧᐨ 

ᐸᓯᑫᐃᐧᑲᒥᑯᐠ ᒋᐱᒥᔭᓂᑫ ᐃᐧᒋᐦᐃᑕᐧ; ᒥᓇ   
v. ᒋᐅᓇᒋᑲᑌᐠ ᒥᓇ ᒋᐊᓄᑲᑌᐠ ᐅᓇᑯᓂᑲᐣ ᒋᐸᑭᑎᓂᑕᐧ ᒪᐡᑭᑭᐃᐧ ᐱᒧᒋᑫᐃᐧᓇᐣ ᒋᐅᓀᑕᒧᐊᐧᐨ 

ᐃᓀᐧᓂᐊᐧᐣ ᒪᐡᑭᑭᐃᐧ ᐱᒧᒋᑫᐃᐧᓇᐣ ᐃᐧᐸᐨ ᒋᓯᓭᑭᐣ ᑭᔭᑦ ᐱᑯ ᐊᐣᑎ ᐁᔭᐨ ᐊᓂᔑᓂᓂᐃᐧ 
ᑭᑭᓄᒪᐊᐧᑲᐣ ᐊᐱ ᒋᐊᑕᐃᐧᒪᐡᑭᑭᐃᐧ ᐃᐧᒋᐦᐃᐨ. 

 
 
ᐅᐡᑲᑎᓴᐠ ᒋᑕᑭᐧᐊᐧᐨ ᑫᑯᓇᐣ ᑲᐅᓀᒋᑲᑌᑭᐣ 

 
ᑲᑲᓄᓂᐨ: ᑲᓇᑕ, NAN, NNEC, KO, DFCHS ᒥᓇ MLC 

 
90. ᑫᑭᐅᒋᑲᐡᑭᒋᑲᑌᐠ ᐊᓂᔑᓂᓂᐃᐧ ᐅᐡᑲᑎᓴᐠ ᑫᐃᐧᓇᐊᐧ ᒋᑲᓄᑕᒧᐊᐧᐨ ᑫᑯᓇᐣ ᑲᐅᓀᒋᑲᑌᑭᐣ 

ᐅᑭᑭᓄᒪᑯᐃᐧᓂᐊᐧ ᐃᒪ ᐊᑲᐧᒋᐠ ᐃᐡᑯᓂᑲᓂᐠ, ᒥᓇ ᑫᒋᓇᐨ ᒋᑲᓇᐊᐧᐸᒋᑫᑕᒪᐃᐧᑕᐧ ᑲᔑᐅᓀᑕᒪᐃᐧᑕᐧ 
ᐅᑭᑭᓄᒪᑯᐃᐧᓂᐊᐧ ᒥᓇ ᑫᔑᒥᓄᓭᐊᐧᐨ, NNEC, KO, ᒥᓇ MLC, ᐊᔑᐨ ᒋᐅᒋ ᐊᓱᐡᑲᒪᑫᐨ ᑲᓇᑕ 
ᐅᑭᒪᐅᐣ ᒥᓇ ᐊᓂᔑᓇᐯ ᐊᐢᑭ ᐅᑭᒪ, ᒋᑭᐅᓇᓴᐊᐧᐸᐣ ᑲᐊᐱᑕᒪᑫᐊᐧᐨ ᒋᐊᔑᑕᐱᐦᐊᐊᐧᐨ ᐅᐡᑲᑎᓴᐣ 
ᑲᑭᑭᓄᒪᑯᓯᐨ ᓇᐣᑕ ᑲᑭᐱᑭᑭᓄᒪᑯᓯᐸᐣ ᐃᒪ DFCHS ᓇᐣᑕ MLC ᐁᑲ ᒪᔑ 25 ᐁᑕᓱᔭᑭᐃᐧᓀᐨ. ᑲᓇᑕ 
ᐅᑭᒪ ᐃᐧᐣ ᐅᑕᑭᐸᑭᑎᓇᐣ ᔓᓂᔭᐣ ᐅᒪ ᒋᐅᒋᐃᐧᒋᒋᑲᑌᐠ ᐅᓇᒋᑫᐃᐧᐣ. 

X. ᑲᐊᐧᓂᐦᐃᐨ ᐊᐃᐧᔭ ᓇᓇᑲᒋᒋᑫᐃᐧᐣ ᒥᓇ ᑲᓇᓇᑐᓇᐃᐧᐨ 

 
ᑲᑲᓄᓂᐨ: NAN, ᑕᐣᑐᕑ ᐯ ᐅᑌᓇ, TBPS, NAPS, NNEC, KO, DFCHS ᒥᓇ MLC 

 
91. ᑫᑭᐅᒋᑲᐡᑭᒋᑲᑌᐠ ᑫᒋᓇᐨ ᐃᐧᐸᐨ ᒋᔭᓂᑎᐸᒋᒧᓇᓂᐊᐧᐠ ᑲᑭᓇᐃᐧᐱᐦᐃᑕᐧ ᑭᑭᓄᒪᐊᐧᑲᓇᐠ ᒥᓇ 

ᒋᐱᒪᓄᑲᑕᒧᐊᐧᐨ ᐊᓄᑭᐃᐧᑲᒥᑯᐣ ᐊᐱ ᑲᐱᐃᐧᑕᒪᐃᐧᑕ ᐁᐊᐧᓂᐦᐃᑕᐧ ᑭᑭᓄᒪᐊᐧᑲᓇᐠ ᓇᐣᑕ ᒣᑲᐧᐨ 
ᑫᑕᑕᐃᐧᐣ ᑲᑭᐳᓂᐱᒪᑎᓯᐨ ᑲᓇᓇᑕᐃᐧᑭᑫᒋᑲᑌᑭᐣ, ᑕᐣᑐᕑ ᐯ ᐅᑌᓇᐠ; TBPS; NAN; NAPS; 
NNEC; DFCHS; KO; ᒥᓇ MLC ᐅᑕᑭ ᐅᓇᓴᐊᐧᐣ ᑫᐊᓄᑲᑕᒧᐊᐧᐨ ᒋᐅᒋᒪᒪᐃᐧ ᐊᓂᒧᑕᒧᐊᐧᐨ ᐊᓂᐣ 
ᑫᑭᔑᒥᓄᓭᑭᐸᓂᐣ ᐅᑕᓄᑭᑕᒪᑯᐃᐧᓂᐊᐧ ᓄᐱᒪᑲᒥᐠ ᑲᐱᐅᒋᐊᐧᐨ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ 
ᑲᐱᑭᑭᓄᒪᐃᐧᑕᐧ ᑕᐣᑐᕑ ᐯ. ᐅᑫᐧᓂᐊᐧᐠ ᑲᒪᒪᐊᐧᓄᑭᐊᐧᐨ ᐅᑕᑭᑐᑕᓇᐊᐧ: 

 
i. ᓇᑕᐁᐧᑕᑲᐧᐣ ᐃᐧᐸᐨ ᒋᔑᑎᐸᒋᒧᓇᓂᐊᐧᐠ ᔑᒪᑲᓂᔑᑲᐠ ᐊᐱ ᑲᑭᓇ ᑲᑭᓇᐃᐧᐱᐦᐃᑕᐧ ᐃᑫᐧᓂᐊᐧᐠ 

ᑭᑭᓄᒪᐊᐧᑲᓇᐠ: ᑲᒪᒪᐊᐧᓄᑭᐊᐧᐨ ᐅᑕᑭ ᑭᐁᐧᓇᓇᑲᒋᑐᓇᐊᐧ ᒥᓇ ᑭᐁᐧᒥᓇᐧᑐᓇᐊᐧ ᒣᑲᐧᐨ 
ᑲᐃᓇᑌᑭᐣ ᑭᑭᓄᒪᑫᐃᐧ ᐱᒧᒋᑫᐃᐧ ᐅᓇᑯᓂᑲᓇᐣ ᒥᓇ ᐱᒥᓂᔕᐦᐃᑲᓇᐣ ᑫᑭᐱᒥᔭᐸᑕᑭᐣ 
ᐅᓇᑯᓂᑲᓇᐣ. ᐃᐁᐧ ᒪᐊᐧᐨ ᑲᒪᓯᓇᐦᐃᑲᑌᐠ ᑲᐊᐧᓂᐦᐃᐨ ᑭᑭᓄᒪᐊᐧᑲᐣ ᐱᒥᓂᔕᐦᐃᑫᐃᐧᐣ 
(ᑭᑭᓇᐊᐧᑕᑭᑕᓱᐣ 133 ᐸᑫᐱᐦᐃᑲᐣ 31) ᑕᑭ ᑭᐁᐧᓇᓇᑲᒋᒋᑌᐸᐣ ᒥᓇ ᑕᑭᒥᓇᐧᒋᑲᑌᐸᐣ 
ᒋᐅᒋᔭᐸᑕᑭᐣ ᑲᑭᐅᑎᓂᑲᑌᑭᐣ ᐃᐧᑕᒪᑫᐃᐧᓇᐣ ᓇᓇᑕᐃᐧᑭᑫᒋᑫᐃᐧᓂᐠ ᑫᐃᔑᐅᓇᑌᑭᐣ 
ᐅᓇᑯᓂᑲᓇᐣ ᒥᓇ ᐱᒥᓂᔕᐦᐃᑲᓇᐣ, ᐁᑲᐧ ᐊᐱ ᑭᐃᐡᑲᐧ ᓇᑯᒧᓇᓂᐊᐧᐠ, ᒋᐊᐧᐸᑕᐦᐃᑕᐧ ᒥᓇ 
ᒋᐅᑕᐱᓇᒧᐊᐧᐨ - NNEC, KO ᒥᓇ MLC. ᐅᓀᐧᓂᐊᐧᐣ ᑫᒥᓇᐧᒋᑲᑌᑭᐣ ᐱᒥᓂᔕᐦᐃᑫᐃᐧᓇᐣ 
ᒋᐊᔑᑕᒋᑲᑌᑭᐣ ᐃᔑᑭᔐᐧᐃᐧᐣ ᒋᐃᐧᑕᒪᐃᐧᑕᐧ ᑭᑭᓄᒪᑫᐃᐧᑭᒪᐃᐧᓂᐠ ᐅᑕᓄᑭᐠ ᔐᒪᐠ ᒋᔑᐃᐧᐣᑕᒧᐊᐧᐨ 
ᔑᒪᑲᓂᔑᑲᐠ ᐊᐱ ᑲᑭᓇᐃᐧᐱᐦᐊᑲᓂᐃᐧᐨ ᐊᐱ ᑲᐃᓀᑕᐠ ᑭᑭᓄᒪᑫᐃᐧᑲᒥᐃᐧᓂᐠ ᑲᐃᓀᒋᑲᑌᐠ ᐊᔕᐸᐣ 
ᐁᓯᓭᓂᐠ ᒋᑭᓇᓇᑐᓇᐊᐧᑲᓂᐃᐧᐸᐣ ᒥᓇ ᐁᑲ ᐁᑭᑫᑕᑯᓯᐨ ᐊᐣᑎ ᐁᔭᐨ; 

 
ii. ᒥᓯᐁᐧ ᒋᐅᒋᑭᑫᑕᑲᐧᐠ ᐃᐧᑕᒪᑫᐃᐧᐣ: ᑲᒪᒪᐊᐧᓄᑭᐊᐧᐨ ᐅᐁᐧᓂ ᒋᔭᓂᒧᑕᒧᐊᐧᐨ ᐊᓂᐣ ᑫᔑᐅᓇᑐᐊᐧᐨ 

ᑲᐸᑭᑎᓂᑲᑌᑭᐣ ᐃᐧᑕᒪᑫᐃᐧᓇᐣ ᒥᓯᐁᐧ ᒋᐅᒋᑭᑫᑕᑲᐧᐠ ᑲᐊᐧᓂᐦᐃᐨ ᐊᐃᐧᔭᐠ ᒋᑭᑫᑕᒧᓂᑕᐧ 
ᐁᑭᒋᓀᑕᑲᐧᐠ ᐁᑲ ᒋᐸᐧᑕᐃᐧ ᐃᐧᒋᑲᑌᐠ ᔑᒪᑲᓂᔑᑲᐠ; 

 
iii. ᐃᐧᑕᒪᑫᐃᐧ ᒪᓯᓇᐦᐃᑲᓇᐣ: ᑲᒪᒪᐊᐧᓄᑭᐊᐧᐨ ᐅᑕᑭᔭᓂᒧᑕᓇᐊᐧ ᑫᓂᔑᑲᐧᔭᒋᑐᐊᐧᐨ ᐅᑎᐸᒋᒧ 

ᒧᐡᑭᓀᐱᐦᐅᑯᐃᐧᓂᐊᐧ ᑲᑭᓇ ᑭᑭᓄᒪᐊᐧᑲᓇᐠ ᒋᑲᓇᐁᐧᑕᒧᐊᐧᐨ ᑭᑭᓄᒪᑫᐃᐧ ᐱᒧᒋᑫᐃᐧᓇᐣ. ᐁᑲᐧ ᒥᓇ 
ᒋᑭᐁᐧ ᓇᓇᑲᒋᑐᐊᐧᐨ ᑲᐃᓯᓭᓂᑭᐣ ᒋᐅᑎᓇᒧᐊᐧᐨ ᐅᓇᑯᒧᐃᐧᓂᐊᐧ ᐸᐯᔑᐠ ᒧᐡᑭᓀᐱᐦᐃᑲᓇᐣ 
ᒋᔑᐸᑭᑎᓂᑲᑌᑭᐣ ᔑᒪᑲᓂᔑᑲᐠ ᑭᐡᐱᐣ ᐊᐱᐣ ᐅᒋᐊᐧᓂᐦᐊᑲᓄᐨ ᒋᒧᐡᑭᓀᐱᐦᐃᑲᑌᓂᐠ 
ᐅᐊᐧᓂᐦᐃᑯᐃᐧ ᑎᐸᒋᒥᑯᐃᐧᐣ; 

 
iv.   ᒪᒪᑕᐊᐧᐱᑯᐠ ᑲᐅᒋᓇᓇᑐᓂᑲᓂᐊᐧᐠ: ᑲᒪᒪᐊᐧᓄᑭᐊᐧᐨ ᐅᑕᑭᐅᓀᑕᓇᐊᐧ ᒋᐅᓇᑐᐊᐧᐨ ᒪᒪᑕᐊᐧᐱᑯ 

ᑎᐸᒋᒧᐃᐧ ᐊᐸᒋᒋᑲᓂᐠ ᒋᐅᒋᐃᐧᒋᐦᐃᑕᐧ ᑲᐊᐧᓂᐦᐃᐨ ᐊᐃᐧᔭ ᑲᓇᓇᑐᓇᐃᐧᐨ ᒥᓇ ᒋᐅᓇᑐᐊᐧᐨ 
ᐸᐸᒥᓯᐃᐧᓇᐣ ᐅᒪ ᑲᐅᒋᑕᑭᐧᐊᐨ; 

 
v. ᑎᐸᒋᒧᐃᐧᓇᐣ ᑲᐸᑭᑎᓂᑲᑌᑭᐣ: ᑲᒪᒪᐊᐧᓄᑭᐊᐧᐨ ᐅᑕᑭᔭᓂᒧᑕᓇᐊᐧ ᐊᓂᐣ 

ᑫᑭᔑᐊᓄᑲᑕᒧᐊᐧᐸᐣ ᑲᐸᑭᑎᓂᑲᑌᑭᐣ ᑎᐸᒋᒧᐃᐧᓇᐣ ᑲᐃᐧᒋᑲᑌᐠ ᑲᐊᐧᓂᐦᐃᐨ ᐊᐃᐧᔭ ᑐᑲᐣ 
ᑭᑭᓄᒪᐊᐧᑲᐣ. ᐁᑲᐧ ᒥᓇ ᒋᑭᔭᓂᒧᑕᒧᐊᐧᐸᐣ ᑭᐡᐱᐣ ᒋᑭᐸᑭᑎᓇᒧᐊᐧᐸᐣ ᑎᐸᒋᒧᐃᐧᓂ ᑲᐊᐧᓂᐦᐃᐨ 

ᒥᑲᐃᐧᐨ ᐁᑲ ᐁᐱᒪᑎᓯᐨ. ᐅᑕᑭᔭᓂᒧᑕᓇᐊᐧᐸᐣ ᓇᓇᑲ ᑫᑯᓇᐣ ᑫᑭᐅᒋᐸᑭᑎᓇᒧᐊᐧᐸᐣ ᓇᐣᑕ ᒥᓇ 
ᑲᐃᐧᐣ. ᒥᓇ ᒋᔭᓂᒧᑕᒧᐊᐧᐨ ᑎᐸᒋᒧᐃᐧᐣ ᑲᐅᔑᒋᑲᑌᐠ ᑫᐃᓂᑕᑯᒧᒋᑲᑌᐠ; 

 
vi.   ᑲᐃᔑᒥᓄᓭᐠ ᒋᓇᓄᑲᑌᑭᐣ ᑲᑫᐧᒋᒥᐁᐧᐃᐧᓇᐣ: ᑲᒪᒪᐊᐧᓄᑭᐊᐧᐨ ᐅᑕᑭᔭᓂᒧᑕᓇᐊᐧ ᑲᒥᓄᓭᑭᐣ 
ᒋᓇᓄᑲᑌᑭᐣ ᑲᑲᑫᐧᒋᒥᑕᐧ ᐅᐡᑲᑎᓴᐠ ᐁᑲ ᒋᐅᒋᓀᑕᒥᐦᐃᑕᐧ ᐁᐅᒋᑲᑫᐧᑎᐸᑯᓂᑕᐧ. ᐁᑲᐧ ᒥᓇ 
ᒋᑭᔭᓂᒧᑕᒧᐊᐧᐸᐣ ᑫᐃᓇᓄᑲᑌᑭᐣ ᑲᑫᐧᒋᒥᐁᐧᐃᐧᓇᐣ ᐁᑲ ᑲᐃᓂᑕᑲᐧᑭᐣ ᒋᐅᒋᐱᓱᒥᑯᐊᐧᐨ ᑐᑲᐣ 
ᒋᐅᒋᒪᒐᑭᒥᑕᐧ ᒋᓂᑕᒧᐊᐧᐨ ᐱᑯ ᐊᓂᐣ ᑲᑕᓱᔭᑭᐃᐧᓀᐊᐧᐨ ᐁᑲ ᑲᓂᓯᑕᐁᐧᓂᒪᐊᐧᐨ ᓇᐣᑕ ᑲᑯᓴᐊᐧᐨ ᐊᐃᐧᔭᐣ 
ᑐᑲᐣ ᔑᒪᑲᓂᔕᐣ; 

 
vii.  ᐯᔓᐨ ᓇᓇᑐᓂᑫᐃᐧᐣ ᐅᓇᒋᑲᓇᐣ:  ᑲᒪᒪᐊᐧᓄᑭᐊᐧᐨ ᐅᑕᑭᑫᒋᓇᐊᐧᑐᓇᐊᐧ ᑲᐅᒋᐸᐸᒥᓯᒪᑲᑭᐣ 
ᐊᓄᑭᑲᒥᑯᐣ ᐯᔓᐨ ᓇᓇᑐᓂᑫᐃᐧᐣ ᐅᓇᒋᑫᐃᐧᐣ ᒋᑕᑲᐧᐠ ᑭᐡᐱᐣ ᐊᐱᐣ ᑭᑭᓄᒪᐊᐧᑲᐣ ᐊᐧᓂᐦᐃᐨ. ᐁᑲᐧ ᒥᓇ 
ᐃᒪ ᒋᑭᔑᓇᓇᑐᓂᑲᓂᐊᐧᑭᐸᐣ: 

a. ᐯᔓᐨ ᓇᓇᑐᓂᑫᐃᐧᐣ ᐅᓇᒋᑲᓇᐣ ᓂᑲᐣ ᑕᑭᐅᓇᐸᒋᑲᑌᐸᓂᐣ 
ᑫᐃᔑᓇᓇᑐᓂᑲᓂᐊᐧᐠ ᒋᐅᒋ ᑭᑫᑕᒧᓂᑕᐧ ᑲᐱᒧᑐᐊᐧᐨ ᒥᓇ ᑲᐊᓂᑫᐊᓄᑲᑕᒧᐊᐧᐨ 
ᐊᐧᑲᐦᐃᑲᓇᐣ ᑭᐡᐱᐣ ᐊᐱᐣ ᐅᒋᓯᓭᓂᐠ ᒋᓇᓇᑐᓇᐃᐧᐨ ᑲᐊᐧᓂᐦᐃᐨ ᑭᑭᓄᒪᐊᐧᑲᐣ; 

b. ᐯᔓᐨ ᓇᓇᑐᓂᑫᐃᐧᐣ ᐅᓇᒋᑲᓇᐣ ᑕᑭᔑᐸᔭᑌ ᐅᓇᒋᑲᑌᐸᓂᐣ ᐸᐯᔑᐠ 
ᐊᓄᑭᐃᐧᑲᒥᑯᐣ ᑫᑭᐅᒋ ᓂᓯᑕᐃᐧᓇᐃᐧᑕᐧᐸᐣ ᐸᐯᔑᐠ ᐊᐃᐧᔭᐠ ᑫᒋᓇᐨ ᒋᒥᓄᓭᐠ 
ᓇᓇᑐᓂᑫᐃᐧᓂᐠ; 

c. ᐯᔓᐨ ᓇᓇᑐᓂᑫᐃᐧᐣ ᐅᓇᒋᑲᓇᐣ ᑕᑭᔑᐅᓇᒋᑲᑌᐸᓂᐣ ᑫᑭᐅᒋᐱᒥ ᐃᐧᑕᒪᑯᐊᐧᐨ 
ᐊᐧᑯᒪᑲᓇᐠ ᒥᓇ ᒋᐊᑌᑭᐣ ᑲᓂᐱᒪᓄᑲᑌᑭᐣ ᓇᓇᑕᐊᐧᐸᒋᑫᐃᐧ ᐊᓄᑭᐃᐧᓇᐣ 
ᒋᐃᐧᒋᐦᐃᑯᐊᐧᐨ ᐊᐧᑯᒪᑲᓇᐠ ᒋᐅᒋᑭᑫᓂᒪᐊᐧᐨ ᑯᑕᑭᔭᐠ ᑲᔭᓄᑲᑕᒧᐊᐧᐨ 
ᓇᓇᑐᓂᑫᐃᐧᓇᐣ ᑲᐃᓀᓂᒪᐊᐧᐨ ᑫᐱᒥᓇᓇᑐᓂᑫᑕᒪᑯᐊᐧᐨ. ᐅᐁᐧ ᐅᓇᒋᑲᐣ 
ᐅᑕᑭᐅᒋ ᐃᐧᒋᐦᐃᑯᐊᐧᐣ ᐁᑲ ᐁᑕ ᒋᐯᔑᑯᐸᐣ ᒋᐅᑎᓇᐊᐧᐨ ᑫᓂᐱᒥ ᐊᐧᐃᐧᑕᒪᑯᐊᐧᐨ 
ᐱᒥᓇᓇᑐᓂᑫᐃᐧᓂ; 

d. ᓇᓇᑐᓂᑫᐃᐧᐣ ᐅᓇᒋᑲᓇᐣ ᑲᔦ ᑕᑭᐅᓇᒋᑲᑌᐸᓂᐣ ᑫᐱᒥᓂᔕᐦᐊᒧᐊᐧᐨ 
ᐊᓄᑭᓇᑲᓇᐠ ᒋᐸᑭᑎᓇᒧᐊᐧᐨ ᐸᑲᐣ ᐊᓄᑭᐃᐧᑲᒥᑯᐣ, ᐅᑭᒪ ᐊᓄᑭᑲᒥᑯᐣ ᓇᐣᑕ 
ᐅᐊᐧᑯᒪᑲᓂᐊᐧ; 

e. ᑲᑭᓇ ᓇᓇᑐᑭᑫᒋᑫᐃᐧ ᐅᓇᒋᑲᓇᐣ ᑕᑭᐅᓇᒋᑲᑌᐸᓂᐣ ᐊᓇᐱ ᑫᓂᔑᐡᑲᐧ 
ᑭᔑᑐᐊᐧᐨ ᐅᓇᓇᑐᓂᑫᐃᐧᓂᐊᐧ ᒥᓇ ᒋᐊᐧᐅᓇᓴᐊᐧᐨ ᑫᔭᓄᑭᐊᐧᐨ. ᐁᑲᐧ ᒥᓇ 
ᒋᐃᐧᑕᒪᐊᐧᐊᐧᐨ ᑫᔑᒥᓄᓭᓂᐠ ᐅᓇᓇᑐᓂᑫᐃᐧᓂᐊᐧᐨ ᐁᑲ ᔑᒪᑲᓇᔑᐃᐧᓂᐠ 
ᑲᐃᔑᐸᐸᒥᓯᐊᐧᐨ ᑲᐃᐧᒋᐦᐃᐁᐧᐊᐧᐨ, ᑫᑐᑕᒧᐊᐧᐨ ᑫᑯᓇᐣ ᑲᒥᑲᒧᐊᐧᐨ; 

 
 viii.    ᐊᐧᓴ ᑲᓂᔑᓇᓇᑐᓂᑲᓂᐊᐧᐠ ᐅᓇᒋᑲᓇᐣ: ᑲᒪᒪᐊᐧᓄᑭᐊᐧᐨ ᐅᑕᑭᑐᑕᓇᐊᐧ ᑫᒋᓇᐨ  
  ᑲᐅᒋᐸᐱᑭᓯ ᐅᓇᑐᐊᐧᐨ ᓇᓇᑐᓂᑫᐃᐧᓂ ᐊᐧᓴ ᒋᔭᓂᔑ ᓇᓇᑐᓂᑫ   
  ᐅᓇᒋᑫᐊᐧᐨ ᑫᓂᔑᒪᑕᓄᑲᑕᒧᐊᐧᐨ ᐊᐱ ᑭᑭᓄᒪᐊᐧᑲᐣ ᑲᐊᐧᓂᐦᐃᐨ: 

a.  ᐊᐧᓴ ᑲᓂᔑᓇᓇᑐᓂᑲᓂᐊᐧᐠ ᐅᓇᒋᑲᓇᐣ ᓂᑲᐣ ᒋᐅᓇᐸᒋᑲᑌᑭᐣ ᐸᐯᔑᐠ 
ᑲᐅᒋᐊᓄᑲᑕᒧᐊᐧᐨ ᓇᓇᑐᓂᑫᐃᐧᓂ ᒋᒪᒪᐃᐧ ᐃᐧᑕᒪᑎᐊᐧᐨ ᑫᓂᔑᒪᒋᑕᐊᐧᐨ ᐊᔕ 
ᑲᑭᐃᐧᒋᑲᑌᑭᐣ; 
b.  ᐊᐧᓴ ᑲᓂᔑᓇᓇᑐᓂᑲᓂᐊᐧᐠ ᐅᓇᒋᑲᐣ ᑕᑭᐊᔑᑎᓂᑲᑌᐸᐣ ᑲᓇᑫ ᐯᔑᐠ 
ᐸᑫᐱᐦᐃᑲᐣ ᑲᓂᐱᑌᓯᓇᐦᐃᑲᑌᑭᐣ ᑲᒥᓄᓭᑭᐣ ᐊᓄᑭᐃᐧᓇᐣ ᑫᔭᐸᒋᑐᐊᐧᐨ 
ᐅᓇᓇᑐᓂᑫᐠ ᑲᑭᐊᐧᐃᐧᒋᑲᑌᑭᐣ. ᐅᐁᐧ ᒪᓯᓇᐦᐃᑲᐣ ᑕᑭᒪᒥᓇᑲᓂᐃᐧᐊᐧᐠ ᑕᓇᐱᐃᐧᓂᐠ 
ᐅᓇᓇᑐᓂᑫᐠ ᑲᐃᔑᓇᑕᐁᐧᑕᑲᐧᐠ; 

ix.   ᐊᐃᐧᔭ ᑲᐅᒋᓇᓂᓴᓂᓭᐨ ᒋᐅᒋᐊᐧᓂᐦᐃᐨ: ᑲᐅᒋᒪᒪᐊᐧᓄᑭᐊᐧᐨ ᐅᑕᑭᐃᐧᐣᑕᓇᐊᐧ 

ᑲᐃᔑᑭᑫᑕᑲᐧᐠ ᐃᓀᐧᓂᐊᐧᐣ ᐊᐃᐧᔭ ᑲᐅᒋᓇᓂᓴᓂᓭᐨ ᒋᐅᒋᐊᐧᓂᐦᐃᐨ ᑫᓇᓇᑲᑕᐁᐧᑕᑲᐧᑭᐣ ᐊᐱ 
ᑲᓇᓇᑕᐃᐧᑭᑫᑕᑲᐧᑭᐣ ᑲᐊᐧᓂᐦᐃᐨ ᑭᑭᓄᒪᐊᐧᑲᐣ. ᐁᑲᐧ ᐊᐱᐣ ᒋᐅᓇᓯᓇᐦᐊᒧᐊᐧᐨ ᑫᑯᓀᓇᐣ 
ᐅᓇᓂᓴᓀᓭᐃᐧᓇᐣ ᑫᑭ ᑭᑫᑕᒧᐊᐧᐸᐣ ᑲᐸᐸᒥᓯᐊᐧᐨ ᓇᓇᑐᓂᑫᐃᐧᓂᐠ. ᑲᑭᒪᒥᓇᐧᓯᓇᐦᐃᑲᑌᑭᐣ 
ᓇᓂᓴᓂᓭᐃᐧᓇᐣ ᑲᐃᓯᓭᐨ ᐊᐃᐧᔭ ᑕᑭᐃᐧᑕᒪᐊᐧᐸᓂᐠ ᑲᐃᐧᒋᑕᐧᐊᐧᐨ ᐁᑲᐧ ᐊᐱᐣ ᑭᓇᑯᒧᓇᓂᐊᐧᐠ 
ᒋᔑᐸᑭᑎᓂᑲᑌᐠ ᐃᒪ TBPS 2016 ᑲᐊᐧᓂᐦᐃᐨ ᐱᒥᓂᔕᐦᐃᑫᐃᐧᐣ ᓇᓇᑐᓂᑫᐃᐧᐣ 
ᐅᓇᒋᑫᐃᐧᓇᐣ; 

 
  x. ᑲᐅᒋᒪᒪᐊᐧᓄᑭᐊᐧᐨ ᐅᑕᑭ ᑭᐁᐧᓇᓇᑲᒋᑐᓇᐊᐧᐸᐣ ᑲᑭᒥᓇᐧᒋᑲᑌᑭᐸᐣ TBPS ᑲᐊᐧᓂᐦᐃᐨ 

 ᐊᐃᐧᔭ ᑲᑫᐧᑌᐧᐃᐧ ᒪᓯᓇᐦᐃᑲᐣ ᑲᑭᐅᔑᒋᑲᑌᑭᐸᐣ 2016 ᑲᐊᐧᓂᐦᐃᐨ ᐊᐃᐧᔭ ᐅᓇᑯᓂᑲᐣ 
 ᒥᓇ ᒋᑭᒥᓇᓯᓇᐦᐃᑲᑌᑭᐸᐣ ᑭᐡᐱᐣ ᐃᒪ ᑲᐃᑭᑐᒪᑲᑭᐣ: (i) ᑭᑭᓄᒪᑫ ᐱᒧᒋᑫᐃᐧᓇᐣ 
 ᑲᑭᐅᑎᓂᑲᑌᑭᐣ ᐅᑎᐸᒋᒧᐃᐧᓂᐊᐧ ᑲᑭᐅᒋᐊᓄᑲᑌᑭᐣ ᓇᓇᑐᓂᑫᐃᐧᓇᐣ ᒥᓇ (ii) 
 ᐃᐧᑕᒪᑫᐃᐧᓇᐣ ᑲᑭᒋᒪᑲᑭᐣ ᑯᑕᐠ ᐸᑲᐣ ᔑᒪᑲᓂᔑᑲᐠ ᒪᐡᑯᐨ ᐊᔭᒪᑲᓄᐊᐧᑫᐧᐣ ᐃᒪ 
 ᐅᐣᑌᕑᐃᔪ ᐅᑭᒪᐃᐧᐣ ᑲᐅᒋᐱᒧᒋᑲᑌᐠ ᔑᒪᑲᓂᔑᐃᐧ ᐱᒧᒋᑫᐃᐧᐣ, ᐊᔑᐨ ᒥᓇ ᐅᐣᑌᕑᐃᔪ 
 ᔑᒪᑲᓂᔑᐃᐧ ᐊᓄᑭᐃᐧᓂᐠ; 

 
xi.     ᑭᑭᓄᒪᑫᐃᐧᐣ: ᑲᐅᒋᒪᒪᐊᐧᓄᑭᐊᐧᐨ ᐅᑕᑭᐅᓇᑐᓇᐊᐧ ᐊᓇᐱ ᑫᑭᔑᑭᔑᑐᐊᐧᐸᐣ 
 ᐅᑭᑭᓄᒪᑯᐃᐧᓂᐊᐧ ᐅᑕᓄᑭᐠ ᐅᓀᐧᓂᐊᐧᐣ ᑲᓂᒪᓯᓇᐦᐃᑲᑌᑭᐣ: 

a. ᑲᑭᓇ ᑲᐅᒋᐸᐸᒥᓯᐊᐧᐨ ᓇᐸᐨ ᐃᐧᐣ TBPS ᑫᒋᓇᐨ ᑲᑭᓇ ᐅᑕᓄᑭᐠ 
ᐁᑭᐅᑕᐱᓇᒧᐊᐧᐨ ᐅᑭᑭᓄᒪᑯᐃᐧᓂᐊᐧ ᑲᑭ ᑭᐁᐧᒥᓇᓯᓇᐦᐃᑲᑌᑭᐣ ᐱᒥᓂᔕᐦᐃᑫᐃᐧᓇᐣ 
ᒥᓂᑯᐠ ᐃᐁᐧ ᐯᔑᑯᔭᑭ ᑲᑭᐃᔑ ᑭᔑᑐᐊᐧᐸᐣ ᑲᒪᒪᐊᐧᓄᑭᐊᐧᐨ ᐅᑭᐁᐧᒥᓇᐧᒋᑫᐃᐧᓂᐊᐧ; 
ᒥᓇ 

b. TBPS ᑕᐅᒋᓇᓇᑲᒋᒋᑲᑌ ᑫᒋᓇᐨ ᑲᑭᓇ ᐅᑕᓄᑭᐠ ᐁᑭᒥᓂᑕᐧ ᑭᑭᓄᒪᑫᐃᐧᐣ 
ᑲᑭᒥᓇᐧᒋᑲᑌᑭᐣ 2016 ᑲᐊᐧᓂᐦᐃᐨ ᐊᐃᐧᔭ ᐅᓇᑯᓂᑲᐣ ᐁᒪᐧᔦ ᒪᑯᔐᑭᔑᑲᐣᐱᓯᑦ 31, 
2016; 

 
xii.    ᑲᒪᒪᐊᐧᓄᑭᐊᐧᐨ ᐅᑕᑭᑲᐧᔭᓂᓇᓇᐊᐧᐸᐣ ᑭᑭᓇᐊᐧᑕᐸᑕᐦᐃᐁᐧᐃᐧ ᑭᑭᓄᒪᑫᐃᐧᓇᐣ ᒋᐅᑎᓂᑲᑌᑭᐣ 
 ᑲᑭᐱᔑᐁᐧᐸᐠ, ᑲᑭᐱᐅᒋᑲᑭᑫᑕᒧᐊᐧᐨ ᐃᒪ ᒪᒪᐃᐧ ᓇᓇᑐᑭᑫᒋᑫᐃᐧᓂᐠ. ᐅᐁᐧ ᒋᑭᔭᐸᑕᑭᐸᐣ 
 ᒋᑭᑭᓄᒪᐃᐧᑕ TBPS ᔑᒪᑲᓂᔕᐠ, ᑭᑭᓄᒪᑫᐃᐧ ᐱᒧᒋᑫᐃᐧᓂᐠ ᑲᐊᓄᑭᐊᐧᐨ ᒥᓇ NAPS 
 ᔑᒪᑲᓂᔕᐠ ᒋᔑᑕᑭᐧᐊᐧᐨ ᑲᓇᓇᑐᓇᐃᐧᑕᐧ ᑭᑭᓄᒪᐊᐧᑲᓇᐠ ᐃᒪ ᐃᓀᑫ: 

 
 a. ᑲᐊᓄᑲᑕᒧᐊᐧᐨ ᓇᓇᑐᓂᑫᐃᐧᐣ ᑲᐊᐧᓂᐦᐃᐨ ᐊᐃᐧᔭ; 

 b. ᒥᓂᑫᐧᐃᐧᐣ ᒥᓇ ᑯᑕᐠ ᑲᑭᐊᐧᐡᑫᐧᐡᑲᑫᒪᑲᐠ ᑲᐊᐸᑕᐠ; 
 c. ᑲᐃᔑᑎᐸᒋᒧᓇᓂᐊᐧᐠ ᔑᒪᑲᓂᔑᑲᐠ ᐁᑲ ᐊᐱᐣ ᐁᑭᑫᑕᑯᓯᐨ ᐊᐃᐧᔭ ᐊᐣᑎ ᐁᔭᑫᐧᐣ  
 ᐊᔕ ᑭᓀᐧᐡ; 
d. ᑲᑲᑫᐧᒋᒥᑕᐧ ᐅᐡᑲᑎᓴᐠ ᐁᑲ ᑲᐃᐧᐊᔭᒥᐦᐊᐊᐧᐨ ᔑᒪᑲᓂᔕᐣ ᐁᑯᑕᒋᐊᐧᐨ 
 ᒋᐅᒋᒪᒥᔑᐦᐅᐊᐧᐨ ᓇᐣᑕ ᒋᐅᒋ ᒪᒥᔑᐦᐊᐊᐧᐨ ᐅᑐᑌᒥᐊᐧ; ᓇᐣᑕ 

     e. ᐅᑕᓂᔑᓂᓂᐊᐧᑎᓯᐃᐧᐣ ᒥᓇ ᑲᑭᐱᓂᑯᐊᐧᐨ ᑫᑯᓇᐣ ᑲᐊᓂᔑᓂᓂᐃᐧᐊᐧᐨ ᐁᑲ 
 ᑲᑭᐅᒋᑲᐡᑭᑐᐊᐧᐨ ᒋᑭᒥᓯᐁᐧ ᑎᐸᒋᒪᐊᐧᐨ ᐊᐃᐧᔭᐣ ᐃᒪ ᔑᒪᑲᓂᔑᑲᐠ; ᒥᓇ 

 
xiii. ᑲᒪᒪᐊᐧᓄᑭᐊᐧᐨ ᐅᑕᑭᓇᓇᑐᓇᐊᐧᐊᐧᐣ ᐸᑲᐣ ᐅᑕᓄᑭᐱᒧᒋᑫ ᒋᔑᐃᐧᒋᑕᐧᐨ TBPS (ᒥᓇ 
 ᑯᑕᑭᔭᐣ ᑲᐃᐧᑕᑭᐧᒪᑲᑭᐣ ᐊᓄᑭᐃᐧᓇᐣ) ᒋᑭᐁᐧ ᓇᓇᑲᒋᒋᑲᑌᑭᐣ ᒣᑲᐧᐨ ᑲᐃᓇᑌᑭᐣ 
 ᑭᑭᓄᒪᑫᐃᐧᓇᐣ ᑫᒋᓇᐨ ᒋᑭᐅᒋᐸᔭᑌ ᓂᓯᑕᐃᐧᓂᑲᑌᑭᐣ ᐊᓂᔑᓂᓂᐃᐧ ᐃᓯᓭᐃᐧᓇᐣ 
 ᑲᐱᒥᓇᓇᑭᐡᑭᑲᑌᑭᐣ ᐊᓂᔑᓂᓂᐃᐧ ᑕᓇᐱᐃᐧᓂᐠ ᒥᓇ ᑌᑎᐸᐦᐃ ᑕᐣᑐᕑ ᐯ ᐁᑲᐧ ᒥᓇ: 

a. TBPS ᑕᐅᒋᐸᑭᑎᓂᑲᑌ ᑕᓱᐯᔑᑯᔭᑭᐃᐧ ᑲᐃᔑᐱᒪᓄᑲᑌᐠ ᐅᑭᑭᓄᒪᑯᐃᐧᓂᐊᐧ ᔑᒪᑲᓂᔑᐃᐧ 
ᐊᓄᑭᑕᒪᑫᐃᐧᐣ ᑲᐅᒋᐱᒧᒋᑲᑌᐠ ᒋᐅᒋᑭᑫᑕᒧᐊᐧᐨ ᐊᐃᐧᔭᐠ ᑲᐃᔑᓇᑲᐧᐠ ᔑᒪᑲᓂᔑᐃᐧ 
ᑭᑭᓄᒪᑫᐃᐧᐣ. ᐅᐁᐧ ᑎᐸᒋᒧᐃᐧᐣ ᑕᐸᑭᑎᓂᑲᑌ ᒣᑲᐧᐨ ᑎᐸᒋᒧᓇᓂᐊᐧᐠ ᐁᑲᐧ ᒥᓇ ᑯᑕᑭᔭᐣ 
ᑕᐸᑭᑎᓂᑲᑌᐊᐧᐣ, ᑕᓂᐱᑌ ᐃᐧᒋᑲᑌᐊᐧᐣ ᑕᓯᐣ ᔑᒪᑲᓂᔕᐠ ᑲᑭ ᑭᔑᑐᐊᐧᐨ ᐸᐸᑲᐣ ᑲᐃᔑ 
ᔑᒪᑲᓂᔑᐊᐧᓄᐊᐧᐨ ᒥᓇ ᑕᐸᑭᑎᓂᑲᑌᐊᐧᐣ ᐊᓂᔑᓂᓂᐃᐧ ᑭᑫᑕᒧᓂᐁᐧᐃᐧ ᑭᑭᓄᒪᑫᐃᐧ ᑫᑯᓇᐣ 
ᑲᑭᐸᑭᑎᓂᑲᑌᑭᐣ. 

 
 
ᑲᑲᓄᓂᐨ: ᐅᐣᑌᕑᐃᔪ 

 
92. ᒋᐅᓇᓯᐨ ᑫᒪᒪᐊᐧᓄᑭᐊᐧᐨ ᒋᑭᐁᐧ ᓇᓇᑲᒋᑐᐊᐧᐨ ᐃᓯᓭᐃᐧᓇᐣ ᑲᐊᓄᑲᑌᐠ ᒥᑕᑲᒥᑲᐠ ᑲᓇᓇᑐᓇᐃᐧᓂᑕᐧ 

ᑲᐊᐧᓂᐦᐃᑕᐧ ᐊᐃᐧᔭᐠ ᑲᓇᓇᒋᒋᑲᑌᑭᐣ ᒥᓇ ᒋᑭᐅᓇᐸᑕᒧᐊᐧᐸᐣ ᑫᑯᓀᓇᐣ ᑫᑭᐊᓄᑲᑌᑲᐧᐸᐣ ᒋᔑᐃᐧᒋᑲᑌᑭᐣ 
ᐅᑭᒪᐅᐣ ᑲᐊᓄᑲᑕᐠ ᑕᓇᐱᐃᐧᐣ ᐊᔭᑲᐧᒥᓯᐃᐧᐣ ᒥᓇ ᑎᐸᑯᓂᑫᐃᐧ ᐊᓄᑭᑕᒪᑫᐃᐧᐣ (MCSCS) ᐃᓀᐧᓂᐊᐧᐣ 
ᐅᒋ (i) ᑲᐃᓇᑌᑭᐣ ᓇᓇᑐᓂᑫᐃᐧ ᐊᓄᑭᐃᐧᓇᐣ ᑲᐊᐧᓂᐦᐃᑕᐧ ᐊᐃᐧᔭᐠ (ii) ᑲᑭᑭᓄᒪᐃᐧᑕᐧ ᔑᒪᑲᓂᔕᐠ 
ᑲᓇᓇᑐᓇᐊᐧᐊᐧᐨ ᑲᐊᐧᓂᐦᐃᐨ ᐊᐃᐧᔭ ᒥᓇ ᓇᓇᑲᒋᒋᑫᐃᐧᓇᐣ; ᒥᓇ (iii) ᑯᑕᑭᔭᐣ ᑲᐅᒋᒧᑭᓭᑭᐣ ᐃᓯᓭᐃᐧᓇᐣ 
ᑲᒪᒪᐊᐧᓄᑭᐊᐧᐨ ᑲᐃᓀᑕᒧᐊᐧᐨ ᒋᑭᐊᓄᑲᑌᑲᐧᐸᐣ. ᐅᒪ ᑕᐡ ᑫᑭᐃᔑᑕᑭᐧᐊᐧᐸᐣ ᑲᑕᓇᓄᑭᐊᐧᐨ , ᐅᐣᑌᕑᐃᔪ 
ᑲᐅᑭᒪᐃᐧᐊᐧᐨ ᔑᒪᑲᓂᔑᐃᐧ ᐊᓄᑭᐃᐧᓂᐠ, ᐅᐣᑌᕑᐃᔪ ᑲᐧᓫᐃᐨ ᔑᒪᑲᓂᔕᐠ, ᐅᐣᑌᕑᐃᔪ ᐅᑭᒪᐅᐣ ᔑᒪᑲᓂᔕᐠ, 
ᑲᓇᑫ ᐯᔑᐠ ᐅᑌᓇᐠ ᔑᒪᑲᓂᔑᑲᒥᑯᐠ ᑲᐊᓄᑭᐨ, ᒥᓇ ᑲᓇᑫ ᐯᔑᐠ ᐊᓂᔑᓂᓂ ᐱᒧᒋᑫᐃᐧᓂᐠ ᑲᐊᓄᑭᐨ. 

 
 
 

XI. ᒋᐯᔑᑲᐧᐠ ᑲᐊᐧᓂᐦᐃᐨ ᐊᐃᐧᔭ ᐅᓇᑯᓂᑲᐣ 
 
ᑲᑲᓄᓂᐨ: ᐅᐣᑌᕑᐃᔪ 

 
93. ᒋᐅᓇᑌᐠ ᑫᔭᐸᑕᐠ ᐅᐡᑭ ᐅᓇᑯᓂᑲᐣ ᑲᐊᐧᓂᐦᐃᑕᐧ ᐊᐃᐧᔭᐠ, ᒋᐊᔭᒥᐦᐃᑕᐧ ᔑᒪᑲᓂᔑᐃᐧ 

ᐊᓄᑭᑕᒪᑫᐃᐧᓂᐠ ᑲᐅᒋᐃᐧᑕᓄᑭᒥᑐᐊᐧᐨ, ᐊᓂᔑᓂᓂᐃᐧ ᑕᓇᐱᐃᐧᓇᐣ ᒥᓇ ᐱᒧᒋᑫᐃᐧᓇᐣ, ᒥᓇ 
ᑯᑕᑭᔭᐣ ᑲᐃᐧᑕᓄᑭᒥᑐᒪᑲᑭᐣ ᒋᐅᒋ ᐃᐧᒋᐦᐃᑕᐧ ᔑᒪᑲᓂᔕᐠ ᑲᓇᓇᑐᓇᐊᐧᐊᐧᐨ ᑲᐊᐧᓂᐦᐃᑕᐧ ᐊᐃᐧᔭᐠ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒪᐊᐧᐨ ᑭᒋᓀᑕᑲᐧᐣ ᐊᐱ ᓂᑕᑦ ᑲᑭᑫᓂᒥᐨ ᐊᐃᐧᔭ ᑲᐊᐧᓂᐦᐃᐨ, ᑭᐡᐱᐣ ᐅᑎ 
ᒪᐊᐧᐨ ᑲᐅᐡᑲᑎᓯᐨ, ᑲᑭᐊᐧᐡᑫᐧᐱᐨ ᓇᐣᑕ ᒥᓇ ᒣᑲᐧᐨ ᑲᑭᒋᑕᑲᔭᐠ. ᐅᐁᐧ ᑕᐡ ᐅᓇᑯᓂᑲᐣ ᒋᓇᑌᐠ ᒋᐅᒋ 
ᐃᐧᒋᐦᐃᑯᐊᐧᐸᐣ ᔑᒪᑲᓂᔕᐠ ᐃᐧᐸᐨ ᒋᒥᑲᐊᐧᐊᐧᐨ ᒣᑲᐧᐨ ᐁᐱᒪᑎᓯᓂᐨ. 

 
 

 

II. ᑫᔭᐸᑕᐠ ᐱᒥᓂᔕᐦᐃᑫᐃᐧᐣ ᑲᐊᐸᒋᐦᐃᑕᐧ ᐅᐃᐧᒋᐦᐃᐁᐧᐠ ᓇᓇᑐᓂᑫᐃᐧᓂᐠ 
 
ᑲᑲᓄᓂᐨ: ᐅᐣᑌᕑᐃᔪ TBPS ᒥᓇ NAN 

 
94. ᒋᐅᓇᒋᑲᑌᐠ ᒪᒪᐤ ᑫᔭᐸᑕᑭᐣ ᐱᒥᓂᔕᐦᐃᑫᐃᐧᓇᐣ ᒋᒪᐡᑭᑯᒧᐱᐦᐃᑲᑌᑭᐣ, ᐅᒋᐯᐧᒧᐃᐧᓂᐠ ᒥᓇ 

ᐊᐱᑕᒪᐡᑭᑯᒧᐃᐧᓂᐠ ᒋᐊᔭᑭᓀ ᒪᒥᓂᑕᐧ ᐅᓇᓇᑐᓂᑫᐠ ᒋᐊᐧᐃᐧᒋᑲᑌᑭᐣ ᑲᒥᓄᓭᑭᐣ ᐁᑲ ᔑᒪᑲᓂᐃᐧ 
ᐊᓄᑭᐃᐧᓂᐠ ᑲᐅᒋᓭᑭᐣ ᓇᓇᑐᓂᑫᐃᐧ ᐊᓄᑭᐃᐧᓇᐣ ᐅᒪ: 

i. ᑫᐃᔑᐊᔭᑲᐧᒥᓯᐊᐧᐨ ᐅᓇᓇᑐᓂᑫᐠ; 
ii. ᒥᑭᑫᐃᐧᓇ ᒋᒪᓇᒋᒋᑲᑌᑭᐣ; 

iii. ᑭᒋᓀᑕᑲᐧᐣ ᒋᐱᒥᐊᔭᒥᐦᐃᐨ ᒥᓇ ᒋᐅᒋᐱᒥᓇᓇᑲᒋᐦᐃᐨ ᑲᓂᑲᓂᐡᑲᒪᑫᐨ ᓇᓇᑕᐃᐧᑭᑫᒋᑫᐃᐧᓂᐠ; 
ᒥᓇ 

 iv. ᑫᑐᒋᑲᑌᐠ ᑲᐃᐧᓇᓇᑐᓂᑲᓂᐊᐧᐠ ᐊᐃᐧᔭ ᑲᐃᔑᑎᐱᓇᐁᐧᐃᐧᐨ ᐅᑕᑭᒥᐠ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑲᑭᐱᐃᐧᒋᑕᐧᐊᐧᐸᐣ ᓇᓇᑐᓂᑫᐃᐧᓂᐠ ᑲᐃᐧᐣ ᐅᑐᒋᑭᑭᐡᑲᓇᐊᐧ 
ᑲᐯᑌᓇᑲᐧᑭᐣ ᑭᑭᐡᑲᒋᑲᓇᐣ, ᓇᐣᑕ ᑌᑌᐸᑯᐣᒋᓄᐃᐧᓇᐣ ᓂᐱᑲᐠ ᑲᓇᓇᑐᓂᑫᐊᐧᐨ. ᐊᑎᐟ 
ᐅᓇᓇᑐᓂᑫᐠ ᑭᐱᐣᑎᑫᐡᑲᐊᐧᐠ ᐊᐃᐧᔭᐣ ᑲᑎᐯᑕᒥᓂᐨ ᐅᑕᑭᒥᐠ ᐁᑲ ᓂᑲᐣ ᐁᐅᒋᑲᑫᐧᒋᒪᐊᐧᐨ. ᒥᓇᐊᐧ 
ᑕᐡ ᑲᑭᒥᑲᒧᐊᐧᐨ ᑫᑯᓇᐣ ᑲᐃᐧᐣ ᑲᐧᔭᐠ ᒋᑭᐅᒋᒪᓇᒋᑐᐊᐧᐨ ᒥᓇ ᒋᑭᐅᒋ ᒪᓯᓇᐦᐊᒧᐊᐧᐨ ᑫᑭᐊᐸᑕᑲᐧᐸᐣ 
ᓇᓇᑐᑭᑫᒋᑫᐃᐧᓂᐠ. 

 
 
XIII. ᑯᑕᑭᔭᐣ ᓇᓇᑲᒋᒋᑫᐃᐧ ᑫᑯᓇᐣ ᒥᓇ ᔑᒪᑲᓂᔑᑲᐠ ᐁᑲ ᑲᓇᐦᐃᓭᑭᐣ 

 
ᑲᐱᒥ ᓂᓯᑕᐃᐧᓂᑲᑌᑭᐣ ᒥᓇ ᑲᑎᐸᒋᒥᑕᐧ ᑲᐊᑕᐁᐧᑕᒪᑫᐊᐧᐨ ᒥᓂᑫᐧᐃᐧᓂ 

 
ᑲᑲᓄᓂᐨ: ᐅᐣᑌᕑᐃᔪ ᐃᐡᑯᑌᐊᐧᐳ ᐊᑕᐁᐧᐃᐧᐣ (LCBO) ᒥᓇ ᐅᐣᑌᕑᐃᔪ  

 
95. ᑫᑭᐅᒋᑲᐡᑭᒋᑲᑌᐠ ᒋᐊᒋᐃᐧᓭᐠ ᑲᐊᑕᐁᐧᑕᒪᐃᐧᑕᐧ ᐃᐡᑯᑌᐊᐧᐳᓂ ᐊᐃᐧᔭᐠ ᐁᑲ ᒪᔑ 19 ᑲᑕᓱᔭᑭᐃᐧᓀᐊᐧᐨ: 

 
i. ᒋᑭᐁᐧᑲᓇᐊᐧᐸᒋᑲᑌᐠ ᒥᓇ ᒋᒥᓇᐧᒋᑲᑌᐠ (ᑲᐃᔑᓇᐦᐃᓭᐠ) LCBO ᑭᑭᓄᐦᐃᑫᐃᐧᓇᐣ ᒋᐅᒋ 

ᓇᓇᑲᒋᒋᑲᑌᑭᐣ ᑭᒧᒋᐊᑕᐁᐧᑕᒪᑫᐃᐧᓇᐣ; 
ii. ᒋᐅᓇᒋᑲᑌᑭᐣ ᑫᔭᐸᑕᑭᐣ ᑫᑭᐅᒋ ᓂᓯᑕᐃᐧᓇᐃᐧᑕᐧ ᑲᐊᑕᐁᐧᑕᒪᑫᐊᐧᐨ ᒥᓂᑫᐧᐃᐧᓂ ᒥᓇ ᒋᑭᐁᐧ 

ᓇᓇᑲᑕᐊᐧᐸᑕᒧᐊᐧᐨ ᒣᑲᐧᐨ ᑲᐱᒥᓂᔕᐦᐊᒧᐊᐧᐨ ᑲᓇᓇᑕᐃᐧᑭᑫᑕᒧᐊᐧᐨ ᒥᓇ ᑲᑲᑫᐧᑭᐱᑎᓇᒧᐊᐧᐨ 
ᐅᐁᐧᓂ ᐃᔑᒋᑫᐃᐧᓂ. 

 
 
 
ᑲᑲᓄᓂᐨ: LCBO ᒥᓇ TBPS  

 
96. ᑫᑭᐅᒋᑲᐡᑭᒋᑲᑌᐠ ᒋᐊᒋᐃᐧᓭᐠ ᑲᐊᑕᐁᐧᑕᒪᐃᐧᑕᐧ ᒥᓂᑫᐧᐃᐧᓂ ᐁᑲ ᑲᑎᐱᑕᓱᔭᑭᐃᐧᓀᐊᐧᐨ ᒋᐊᑕᐁᐧᐊᐧᐨ 

(ᐊᐃᐧᔭᐠ ᐁᑲ ᒪᔑ ᓴᑲᓱᔕᑊ ᑲᑕᓱᔭᑭᐃᐧᓀᐊᐧᐨ) ᒥᓇ ᒋᓇᑲᓂᑕᐧ ᐊᐃᐧᔭᐠ ᐁᑲ ᒋᐊᑕᐁᐧᑕᒪᐊᐧᐊᐧᐨ ᐁᑲ 
ᑲᑎᐱᑕᓱᔭᑭᐃᐧᓀᓂᐨ, ᒋᐅᑕᓯᑕᐧ ᑫᐊᓄᑲᑕᒧᐊᐧᐨ ᐃᒪ ᒋᐅᓂᑎᑕᐧ   LCBO ᑲᓂᑲᓂᐱᒧᑐᐊᐧᐨ ᓇᐣᑕ ᒥᓇ 
ᑌᑎᐸᐦᐃ ᑲᐅᑭᒪᐃᐧᐊᐧᐨ ᒥᓇ ᐅᑕᓄᑭᐠ ᐃᔑᓇᐦᐃᓭᐠ ᒥᓇ  TBPS ᑲᐅᒋᐸᐸᒥᓯᐊᐧᐨ ᐅᐁᐧ ᒋᑐᑕᒧᐊᐧᐨ: 

 
i. ᒋᑭᐁᐧ ᓇᓇᑲᒋᒋᑲᑌᐠ ᒥᓇ ᑭᒋᐁᐧᒥᓇᐧᒋᑌᐠ ᑲᐃᔑᓇᐦᐃᓭᐠ ᑲᓂᐱᑌᐱᐦᐃᑲᑌᑭᐣ ᑲᓂᓯᑕᐃᐧᓂᑲᑌᑭᐣ 

ᐊᔕ ᑲᔭᐸᑕᑭᐣ ᐃᒪ LCBO ᒋᐅᒋ ᑭᑫᓂᒥᑕᐧ ᑲᐊᑕᐁᐧᑕᒪᑫᐊᐧᐨ ; ᒥᓇ 
ii. ᒋᐅᑎᓂᑲᑌᑭᐣ ᑫᐊᓄᑲᑌᑭᐣ ᐃᒪ LCBO ᒥᓇ TBPS ᑫᐊᓄᓂᑕᐧ ᒋᐊᓄᑲᑕᒧᐊᐧᐨ ᒋᐅᓇᑐᐊᐧᐨ 

ᑫᐊᐸᑕᐠ ᒋᑎᐸᒋᒥᑕᐧ ᑲᐃᓀᑕᑯᓯᐊᐧᐨ ᑲᐊᑕᐁᐧᑕᑫᐊᐧᐨ ᐁᐧᑎ TBPS. 
 
 

 

ᑲᑲᓄᓂᐨ: ᐅᐣᑌᕑᐃᔪ, LCBO ᒥᓇ TBPS 

97. ᑲᑭᓇ ᐅᒪ ᑲᐅᒋᐸᐸᒥᓯᒪᑲᑭᐣ ᑲᐊᓄᑲᑕᒧᐊᐧᐨ ᒋᐃᐧᑕᓄᑭᒥᑐᒪᑲᑭᐣ ᒋᐅᓇᑐᐊᐧᐨ ᑫᑭᐅᒋ ᓂᓯᑕᐁᐧᒋᑲᑌᐠ 
ᐊᓂᐣ ᐁᓇᑌᐠ ᐅᓇᑯᓂᑲᓂᐠ ᑲᐊᑕᐁᐧᑕᒪᐊᐧᐨ ᐁᑲ ᑲᑎᐱᑕᓱᔭᑭᐃᐧᓀᓂᐨ. ᐅᐁᐧ ᐊᓄᑭᐃᐧᐣ ᒋᐅᔑᑐᐊᐧᐸᐣ 
ᑲᒪᓯᓇᑭᑌᑭᐣ ᐃᐧᑕᒪᑫᐃᐧᓇᐣ ᒥᓯᐁᐧ ᒋᐅᒋᐊᐧᐸᒋᑲᑌᑭᐣ ᐊᔑᐨ ᐃᒪ LCBO ᐊᑕᐁᐧᐃᐧᑲᒥᑯᐣ. 

 
 
 

XIV. ᑯᑕᑭᔭᐣ ᑫᓇᑕᐁᐧᑕᑲᐧᑭᐣ ᑫᐊᓄᑲᑌᑭᐣ ᑫᐃᐧᒋᐦᐃᑯᐊᐧᐨ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᑕᐣᑐᕑ ᐯ 
 
ᑲᑲᓄᓂᐨ: ᑲᓇᑕ (ᑲᓇᑕ ᒪᐡᑭᑭᐃᐧᑭᒪᐃᐧᐣ) 

 
98. ᑫᑭᐅᒋᐃᐧᒋᐦᐃᑕᐧ ᑭᑭᓄᒪᐊᐧᑲᓇᐠ ᐁᑲ ᐁᐧᓴ ᒋᑲᐡᑫᑕᒧᐊᐧᐨ, KO ᑌᓫᐁᐦᐁᓫᐟ ᒪᓯᓇᑌᓯᒋᑲᓂᐠ 

ᑕᑭᐅᒋᐅᓇᑌᐸᐣ ᒋᐅᒋᑕᐃᐧᓇᒪᐃᐧᑕᐧ ᐊᐧᑯᒪᑲᓇᐠ ᒋᐊᐸᒋᑐᐊᐧᐨ ᑫᐅᒋᐊᐧᐸᒪᐊᐧᐨ ᐅᑕᐊᐧᔑᔑᒥᐊᐧᐣ 
ᑲᑭᑭᓄᒪᐃᐧᒥᐨ ᐊᑲᐧᒋᐠ ᐃᐡᑯᓂᑲᓂᐠ. ᐅᐁᐧ ᐊᓄᑭᐃᐧᐣ ᐊᔕ ᒋᒪᒋᓭᑭᐸᐣ 2016-2017 ᑭᑭᓄᒪᑫᐃᐧ 
ᐊᐦᑭᐃᐧᐣ. 
 

 
A. ᒪᒪᑕᐊᐧᐱᑯᐠ ᑲᐅᑎᓂᑲᑌᑭᐣ ᐃᐧᑕᒪᑫᐃᐧᓇᐣ ᒥᓇ ᐊᐸᒋᒋᑲᓇᐣ ᐅᓇᒋᑫᐃᐧᐣ 

 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ 

 
99. ᑕᐣᑐᕑ ᐯ ᐅᑭᒪᐠ ᐅᑕᑭᐸᑭᑎᓇᓇᐊᐧ ᐅᐃᐧᑕᒪᑫᐃᐧᓂᐊᐧ ᒋᐃᐧᒋᐦᐊᐊᐨ ᒥᓇ ᒋᐊᔭᒥᐦᐊᐊᐨ ᑭᑭᓄᒪᐊᐧᑲᓇᐠ 

ᐁᑯᑲᐡᑭᑐᐊᐧᐨ ᑫᑭᐅᒋ ᐊᐧᐃᐧᑕᒪᐊᐧᐊᐧᐨ ᑕᐃᐧᓭᐃᐧᓇᐣ ᐅᐡᑲᑎᓴᐠ ᑐᑲᐣ ᐊᓄᑭᐃᐧᓇᐣ, ᒣᑕᐁᐧᐃᐧᓇᐣ ᒥᓇ 
ᐊᓄᑭᑕᒪᑫᐃᐧᓇᐣ ᑲᔭᒪᑲᑭᐣ ᑕᐣᑐᕑ ᐯ ᐅᑌᓇᐠ, ᐃᒪ ᑲᒪᓯᓇᐦᐃᑲᑌᑭᐣ ᐅᑌᓇᐠ ᐅᒪᒪᑕᐊᐧᐱᑯᐠ, ᑯᑕᑭᔭᐣ 
ᒪᒪᑕᐊᐧᐱᑯᐠ ᑲᔭᑭᐣ ᓇᐣᑕ ᑯᑕᑭᔭᐣ ᑲᐅᐡᑲᑎᓯᐊᐧᐨ ᒋᓇᐱᐊᐧᐨ. ᐅᓀᐧᓂᐊᐧᐣ ᐃᐧᑕᒪᑫᐃᐧᓇᐣ 
ᑕᐸᑭᑎᓂᑲᑌᐊᐧᐣ ᑲᑭᓇ ᑭᑭᓄᒪᑎᑲᒥᑯᐠ. 

 
 
 

100. ᑕᐣᑐᕑ ᐯ ᐅᑭᒪᐠ ᐅᑕᑭᓇᓇᑐᓇᓇᐊᐧ ᑫᑯᓇᐣ ᑫᑭᐅᒋ ᐃᐧᒋᐦᐃᑕᐧᐸᐣ ᐅᐡᑲᑎᓴᐠ ᑫᐅᑎᓇᒧᐊᐧᐨ 
ᑕᐃᐧᓭᐃᐧᓇᐣ ᒥᓇ ᑯᑕᑭᔭᐣ ᑫᑯᓇᐣ, ᑫᑭᐅᒋᐊᐸᒋᑐᐊᐧᐨ ᐅᑎᔑᑭᔐᐧᐃᐧᓂᐊᐧ ᒥᓇ ᒋᐅᒋ ᐊᐸᒋᑐᐊᐧᐨ 
ᒪᒪᑕᐊᐧᐱᑯ ᐊᐸᒋᒋᑲᓇᐣ ᑐᑲᐣ ᐟᐃᐧᑐᕑ, ᐃᐧᐣᑲᐧᐣᒪᓯᓇᐦᐃᑲᐣ ᒥᓇ ᑯᑕᑭᔭᐣ ᑲᐃᓇᐸᒋᒋᑲᑌᑭᐣ ᒪᒪᑕᐊᐧᐱᑯᐠ. 

 
 
 

B. ᒣᑕᐁᐧᐃᐧᐃᔑᒋᑫᐃᐧᓇᐣ ᐃᐧᑕᒪᑫᐃᐧᓇᐣ ᒥᓇ ᐃᔑᒋᑫᐃᐧᓇᐣ 
 
ᑲᑲᓄᓂᐨ: ᐅᐣᑌᕑᐃᔪ 

 
101. ᐅᑭᒪᐅᐣ ᑲᑲᓇᐊᐧᐸᑕᐠ ᐸᐸᒥᔭᐃᐧᐣ, ᐃᓇᑎᓯᐃᐧᐣ ᒥᓇ ᒣᑕᐁᐧᐃᐧᐣ ᐅᑕᑭᐸᑭᑎᓇᐣ ᒋᑌᐱᓭᓂᐨ ᔓᓂᔭᐣ 

ᒋᔑᐱᒥᔭᐸᑎᓯᐨ ᓇᓇᑲᐤ ᑲᐅᑕᑲᓀᓯᐊᐧᐨ ᐅᐡᑲᑎᓯᐃᐧᑲᒥᑯᐠ ᒪᒋᒋᑫᐃᐧᓇᐣ ᐃᒪ DFCHS ᒋᐅᐣᑕᒥᐦᐃᑯᐊᐧᐨ 
ᑭᑭᓄᒪᐊᐧᑲᓇᐠ ᒥᓇ ᒋᐅᒋᑲᓇᐁᐧᑕᑯᓯᐊᐧᐨ ᑲᐳᓂᑭᑭᓄᒪᐃᐧᑕᐧ ᑲᐅᓇᑯᔑᓂᐠ, ᒋᐊᒋᐃᐧᓭᓂᐠ 
ᐅᓇᓂᓴᓂᐦᐃᑎᓱᐃᐧᓂᐊᐧ ᒥᓇ ᒋᐅᒋᑕᒪᐃᐧᑕᐧ ᐅᑎᔑᒋᑫᐦᐃᑯᐃᐧᓂᐊᐧ ᐊᓂᔑᓂᓂᐃᐧ ᐅᐡᑲᑎᓴᐠ. 

 
 
 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ 

102. ᑕᐣᑐᕑ ᐯ ᐅᑌᓇ ᑲᐅᑭᒪᐃᐧᐊᐧᐨ ᐅᑕᑭᐊᔭᒥᐦᐊᐊᐧᐣ ᒥᓇ ᐃᐧᑕᓄᑭᒪᐊᐧᐣ NNEC, DFCHS, KO ᒥᓇ 
MLC ᑫᒋᐅᒋ ᐅᓇᑐᐊᐧᐸᐣ ᐅᓇᒋᑲᓂ ᒋᐅᒋ ᐃᐧᒋᐦᐃᑕᐧ ᑭᑭᓄᒪᐊᐧᑲᓇᐠ ᑲᐃᐧᐃᔑᑕᑭᐧᐊᐧᐨ ᐅᑌᓇᐠ 
ᐃᐧᒋᐦᐃᐁᐧᐃᐧᓇᐣ ᓇᐣᑕ ᐃᐧᓇᓇᑕᐃᐧᑭᑫᑕᒧᐊᐧᐨ ᐅᑌᓇᐠ ᐃᐧᒋᐦᐃᐁᐧᐃᐧᓇᐣ ᐁᑲ ᑲᐃᔑᓇᐦᐃᓭᐊᐧᐨ ᑐᑲᐣ 
ᑫᑭᐅᒋᔕᐊᐧᐨ ᐱᒥᑕᐸᓂᑯᐃᐧᓂᐠ. 

 
 
 

103. ᑕᐣᑐᕑ ᐯ ᐅᑌᓇ ᑲᐅᑭᒪᐃᐧᐊᐧᐨ ᐃᒪ ᑲᐅᒋᐃᐧᑕᓄᑭᒥᑯᐊᐧᐨ ᐊᓂᔑᓂᓂᐃᐧ ᐊᓄᑭᐃᐧᓂᐠ ᐅᑕᑭᐅᒋ 
ᐃᐧᑕᓄᑭᒪᐣ DFCHS ᒥᓇ MLC ᒋᔑᐸᑭᑎᓂᑲᑌᑭᐣ ᐅᑌᓇ ᒣᑕᐁᐧᐃᐧ ᐃᔑᒋᑫᐃᐧ ᐃᐧᑕᒪᑫᐃᐧᓇᐣ   “ᒪᔭᑦ 
ᑫᑯᓇᐣ” ᑲᑕᑕᓱᑐᒋᑲᑌᑭᐣ, ᒥᓇ ᑯᑕᑭᔭᐣ ᑲᐱᒥ ᐃᐧᒋᒋᑲᑌᑭᐣ ᐃᒪ ᐅᑌᓇᐠ ᒣᑕᐁᐧᐃᔑᒋᑫᐃᐧᓇᐣ 
ᑲᐱᒥᑐᒋᑲᑌᑭᐣ, ᒋᔑᐸᐸᑭᑎᓂᑲᑌᑭᐣ ᑭᑭᓄᒪᑎᑲᒥᑯᐣ ᒥᓇ ᒪᓯᓇᐦᐃᑲᓇᐣ ᑲᔑᐊᑌᑭᐣ, ᑲᑭᑭᓄᒪᐡᑲᒪᑫᐊᐧᐨ 
ᑲᑕᓇᓄᑭᐊᐧᐨ ᒥᓇ ᒣᑕᐁᐧᐃᐧᑲᒥᑯᐣ.  
 
 

104. ᑕᐣᑐᕑ ᐯ ᐅᑌᓇ ᑲᐅᑭᒪᐃᐧᐊᐧᐨ ᐅᑕᑭᐃᐧᒋᑐᓇᐊᐧ P.R.O. ᐊᐊᐧᔑᔑᐃᐧ ᐃᐧᒋᐦᐃᐁᐧᐃᐧᓇᐣ ᐃᒪ 
ᑲᐅᒋᐱᒧᒋᑲᑌᑭᐣ ᑐᑲᐣ NAN, NNEC, DFCHS, KO ᒥᓇ MLC ᒋᐅᒋᔕᔑᑭᐡᑲᐃᐧᑕᐧ ᑭᑭᓄᒪᐊᐧᑲᓇᐠ 
ᒋᔑᑕᑭᐧᐊᐧᐨ ᑭᐡᐱᐣ ᑭᒋᓀᑕᒧᐊᐧᐨ ᐃᐁᐧᓂ ᑲᐃᐧᑐᑕᒧᐊᐧᐨ. 

 
 
 

105. ᐅᑌᓇ ᑲᐅᑭᒪᐃᐧᐊᐧᐨ ᐅᑕᑭᐊᔭᒥᐦᐊᐊᐧᐣ ᒥᓇ ᐅᑕᑭᓇᓇᑲᒋᑐᓇᐊᐧ ᑲᐃᔑᓄᑌᓭᑭᐣ ᑕᓇᐱᐃᐧᓂᐠ ᐃᒪ 
ᐅᐡᑲᑎᓯᐃᐧ ᐃᐧᒋᐦᐃᐁᐧᐃᐧᓇᐣ ᑲᐅᒋᐊᓄᑲᑌᑭᐣ ᑕᐣᑐᕑ ᐯ ᐅᑌᓇᐠ ᒣᑕᐁᐧᐃᐧᐣ ᒥᓇ ᑲᑕᓇᓄᑲᑌᑭᐣ 
ᐊᐧᑲᐦᐃᑲᓂᐠ ᐊᓂᐣ ᒪᔭᑦ ᑫᑭᔑ ᐅᓇᒋᑲᓂᐊᐧᐠ ᐊᔑᐨ ᒋᔑᒪᒪᐃᐧ ᐅᓇᒋᑲᓂᐊᐧᐠ, ᒋᐅᓇᐸᒋᑲᑌᑭᐣ ᑫᑐᒋᑲᑌᐠ 
ᐊᔑᐨ: 

 
i. ᐅᑌᓇᐠ ᑲᐃᔑᐸᑯᓭᒋᑲᑌᐠ ᒋᔑᓇᑲᐧᐠ ᒣᑕᐁᐧᐃᐧ ᐱᒧᒋᑫᐃᐧ ᐊᓄᑭᐃᐧᐣ; 
ii. ᒣᑲᐧᐨ ᓄᑯᑦ ᑲᐃᔑᓇᓄᑌᓭᑭᐣ ᒣᑕᐁᐧᐃᐧ ᐃᐧᒋᐦᐃᐁᐧᐃᐧᓇᐣ ᒥᓇ ᐊᐧᑲᐦᐃᑲᓇᐣ ᑲᓂᔭᒪᑲᑭᐣ 

ᒣᑕᐁᐧᐃᐧᓇᐣ ᑲᓇᑕᐁᐧᑕᑲᐧᑭᐣ; ᒥᓇ 
iii. ᑲᑭᐱᔑ ᑲᑭᑫᑕᒧᐊᐧᐨ ᑲᔭᐸᒋᑐᐊᐧᐨ ᒣᑕᐁᐧᐃᐧ ᐊᐸᒋᒋᑫᐃᐧᑲᒥᑯᐣ ᐊᓂᐣ ᑲᐃᓀᑕᒧᐊᐧᐨ ᒥᓇ ᐁᑲ 

ᑲᑭᐱᔭᐸᒋᑐᐊᐧᐨ ᒣᑕᐁᐧᐃᐧ ᐃᐧᒋᐦᐃᐁᐧᐃᐧᓇᐣ ᑐᑲᐣ ᐱᒥᑕᐸᓂᑯᐃᐧᐣ ᒋᐅᒋᔕᐊᐧᐨ. 
ᑲᐱᒥᐊᔭᒥᐦᐃᑎᓇᓂᐊᐧᐠ ᒋᑭᐃᔑᓇᑲᐧᑭᐸᐣ ᒋᐊᔑᑎᓂᑕᐧᐸᐣ ᐅᑌᓇᐠ ᐅᐡᑲᑎᓴᐠ, ᐊᔑᐨ ᐅᐡᑲᑎᓴᐠ 
ᐊᓂᔑᓂᓂᐃᐧ ᑕᓇᐱᐃᐧᓇᐣ ᒥᓇ ᐊᐱᑕᐃᐧᑯᓯᓴᐣ ᑕᓇᐱᐃᐧᓇᐣ ᐯᔓᐨ ᒥᓇ ᐊᐧᑲᐦᐃ ᑲᔭᑭᐣ ᑕᐣᑐᕑ ᐯ. 

 
 
 

106. ᐊᐱ ᐅᑫᐧᓂᐊᐧᐠ ᑲᐃᔑᑕᑭᐧᐊᐧᐨ ᐊᓄᑭᐃᐧᓂᐠ ᒥᓇ ᐃᐧᑕᒪᑫᐃᐧ ᐅᓇᒋᑫᐃᐧᐣ ᑲᑭᔑᐅᓇᐸᒋᑫᐊᐧᐨ ᑫᓇᓄᑭᐊᐧᐨ 
ᑭᑭᔑᐅᓇᑐᐊᐧᐨ, ᒥᓇ ᑲᑭᑲᓇᐊᐧᐸᒋᑲᑌᑭᐣ ᐁᑲ ᑲᑕᑲᐧᑭᐣ ᐅᐡᑲᑎᓯᐃᐧ ᐊᓄᑭᑕᒪᑫᐃᐧᓇᐣ ᐃᒪ ᐅᑌᓇᐠ ᐊᔑᐨ 
ᒋᑭᑲᓇᐊᐧᐸᒋᑲᑌᑭᐸᐣ ᒋᐅᔑᒋᑲᑌᐠ ᐅᐡᑲᑎᓯᐃᐧᑲᒥᑯᐣ ᑕᐣᑐᕑ ᐯ ᐁᑲᐧ ᑕᐡ ᒋᑭᓇᓇᑕᐃᐧᑭᑫᑕᑲᐧᑭᐸᐣ 
ᑫᐅᒋᑎᐸᐦᐃᑲᑌᑭᐣ ᒥᓇ ᑯᑕᑭᔭᐣ ᐊᐸᒋᒋᑲᓇᐣ ᑫᓇᑕᐁᐧᑕᑲᐧᑭᐣ, ᐊᔑᐨ ᑲᓇᑕ ᒥᓇ ᐅᐣᑌᕑᐃᔪ ᐅᑭᒪᐠ 
ᒋᐃᐧᒋᑐᐊᐧᐨ ᐅᓀᐧᓂᐊᐧᐣ ᐃᐧᒋᐦᐃᐁᐧᐃᐧᓇᐣ ᒥᓇ ᐊᐧᑲᐦᐃᑫᐃᐧᓇᐣ. 

 
 
 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ, NNEC, KO, DFCHS ᒥᓇ MLC   

 
107. ᑕᐣᑐᕑ ᐯ ᐅᑌᓇᐠ ᐊᓂᔑᓂᓂ ᐅᐃᐧᑕᓄᑭᒥᐁᐧ, NNEC, DFCHS, KO ᒥᓇ MLC 
 ᑕᑭᐃᐧᑕᓄᑭᒥᑐᐸᓂᐠ - ᓇᐣᑕ ᒋᑭᐅᓇᓴᐊᐧᐸᐣ ᑲᐊᓄᑭᐊᐧᐨ ᑭᑭᓄᒪᑎᑲᒥᑯᐣ - ᒋᐅᒋᑲᓇᐊᐧᐸᑕᒧᐊᐧᐨ 
 ᒋᑕᑭᐧᐊᐧᐨ DFCHS ᒥᓇ MLC ᑭᑭᓄᒪᐊᐧᑲᓇᐠ ᐃᒪ ᑕᐣᑐᕑ ᐯ ᒣᑕᐁᐧᐃᐧ ᐃᐧᒋᐦᐃᐁᐧᐃᐧᓇᐣ ᒥᓇ 

 ᐅᑌᓇᐠ ᑲᐅᒋ ᐱᒧᒋᑲᑌᑭᐣ ᒣᑕᐁᐧᐃᔑᒋᑫᐃᐧᓇᐣ ᑭᑭᓄᒪᐊᐧᑲᓇᐠ ᑲᒥᓴᐁᐧᑕᒧᐊᐧᐨ ᐁᐃᐧᔑᑕᑭᐧᐊᐧᐨ 
 ᑲᐱᒥᐃᐡᑯᓄᐊᐧᐨ ᐯᔑᑯᔭᑭ - ᑐᑲᐣ ᒋᔭᐸᒋᑐᐊᐧᐨ ᐱᒪᑕᐦᐁᑲᒥᑯᓂ ᑲᐱᐳᓂᐠ. 

 
 
 

C. ᐅᑌᓇᐠ ᐸᐢ ᑲᐃᔑᐱᒥᑕᐸᓱᐊᐧᐨ ᐊᐃᐧᔭᐠ ᑭᑭᓄᒪᑫᐃᐧᐣ 
 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ 

 
 108. ᑕᐣᑐᕑ ᐯ ᐅᑌᓇ ᐅᑭᒪᐠ ᐅᑕᑭᐅᓇᑐᓇᐊᐧ ᐅᓇᑯᓂᑫᐃᐧᓂ ᒥᓇ ᐱᒥᓂᔕᐦᐃᑫᐃᐧᓂ ᐊᓂᐣ 
 ᑫᑭᑐᑕᐃᐧᑕᐧᐸᐣ ᑲᑭᐊᐧᐡᑫᐧᐱᐊᐧᐨ ᐊᐃᐧᔭᐠ, ᐃᑫᐧᓂᐊᐧᐠ ᐅᑎ ᒪᐊᐧᐨ ᐅᐡᑲᑎᓴᐠ ᐁᑲ ᒪᔑ 18  ᑲᑕᓱᔭᑭᐃᐧᓀᐊᐧᐨ. 
ᐅᓀᐧᓂᐊᐧᐣ ᐅᓇᑯᓂᑲᓇᐣ ᑕᑭᐅᒋᐃᐧᒋᐦᐃᐁᐧᒪᑲᓄᐸᐣ ᒋᐅᒋᓇᑕᒪᑯᐊᐧᐸᐣ ᐅᐡᑲᑎᓴᐠ  ᐁᑲ ᑲᐸᑭᑎᓂᑕᐧ 
ᒋᐳᓯᐊᐧᐨ ᓇᐣᑕ ᑲᐃᓂᑕᐧ ᒋᑲᐸᐊᐧᐨ, ᓇᐣᑕ ᑲᑲᐸᐊᐧᐨ ᒣᑲᐧᐨ ᑲᑭᐊᐧᐡᑫᐧᐱᐊᐧᐨ. ᐁᑲᐧ  ᑕᐡ ᒋᑭᐅᓇᑌᑭᐸᐣ 
ᐅᑭᑭᓄᒪᑯᐃᐧᓂᐊᐧ ᑲᐱᒧᑐᐊᐧᐨ ᐸᐢ ᐅᑕᐸᓇᐣ ᐅᓀᐧᓂᐊᐧᐣ ᐅᓇᑯᓂᑫᐃᐧᓇᐣ ᒥᓇ  ᐱᒥᓂᔕᐦᐃᑫᐃᐧᓇᐣ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒐᐧᕑᑎᐣ ᐊᐧᐸᐢ ᑭᑭᐊᐧᐡᑫᐧᐱᐸᐣ ᐊᐱ ᑲᑲᐸᐸᐣ ᐸᐢ ᑲᒪᐧᔦ ᐊᐧᓂᐦᐊᑲᓄᐨ. 
ᓇᓇᑐᑭᑫᒋᑫᐃᐧᓂᐠ ᑭᓄᒋᑲᑌ, ᐊᐁᐧ ᐊᐃᐧᔭ ᑲᑭᐊᐧᐡᑫᐧᐱᐨ ᐃᒪ ᑲᐳᓯᓇᓂᐊᐧᐠ ᐅᑌᓇ ᐸᐢ ᓇᐊᐧᐨ ᐁᔑᓇᑲᐧᐠ ᐁᑲ 
ᓇᐣᑕ ᒋᔑᐁᐧᐱᓯᐨ ᐊᐱᐨ ᐃᐧᐣ ᑲᐱᒥᐱᓱᐨ ᓇᐣᑕ ᑲᐱᒧᓭᐨ. ᐸᐢ ᐅᓇᑯᓂᑲᓇᐣ ᑕᑭᐃᓇᑌᐸᓂᐣ ᐁᑲ ᒋᓂᑲᓂᔕᐦᐅᐨ 
ᐸᑭ ᑲᑭᐊᐧᐡᑫᐧᐱᐨ ᒋᐳᓯᐨ, ᐊᓂᐡ ᑯᑕᑭᔭᐣ ᐱᒥᔭᐃᐧᓇᐣ ᐊᐊᐧᔑᒣ ᐅᑲᑭᐅᒋ ᓇᓂᓴᓂᐦᐃᑯᓇᐊᐧ ᑐᑲᐣ ᒋᓇᐊᐧᑲᐧᐦᐁᐊᐧᐨ 
ᒥᓇ ᑲᐊᐧᒋᐊᐧᐨ. ᐁᑲᐧ ᑕᐡ ᐸᐢ ᐅᑕᐸᐣ ᑲᐊᓄᑭᐊᐧᐨ ᑕᑭ ᑭᑭᓄᒪᐊᐧᐸᓂᐠ ᒋᐅᒋᓂᓯᑕᐃᐧᓇᐊᐧᐊᐧᐨ ᒥᓇ 
ᒋᐅᒋᓇᓇᑲᒋᐦᐊᐊᐧᐨ ᑭᐡᐱᐣ ᑲᐳᓯᐨ ᒋᐃᐧᒋᐦᐃᐨ ᒪᐡᑯᐨ ᓇᐣᑕ ᑲᐃᔑᔭᐨ, ᑲᑭᐊᐧᐡᑫᐧᐱᐨ, ᒥᓇ ᑯᑕᐠ ᑫᑯᐣ.  
 
 
 
 
 

D. ᐊᓂᔑᓂᓂᐃᐧ ᐅᐡᑲᑎᓴᐠ ᐅᑕᓄᑭᐦᐃᑯᐃᐧᓂᐊᐧ 
 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ 

 
109. ᑕᐣᑐᕑ ᐯ ᐅᑌᓇ ᐅᑭᒪᐠ ᐅᑕᑭᐅᓇᑐᓇᐊᐧ ᒥᓇ ᐅᑕᑭᐃᐧᑕᓇᐊᐧ ᐊᓄᑭᐦᐃᐁᐧᐃᐧᐣ ᐁᑎᐸᐸᒥᑕᐧ 

ᐊᓂᔑᓂᓂᐃᐧ ᐅᐡᑲᑎᓴᐠ ᑫᐃᐧᓇᐊᐧ ᒋᐊᓄᑭᐦᐃᑕᐧ ᐃᒪ ᐅᑌᓇᐠ ᑲᐯᐦᐃ ᐊᓄᑭᐃᐧᓂᐠ ᓇᐣᑕ ᐊᐱᑕᑭᔑᑲ 
ᐊᓄᑭᐃᐧᓇᐣ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐅᓇᔓᐁᐧᐃᐧᑭᒪᔑᔕᐠ ᐅᐃᐧᒋᑐᓇᐊᐧ ᒋᑕᐃᐧᐡᑲᒪᐃᐧᑕᐧ ᑭᑭᓄᒪᐊᐧᑲᓇᐠ 
ᒋᐊᓄᑭᐦᐃᑕᐧ ᒣᑲᐧᐨ ᑲᑭᑭᓄᒪᐃᐧᑕᐧ ᐦᐊᔾ ᐢᑯᓫ. ᒥᐦᐃᒪ ᑫᐅᒋᐃᐧᒋᐦᐃᑯᐊᐧᐨ ᒋᐅᐣᑕᒥᓭᐦᐃᑎᓱᐊᐧᐨ ᑲᐃᐡᑲᐧ 
ᑭᑭᓄᒪᐃᐧᑕᐧ ᑲᐅᓇᑯᔑᓂᐠ, ᒋᔭᓂᑭᑫᑕᒧᐊᐧᐨ ᐸᒥᐦᐃᑎᓱᐃᐧᓂ, ᒋᐱᒥᐊᐧᐃᐧᒋᐊᐧᐊᐧᐨ ᐃᐧᒋᐅᐡᑲᑎᓴᐣ ᒥᓇ 
ᑯᑕᑭᔭᐠ ᐊᐃᐧᔭᐠ ᒥᓇ ᐅᔓᓂᔭᑫᐃᐧᓂᐊᐧ. 

 
 
E. ᐅᑌᓇ ᐅᑭᒪᐠ ᑫᔑᐃᐧᒋᑲᐸᐃᐧᑕᐊᐧᐊᐧᐨ ᐊᓂᔑᓂᓂᐊᐧᐣ 
 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ 

110. ᐅᑌᓇ ᐅᑭᒪᐠ ᐅᑕᑭ ᑭᐁᐧᓇᓇᑲᒋᑐᓇᐊᐧ ᒣᑲᐧᐨ ᑲᐃᔑᐱᐦᐃᑲᑌᐠ “Welcome  Thunder  Bay”  
ᐊᑲᐧᒋᐠ ᐅᑌᓇᐠ ᓇᐊᐧᐨ ᒋᑭᓇᐦᐃᑕᑲᐧᑭᐣ ᐊᓂᔑᓂᓂᐊᐧᐠ ᒋᓇᑯᑕᒪᐃᐧᑕ ᑫᐃᐧᓇᐊᐧ ᐃᒪ ᐁᐊᔑᓂᑕᐧ ᒥᓇ 
ᐁᑕᔑᑫᐊᐧᐨ ᐅᑌᓇᐠ. 

 
 
 

111. ᐅᑌᓇ ᐅᑭᒪᐠ ᐅᑕᑭᐅᓇᓯᓇᐦᐊᓇᐊᐧ ᑭᒋᐃᐧᑕᒪᑫᐃᐧᓂ ᐁᐊᐧᐸᑕᐦᐃᐁᐧᐊᐧᐨ ᐅᐃᐧᒋᑲᐸᐃᐧᑕᑫᐃᐧᓂᐊᐧ 
ᑲᑭᐅᔑᒋᑲᑌᑭᐸᐣ ᒥᑭᓯᐃᐧᐱᓯᑦ 29, 2010, ᐃᒪ ᑲᑭᓇ ᐊᓄᑭᐃᐧ ᐊᐧᑲᐦᐃᑲᓇᐣ. 

 
 
 

F.  ᑲᓇᐁᐧᒋᑫᐃᐧᓇᐣ ᑫᔭᓄᑲᑌᑭᐣ ᐅᑌᓇᐠ 
 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ 

 
112. ᑕᐣᑐᕑ ᐯ ᐅᑌᓇ ᐅᑭᒪᐠ ᐅᑕᑭᔑᑭᐡᑲᓇᐊᐧ ᒥᓇ ᐊᓱᐡᑲᓇᐊᐧ ᑲᒪᒪᐊᐧᓄᑲᑌᓂᑭᐣ ᑲᑲᑫᐧᓇᑲᓂᑲᑌᐠ 

ᒪᒋᑲᓇᐊᐧᐸᒥᑐᐃᐧᐣ ᒥᓇ ᑭᑌᓂᒥᐁᐧᐃᐧᐣ ᑲᐱᒧᑐᐊᐧᐨ ᐅᑕᐱᑕᒪᑫᐠ ᒥᓇ ᑕᐣᑐᕑ ᐯ ᒪᒪᓂᐃᐧ ᓇᑲᓂᑫᐃᐧ 
ᐊᓄᑭᐃᐧᐣ, ᐁᑲᐧ ᒥᓇ ᒋᑭᐊᔭᒥᐦᐃᑕᐧᐸᐣ ᑕᐣᑐᕑ ᐯ ᔑᒪᑲᓂᔑᐃᐧ ᐊᓄᑭᐃᐧᓂᐠ DFCHS,  NNEC,  KO,  
MLC, ᒥᓇ ᐊᓂᔑᓂᓂᐊᐧᐠ ᑲᑲᐯᔑᐊᐧᐨ ᑕᐣᑐᕑ ᐯ, ᒋᑭᐅᓇᑐᐊᐧᐸᐣ ᑭᑭᓄᒪᑫᐃᐧᓇᐣ ᑫᐊᐸᑕᑭᐣ ᐅᑌᓇᐠ 
ᑲᓇᑲᐧᑭᐣ ᒪᒉᐣᒋᑫᐃᐧᓇᐣ, ᐃᒪ ᐅᑎ ᒪᐊᐧᐨ ᑲᐃᔑᒪᓀᓂᒥᑕᐧ ᐊᓂᔑᓂᓂᐊᐧᐠ ᑲᑲᐯᔑᐊᐧᐨ ᒥᓇ ᐊᐧᑲᐦᐃ ᑕᐣᑐᕑ 
ᐯ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐊᔕ ᐅᐁᐧ ᑲᑭᐃᐧᐣᒋᑲᑌᐠ, ᐊᓂᔑᓂᓂᐊᐧᐠ ᑲᑲᐯᔑᐊᐧᐨ ᑕᐣᑐᕑ ᐯ ᑲᐯᐦᐃ 
ᐅᓇᑭᐡᑲᓇᐊᐧ ᒪᒉᐣᒋᑫᐃᐧᐣ ᐁᒪᒪᒋᓂᑲᓂᑕᐧ ᒥᓇ ᐁᒪᒪᓂᑲᑕᐃᐧᑕᐧ. ᑭᐡᐱᐣ ᐊᐊᐧᔑᒣ ᐊᓄᑲᑌᑭᐸᐣ ᐅᐁᐧ 
ᒪᒋᓭᐃᐧᐣ, ᐊᔑᐨ ᑎᐸᑐᑌᑭᐣ, ᑕᑭᐅᒋᐃᐧᒋᐦᐃᐁᒪᓭᐸᐣ ᒋᓇᑲᓂᑲᑌᐠ ᒪᒉᐣᒋᑫᐃᐧᐣ. 

 
 
 
 
ᑲᑲᓄᓂᐨ: ᐅᐣᑌᕑᐃᔪ ᒥᓇ ᑕᐣᑐᕑ ᐯ ᐅᑌᓇ 

 
113. ᐅᐣᑌᕑᐃᔪ ᒥᓇ ᑕᐣᑐᕑ ᐯ ᐅᑭᒪᐠ, ᑲᐃᓇᑌᓂᐠ ᐅᒪᐡᑲᐃᐧᓯᐃᐧᓂᐊᐧ ᐅᑕᑭᐅᓇᔓᐊᐧᓇᐊᐧᐣ ᑕᐣᑐᕑ ᐯ 

ᔑᒪᑲᓂᔑᐃᐧ ᐊᓄᑭᑕᒪᑫᐃᐧᓂ (TBPSB), ᒋᐅᐣᑎᓂᑕᐧ ᑲᓇᑕᐁᐧᑕᑲᐧᐠ ᒋᑭᐅᓇᓯᑕᐧᐸᐣ ᐊᓂᔑᓂᓂᐃᐧ 
ᑲᓇᐊᐧᐸᒋᑫᑕᒪᑫᐠ ᒋᐅᒋ ᐊᓄᑲᑕᒧᐊᐧᐨ ᐅᓀᐧᓂᐊᐧᐣ ᐃᓯᓭᐃᐧᓇᐣ ᐃᒪ ᑕᐣᑐᕑ ᐯ ᑲᐅᒋᐊᓄᑲᑕᒧᐊᐧᐨ ᑕᐣᑐᕑ 
ᐯ ᔑᒪᑲᓂᔕᐠ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑕᐣᑐᕑ ᐯ ᐅᑌᓇᐠ ᒥᔑᓄᐊᐧᐠ ᐊᓂᔑᓂᓂᐊᐧᐠ ᑲᑲᐯᔑᐊᐧᐨ, ᐁᑲᐧ ᑕᐡ ᓇᐱᐨ 
ᒥᔑᐣ ᐃᔑᐊᔑᒋᓭᐊᐧᐠ ᔑᒪᑲᓂᔑᑲᐠ. ᐅᐁᐧ ᑕᐡ ᑲᐃᓯᓭᐊᐧᐨ ᑕᑭᔭᓂᒧᒋᑲᑌᐸᐣ ᔑᒪᑲᓂᔑᐃᐧ ᐊᓄᑭᐃᐧᓂᐠ.  

 
 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ ᒥᓇ ᑕᐣᑐᕑ ᐯ ᐅᑌᓇ, NAN, NNEC, KO ᒥᓇ MLC  

 
114. ᑕᑭᐊᔭᒥᐦᐃᑎᐸᓂᐠ ᑕᐣᑐᕑ ᐯ ᐅᑌᓇᐠ ᐅᑭᒪᐠ ᐃᑫᐧᓂᐊᐧᐠ ᑲᐊᓄᑲᑕᒧᐊᐧᐨ ᒪᐡᑭᑭᑫᐃᐧᐣ ᑲᑲᐧᒋᐊᐸᒋᒋᑲᑌᐠ 

ᑲᐃᐧᒋᐦᐃᐁᐧᐊᐧᐨ, ᑕᐣᑐᕑ ᐯ ᔑᒪᑲᓂᔕᐠ, ᑲᓇᑕ ᒪᐡᑭᑭᐃᐧᑭᒪᐃᐧᐣ, ᐅᑭᒪᐅᐣ ᑲᑲᓇᐊᐧᐸᑕᒧᐊᐧᐨ 
ᒪᐡᑭᑭᐃᐧᒋᐦᐃᐁᐧᐃᐧᐣ ᒥᓇ ᑭᓀᐧᐡ ᑲᐱᒪᓄᑲᑌᐠ ᐊᑯᓯᐃᐧ ᐸᒥᐦᐃᑯᐃᐧᐣ ᐁᑲᐧ ᒥᓇ ᐊᐊᐧᔑᐡ ᒥᓇ ᐅᐡᑲᑎᐢ 
ᓇᑕᒪᑫᐃᐧᓇᐣ, ᑭᐁᐧᑎᓄᐠ ᑲᐃᐧᑕᓄᑭᒥᑐᒪᑲᑭᐣ ᒥᓄᔭᐃᐧ ᐊᓄᑭᑕᒪᑫᐃᐧᓇᐣ (NWLHIN), ᒪᐡᑭᑭᐃᐧᐅᑕᓇᐣ 
ᑲᐅᒋᓇᒋᐸᐦᐊᐊᐧᐨ ᓇᐣᑕ ᑲᐃᓯᓭᐨ ᐊᐃᐧᔭ, ᑕᐣᑐᕑ ᐯ ᑭᒋᐊᑯᓯᐃᐧᑲᒥᐠ (TBRHSC), ᐊᓂᔑᓇᐯ ᐊᐢᑭ 

ᐅᑭᒪᐃᐧᐣ, ᑭᐁᐧᑎᓄᐠ ᐊᓂᔑᓇᐯ ᑭᑭᓄᒪᑫᐃᐧᐣ ᑲᐅᓇᔓᐊᐧᑕᒧᐊᐧᐨ, ᑌᓇᐢ ᑲᓫᐊᒧᑎ ᐦᐊᔾ ᐢᑯᓫ, ᑭᐁᐧᑎᓄᐠ 
ᐅᑭᒪᑲᓇᐠ, ᔑᐸᐧᑲᒪ, ᑲᑎᐱᓇᐁᐧ ᐱᒧᓂᑎᓱᐊᐧᐨ ᐅᑭᒪᑲᓇᐠ (IFNA) ᒥᓇ ᒪᑕᐊᐧ ᑭᑭᓄᒪᑫᐃᐧᑲᒥᐠ ᑫᑭᐅᒋ 
ᐅᓇᑐᐊᐧᐸᐣ ᐃᐧᒋᐦᐃᐁᐧᐃᐧᑲᒥᑯᓂ ᑫᔑᐱᑎᑲᓂᑕᐧ ᑲᑭᐊᐧᐡᑫᐧᐱᐊᐧᐨ ᐅᐡᑲᑎᓴᐠ, ᐊᔑᐨ ᑭᐁᐧᑎᓄᐠ ᑲᐱᐅᑐᓭᐊᐧᐨ 
ᑭᑭᓄᒪᐊᐧᑲᓇᐠ ᐁᑲ ᑲᑭ ᑭᐁᐧᐊᐧᐨ ᐸᓂᒪ ᑭᐊᑌᔭᑭᓯᑫᐊᐧᐨ. ᐅᐁᐧ ᑐᑲᐣ ᐃᐧᒋᐦᐃᐁᐧᐃᐧᑲᒥᐠ ᑕᑭᐃᓇᐧᑌᐸᐣ ᐊᒋᓇ 
ᒋᔑᑲᓇᐁᐧᑕᑯᓯᐊᐧᐨ ᐅᐡᑲᑎᓴᐠ ᐊᑯᓇᐠ 25 ᑲᑕᓱᔭᑭᐃᐧᓀᐊᐧᐨ, ᒋᐊᓄᑭᐦᐃᑕᐧ ᑲᑭ ᑭᑭᓄᒪᐃᐧᑕᐧ ᒋᓇᓄᑭᐊᐧᐨ. 
  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐃᑫᐧᓂᐊᐧᐠ ᑲᑭᒋᑭᐊᐧᐡᑫᐧᐱᐊᐧᐨ ᑭᑭᓄᒪᐊᐧᑲᓇᐠ ᑲᐃᐧᐣ ᒋᑭᐅᒋᐃᔑᐃᐧᓂᑕᐧ 
ᐊᑯᓯᐃᐧᑲᒥᑯᐠ ᐁᑲᐧ ᒥᓇ ᐃᒪ ᑲᐃᔑᑲᐯᔑᐦᐃᑕᐧ. ᐅᐁᐧ ᑕᐡ ᑲᓇᑕᐁᐧᑕᑲᐧᐠ ᒋᐊᓄᑲᑌᐠ ᒋᑭᐅᔑᒋᑲᑌᑭᐸᐣ ᔐᒪᐠ 
ᑫᑭᐅᒋᐃᐧᒋᐦᐃᑕᐧᐸᐣ, ᑲᐃᓯᓭᑭᐣ ᐃᐧᒋᐦᐃᑯᐃᐧᓇᐣ ᒥᓇ ᒋᐱᒥᑲᓇᐁᐧᑕᑯᓯᐊᐧᐨ ᐁᑲ ᐃᒪ ᑫᐅᒋᑯᑕᒋᐊᐧᐨ ᒥᓇ 
ᑲᐃᓀᑕᑲᐧᐠ ᐃᐧᐣ ᐃᒪ ᐊᑯᓯᐃᐧᑲᒥᑯᐠ. 

 
 
 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ, TBPS, NNEC, KO, DFCHS ᒥᓇ MLC 

 
115. ᑕᐣᑐᕑ ᐯ ᐅᑌᓇᐠ ᐅᑭᒪᐠ, ᑕᐣᑐᕑ ᐯ ᔑᒪᑲᓂᔕᐠ, ᑭᐁᐧᑎᓄᐠ ᐊᓂᔑᓇᐯ ᑭᑭᓄᒪᑫᐃᐧᐣ 

ᑲᐅᓇᔓᐊᐧᑕᒧᐊᐧᐨ, ᑌᓇᐢ ᑲᓫᐊᒧᑎ ᐦᐊᔾ ᐢᑯᓫ, ᑭᐁᐧᑎᓄᐠ ᐅᑭᒪᑲᓇᐠ, ᔑᐸᐧᑲᒪ, ᑲᑎᐱᓇᐁᐧ ᐱᒧᓂᑎᓱᐊᐧᐨ 
ᐅᑭᒪᑲᓇᐠ ᒥᓇ ᒪᑕᐊᐧ ᑭᑭᓄᒪᑫᐃᐧᑲᒥᐠ ᑕᑭᐊᔭᒥᐦᐃᑎᐊᐧᐠ ᐊᓂᐣ ᑫᑭᐃᓇᑌᑭᐸᐣ ᐊᓄᑭᐃᐧᐣ ᑫᔑᓇᐦᐃᓇᑲᐧᐠ 
ᓇᓇᑲᒋᒋᑫᐃᐧᐣ ᓯᐱᑲᐠ ᑲᓂᑕ ᑕᔑᐃᐧᑐᐊᐧᐨ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ ᒥᓇ ᐅᐡᑲᑎᓴᐠ ᑲᓄᓇᑯᔑᓂᐠ. 
ᐅᐁᐧ ᐊᔭᒥᐦᐃᑐᐃᐧᐣ ᒥᓇ ᑲᑭᒪᓯᓇᐦᐃᑲᑌᑭᐣ ᐃᑭᑐᐃᐧᓇᐣ ᐃᐧᐸᐨ ᒋᔭᓂᐊᓄᑲᑌᑭᐣ. ᐁᑲᐧ ᑕᐡ ᑫᔑᒥᑭᑲᓂᐊᐧᐠ 
ᐃᒪ, ᐊᑎᐟ ᐃᓀᐧᓂᐊᐧᐣ ᑫᐃᐧᒋᑲᑌᑭᐣ ᒋᐊᒋᑲᑌᑭᐣ ᑲᐸᔭᑌᔭᑌᑭᐣ ᑲᐊᐧᑌᑭᐣ ᑲᑎᐱᑲᐠ, ᑲᒪᑫᐧᐱᓂᑲᑌᑭᐣ ᑫᑯᐣ 
ᑲᐸᐸᓯᓭᓇᓂᐊᐧᐠ, ᐊᓇᒥᐠ ᐊᔓᑲᓂᐠ ᒋᑭᐸᐦᐃᑲᑌᑭᐣ ᓇᐣᑕ ᒋᓇᐣᑭᓄᐊᐧᐨ ᔑᒪᑲᓂᔕᐠ ᒋᐸᐸᒥ 
ᓇᓇᑲᒋᒋᑫᐊᐧᐨ.   
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᓇᓂᓯᐱᐠ ᓇᓂᓴᓂᓭᐃᐧᐣ ᑭᐱᔭᓂᒧᒋᑲᑌᐊᐧᐣ. ᒥᔑᓀᐧᑲᓄᐣ ᑫᑯᓀᐣ ᑲᐅᒋ 
ᓇᓇᒋᐱᓂᑯᐊᐧᐨ ᐅᐡᑲᑎᓴᐠ ᐃᒪ ᒋᑕᔑᒪᒪᐊᐧᒋᐦᐃᑐᐊᐧᐨ. ᐅᐁᐧ ᑲᓇᑕᐁᐧᑕᑲᐧᐠ ᒋᐊᓄᑲᑌᐠ ᑭᐃᐧᒋᑲᑌ 
ᒋᓇᓇᑲᒋᒋᑲᑌᐠ ᐊᓂᐣ ᐁᔑᓇᓂᓴᓂᐦᐃᑯᐊᐧᐨ ᒥᓇ ᒋᑲᓇᐊᐧᐸᒋᑲᑌᑭᐣ ᑫᑭᐅᒋ ᓇᑲᓂᑲᑌᑲᐧᐸᐣ. 

 
  



 81 

G. ᑕᓇᐱᐃᐧᓂᐠ ᓂᑲᓂᑕᒪᑫᐃᐧ ᐊᓄᑭᐃᐧᐣ 
 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ, NAN, DFCHS ᒥᓇ MLC 

 
116. ᑫᑭᐅᒋᓇᐣᑭᓭᒋᑲᑌᐠ ᑭᑫᑕᒧᓂᐁᐧᐃᐧᐣ ᐃᒪ ᑕᐣᑐᕑ ᐯ ᐅᑌᓇᐠ ᑲᑭᔭᓂᒧᒋᑲᑌᑭᐣ ᐃᓯᓭᐃᐧᓇᐣ ᒣᑲᐧᐨ 

ᓇᓇᑐᑭᑫᒋᑫᐃᐧᓂᐠ, ᐊᔑᐨ ᑲᑭᐱᓂᑯᐊᐧᐨ ᒥᓇ ᑲᔭᓂᐦᐃᑯᐊᐧᐨ ᑫᑯᓇᐣ ᐊᓂᔑᓂᓂᐃᐧ ᑭᑭᓄᒪᐊᐧᑲᓇᐠ 
ᓄᐱᒪᑲᓂᐠ ᑲᐱᐅᑐᓭᐊᐧᐨ ᑲᐱᑕᔑ ᑭᑭᓄᒪᐃᐧᑕᐧ ᑕᐣᑐᕑ ᐯ, ᐁᑲᐧ ᑕᐡ ᑕᐣᑐᕑ ᐯ ᐅᑌᓇ ᐅᑭᒪᐠ 
ᐅᑕᑭᐃᐧᑕᓄᑭᒪᐊᐧᐣ ᐊᓂᔑᓂᓂᐃᐧ ᐊᓄᑭᐱᒧᒋᑫᐃᐧᓇᐣ ᒋᐅᓇᑐᐊᐧᐨ ᑫᐅᒋ ᑭᑫᑕᑲᐧᑭᐣ ᐅᓀᐧᓂᐊᐧᐣ ᑐᑲᐣ 
ᑫᑯᓇᐣ: 

 
i. ᑲᑭᐱᓂᑯᐊᐧᐨ ᒥᓇ ᑲᔭᓂᒥᐦᐃᑯᐊᐧᐨ ᑫᑯᓇᐣ ᐊᓂᔑᓂᓂ ᑭᑭᓄᒪᐊᐧᑲᓇᐠ ᐃᒪ ᑕᐣᑐᕑ ᐯ; 
ii. ᒪᐡᑭᑭᐃᐧᑫᑯᓇᐣ ᒥᓇ ᐃᐧᑕᑎᓯᒥᐃᐧᓇᐣ ᑲᓇᑭᐡᑲᒧᐊᐧᐨ ᐊᓂᔑᓂᓂ ᑭᑭᓄᒪᐊᐧᑲᓇᐠ ᐃᒪ ᑕᐣᑐᕑ ᐯ; 
iii.  ᑲᑭᔭᓂᒧᒋᑲᑌᑭᐣ ᑫᑯᓇᐣ ᐅᒪ ᓇᓇᑕᐃᐧᑭᑫᒋᑫᐃᐧᓂᐠ ᓇᓇᑲ ᐃᓇᓄᑭᐃᐧᓂᐠ ᒥᓇ ᑲᐃᔑᐱᒧᒋᑲᑌᑭᐣ 

ᑕᓇᐱᐃᐧᓂᐠ ᑲᐅᒋᐃᐧᑕᓄᑭᒥᑐᐊᐧᐨ ᒥᓇ ᑲᑲᐯᔑᐊᐧᐨ ᑕᐃᐧᓂᐠ ᑫᑭᐅᒋᐃᐧᒋᐦᐃᑕᐧᐸᐣ ᐊᓂᔑᓂᓂ 
ᑭᑭᓄᒪᐊᐧᑲᓇᐠ ᐃᒪ ᑕᐣᑐᕑ ᐯ; 

iv.     ᑲᐃᔑᐊᐧᓂ ᓂᓯᑕᐁᐧᓂᒥᑕᐧ ᐊᓂᔑᓂᓂ ᑭᑭᓄᒪᐊᐧᑲᓇᐠ ᑲᑲᐯᔑᐊᐧᐨ ᑕᐣᑐᕑ ᐯ; 
v.  ᒪᒉᐣᒋᑫᐃᐧᐣ ᑲᐃᔑᑲᓇᐊᐧᐸᒥᑕᐧ ᐊᓂᔑᓂᓂ ᑭᑭᓄᒪᐊᐧᑲᓇᐠ ᐃᒪ ᑕᐣᑐᕑ ᐯ; ᒥᓇ 
vi.  ᒋᐱᒥᔭᓄᒧᒋᑲᑌᑭᐣ ᐊᓂᐣ ᑫᑭᑐᒋᑲᑌᐠ ᒥᓇ ᑎᐸᑐᑌᐠ ᑲᒪᒥᑲᓇᐊᐧᐸᒥᑕᐧ ᐊᓂᔑᓂᓂ 
 ᑭᑭᓄᒪᐊᐧᑲᓇᐠ ᐃᒪ ᑕᐣᑐᕑ ᐯ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᒥᑐᓂ ᒥᑕᐦᐃ ᑕᑲᐧᐣ ᐁᑲ ᑲᐃᔑᓇᓂᓯᑕᐁᐧᓂᒥᑕᐧ ᐊᓂᔑᓂᓂᐊᐧᐠ, ᒥᑕᐡ 
ᐃᒪ ᑲᐅᒋᒪᑲᐠ ᒪᒉᐣᒋᑫᐃᐧᐣ ᒥᓇ ᒪᓀᓂᒥᑯᐃᐧᐣ. ᐅᐁᐧ ᑲᓇᑕᐁᐧᑕᑲᐧᐠ ᒋᐊᓄᑲᑌᐠ ᑕᑭᐅᒋᐃᐧᒋᐦᐃᐁᐧᒪᑲᐣ 
ᐊᓂᔑᓂᓂ ᐅᓂᓯᑕᐁᐧᓂᒥᑯᐃᐧᐣ. 

 
 
 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ, NNEC, KO, DFCHS ᒥᓇ MLC 

 
117. ᑕᐣᑐᕑ ᐯ ᐅᑌᓇ ᐅᑭᒪᐠ, NNEC, KO, DFCHS ᒥᓇ MLC ᐅᑕᑭᐊᔭᒥᐦᐊᐊᐧᐣ 

ᑲᐅᒋᐃᐧᑕᓄᑭᒥᑐᐊᐧᐨ ᒋᑭᐅᓇᓯᑕᐧᐸᐣ ᒋᐊᓄᓂᑕᐧ ᑲᑭᑭᓄᒪᑫ ᐊᐧᐃᐧᑕᒪᑫᐊᐧᐨ ᒥᓄᐃᐧᑕᑎᓯᒥᑐᐃᐧᓂᐠ 
ᒋᔑᐊᐧᐃᐧᑕᒪᑫᐊᐧᐨ ᐃᒪ ᑭᑭᓄᒪᑎᑲᒥᑯᐣ ᒋᐊᐧᐃᐧᑕᒪᐃᐧᑕᐸᐣ ᑭᑭᓄᒪᐊᐧᑲᓇᐠ.  

 
 
 
ᑲᑲᓄᓂᐨ: ᑕᐣᑐᕑ ᐯ ᐅᑌᓇ 

 
118. ᐅᑌᓇᐠ ᐅᑭᒪᐠ ᐅᑕᑭ ᑭᐁᐧᑲᓇᐊᐧᐸᑕᓇᐊᐧ ᑲᑲᓄᒋᑲᑌᐠ ᒋᐊᓄᑲᑌᐠ ᑌᐯᐧᐃᐧᐣ ᒥᓇ 

ᑭᐁᐧᒥᓄᑲᓇᐊᐧᐸᒥᑐᐃᐧᐣ ᑲᒥᔑᐣ ᑲᑲᓇᐊᐧᐸᒥᑯᐊᐧᐨ ᐅᑌᓇ ᐅᑭᒪᐃᐧᓇᐣ, ᐊᔑᐨ ᐊᑭᑕᓱᐣ 57 ᒥᓇ ᓂᑲᐣ 
ᒋᔭᓂᐊᓄᑲᑌᐠ. 

 
 
 

119. ᐅᑌᓇᐠ ᐅᑭᒪᐠ ᐅᑕᑭ ᑭᐁᐧᑲᓇᐊᐧᐸᑕᓇᐊᐧ ᒥᓇ ᒋᓇᓇᑲᑕᐁᐧᑕᒧᐊᐧᐨ ᒋᐃᐧᒋᑲᐸᐃᐧᑕᒧᐊᐧᐨ ᒥᓯᐁᐧᑲᒥᐠ 
ᑭᒋᐃᐧᑕᒪᑫᐃᐧᐣ ᐅᑌᐸᑫᑕᑯᓯᐃᐧᓂᐊᐧ ᐊᓂᔑᓂᓂᐊᐧᐠ ᒥᓇ ᐊᐊᐧᔑᔕᐠ. 

 
 
 

H. ᑲᓄᒋᑲᑌᐠ ᒋᐊᔭᒥᐦᐃᑎᓇᓂᐊᐧᐠ ᒥᓇ ᒋᐸᑭᑎᓂᐨ ᔓᓂᔭ 

ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ ᒥᓇ ᑕᐣᑐᕑ ᐯ ᐅᑌᓇ 

 
120. ᑲᓇᑕ ᒥᓇ ᐅᐣᑌᕑᐃᔪ ᐅᑭᒪᐠ ᐅᑕᑭᓇᑭᐡᑲᐊᐧᐊᐧᐣ ᑕᐣᑐᕑ ᐯ ᐅᑭᒪᐠ ᒋᑭᔭᓂᒧᑕᒧᐊᐧᐸᐣ ᐊᐣᑎ ᔓᓂᔭ 

ᑲᐃᔑᓇᑕᐁᐧᑕᑯᓯᐨ ᓇᐣᑕ ᑲᐃᔑᓄᑌᓭᐨ ᑲᐊᓄᑲᑌᑭᐣ ᒋᐅᒋ ᐃᐧᒋᐦᐃᐁᐧᒪᑲᐠ ᐃᒪ ᐅᑌᓇᐠ ᑲᓇᑕᐁᐧᑕᑲᐧᑭᐣ 
ᒋᐊᓄᑲᑌᑭᐣ ᒋᐅᒋᐃᐧᒋᐦᐃᑕᐧ ᐊᓂᔑᓂᓂᐃᐧ ᐅᐡᑲᑎᓴᐠ ᑲᐱᑭᑭᓄᒪᐃᑕᐧ ᐦᐊᔾ ᐢᑯᓫ. 

 
 

XV. ᑯᑕᑭᔭᐣ ᑫᓇᑕᐁᐧᑕᑲᐧᑭᐣ ᑫᐊᓄᑲᑌᑭᐣ ᐊᐊᐧᔑᒣ ᑫᑭᐊᓄᑭᒪᑲᑭᐣ ᒥᓇ ᐃᒪ ᐃᐧᑕᓄᑭᒥᑐᐃᐧᓂᐠ 
 
ᑲᑲᓄᓂᐨ: ᐅᐣᑌᕑᐃᔪ 

 
 121. ᑫᑭᐅᒋᑲᐡᑭᒋᑲᑌᐠ ᒋᐅᒋᒥᓄᓭᐊᐧᐨ ᐊᓂᔑᓂᓂᐃᐧ ᐅᐡᑲᑎᓴᐠ ᐃᒪ ᐅᐱᒪᑎᓯᐃᐧᓂᐊᐧ, ᒋᔑᐱᒥ ᐊᓄᑲᑌᑭᐣ 

ᐅᐣᑌᕑᐃᔪ ᐊᓂᔑᓂᓂ ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᐅᐃᐧᒋᐦᐃᑯᐃᐧ ᐅᓇᒋᑫᑕᒪᑯᐃᐧᓂᐊᐧ ᐊᔑᐨ ᐊᓂᔑᓂᓂᐃᐧ 
ᑕᓇᐱᐃᐧᓇᐣ ᒥᓇ ᐱᒧᒋᑫᐃᐧᓇᐣ ᐊᔑᐨ ᐊᓂᔑᓇᐯ ᐊᐢᑭ ᐅᑭᒪᐃᐧᐣ. ᐅᐁᐧ ᐅᓇᒋᑫᐃᐧᐣ ᑕᐅᒋᐅᓇᐸᒋᑲᑌᐊᐧᐣ 
ᑫᓂᔑᐃᐧᒋᐦᐃᑕᐧ ᑲᐃᔑᓇᓄᑌᓭᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᑭᐁᐧᑎᓄ ᑕᓇᐱᐃᐧᓇᐣ 
ᑲᑕᐊᐧᐨ ᒋᔑᐅᓇᒋᑲᑌᑭᐣ ᑫᐱᒥ ᐃᐧᒋᐦᐃᑯᐊᐧᐨ ᐃᒪ ᐃᓀᑫ ᑲᐅᑕᑲᓀᓯᐊᐧᐨ. 

       
  

 122. ᐃᒪ ᐃᓀᑫ ᑭᑭᓄᒪᑫ ᐅᑭᒪᐃᐧᓂᐠ, ᒋᐅᒋᐃᐧᑕᓄᑭᒥᑕᐧ ᐊᓂᔑᓂᓂᐃᐧ ᑕᓇᐱᐃᐧᓇᐣ ᑲᑲᐯᔑᐊᐧᐨ, 
 ᒋᐃᐧᒋᐦᐃᑎᐊᐧᐨ ᑭᑭᓄᒪᑫᐃᐧ ᐊᐱᑕᒪᑫᐃᐧᓇᐣ, ᒋᐊᔭᑭᓀᓇᒪᑎᐊᐧᐨ ᑭᑭᓄᒪᑫ ᐊᐸᒋᒋᑲᓇᐣ ᑲᑭᓇ 
 ᑲᐃᔑᐊᐸᒋᒋᑲᓂᐊᐧᐠ ᑭᑭᓄᒪᑫᐃᐧ ᐊᓄᑭᐃᐧᓂᐠ ᒥᓇ ᒪᒋᑕᐃᐧᓂᐠ ᐊᐱ ᑲᐱᓇᑕᐁᐧᑕᒧᐊᐧᐨ ᐊᓂᔑᓂᓂᐃᐧ 
 ᑭᑭᓄᒪᑎᑲᒥᑯᐣ ᓇᐣᑕ ᐅᑭᑭᓄᒪᑫᐠ. 

 
 

123. ᑫᑭᐅᒋᑲᐡᑭᒋᑲᑌᐠ ᒋᐊᓄᑲᑌᑭᐣ ᐊᐊᐧᔑᒣ ᑫᑭᐊᓄᑭᒪᑲᑭᐣ ᐊᓂᔑᓂᓂᐃᐧ ᑭᑭᓄᒪᑎᑲᒥᑯᐣ ᒥᓇ 
 ᐅᐣᑌᕑᐃᔪ ᐅᑭᒪᐅᓂ ᑭᑭᓄᒪᑎᑲᒥᑯᐣ, ᐅᑭᒪᐃᐧᓂ ᑭᑭᓄᒪᑫᐃᐧᓂᐠ ᑕᐃᔑᐃᐧᑕᓄᑭᒥᐁᐧ ᐊᓂᔑᓂᓂᐃᐧ 
 ᑕᓇᐱᐃᐧᓇᐣ ᒋᔑᐸᑭᑎᓂᑲᑌᑭᐣ ᐃᐧᑕᒪᑫᐃᐧᓇᐣ ᒥᓇ ᐊᓱᐡᑲᒪᑫᐃᐧᓇᐣ ᐃᒪ ᐊᓂᔑᓂᓂᐃᐧ 
 ᑭᑭᓄᒪᑎᑲᒥᑯᐣ.  
 

 
124. ᐃᒪ ᐅᒋ ᐅᑭᒪᐃᐧᓂ ᑭᑭᓄᒪᑫᐃᐧᓂᐠ, ᑕᐃᔑᐃᐧᑕᓄᑭᒥᐁᐧ ᐊᓂᔑᓂᓂᐃᐧ ᑕᓇᐱᐃᐧᓇᐣ, ᑭᑭᓄᒪᑫ 
 ᐊᐱᑕᒪᑫᐃᐧᓇᐣ, ᒥᓇ ᑲᓇᑕ ᐅᑭᒪᐃᐧᐣ ᒋᔭᓂᒧᒋᑲᑌᑭᐣ ᐁᑲ ᑲᓇᐦᐃᓭᑭᐣ ᑭᑭᓄᒪᑫᐃᐧ ᓇᑯᒥᐁᐧᐃᐧᓇᐣ. 

 
 
 

125. ᐃᒪ ᐅᒋ ᐅᑭᒪᐃᐧᓂ ᑭᑭᓄᒪᑫᐃᐧᓂᐠ, ᑕᐃᔑᐃᐧᑕᓄᑭᒥᐁᐧ ᐊᓂᔑᓇᐯ ᐊᐢᑭ ᐅᑭᒪᐃᐧᓂᐠ 
 ᑲᐅᒋᐱᒧᒋᑲᑌᐠ ᑭᑭᓄᒪᑫᐃᐧ ᐃᐧᑕᓄᑭᒥᑐᐃᐧ ᐊᓄᑭᐃᐧᓂᐠ ᑫᐅᒋᐃᐧᒋᐦᐃᐁᐧᒪᑲᑭᐣ ᐃᐧᑕᓄᑭᒥᑐᐃᐧᓇᐣ 
 ᑭᑭᓄᒪᑫᐃᐧ ᐊᐱᑕᒪᑫᐃᐧᓇᐣ ᒥᓇ ᐊᓂᔑᓂᓂᐃᐧ ᑕᓇᐱᐃᐧᓇᐣ ᒋᐅᒋ ᐱᒥᐃᐧᒋᐦᐃᑕᐧ ᑭᑭᓄᒪᐊᐧᑲᓇᐠ 
 ᑲᓂᑲᐧᔭᒋᐦᐃᑕᐧ ᒋᐊᒋᐡᑲᐊᐧᐨ ᐅᐣᑌᕑᐃᔪ ᐅᑭᒪᐅᓂᐠ ᑲᐅᒋᐱᒧᒋᑲᑌᑭᐣ ᑭᑭᓄᒪᑎᑲᒥᑯᐣ ᒥᓇ 
 ᐊᓂᔑᓂᓂᐃᐧ ᑭᑭᓄᒪᑎᑲᒥᑯᐣ. 

 
 
 

126. ᐃᒪ ᐅᒋ ᐅᑭᒪᐃᐧ ᑭᑭᓄᒪᑫᐃᐧᓂᐠ, ᑕᐱᒥᐊᓄᑲᑌᐊᐧᐣ ᐅᑕᓱᐡᑲᒪᑯᐃᐧᓂᐊᐧ ᑭᑭᓄᒪᐊᑲᓇᐠ 
 ᑲᓇᑭᐡᑲᒧᐊᐧᐨ ᒪᒉᐣᒋᑫᐃᐧᓂ ᒥᓇ ᑕᐱᒥ ᐃᐧᑕᓄᑭᒪᐊᐧᐠ ᑲᐃᐧᑕᓄᑭᒥᑕᐧ ᒋᑭᑭᓄᒪᑲᓂᐊᐧᐠ ᑫᑭᐅᒋ 
 ᑲᑫᐧᑭᐱᑎᓂᑲᑌᐠ ᐅᐁᐧ ᐃᓯᓭᐃᐧᐣ. 

127. ᐃᒪ ᐅᒋ ᑲᐊᓄᑲᑌᐠ ᒥᓄᑲᓇᐊᐧᐸᒥᑐᐃᐧ ᐊᓄᑭᐃᐧᐣ, ᒋᐊᓄᑲᑌᐠ ᓇᓇᑐᑭᑫᒋᑫᐃᐧᐣ ᒥᓇ ᒋᐃᐧᑕᓄᑭᒥᑕᐧ 
 ᐊᓂᔑᓂᓂᐃᐧ ᑕᓇᐱᐃᐧᓇᐣ ᑲᑲᐯᔑᐊᐧᐨ ᒋᐅᔑᑐᐊᐧᐨ ᒥᓄᑲᓇᐊᐧᐸᒥᑐᐃᐧ ᑭᑭᓄᒪᑫᐃᐧᓂ ᒥᓇ ᐸᑲᐣ 
 ᐃᓇᑎᓯᐃᐧᐣ ᑲᑭᑭᓄᒪᑲᓂᐊᐧᐠ. 

 
 
 

128. ᐅᑭᒪᐃᐧ ᑭᑭᓄᒪᑫᐃᐧ ᐱᒧᒋᑫᐃᐧᓂᐠ ᐅᑕᑭᐃᐧᑕᓄᑭᒪᐊᐧᐣ ᐊᔑᐨ ᐊᓂᔑᓂᓂᐊᐧᐠ, ᐊᐱᑕᐃᐧᑯᓯᓴᓇᐠ ᒥᓇ 
 ᐃᓄᐃᐟ ᑲᐃᐧᑕᓄᑭᒥᑐᐊᐧᐨ, ᒋᐅᓇᑐᐊᐧᐨ ᐊᐸᒋᒋᑲᓇᐣ ᑫᐅᒋᐦᐃᐁᐧᒪᑲᑭᐣ ᑭᑭᓄᒪᑫᐃᐧᓂᐠ ᑲᔭᐡ 
 ᐊᓂᔑᓂᓂᐃᐧ ᑎᐸᒋᒥᑯᐃᐧᓇᐣ, ᐅᑎᓯᓭᐃᐧᓂᐊᐧ, ᑲᐃᔑᓂᓯᑕᐁᐧᑕᒧᐊᐧᐨ ᒥᓇ ᑲᑭᐱᓇᓄᑭᑕᒪᑫᐊᐧᐨ 
 ᑫᑭᑭᓄᒪᐃᐧᑕᐧ ᑲᑭᓇ ᑭᑭᓄᒪᐊᐧᑲᓇᐠ. 

   
129. ᐅᑭᒪᐃᐧ ᑭᑭᓄᒪᑫᐃᐧ ᐱᒧᒋᑫᐃᐧᓂᐠ, ᒋᐃᐧᑕᓄᑭᒪᐨ ᐅᑭᒪᐃᐧᐣ ᑭᑭᓄᒪᑫᐃᐧᐣ ᑲᐧᓫᐃᐨ ᐊᓄᑭᐃᐧ 
 ᒪᒋᑕᐦᐃᐁᐧᐃᐧᐣ (SCWI) ᑲᐅᒋᐃᐧᑕᓄᑭᒥᑐᐊᐧᐨ ᒋᑭᐅᒋᓇᐣᑭᒥᓂᑕᐧᐸᐣ ᑭᑭᓄᒪᐊᐧᑲᓇᐠ ᑲᑭᑭᓄᒪᐃᐧᑕᐧ 
 DFCHS ᒋᑭᐅᒋ ᓇᓇᑐᓇᒧᐊᐧᐨ ᒋᔭᓂᔑ ᑭᑭᓄᒪᐃᐧᑕᐧ ᐃᒪ ᑭᒋᑭᑭᓄᒪᑎᑲᒥᑯᐠ ᑲᐧᐣᐯᑐᕑᐁᔑᐣ  ᑲᐧᓫᐃᐨ. 
ᐁᑲᐧ ᒥᓇᐊᐧ ᐅᑭᒪᐅᐣ ᐅᑕᑭᓇᓇᑐᓂᑫᑕᒪᐊᐧᐣ ᑫᐃᐧᓇᐊᐧ ᐃᑫᐧᓂᐊᐧᐠ MLC ᑭᑭᓄᒪᐊᐧᑲᓇᐠ 
 ᒋᔑᐃᐧᒋᐦᐃᑕᐧ. ᑭᐁᐧᑎᓄᐠ ᐅᐣᑌᕑᐃᔪ SCWI ᐊᐧᑲᐦᐃ ᐅᓇᒋᑫᐃᐧᐣ ᑲᐊᓄᑲᑕᒧᐊᐧᐨ ᐅᒋᑕᑭᐧᐊᐧᐠ 
 ᑲᐊᓄᑭᐊᐧᐨ ᑲᐧᐣᐯᑐᕑᐁᔑᐣ ᑲᐧᓫᐃᐨ ᒥᓇ ᐊᐃᓇᓀ ᐊᐧᑲᐦᐃ ᑭᑭᓄᒪᑫᐃᐧ ᐱᒧᒋᑫᐃᐧᓇᐣ ᑲᐊᐱᑕᒧᐊᐧᐨ 
 ᐊᔑᐨ ᓫᐁᐠᐦᐁᐟ ᒥᓇ ᑕᐣᑐᕑ ᐯ ᐸᑲᐧᔾᐡ ᑭᑭᓄᒪᑫᐃᐧᐣ ᑲᐊᐱᑕᒪᑫᐊᐧᐨ. 

 
 
ᑭᒋᒪᐡᑭᑭᐃᐧᓂ ᑲᓇᓇᑲᒋᑐᐨ ᓂᐳᐃᐧᓂ ᐊᓄᑭᐃᐧ ᐱᒧᒋᑫᐃᐧᓇᐣ ᐁᑲ ᑲᓇᐦᐃᓭᑭᐣ 

 
ᑲᑲᓄᓂᐨ: ᑭᒋᒪᐡᑭᑭᐃᐧᓂ ᑲᓇᓇᑲᒋᑐᐨ ᓂᐳᐃᐧᓂ ᐊᓄᑭᐃᐧᓂᐠ 

 
130. ᑫᑭᐅᒋᑲᐡᑭᒋᑲᑌᐠ ᒋᐱᒥᓇᓇᑲᒋᒋᑲᑌᑭᐣ ᑕᓯᐣ ᑲᑭᐳᓂᐱᒪᑎᓯᐊᐧᐨ ᐊᓂᔑᓂᓂᐃᐧ ᐅᐡᑲᑎᓴᐠ ᐱᒋ ᒥᓇ 

ᐊᑲᐧᒋᐠ ᐃᐡᑯᓂᑲᓂᐠ, ᐊᐁᐧ ᑭᒋᒪᐡᑭᑭᐃᐧᓂ ᐅᑕᑭᐅᓇᑐᓇᐸᐣ ᐊᓄᑭᐃᐧ ᐱᒧᒋᑫᐃᐧᓂ ᑫᑭᒥᓄᓭᓂᑭᐸᐣ 
ᑲᓂᒪᐊᐧᑐᓂᑲᑌᑭᐣ ᒥᓇ ᑲᓇᓇᑲᒋᒋᑲᑌᑭᐣ ᐅᓂᐳᐃᐧᓂᐊᐧ. 

 
 
 

131. ᑭᒋᒪᐡᑭᑭᐃᐧᓂ ᐅᑕᑭᓇᓇᑕᐃᐧᑭᑫᑕᓇᐸᐣ ᐅᐡᑭᑫᑯᓇᐣ ᑫᑭᐅᒋᑕᒪᑫᒪᑲᑲᐧᐸᐣ ᐅᐁᐧ ᑐᑲᐣ ᐃᐧᒋᐦᐃᐁᐧᐃᐧᐣ 
ᐁᐧᑎ ᓄᐱᒪᑲᒥᐠ ᑕᓇᐱᐃᐧᓇᐣ ᑲᓇᑭᐡᑲᒧᐊᐧᐨ ᐃᓯᓭᐃᐧᓇᐣ. 

 
 
 

132. ᑫᑭᐅᒋᑲᐡᑭᒋᑲᑌᐠ ᑫᒋᓇᐨ ᒋᔑᐱᒥᔭᓄᑲᑌᑭᐣ ᑫᑕᑕᐃᐧᐣ ᐳᓂᐱᒪᑎᓯᐃᐧᐣ ᑲᐊᓄᑲᑌᑭᐣ 
ᓇᓇᑕᐃᐧᑭᑫᒋᑫᐃᐧᓇᐣ, ᐱᑯ ᑲᐃᓯᓭᐠ, ᒥᓇ ᒋᐅᒋᑲᓇᐊᐧᐸᒋᑲᑌᑭᐣ ᑲᔭᒪᑲᑭᐣ ᐊᐸᒋᒋᑲᓇᐣ ᑕᓇᐱᐃᐧᓂᐠ, 
ᐃᑫᐧᓂᐊᐧᐠ ᒪᐡᑭᑭᐃᐧᓂᐊᐧᐠ ᑲᐊᔕᐧᐱᐊᐧᐨ ᐅᑕᑭᐅᓇᑐᓇᐊᐧᐨ ᐅᑕᓄᑭᐃᐧᓂᐊᐧ ᐁᑲ ᒋᐅᐣᑕᒥᓭᐊᐧᐨ ᐊᐱ 
ᓇᑕᐁᐧᑕᑯᓯᐊᐧᐨ ᒋᐊᑕᐃᐧ ᓇᓇᑲᒋᒋᑫᐊᐧᐨ. 

 
 
 

133. ᑭᒋᒪᐡᑭᑭᐃᐧᓂ ᑲᓇᓇᑲᒋᑐᐨ ᓂᐳᐃᐧᓂ ᐊᓄᑭᐃᐧ ᐱᒧᒋᑫᐃᐧᓂᐠ ᐅᑕᑭᐅᒋ ᐃᐧᑕᓄᑭᒪᐣ ᐊᓂᔑᓂᓂᐃᐧ 
ᓂᑲᓂᑕᒪᑫᐃᐧᓇᐣ ᒥᓇ ᑕᓇᐱᐃᐧᓇᐣ ᒋᑭᐅᓇᑐᐊᐧᐸᐣ ᐊᔭᒥᐦᐃᑐᐃᐧ ᐱᒥᓂᔕᐦᐃᑫᐃᐣ ᑫᔭᐸᒋᑐᐊᐧᐨ 
ᐊᓄᑭᐃᐧᑲᒥᑯᐠ ᒥᓇ ᐊᓂᔑᓂᓂᐊᐧᐠ ᑲᓂᑲᓀᑕᑲᐧᐠ ᒋᐅᒋ ᐊᔭᒥᐦᐃᑕᐧ ᑎᐯᐣᒋᑫᐃᐧᓇᐣ.  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐊᑎᐟ ᑎᐯᐣᒋᑫᐃᐧᓇᐣ ᑭᑎᐸᒋᒧᐊᐧᐠ ᐁᑭᔭᓂᒥᐃᐧᑐᐊᐧᐨ ᑲᑭᑲᑫᐧ ᑲᓄᓇᐊᐧᐨ 
ᑭᒋᒪᐡᑭᑭᐃᐧᓂᐊᐧᐣ ᐁᐃᐧᓇᓇᑕᐃᐧᑭᑫᑕᒧᐊᐧᐨ ᐊᓂᐣ ᑲᑭᐃᔑᐁᐧᐱᓯᓂᐨ ᑲᑭᐳᓂᐱᒪᑎᓯᓂᐨ ᐅᐊᐧᑯᒪᑲᓂᐊᐧ.  

134. ᑭᒋᒪᐡᑭᑭᐃᐧᓂ ᑲᓇᓇᑲᒋᑐᐨ ᓂᐳᐃᐧᓂ ᐊᓄᑭᐃᐧ ᐱᒧᒋᑫᐃᐧᓂᐠ ᐅᑕᑭᒥᓇᐧᑐᐣ ᐅᓇᑯᓂᑲᓇᐣ ᒋᐅᒋᒥᓂᑕᐧ 
ᐊᐧᑯᒪᑲᓇᐠ ᐅᐃᐧᑕᒪᑯᐃᐧᓂᐊᐧ ᑲᐳᓂᐱᒪᑎᓯᓂᐨ ᐅᐊᐧᑯᒪᑲᓂᐊᐧ. 
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᑭᒋᒪᐡᑭᑭᐃᐧᓂ ᑲᓇᓇᑲᒋᑐᐨ ᓂᐳᐃᐧᓂ ᐅᓇᑯᓂᑲᐣ ᐃᓇᑌ ᒋᐃᐧᑕᒪᐃᐧᐨ 
ᐅᐃᐧᒋᐊᐧᑲᓂᒪ, ᐅᓂᑭᐦᐃᑯᒪ, ᐃᐧᒋᓂᑕᐃᐧᑭᒪᑲᐣ, ᑲᑭᒋᐦᐊᐃᐧᐨ ᐅᐊᐧᑯᒪᑲᓇᐣ ᑲᑭᐳᓂᐱᒪᑎᓯᓂᐨ. ᑲᐃᐧᐣ ᑕᐡ 
ᒋᓇᑌᐠ ᐊᓂᔑᓂᓂᐃᐧ ᐱᒪᑎᓯᐃᐧᓂᐠ, ᑐᑲᐣ ᑲᐃᐧᐣ ᒋᐊᔑᑎᓂᑕᐧ ᐅᑐᓯᓯᒪᐠ, ᐅᑯᒥᓯᒪᐠ, ᐅᑯᒥᒪᐠ ᒥᓇ 
ᐅᒧᔓᒥᒪᐠ ᑲᑭᐱᐯᔕᐧᐸᒪᐊᐧᐨ ᑲᑭᐳᓂᐱᒪᑎᓯᓂᐨ. ᐅᓇᔓᐁᐧᐃᐧᑭᒪᔑᔕᐠ ᑕᐡ ᐅᑭᔑᑭᒪᐊᐧᐣ ᒋᐃᐧᑕᒪᐊᐧᐊᐧᐨ 
ᑲᐯᔓᑕᑯᒪᐊᐧᐨ ᑲᐃᔑᓇᐦᐃᓭᓂᐠ. 

 
 
 

135. ᐁᑲᐧ ᐃᒪ ᑕᑕᓱᐯᔑᑯᔭᑭ ᑲᑭᑭᓄᒪᐃᐧᑕᐧ ᑭᒋᒪᐡᑭᑭᐃᐧᓂᐊᐧᐠ ᒣᑲᐧᐨ 2017, ᑲᑭᔭᓂᒧᒋᑲᑌᑭᐣ ᑫᐊᓄᑲᑌᑭᐣ 
130 ᐱᓂᐡ 134 ᑕᑭᐸᑭᑎᓂᑲᑌᐸᓂᐣ ᒥᓇ ᑕᑭᔭᓂᒧᒋᑲᑌᐸᓂᐣ. 

 
 
XVII. ᒋᔭᓂᒪᑕᓄᑲᑌᑭᐣ ᑲᓇᑕᐁᐧᑕᑲᐧᑭᐣ ᒋᒪᑕᓄᑲᑌᑭᐣ ᑲᑭᒪᒋᒋᑲᑌᑭᐸᐣ ᑌᐯᐧᐃᐧᐣ ᒥᓇ 
ᑭᐁᐧᒥᓄᐃᐧᒋᐃᐧᑎᐃᐧᐣ ᑲᒥᔑᐣ (“TRC”) ᒋᔭᓂᒪᑕᓄᑲᑌᑭᐣ (“CTA”) 

 
ᑲᑲᓄᓂᐨ: ᑲᓇᑕ 

 
136. ᑫᑭᐅᒋᑲᐡᑭᒋᑲᑌᐠ ᒋᒥᓇᐧᒋᑲᑌᓂᐠ ᐅᑭᑭᓄᒪᑯᐃᐧᐣ ᑫᐃᐧᒋᐦᐃᑯᐨ ᐊᓂᔑᓂᓂᐃᐧ ᐅᐡᑲᑎᐢ, 

ᓂᐃᐧᒋᑲᐸᐃᐧᑕᒥᐣ ᒥᓇ ᓂᑲᓄᑕᒥᐣ ᑲᑭᐃᐧᐣᒋᑲᑌᑭᐣ ᒋᐊᓄᑲᑌᑭᐣ 7 ᐱᓂᐡ 11 ᐃᓀᐧᓂᐊᐧᐣ ᑌᐯᐧᐃᐧᐣ ᒥᓇ 
ᑭᐁᐧᒥᓄᐃᐧᒋᐃᐧᑎᐃᐧᐣ ᑲᒥᔑᐣ ᒋᔭᓂᒪᑕᓄᑲᑌᑭᐣ ᑲᑭᑲᓄᓂᐨ ᑲᓇᑕ ᐅᑭᒪᐅᐣ: 

 
i. ᒋᐃᐧᑕᓄᑭᒪᐨ ᐊᓂᔑᓂᓂᐊᐧᐠ ᒋᐅᓇᑐᐊᐧᐨ ᒪᒪᐃᐧ ᐅᓇᐸᒋᑫᐃᐧᐣ ᒋᐅᒋᐊᔐᓂᑲᑌᑭᐣ 

ᐅᑭᑭᓄᒪᑯᐃᐧ ᒥᓇ ᐊᓄᑭᐃᐧ ᓄᑌᓭᐃᐧᓂᐊᐧ ᐊᓂᔑᓂᓂᐊᐧᐠ ᐊᐱᐨ ᐃᐧᐣ ᑯᑕᑭᔭᐠ ᑲᓀᑎᔭᐣᐢ 
ᑲᐃᓇᑲᓀᓯᐊᐧᐨ ᑲᐃᐧᒋᐦᐃᑕᐧ (CTA#7); 

ii. ᒋᓂᑲᑌᓇᐠ ᐸᐸᑲᐣ ᑲᐃᔑᐃᐧᒋᐦᐃᑕᐧ ᔓᓂᔭᓂᐠ ᐊᓂᔑᓂᓂᐃᐧ ᐊᐊᐧᔑᔕᐠ ᑲᑭᑭᓄᒪᐃᐧᑕᐧ 
ᐃᐡᑯᓂᑲᓂᐠ ᒥᓇ ᐊᑲᐧᒋᐠ ᐃᐡᑯᓂᑲᓂᐠ (CTA#8); 

iii. ᒋᑲᐧᔭᒋᑐᐨ ᒥᓇ ᒋᐅᔑᑐᐨ ᑕᓱᔭᑭ ᐅᑎᐸᒋᒧᐃᐧᓇᐣ ᐊᓂᐣ ᐁᔑᓇᑲᐧᓂᐠ ᐅᑭᑭᓄᒪᑯᐃᐧ 
ᐃᐧᒋᐦᐃᑯᐃᐧᓂᐊᐧ ᐊᓂᔑᓂᓂᐃᐧ ᐊᐊᐧᔑᔕᐠ ᐱᒋ ᒥᓇ ᐊᑲᐧᒋᐠ ᐃᐡᑯᓂᑲᓇᐣ, ᐊᔑᐨ ᒥᓇ 
ᐅᑭᑭᓄᒪᑯᐃᐧᓂᐊᐧ ᒥᓇ ᐅᔓᓂᔭᑫ ᐅᑎᓂᑫᐃᐧᓂᐊᐧ ᐊᓂᔑᓂᓂᐊᐧᐠ ᑲᓇᑕ ᑲᑲᐯᔑᐊᐧᐨ ᒥᓇ 
ᑯᑕᑭᔭᐠ ᑲᐃᓇᑲᓀᓯᐊᐧᐨ (CTA#9); 

iv.    ᒋᐅᓇᓯᓇᐦᐊᐠ ᐅᐡᑭ ᑭᑭᓄᒪᑫᐃᐧ ᐅᓇᑯᓂᑲᓂ ᑫᔭᐸᒋᑐᐊᐧᐨ ᐊᓂᔑᓂᓂᐊᐧᐠ ᒋᓇᑌᐠ 
ᐊᓂᔑᓂᓂᐊᐧᐠ ᐃᒪ ᒥᓯᐁᐧ ᒋᔑᐸᐸᒥᓯᐧᐊᐨ ᐅᓇᒋᑲᑌᐠ, ᒥᓇ ᐅᑭᒪᐅᐣ ᒥᓯᐁᐧ ᒋᐃᐧᒋᑐᐨ 
ᐅᓀᐧᓂᐊᐧᐣ ᐅᓇᑯᓂᑲᓇᐣ (CTA#10): 

 
a. ᒋᐸᑭᑎᓇᐨ ᒋᓇᐦᐃ ᑌᐱᓭᓂᐨ ᔓᓂᔭ ᑲᑭᐃᐧᐣᒋᑲᑌᑭᐣ ᑲᓄᑌᓭᑭᐣ ᑫᑭᐅᒋ 

ᑲᐡᑭᐦᐅᐊᐧᐨ ᐅᑲᐡᑭᐦᐅᐃᐧᓂᐊᐧ ᑭᑭᓄᒪᐊᐧᑲᓇᐠ ᑫᓂᐱᒥᑭᑭᓄᒪᐃᐧᑕᐧ; 
b.  ᒋᒥᓇᐧᒋᑲᑌᑭᐣ ᑫᓄᒋᐱᒋᓂᑭᑫᑕᓱᐊᐧᐨ ᒥᓇ ᐅᑕᐱᒋᑭᑫᑕᓱᓂᐊᐧ; 
c.  ᒋᐅᓇᑌᐠ ᐊᓂᔑᓂᓂᐊᐧᑎᓯᐃᐧ ᑭᑭᓄᒪᑫᐃᐧᐣ; 
d. ᒋᑲᓇᐁᐧᒋᑲᑌᑭᐣ ᐊᓂᔑᓂᓂᐃᐧᑭᔐᐧᐃᐧᓇᐣ, ᐊᔑᐨ ᒋᑭᑭᓄᒪᑲᓂᐊᐧᐠ ᒋᒥᓂᑕᐧ 

ᑲᑭᔑᑐᐊᐧᐨ ᑭᑭᓄᒪᑫᐃᐧᑲᐡᑭᐦᐅᐃᐧᐣ; 

e.  ᒋᑕᐃᐧᓇᒪᐃᐧᑕᐧ ᐅᓂᑭᐦᐃᑯᒪᐠ ᒥᓇ ᑕᓇᐱᐃᐧᓂᐠ ᒋᐃᐧᒋᑕᐧᐊᐧᐨ, ᒋᐸᐸᒥᓯᐊᐧᐨ 
ᒥᓇ ᒋᐱᒥᑲᓇᐊᐧᐸᑕᒧᐊᐧᐨ, ᐯᔑᑲᐧᐣ ᐅᓂᑭᐦᐃᑯᒪᐠ ᑲᐃᔑᒥᓀᐧᑕᒧᐊᐧᐨ 
ᑲᐃᔑᐱᒧᑕᒪᐃᐧᑕᐧ ᑯᑕᑭᔭᐣ ᑭᑭᓄᒪᑫ ᐱᒧᒋᑫᐃᐧᓇᐣ; 

f. ᒋᑕᐃᐧᓇᒪᐃᐧᑕᐧ ᐅᓂᑭᐦᐃᑯᒪᐠ ᒥᓯᐁᐧ ᒋᔑᐸᐸᒥᓯᐊᐧᐨ ᑲᐃᔑᐱᒥ 
ᑭᑭᓄᒪᐊᐧᑲᓄᓂᐨ ᐅᑕᐊᐧᔑᔑᒥᐊᐧ; 

g.  ᒋᑭᑌᐣᒋᑲᑌᓂᑭᐣ ᒥᓇ ᑲᓇᑌᒋᑲᑌᓂᐠ ᐅᑐᑭᒪᐃᐧ ᐊᔓᑕᒪᑯᐃᐧ 
ᐃᐧᒋᐃᐧᑯᐃᐧᓂᐊᐧ; 
h.  ᒋᐅᒋᑕᒪᐃᐧᑕᐧ ᒋᑌᐱᓭᐊᐧᐨ ᔓᓂᔭ ᑲᑭᓄᑌᓭᐊᐧᐨ ᐊᓂᔑᓂᓂᐃᐧ 
ᑭᑭᓄᒪᐊᐧᑲᓇᐠ ᑲᑭᓇᓇᑐᓇᒧᐊᐧᐨ ᑲᐃᐡᐸᓂᐠ ᑭᑭᓄᒪᑯᐃᐧᓂ. 

 
 
 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ ᒥᓇ ᐊᓂᔑᓇᐯ ᐊᐢᑭ ᐅᑭᒪᐅᐣ 

 
137. ᑫᑭᐅᒋᑲᐡᑭᒋᑲᑌᐠ ᒋᒥᓇᐧᒋᑲᑌᓂᐠ ᐅᒥᓄᐱᒪᑎᓯᐃᐧᓂᐊᐧ ᐊᓂᔑᓂᓂᐃᐧ ᐅᐡᑲᑎᓴᐠ, 

ᓂᐃᐧᒋᑲᐸᐃᐧᑕᒥᐣ ᒥᓇ ᓂᑲᓄᑕᒥᐣ ᑲᓇᑕᐁᐧᑕᑲᐧᑭᐣ ᒋᐊᓄᑲᑌᑭᐣ 18 ᐱᓂᐡ 20 ᐃᓀᐧᓂᐊᐧᐣ ᑌᐯᐧᐃᐧᐣ 
ᒥᓇ ᑭᐁᐧᒥᓄᐃᐧᒋᐃᐧᑎᐃᐧᐣ ᑲᒥᔑᐣ ᒋᔭᓂᒪᑕᓄᑲᑌᑭᐣ ᑲᑭᑲᓄᓂᐨ ᑲᓇᑕ ᐅᑭᒪᐅᐣ: 

 
i. ᒋᑲᓄᓂᑕᐧ ᑲᓇᑕ, ᐅᐣᑌᕑᐃᔪ, ᐱᑭᓯᐊᐦᑭᐃᐧᑭᒪᐠ ᒥᓇ ᐊᓂᔑᓂᓂᐃᐧ ᐅᑭᒪᐠ ᒋᐃᐧᐣᑕᒧᐊᐧᐨ ᒣᑲᐧᐨ 

ᑲᐃᔑᓇᑲᐧᓂᐠ ᐊᓂᔑᓂᓂᐊᐧᐠ ᐅᑕᑯᓯᐃᐧ ᐸᒥᐦᐃᑯᐃᐧᓂᐊᐧ ᐅᒪ ᑲᓇᑕ ᐊᐦᑭᐠ ᐁᐅᒋᓭᒪᑲᑭᐣ 
ᐅᑕᓇᐠ ᑲᑭᐱᓇᒋᑲᑌᑭᐣ ᑲᓇᑕ ᐅᑭᒪᐅᓂ ᐅᓇᑯᓂᑫᐃᐧᓇᐣ ᐊᔑᐨ ᒥᓇ ᐊᓂᔑᓂᓂᐃᐧ 
ᐊᐊᐧᔑᔕᐠ ᑲᑭᑕᔑᑲᓇᐁᐧᑕᑯᓯᐊᐧᐨ ᑭᑭᓄᒪᑎᑲᒥᑯᐣ, ᒥᓇ ᒋᓂᓯᑕᐃᐧᓂᑲᑌᑭᐣ ᒥᓇ ᒋᐅᓇᒋᑲᑌᑭᐣ 
ᐅᒪᐡᑭᑭᐃᐧ ᐃᐧᒋᐦᐃᑯᐃᐧᓂᐊᐧ ᑲᐃᔑᐅᒪᐡᑲᐃᐧᓯᐃᐧᓂᐊᐧᐨ ᐊᓂᔑᓂᓂᐊᐧᐠ ᒋᔑᐊᔑᒋᑲᓇᐊᐧᐸᒥᑕᐧ 
ᐅᓇᑯᓂᑲᓂᐠ ᒥᓇ ᐃᒪ ᐅᑭᒪᐃᐧ ᐊᔓᑕᒪᑯᐃᐧᓂᐠ (CTA#18); 

 
ii. ᒋᑲᓄᓂᐨ ᑲᓇᑕ ᐅᑭᒪᐅᐣ, ᒋᐊᔭᒥᐦᐃᑕᐧ ᐊᓂᔑᓂᓂᐊᐧᐠ, ᒋᐅᓇᒋᑲᑌᑭᐣ ᑫᓇᓇᑕᐃᐧ 

ᓂᓯᑕᐃᐧᓂᑲᑌᑭᐣ ᒥᓇ ᑫᑭᐸᐦᐃᑲᑌᑭᐣ ᑲᐃᔑᐱᒥ ᓄᑌᓭᐊᐧᐨ ᐊᓂᔑᓂᓂᐊᐧᐠ ᐊᐱ ᐃᐧᐣ ᑯᑕᑭᔭᐠ 
ᑲᐃᓇᑲᓀᓯᐊᐧᐨ ᑲᐃᔑᑲᐯᔑᐊᐧᐨ ᐅᑕᓇᐱᐃᐧᓂᐊᐧᐠ, ᒥᓇ ᒋᐅᓇᒋᑲᑌᑭᐣ ᑕᑕᓱᔭᑭᐃᐧᐣ 
ᑎᐸᒋᒧᐃᐧᓇᐣ ᒋᐱᒥ ᓇᓇᑲᑕᐊᐧᐸᒋᑲᑌᑭᐣ ᑲᐱᒥᐃᓯᓭᑭᐣ. ᐅᓀᐧᓂᐊᐧᐣ ᐱᒥᓇᓇᑲᒋᒋᑫᐃᐧᓇᐣ 
ᒋᐱᒥᑲᓇᐊᐧᐸᒋᑲᑌᑭᐣ ᑐᑲᐣ, ᐅᐡᑭ ᐊᐊᐧᔑᔕᐠ ᑲᐳᓂᐱᒪᑎᓯᐊᐧᐨ, ᑲᑭᑭᐡᑲᐊᐧᐊᐧᓱᐊᐧᐨ 
ᐅᒪᐡᑭᑭᐃᐧ ᑲᓇᐁᐧᑕᑯᓯᐃᐧᓂᐊᐧ, ᓂᓯᑎᓱᐃᐧᐣ, ᒪᒥᑐᓀᒋᑲᓇᐱᓀᐃᐧᐣ, ᑲᑲᐧᒋᐦᐃᐁᐧᒪᑲᑭᐣ ᑫᑯᓇᐣ, 
ᒥᓂᑯᐠ ᑲᐱᒪᑎᓯᓇᓂᐊᐧᐠ, ᑕᑕᓯᐣ ᑲᓂᑕᐃᐧᑭᐊᐧᐨ ᐊᐊᐧᔑᔕᐠ, ᐅᐡᑭ ᐊᐊᐧᔑᔕᐠ ᒥᓇ ᐊᐊᐧᔑᔕᐠ 
ᐁᑲ ᑲᒥᓄᔭᐊᐧᐨ, ᑲᓀᐱᑕᐱᓀᐊᐧᐨ ᐊᐃᐧᔭᐠ, ᐊᑯᓯᐃᐧᓇᐣ ᒥᓇ ᑲᐱᒋᔑᓄᐊᐧᐨ, ᒥᓇ ᐊᔭᐊᐧᑫᐧᐣ 
ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓇᐣ (CTA#19); ᒥᓇ 

 
iii. ᑫᑭᐅᒋᑲᐡᑭᒋᑲᑌᐠ ᒋᐅᒋ ᐊᔭᒥᐣᒋᑲᑌᐠ ᐁᑲ ᑲᓇᐦᐃᓭᑭᐣ ᑲᐅᒋᐸᐱᑭᓯ ᑲᓇᐊᐧᐸᒋᑲᑌᑭᐣ ᐅᑭᒪᐃᐧ 

ᑲᓇᐊᐧᐸᒋᑫᑕᒪᑫᐃᐧᓇᐣ ᒥᓇ ᑲᐅᒋᐃᐧᒋᐦᐃᑕᐧ ᐊᓂᔑᓂᓂᐊᐧᐠ ᐁᑲ ᑲᑲᐯᔑᐊᐧᐨ ᐃᐡᑯᓂᑲᓂᐠ, 
ᑲᓄᓇᑲᓂᐃᐧ ᑲᓇᑕ ᐅᑭᒪᐅᐣ ᒋᓂᓯᑕᐃᐧᓇᐠ, ᒋᑭᑌᑕᐠ ᒥᓇ ᐊᔭᒥᐣᑕᐠ ᑲᐃᔑᐸᐸᑲᓂᓭᓂᑭᐣ 
ᐅᒪᐡᑭᑭᐃᐧ ᐃᐧᒋᐦᐃᑯᐃᐧᓂᐊᐧ ᐊᐱᑕᐃᐧᑯᓯᓴᓇᐠ, ᐃᓄᐃᐟ ᒥᓇ ᐊᑲᐧᒋᐠ ᐃᐡᑯᓂᑲᓂᐠ ᑲᑲᐯᔑᐊᐧᐨ 
ᐊᓂᔑᓂᓂᐊᐧᐠ (CTA#20). 

 
    

 
ᑲᑲᓄᓂᐨ: ᑲᓇᑕ ᒥᓇ ᐅᐣᑌᕑᐃᔪ 

138. ᑫᑭᐅᒋᑲᐡᑭᒋᑲᑌᐠ ᐊᓂᐣ ᐁᓂᔑᐱᒥᐡᑲᒪᑲᐠ ᑲᓇᓇᑲᒋᒋᑲᑌᓂᐠ ᐅᑭᑭᓄᒪᑯᐃᐧᐣ ᒥᓇ ᐅᒪᐡᑭᑭ 

ᐃᐧᒋᐦᐃᑯᐃᐧᐣ ᐊᓂᔑᓂᓂᐃᐧ ᐅᐡᑲᑎᐢ, ᓂᐃᐧᒋᑲᐸᐃᐧᑕᒥᐣ ᒥᓇ ᓂᑲᓄᑕᒥᐣ ᑲᓇᑕᐁᐧᑕᑲᐧᑭᐣ ᒋᐊᓄᑲᑌᐠ 55 
ᑌᐯᐧᐃᐧᐣ ᒥᓇ ᑭᐁᐧᒥᓄᐃᐧᒋᐃᐧᑎᐃᐧᐣ ᑲᒥᔑᐣ ᒋᔭᓂᒪᑕᓄᑲᑌᑭᐣ ᑲᑭᑲᓄᓂᑕᐧ ᑲᑭᓇ ᐅᑭᒪᐠ ᐃᒪ ᐅᑭᒪᐅᓂᐠ 
ᒋᐅᒋᑕᒪᑫᐊᐧᐨ ᑕᑕᓱᔭᑭᐃᐧᐣ ᐅᑎᐸᒋᒧᐃᐧᓂᐊᐧ ᓇᐣᑕ ᑲᐱᒥᐃᓯᓭᑭᐣ ᓇᓇᑕᐃᐧᑭᑫᒋᑫᐃᐧᓇᐣ 
ᑲᐱᒥᓇᑕᐁᐧᑕᒪᑫᐊᐧᐨ ᒥᓯᐁᐧᑲᒥᐠ ᑲᐅᓇᔓᐊᐧᑕᒧᐊᐧᐨ ᑭᐁᐧᒥᓄᐃᐧᒋᐃᐧᑎᐃᐧᓂ ᑫᑭᐅᒋ ᑎᐸᑐᑌᐠ ᐊᓂᐣ 
ᐁᓂᔑᐱᒋᓂᔭᓄᑲᑌᐠ ᑭᐁᐧᒥᓄᒥᓄᑲᓇᐊᐧᐸᒥᑐᐃᐧᐣ. ᐅᓀᐧᓂᐊᐧᐣ ᑎᐸᒋᒧᐃᐧᓇᐣ ᒋᐊᔑᒋᐱᐦᐃᑲᑌᑭᐣ, ᒥᓇ 
ᐅᓀᐧᓂᐊᐧᐣ: 

 
i. ᒋᑎᐸᐸᒋᑲᑌᓂᑭᐣ ᒥᓂᑯᐠ ᑲᐸᐸᑭᑎᓂᐨ ᔓᓂᔭᐠ ᐅᑭᑭᓄᒪᑯᐃᐧᓂᐊᐧ ᐊᐊᐧᔑᔕᐠ ᐱᒋ ᒥᓇ 

ᐊᑲᐧᒋᐠ ᐃᐡᑯᓂᑲᓇᐣ ᑲᑕᔑᑭᑭᓄᒪᐃᐧᑕᐧ; 
ii. ᐅᑭᑭᓄᒪᑯᐃᐧ ᒥᓇ ᐅᔓᓂᔭᐃᐧ ᑲᐡᑭᐦᐅᐃᐧᓂᐊᐧ ᐊᓂᔑᓂᓂᐊᐧᐠ ᐅᒪ ᑲᓇᑕ ᒥᓇ ᐃᑫᐧᓂᐊᐧᐠ ᑯᑕᑭᔭᐠ 

ᑲᐃᓇᑲᓀᓯᐊᐧᐨ; ᒥᓇ 
iii. ᑲᓂᔑᐱᒥᔭᓄᑌᐠ ᒋᔭᓂᐊᒋᐃᐧᓭᑭᐣ ᑲᐸᐸᑲᓂᓭᑭᐣ ᐅᒪᐡᑭᑭᐃᐧ ᐃᐧᒋᐦᐃᑯᐃᐧᓂᐊᐧ ᐊᓂᔑᓂᓂᐊᐧᐠ ᒥᓇ 

ᑯᑕᑭᔭᐠ ᑲᐃᓇᑲᓀᓯᐊᐧᐨ ᑕᓇᐱᐃᐧᓇᐣ ᑐᑲᐣ ᐃᓀᐧᓂᐊᐧᐣ: ᐅᐡᑭ ᐊᐊᐧᔑᔕᐠ ᑲᐳᓂᐱᒪᑎᓯᐊᐧᐨ, 
ᑲᑭᑭᐡᑲᐊᐧᐊᐧᓱᐊᐧᐨ ᐅᒪᐡᑭᑭᐃᐧ ᑲᓇᐁᐧᑕᑯᓯᐃᐧᓂᐊᐧ, ᓂᓯᑎᓱᐃᐧᐣ, ᒪᒥᑐᓀᒋᑲᓇᐱᓀᐃᐧᐣ, 
ᑲᑲᐧᒋᐦᐃᐁᐧᒪᑲᑭᐣ ᑫᑯᓇᐣ, ᒥᓂᑯᐠ ᑲᐱᒪᑎᓯᓇᓂᐊᐧᐠ, ᑕᑕᓯᐣ ᑲᓂᑕᐃᐧᑭᐊᐧᐨ ᐊᐊᐧᔑᔕᐠ, ᐅᐡᑭ 
ᐊᐊᐧᔑᔕᐠ ᒥᓇ ᐊᐊᐧᔑᔕᐠ ᐁᑲ ᑲᒥᓄᔭᐊᐧᐨ, ᑲᓀᐱᑕᐱᓀᐊᐧᐨ ᐊᐃᐧᔭᐠ, ᐊᑯᓯᐃᐧᓇᐣ ᒥᓇ 
ᑲᐱᒋᔑᓄᐊᐧᐨ, ᒥᓇ ᐊᔭᐊᐧᑫᐧᐣ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓇᐣ. 

 
 
 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ ᒥᓇ ᑕᐣᑐᕑ ᐯ ᐅᑌᓇ ᐅᑭᒪᐠ 

 
139. ᓂᐃᐧᒋᑲᐸᐃᐧᑕᒥᐣ ᒥᓇ ᓂᑲᓄᑕᒥᐣ ᑲᓇᑕᐁᐧᑕᑲᐧᑭᐣ ᒋᐊᓄᑲᑌᐠ 57 ᑌᐯᐧᐃᐧᐣ ᒥᓇ ᑭᐁᐧᒥᓄᐃᐧᒋᐃᐧᑎᐃᐧᐣ 

ᑲᒥᔑᐣ ᒋᔭᓂᒪᑕᓄᑲᑌᑭᐣ ᑲᑭᑲᓄᓂᑕᐧ ᑲᓇᑕ, ᐅᐣᑌᕑᐃᔪ, ᐱᑭᓯ ᐊᐦᑭᐃᐧᑭᒪᐠ ᒥᓇ ᐅᑌᓇᐃᐧᑭᒪᐠ 
ᒋᐅᒋᑕᒪᑫᐊᐧᐨ ᐊᓄᑭᐃᐧ ᑭᑭᓄᒪᑫᐃᐧᓇᐣ ᑫᒥᓂᑕᐧ ᓇᓇᑲ ᑲᐃᓇᑲᓀᓯᐊᐧᐨ ᑫᑭᐅᒋᓇᐦᐃᐊᐧᐨ ᐸᐸᑲᐣ 
ᐃᓇᓄᑭᐃᐧᓇᐣ, ᒥᓄᐃᐧᑕᓄᑭᒥᑐᐃᐧᓇᐣ, ᐱᒪᑎᓯᐃᐧ ᒪᐡᑲᐃᐧᓯᐃᐧ ᓇᑕᒪᑯᐃᐧᐣ, ᒥᓇ ᒥᓄᑲᓇᐊᐧᐸᒥᐁᐧᐃᐧ 
ᑭᑭᓄᒪᑫᐃᐧᐣ ᒋᒥᓂᑕᐧ ᑲᐊᓄᑭᑕᒪᑫᐊᐧᐨ ᒋᐅᒋᓂᓯᑕᐁᐧᑕᒧᐊᐧᐨ ᐊᓂᔑᓂᓂ ᐅᑎᐸᒋᒥᑯᐃᐧᓇᐣ, ᐊᔑᐨ 
ᑲᐃᓯᓭᐦᐃᑯᐊᐧᐨ ᑲᑭᐱᑲᓇᐁᐧᑕᑯᓯᐊᐧᐨ ᑭᑭᓄᒪᑎᑲᒥᑯᐣ, ᒥᓯᐁᐧᑲᒥᐠ ᑭᒋᐃᐧᑕᒪᑫᐃᐧᐣ ᐅᑌᐸᑫᑕᑯᓯᐃᐧᓂᐊᐧ 
ᐊᓂᔑᓂᓂᐊᐧᐠ, ᐅᑭᒪᐃᐧ ᐊᔓᑕᒪᑫᐃᐧᓇᐣ ᒥᓇ ᐊᓂᔑᓂᓂᐃᐧ ᑌᐸᑫᑕᑯᓯᐃᐧᓇᐣ, ᐊᓂᔑᓂᓂ 
ᐅᑐᓇᑯᓂᑫᐃᐧᐣ, ᒥᓇ ᐊᓂᔑᓂᓂ - ᑭᒋᐅᑭᒪ ᐃᐧᒋᐃᐧᑎᐃᐧᐣ. 

 
 
 
ᑲᑲᓄᓂᐨ: ᑲᓇᑕ ᒥᓇ ᐅᐣᑌᕑᐃᔪ 

 
140. ᑫᑭᐅᒋᑲᐡᑭᒋᑲᑌᐠ ᒋᑌᐱᓂᑲᓂᑲᑌᐠ ᒋᑭᐁᐧᒥᓄᑲᐸᐃᐧᒪᑲᐠ ᐃᐧᑕᑎᓯᒥᑐᐃᐧᐣ ᐃᒪ ᑭᑭᓄᒪᑫᐃᐧᓂᐠ ᐃᓀᑫ, 

ᓂᐃᐧᒋᑲᐸᐃᐧᑕᒥᐣ ᒥᓇ ᓂᑲᓄᑕᒥᐣ ᒋᐊᓄᑲᑌᐠ 57 ᑌᐯᐧᐃᐧᐣ ᒥᓇ ᑭᐁᐧᒥᓄᐃᐧᒋᐃᐧᑎᐃᐧᐣ ᑲᒥᔑᐣ 
ᒋᔭᓂᒪᑕᓄᑲᑌᑭᐣ ᑲᑭᑲᓄᓂᑕᐧ ᑲᓇᑕ, ᐅᐣᑌᕑᐃᔪ, ᐱᑭᓯ ᐊᐦᑭᐃᐧᑭᒪᐠ, ᒋᐊᔭᒥᐦᐊᐊᐧᐨ ᒥᓇ ᐃᐧᑕᓄᑭᒪᐊᐧᐨ 
ᑲᑭᐱᔕᐳᐡᑲᒧᐊᐧᐨ, ᐊᓂᔑᓂᓂᐊᐧᐠ ᒥᓇ ᐅᑭᑭᓄᒪᑫᐠ: 

 
i. ᑲᑕᑕᓱᔭᑭᐃᐧᓀᐊᐧᐨ ᑭᑭᓄᒪᐊᐧᑲᓇᐠ ᒋᔑᐅᔑᒋᑲᑌᑭᐣ ᑭᑭᓄᒪᑫᐃᐧᓇᐣ ᒋᐅᒋᐱᒥ ᐊᐧᐃᐧᑕᒪᐃᐧᑕ 

ᐊᓂᔑᓂᓂᐃᐧ ᐊᐊᐧᔑᔕᐠ ᑲᑭᐱᑲᓇᐁᐧᑕᑯᓯᐊᐧᐨ ᑭᑭᓄᒪᑎᑲᒥᑯᐠ ᒥᓇ ᑲᑭᐱᑐᑕᑯᐊᐧᐨ, 1960 
ᑲᐱᒥᓇᑭᑌᐠ ᑲᑭᐊᐧᐅᑕᐱᓂᑕᐧ ᐊᓂᔑᓂᓂᐃᐧ ᐊᐊᐧᔑᔕᐠ, ᐁᐧᒥᑎᑯᔑᐊᐧᒋᐦᐃᐁᐧᐃᐧᐣ, ᐅᑭᒪᐃᐧ 

ᐊᔓᑕᒪᑫᐃᓇᐣ ᒥᓇ ᐊᓂᔑᓂᓂᐊᐧᐠ ᐅᑕᓇᐠ ᒥᓇ ᓄᑯᑦ ᑲᑭᐱᓇᓄᑭᑕᒪᑫᐊᐧᐨ ᐅᒪ ᑲᓇᑕ ᐊᐦᑭᐠ 
ᒋᓇᔓᐊᐧᑌᐠ ᒋᑭᑭᓄᒪᐃᐧᑕᐧ ᒪᐊᐧᐨ ᓂᐢᑕᑦ ᑲᑭᑭᓄᒪᐃᐧᑕᐧ ᐱᓂᐡ 12 ᑲᐊᑯᐡᑲᐊᐧᐨ ᐁᑲ ᒋᐅᒋ ᐊᐧᓂ 
ᓂᓯᑐᑕᒧᐊᐧᐨ ᑲᒪᒋᑐᒋᑫᒪᑲᑭᐣ ᑲᐧᐣᑕ ᑲᐃᓇᑐᑌᑭᐣ ᑎᐸᒋᒧᐃᐧᓂᐠ; 

ii. ᒋᓇᓇᑐᓇᐃᐧᐨ ᔓᓂᔭ ᒋᔑᔭᐸᑎᓯᐨ ᒋᑭᑭᓄᒪᑲᓂᐊᐧᐠ ᑭᒋᑭᑭᓄᒪᑫᐃᐧᓂᐠ ᒋᑭᑭᓄᒪᐃᐧᑕᐧ ᐅᑭᑭᓄᒪᑫᐠ 
ᒋᔭᐸᑕᑭᐣ ᐊᓂᔑᓂᓂᐃᐧ ᑭᑫᑕᒪᐃᐧᓇᐣ ᑲᑕᔑ ᑭᑭᓄᒪᑲᓂᐊᐧᐠ; 

iii. ᒋᓇᓇᑐᓇᐃᐧᐨ ᔓᓂᔭ ᒋᔑᐊᐸᑎᓯᐨ ᐊᓂᔑᓂᓂᐃᐧ ᑭᑭᓄᒪᑎᑲᒥᑯᐣ ᒋᑭᑭᓄᒪᑲᓂᐊᐧᐠ ᐊᓂᔑᓂᓂᐃᐧ 
ᑭᑫᑕᒪᐃᐧᓇᐣ ᑲᑕᔑ ᑭᑭᓄᒪᑲᓂᐊᐧᐠ; ᒥᓇ 

iv.    ᒋᐅᓇᓯᐨ ᑫᓂᑲᓂᐱᒧᒋᑲᑌᑭᐣ ᐅᑭᒪᐅᓂᐠ ᒋᐅᒋᐃᐧᒋᐦᐃᐨ ᑲᐊᓂᑫ ᐅᑭᒪᐊᐧᓄᑭᐨ ᓇᐣᑕ ᑯᑕᐠ 
ᒋᐅᓇᑐᐨ ᐊᓂᔑᓂᓂᐃᐧ ᑭᑭᓄᒪᑫᐃᐧᓇᐣ ᒋᐊᔑᑕᑌᑭᐣ ᑭᑭᓄᒪᑫᐃᐧᓂᐠ. 

ᑲᑲᓄᓂᐨ: ᐅᐣᑌᕑᐃᔪ 

 
141. ᐁᑲᐧ ᒥᓇ, ᑫᑭᐅᒋᑲᐡᑭᒋᑲᑌᐠ ᐊᐊᐧᔑᒣ ᒋᑲᐡᑭᒋᑲᑌᐠ ᒋᑭᐁᐧᒥᓄᑲᐸᐃᐧᒪᑲᐠ ᐃᐧᑕᑎᓯᒥᑐᐃᐧᐣ ᐃᒪ 

ᑭᑭᓄᒪᑫᐃᐧᓂᐠ ᐃᓀᑫ, ᓂᐃᐧᒋᑲᐸᐃᐧᑕᒥᐣ ᒥᓇ ᓂᑲᓄᑕᒥᐣ ᒋᐊᓄᑲᑌᐠ 63 ᑌᐯᐧᐃᐧᐣ ᒥᓇ 
ᑭᐁᐧᒥᓄᐃᐧᒋᐃᐧᑎᐃᐧᐣ ᑲᒥᔑᐣ ᒋᔭᓂᒪᑕᓄᑲᑌᑭᐣ ᑲᑭᑲᓄᓂᑕᐧ ᑲᐅᓇᔓᐊᐧᑕᒧᐊᐧᐨ ᑲᓇᑕ ᑭᑭᓄᒪᑫᐃᐧ ᐅᑭᒪᐠ 
(ᐊᐱ ᑲᑭᐅᔑᒋᑲᑌᑭᐸᐣ) ᒋᐱᒥᔭᓄᑲᑌᐠ ᐯᔑᑯᔭᑭ ᐊᓂᔑᓂᓂᐃᐧ ᑭᑭᓄᒪᑫᐃᐧᓇᐣ ᐁᑲ ᑲᓇᐦᐃᓭᑭᐣ, ᐊᔑᐨ 
ᐅᓀᐧᓂᐊᐧᐣ: 

 
i. ᒋᐅᓇᒋᑲᑌᐠ ᒥᓇ ᐊᐸᑕᐠ ᓂᑕᑦ ᑲᑭᑭᓄᒪᐃᐧᑕᐧ ᐱᓂᐡ 12 ᑲᐊᑯᐡᑲᐊᐧᐨ ᑭᑭᓄᒪᑫᐃᐧᐣ ᒥᓇ 

ᑭᑭᓄᒪᑫᐃᐧ ᐊᐸᒋᒋᑲᓇᐣ ᐊᓂᔑᓂᓂᐊᐧᐠ ᑲᔭᓂᒧᒥᑕᐧ ᐃᒪ ᑲᓇᑕ ᑲᔭᐡ ᑎᐸᒋᒧᐃᐧᓇᐣ ᒥᓇ 
ᑲᐃᓇᑐᑌᑭᐣ ᒥᓇ ᑲᑐᒋᑫᒪᑲᑭᐣ ᐊᓂᔑᓂᓂᐃᐧ ᐊᐊᐧᔑᔕᐠ ᑲᑭᐱᔑᑲᓇᐁᐧᑕᑯᓯᐊᐧᐨ 
ᑭᑭᓄᒪᑎᑲᒥᑯᐣ; 

ii. ᒋᐊᐧᐃᐧᑕᒪᑎᓇᓂᐊᐧᐠ ᒥᓇ ᑫᒥᓇᐧᔑᑭᐣ ᑭᑭᓄᒪᑫᐃᐧᓇᐣ ᑫᔭᐸᑕᑭᐣ ᐃᓀᐧᓂᐊᐧᐣ ᐅᒋ ᐊᓂᔑᓂᓂᐃᐧ 
ᑭᑭᓄᒪᑎᑲᒥᑯᐣ ᒥᓇ ᐊᓂᔑᓂᓂ ᑲᔭᐡ ᐅᑎᐸᒋᒥᑯᐃᐧᓇᐣ; 

iii. ᒋᐱᒥᓇᑭᒋᑲᑌᓂᐠ ᑭᑭᓄᒪᐊᐧᑲᐣ ᐅᑕᓂᔑᓂᓂᐃᐧ ᓂᓯᑕᐁᐧᑕᒧᐃᐧᐣ, ᑭᑎᒪᑫᐣᒋᑫᐃᐧᐣ ᒥᓇ 
ᑭᑌᒋᑫᐃᐧᐣ; ᒥᓇ 

v. ᒋᓇᓇᑕᐊᐧᐸᒋᑲᑌᑭᐣ ᑫᑭᑭᓄᒪᐃᐧᑕᐧ ᐅᑭᑭᓄᒪᑫᐠ ᐅᓀᐧᓂᐊᐧᐣ ᑲᑭᐃᐧᐣᒋᑲᑌᑭᐣ. 
 
 

VII.  ᔕᓇᐣ ᐅᐸᐊᐧᒧᐃᐧᐣ 
 
ᑲᑲᓄᓂᐨ: ᑲᓇᑕ 

 
142. ᑫᑭᐅᒋᑲᐡᑭᒋᑲᑌᐠ ᒋᐱᒥᓂᔕᐦᐃᑲᑌᐠ ᑲᑭᐊᐧᑲᐃᐧᓂᑲᑌᑭᐸᐣ ᑭᒋᐅᑭᒪᐃᐧᑲᒥᑯᐠ ᒣᑲᐧᐨ ᑭᔐᐱᓯᑦ 27, 

2012, ᐃᐁᐧᓂ ᐅᒋ ᔕᓇᐣ ᐅᐸᐊᐧᒧᐃᐧᐣ, ᑲᑭᐅᓇᓯᓇᐦᐃᑲᑌᐠ ᒐᐸᔑᐡ, ᓂᑲᐃᐧᒋᑲᐸᐃᐧᑕᒥᐣ 
ᑲᐃᓇᓯᓇᐦᐃᑲᑌᐠ ᑲᑭᐊᐧᑲᐃᐧᓂᑲᑌᐠ ᐅᑭᒪᐅᓂ ᒪᓯᓇᐦᐃᑲᓇᐣ ᐃᓀᐧᓂᐊᐧᐣ ᐅᒋ ᐊᓂᔑᓂᓂ ᑭᑭᓄᒪᑫᐃᐧᐣ: 

 
ᒋᐅᒋᐃᐧᐣᒋᑲᑌᐠ ᑭᒋᐅᑭᒪᐃᐧᑲᒥᑯᐠ, ᐅᑭᒪᐅᐣ ᒋᑭᐅᑕᐱᓇᑭᐸᐣ ᔕᓇᐣ ᐅᐸᐊᐧᒧᐃᐧᐣ ᐅᒪ ᐃᓀᑫ: (a) 
ᑭᒋᐃᐧᑕᒪᑫᐃᐧᐣ ᒋᐸᑭᑎᓇᐠ ᑲᑭᓇ ᐊᓂᔑᓂᓂᐃᐧ ᐊᐊᐧᔑᔕᐠ ᑫᐃᐧᓇᐊᐧ ᑕᐱᑕ ᒋᔑᒥᓂᑕᐧ ᑲᒥᓇᐧᔑᐠ 
ᒥᓇ ᑲᐅᑕᑲᓀᓯᐨ ᒋᔑᑭᑭᓄᒪᐃᐧᑕᐧ; (b) ᒋᑭᑐᐨ ᐅᑭᒪᐅᐣ ᒋᒥᓂᑕᐧ ᔓᓂᔭ ᒥᓇ ᐅᓇᑯᓂᑲᓇᐣ 
ᑫᐅᒋᐃᐧᒋᒋᑲᑌᑭᐣ ᐊᓂᔑᓂᓂᐃᐧ ᑭᑭᓄᒪᑫ ᐱᒧᒋᑫᐃᐧᓇᐣ; (c) ᒋᐸᑭᑎᓂᐨ ᔓᓂᔭ ᒋᐅᒋᐃᐧᒋᒋᑲᑌᑭᐣ 
ᑭᑭᓄᒪᑎᑲᒥᑯᐣ ᐃᐡᑯᓂᑲᓂᐠ ᐯᔑᑲᐧᐣ ᒋᐊᐱᒋᐃᐧᒋᒋᑲᑌᑭᐣ ᑐᑲᐣ ᐊᑲᐧᒋᐠ ᐃᐡᑯᓂᑲᓂᐠ ᑲᔭᑭᐣ; (d) 
ᒋᐅᓇᒋᑲᑌᑭᐣ ᑫᐸᔭᑌᓇᑲᐧᑭᐣ ᑫᐃᔑᒪᒋᓇᓂᐊᐧᐠ ᑭᑭᓄᒪᑎᑲᒥᑯᐣ, ᑫᐃᓇᓄᑲᑌᐠ, ᑫᐃᔑᐱᒪᓄᑲᑌᐠ 
ᒥᓇ ᑫᓂᔑᒥᐡᑲᐧᒋᒋᑲᑌᐠ; (e) ᒋᐱᒥᐃᐧᑕᓄᑭᒥᑕᐧ ᑲᐊᓂᔑᓂᓂᐃᐧ ᓂᑲᓂᑕᒪᑫᐊᐧᐨ ᒋᐅᓇᑐᐊᐧᐨ 
ᑲᐃᔑᓇᐦᐃᓭᑭᐣ ᐅᓇᐸᒋᑫᐃᐧᓇᐣ ᑲᐅᒋ ᑎᐸᐸᒋᑲᑌᑭᐣ ᑲᐃᓂᑯᑲᐧᑭᐣ ᑭᑭᓄᒪᑎᑲᒥᑯᐣ ᒥᓇ ᒥᓂᑯᐠ 
ᑫᓇᑕᐁᐧᑕᑯᓯᐨ ᔓᓂᔭ ᑫᐅᑎᓂᑲᑌᑭᐣ ᐊᐸᒋᒋᑲᓇᐣ, ᐅᑕᓄᑭᐠ ᐅᑎᐸᐦᐊᒪᑯᐃᐧᓂᐊᐧ, ᑲᒪᑭᓯᐊᐧᐨ 
ᑭᑭᓄᒪᐊᐧᑲᓇᐠ ᐅᐃᐧᒋᐦᐃᑯᐃᐧᓂᐊᐧ ᒥᓇ ᐊᓂᔑᓂᓂᐃᐧᑭᔐᐧᐃᐧ ᑭᑭᓄᒪᑫᐃᐧᓇᐣ; (f) ᒋᐅᓇᒋᑲᑌᑭᐣ 
ᐅᓇᑯᓂᑫᐃᐧᓇᐣ ᑫᔭᐸᑕᑭᐣ ᑭᑭᓄᒪᑫᐃᐧ ᐱᒧᒋᑫᐃᐧᓂᐠ, ᑲᓇᑫ ᒋᔑᓇᑲᐧᐠ ᐅᐣᑌᕑᐃᔪ ᐅᑭᒪᐅᐣ 
ᑲᐃᔑᐅᓇᑐᐨ ᑕᐱᑕ ᑲᓇᐊᐧᐸᒋᑫᐃᐧᓂᐠ ᑲᐃᔑᐱᒧᒋᑲᑌᐠ. 

 
  



 89 

 
XVIII. ᑲᓇᑕᐁᐧᑕᑲᐧᑭᐣ ᑫᐊᓄᑲᑌᑭᐣ ᑫᑭᐁᐧᑲᓇᐊᐧᐸᒋᑲᑌᑭᐣ 

 
ᑲᑲᓄᓂᐨ: ᑲᓇᑕ, ᐅᐣᑌᕑᐃᔪ, ᑕᐣᑐᕑ ᐯ ᐅᑌᓇ ᐅᑭᒪᐠ, TBPS, NAPS, NAN, NNEC, KO, DFCHS, 
MLC, LCBO, P.A.R.T.Y ᑲᑕᓇᓄᑲᑌᐠ ᑕᐣᑐᕑ ᐯ ᒥᓇ ᐊᓄᑭᐃᐧᑲᒥᐠ ᑭᒋᒪᐡᑭᑭᐃᐧᓂ ᑲᓇᓇᑲᒋᑐᐨ ᓂᐳᐃᐧᓂ 

 
143. ᑲᑭᓇ ᐱᒧᒋᑫᐃᐧᓇᐣ ᑲᑭᒥᓂᑕᐧ ᑲᓇᑕᐁᐧᑕᑲᐧᑭᐣ ᑫᐊᓄᑲᑌᑭᐣ ᐅᑕᑭᑲᐧᔭᒋᑐᓇᐊᐧ ᑕᓱᐯᔑᑯᔭᑭ 

ᐅᑎᐸᒋᒧᐃᐧᓂᐊᐧ ᒋᐃᐧᐣᑕᒧᐊᐧᐨ ᐊᓂᐣ ᑲᑭᑐᑕᒧᐊᐧᐨ ᐅᓀᐧᓂᐊᐧᐣ: 
 

i. ᒋᓇᑯᑐᐊᐧᐨ ᑭᐡᐱᐣ ᐸᐯᔑᐠ ᐊᓄᑭᐃᐧᓇᐣ (a) ᐁᑭᐅᑕᐱᓂᑲᑌᐠ, (b) ᐸᑭ ᑭᐅᑕᐱᓂᑲᑌ, ᓇᐣᑕ (c) 
ᑭᐊᓀᐧᒋᑲᑌ; 

ii. ᒋᐊᐧᐃᐧᐣᒋᑲᑌᑭᐣ ᐊᓄᑭᐃᐧᓇᐣ ᐁᑲ ᒥᓯᐁᐧ ᑲᐅᒋ ᐅᑕᐱᓂᑲᑌᑭᐣ ᓇᐣᑕ ᐸᑭ ᐁᑕ ᑲᑭᐅᒋ 
ᐅᑕᐱᓂᑲᑌᐠ ᒥᓇ ᒋᐃᐧᐣᒋᑲᑌᐠ ᐸᑲᐣ ᒋᔑᐅᓇᐸᒋᑲᑌᐠ ᐯᔑᑲᐧᐣ ᒋᓇᓄᑲᑌᐠ; 

iii. ᒋᐃᐧᐣᒋᑲᑌᑭᐣ ᑲᑭᓇ ᑲᓇᑕᐁᐧᑕᑲᐧᑭᐣ ᒋᐊᓄᑲᑌᑭᐣ ᐁᐅᑕᐱᓂᑲᑌᑭᐣ, ᑭᔭᑦ ᑫᔭᓄᑲᑌᑭᐣ (a) 
ᒋᒪᑕᓄᑲᑌᑭᐣ, (b) ᑲᐧᔭᒋᒋᑲᑌᐊᐧᐣ, ᓇᐣᑕ (c) ᑭᑭᔑᒋᑲᑌᐊᐧᐣ; 

iv.  ᒋᐸᑭᑎᓇᒧᐊᐧᐨ ᐅᐃᐧᑕᒪᑫᐃᐧᓂᐊᐧ ᑲᑭᔭᓂᔑ ᐱᒪᓄᑲᑕᒧᐊᐧᐨ ᒥᓇ ᑲᑭᔑᐅᓇᑐᐊᐧᐨ 
ᑫᓂᔑᒪᑕᓄᑲᑌᑭᐣ ᑲᑭᐅᑕᐱᓂᑲᑌᑭᐣ ᑲᓇᑕᐁᐧᑕᑲᐧᑭᐣ ᑫᔭᓄᑲᑌᑭᐣ; 

v. ᒋᔑᓂᔕᐦᐊᒪᐃᑕᐧ ᐱᐊᐧᐱᑯᐠ ᑲᐅᒋᐃᔑᓂᔕᐦᐃᑲᑌᐠ ᐱᑯ ᐊᐁᐧᓀᐣ ᑲᐱᓇᑕᐁᐧᑕᐠ 
 ᑲᐃᐧᐣᒋᑲᑌᑭᐣ; ᒥᓇ 
vi.  ᒋᑲᐧᔭᒋᒋᑲᑌᑭᐣ ᑕᓱᔭᑭ ᒋᐸᑭᑎᓂᑲᑌᑭᐣ 10 ᑲᑕᓱᑎᐸᐦᐃᑲᓀᔭᐠ ᑭᔐᐸᔭᐠ ᑲᑎᐱᓭᐠ ᑲᑭᐸᑎᓂᑲᑌᐠ 

ᓇᓇᑲᒋᒋᑫᐃᐧᓂᐠ ᑲᑭᓇᑲᑕᐁᐧᑕᑲᐧᑭᐣ ᑫᔭᓄᑲᑌᑭᐣ (ᐸᓂᒪ ᑲᑭᐃᓂᑕᐧ ᒋᐱᓇᑫᐧᐃᐧᔑᑐᐊᐧᐨ 
ᑕᓱᔭᑭᐃᐧᐣ ᐅᑎᐸᒋᒧᐃᐧᓂᐊᐧ ᑭᐃᐧᐣᒋᑫᒪᑲᓂᐠ ᑲᑭᓇ ᑲᓇᑕᐁᐧᑕᑲᐧᑭᐣ ᐊᓄᑭᐃᐧᓇᐣ 
ᐁᑭᐊᓀᐧᑕᒧᐊᐧᐨ ᓇᐣᑕ ᐁᑭᒪᑕᓄᑲᑕᒧᐊᐧᐨ).  
 
ᑭᒋᒪᐡᑭᑭᐃᐧᓂ ᐅᑎᐸᒋᒧᐃᐧᐣ: ᐃᓇᐱᐣ ᑲᔭᓂᒧᒋᑲᑌᐠ ᑲᓇᑕᐁᐧᑕᑲᐧᐠ ᒋᐊᓄᑲᑌᐠ 31.  

 
 
 
144. ᑲᑭᓇ ᐱᒧᒋᑫᐃᐧᓇᐣ ᑲᑭᒥᓂᑕᐧ ᑲᓇᑕᐁᐧᑕᑲᐧᑭᐣ ᐊᓄᑭᐃᐧᓇᐣ ᐅᑕᑭᓇᑯᒧᑕᓇᐊᐧ ᒋᐊᓄᑲᑕᒧᐊᐧᐨ 

ᒋᐅᔑᑐᐊᐧᐨ ᑕᓱᔭᑭ ᑎᐸᒋᒧᐃᐧᓇᐣ ᒋᐊᑐᐊᐧᐨ ᐃᒪ ᒪᒪᑕᐊᐧᐱᑯᐠ (ᑐᑲᐣ ᐱᒧᒋᑫᐃᐧᓇᐣ 
ᑲᐃᔑᐸᐸᑭᑎᓇᒧᐊᐧᐨ ᐅᐱᒧᒋᑫᐃᐧ ᐃᐧᑕᒪᑫᐃᐧᓂᐊᐧ). ᐁᒥᑯᐣᒋᑲᑌᑭᐣ ᐊᓂᔑᓂᓂᐃᐧ ᐱᒧᒋᑫᐃᐧᓇᐣ ᐁᑲ 
ᓇᐱᐨ ᑲᐊᔭᐊᐧᐨ ᐊᐸᒋᒋᑲᓇᐣ, ᐁᑲᐧ ᑲᑭᒥᓂᑕᐧ ᒋᓇᓇᑲᑕᐊᐧᐸᑕᒧᐊᐧᐨ ᑲᓇᑕᐁᐧᑕᑲᐧᑭᐣ ᐊᓄᑭᐃᐧᓇᐣ, 
ᑲᓇᑫ ᐅᑕᑭ ᐊᓄᑲᑕᓇᐊᐧ ᐅᓀᐧᓂᐊᐧᐣ ᐊᓄᑭᐃᐧᓇᐣ ᒥᓇ ᒥᐁᑕ ᑫᑭᐸᑯᓭᑕᑯᓯᐊᐧᐸᐣ ᒋᔭᓂᒧᑕᒧᐊᐧᐨ 
ᑕᓱᔭᑭ ᐅᑎᐸᒋᒧᐃᐧᓂᐊᐧᐠ ᑭᐡᐱᐣ ᐊᔭᐊᐧᐨ ᐊᐸᒋᒋᑲᓇᐣ ᒋᑭᑐᑕᒧᐊᐧᐨ. 

 
 
 
145. ᐱᒧᒋᑫᐃᐧᓇᐣ ᑲᑭᐅᑕᐱᓇᒧᐊᐧᐨ ᒋᐊᓄᑲᑕᒧᐊᐧᐨ ᑲᓇᑕᐁᐧᑕᑲᐧᑭᐣ ᐊᓄᑭᐃᐧᓇᐣ ᐅᑕᑭ 

ᑭᐁᐧᓇᓇᑲᒋᑐᓇᐊᐧᐸᐣ ᑲᐃᓇᑌᓂᐠ ᐅᑐᓇᑯᓂᑫᐃᐧᓂᐊᐧ ᐃᐧᐅᐡᑭᐅᓇᑐᐊᐧᐨ ᐊᓄᑭᐃᐧᓇᐣ ᒥᓇ 
ᐱᒥᓂᔕᐦᐃᑫᐃᐧᓇᐣ. 

ᒪᒋᐨ ᐃᑭᑐᐃᐧᐣ: 
 
ᐁᒪᐧᔦ ᐁᓂᑭᐸᐦᐃᑫᔭᐣ, ᓂᓇᐱᐃᐧᐣᑕᒪᑫ ᐅᐁᐧ ᒪᓯᓇᐦᐃᑲᐣ ᑲᑭᐅᔑᒋᑲᑌᐠ ᑭᐃᓇᐧᑌ ᒋᐅᒋᐃᐧᒋᐦᐃᑕᐧ ᐅᒪ 
ᑲᐃᐧᒋᐦᐃᐁᐧᐊᐧᐨ ᒋᓂᓯᑐᒋᑲᑌᓂᐠ ᐅᓇᔓᐁᐧᐃᐧᑭᒪᔑᔕᐠ ᑲᑭᐃᔑᒥᑭᑫᐊᐧᐨ ᒥᓇ ᐁᐅᒋᑕᒪᑫᐊᐧᐨ ᑲᑭᐅᔑᒋᑲᑌᑭᐣ 
ᑲᓇᑕᐁᐧᑕᑲᐧᑭᐣ ᑫᐊᓄᑲᑌᑭᐣ ᓇᐊᐧᐨ ᒋᐅᒋᐸᔭᑌ ᓂᓯᑐᒋᑲᑌᑭᐣ. ᓂᐣ ᐅᓀᐧᓂᐊᐧᐣ ᐣᑎᑭᑐᐃᐧᓇᐣ ᑎᐱᓇᐁᐧ 
ᑲᑭᔑᒪᒥᑭᑫᔭᐣ, ᒥᓇ ᐁᔑᑌᐯᐧᑕᒪᐣ ᐅᓇᔓᐁᐧᐃᐧᑭᒪᔑᔕᐠ ᑲᑭᔑᒥᑭᑫᐊᐧᐨ. ᑭᐡᐱᐣ ᐊᐃᐧᔭ ᐃᐧᒪᐃᐧᓀᐦᐊᐠ ᐅᐁᐧᓂ 
ᑲᑭᐃᔑᒪᒥᑭᑫᔭᐣ, ᑭᐃᐧᑕᒪᐃᐧᐣ ᐸᓂᒪ ᐊᐱ ᒋᑭᐃᔑ ᓇᓇᑐᐡᑲᒪᐸᐣ ᑎᐸᑯᓂᑫᐃᐧ ᑎᐸᒋᒧᐃᐧᓂ ᑲᑲᓇᐁᐧᑕᑭᐣ 
ᑎᐸᒋᒧᐃᐧᓇᐣ.  
       
 
 
 
    ______________________   _____ᐅᐸᐅᐃᐧᐱᓯᑦ 10, 2016______  
      ᑌᐱᐟ ᐁᐢ ᐃᑎᐣ, ᑭᒋᒪᐡᑭᑭᐃᐧᓂ   ᐁᓇᑭᐣᓱᐨ 
      ᑭᒋᒪᐡᑭᑭᐃᐧᓂ ᓂᐳᐃᐧᐣ ᑲᓇᓇᑲᒋᑐᐨ      

